
ХАКЛА КЁРУ

Ӗ Л Ё К -А В А Л Т А Н  пыракан йӑли ҫапла ӗнтӗ: палланӑ 
ҫыйсем хуть те ӑҫта тӗл пулсан та, чӑн малтан пӗрне-пӗри 
ырлӑх-сывлӑх сунса ал параҫҫӗ, унтан вӗсем хушшинче ак 
ҫакӑн евӗрлӗрех кӗске кӑна калаҫу пулса иртет:

— Мӗнле пурӑнкалатӑр, Пет-Петрович? Курманни 
нумай пулать..,

— Чиперех-ха. Хӑвӑр мӗнле?
— Эпир те аванах пурӑнатпӑр-ха. Ёҫлетпӗр, ҫӑкӑр чӑм- 

латпӑр. Арӑм йӗкӗреш туса парса савӑнтарчӗ.
— Пит аван, пит аван! Сывлӑхӑр мёнлерех тата?



— Вал енчен те аптрамастӑп-ха. Турра шӗкӗр, халлёхе 
склероз та, гипертони те сисӗнмест. Иртнӗ эрнере кӑвапа 
тёлне ӳпне ҫӑпан тухса ларнипе асапланначчё те, халь вӑл 
та шӑтса юхрӗ ӗнтӗ. Санӑн хӑвӑн сывлӑху епле?

— Мана... пыр ярӑнни ҫеҫ аптраткалать, урӑх ним 
пирки те ӳпкелешместӗп.

— Ну, ку чире ӑна часах пётерме пулать, ун валли 
эмелне рецептсӑрах параҫҫӗ!

— Вӑл ҫапла-ха, вӑл — тёрёс... Ну, сыв пул-ха, эппин, 
васкатӑп. Иртсе ҫӳренӗ чух кӗрсе тухӑр!

— Хӑвӑр та ан манӑр пире...
Ҫакӑн хыҫҫӑн туссем уйрӑлаҫҫӗ те тепёр минутран хай- 

сем мӗн ҫинчен калаҫнине те манса каяҫҫӗ, мёншён тесен 
кун каҫиччен мӑн хулара ун пек тёл пулусем темён чухлех 
пулма пултараҫҫӗ. Астуса юл-ха эсӗ камӑн-камӑн арӑмӗ йӗ- 
кёреш ҫуратнине, кам-кам холодильник е телевизор туян- 
нине, Сочине е Кувшинкӑна кайса каннине! Вёсене пурне 
те астума сахалтан та така хуранӗ пысӑкӑш пуҫ кирлӗ вӗт!..

Нумаях пулмасть Конон Иванч Петрушкина Атӑл хӗр- 
ринче ӑнсӑртран тӗл пулсан, пирӗн хушӑра та ҫавӑн пекрех 
стандартлӑ калаҫу пуҫланчӗ — мӗнле те епле, анчах та ча
сах сӑмах-юмах шаларах кӗрсе кайрӗ те, ӑна вара эпӗ питӗ 
лаиӑх астуса юлтӑм.

Конон Иванча эпӗ нумайранпа пӗлетёп. Вӑрҫӑра та пёр 
хушӑ пӗрле пуЛнӑччӗ. Хурламалла ҫын мар вӑл. Сӑпайлӑ, 
лӑпкӑ, ӗҫчен. ПӗрМаях суту-илӳре ӗҫлет пулин те, следова
тель е прокурор умӗнче пӗрре те тарласа тӑман-ха. Анчах 
арӑмӗ вара... Мёнле каласа парас-ши сире унӑн арӑмё ҫин- 
чен? Эсир Николай Васильевич Гоголӗн «Ревизорне» ву* 
ланах ӗнтӗ, сценӑ ҫинче те пӗрре кӑна мар курнӑ-и, тен. 
Ҫавӑнти городничий, леш Сквозник-Дмухановский арӑмне 
астӑватӑр-и? Епле вӑл унта, хӑйӗн хёрӗпе тупӑша-тупӑшах, 
Хлестакова хӑйне юраттарасшӑн тӑрӑшать, э? Конон 
Иванчӑн арӑмӗ, чип-чипер чӑваш Тарйинчен франпузла 
Дора пулса тӑнӑскер, шӑп ҫавӑн йышши чӗрчун. Шутсӑр 
ватӑласшӑн мар, эсрелӗ! Кашни виҫӗ ҫултах паспортне 
/лӑштарса тӑрать — юриех ҫухатнӑ пек тӑвать те, тивӗҫлӗ 
штраф тӳлесе, ҫӗннине илет. Мӗн пирки ун пек хӑтланать, 
тетёр-и? Ара, кашнинчех хӑй хӑш ҫулта ҫуралнине улӑш- 
тарса ҫыртарать иккен. Ҫулёсене чакарттарса пырать!.. 
Ҫут тӗнчере пӗрремёш тёнче вӑрҫи пуҫланнӑ ҫул пурӑнма 
тытӑннӑскер, юлашки паспорт тӑрӑх ҫав Тарье-Дора халь 
1925 ҫулта ҫуралнӑ пек курӑнать...



Пӗр сӑмахпа каласан — пултарать! Упӑшкине вӑл кил-> 
те иккӗшӗ кӑна пулнӑ чух та, ҫынсем умӗнче те питех ҫӑвар 
уҫтармасть.

— Ан палка эсӗ, шӗпӗн! Такам хӑлхана чикет пуль сан 
сӑмаххуна!— тесе урипе пӗррех тапать те, кушакӑнни пек 
симӗс куҫӗсемпе вӗтсе илет ҫеҫ.

Тӗрӗссипе, упӑшкине «шӗпӗн» тесе ят пама сӑлтавӗ те 
ijyp ӗнтӗ унӑн, мӗншӗн тесен Тарье-Дора Конон Иванчран 
сахалтан та пӗр икӗ шит ҫӳллӗ, анлӑшӗпе виҫӗ хут сарла- 
карах пуль. Центнера яхӑн туртакан хӗрарӑм мӗн калӑпӑш 
пулассине эсир хӑвӑрах чухламалла.

Анчах эпӗ кӑштах аяккалла пӑрӑнса кайрӑм пулас. 
Манӑн сире Конон Иванч ҫинчен каласа кӑтартмалла 
вӗт-ха...

Ҫапла, эпӗ унпа нумаях пулмасть Атӑл хёрринче тӗл 
пултӑм. Тин ҫеҫ тутлӑ апат ҫисе тухнӑ пӗр-пӗр вӑй питти 
пенсионер пекех, вӑл кӑкрипе ҫыран хӗрринчи эрешлӗ чул 
хӳме — балюстрада — ҫумне тайӑннӑ та, Атӑл леш еннел- 
ле ним тӗлсӗр пӑхса, пирус мӑкӑрлантарса тӑратчӗ.

— Сывӑ-и? Мӗнле пурнан, тусӑм?
— Тавтапуҫ, сывах-ха, чиперех пурӑнкалатӑп...
Анчах эпӗ унӑн кив шӑналӑк тӗслӗ пулса кайнӑ сӑн-

питне, шалалла чышса кӗртнӗ пекех путса ларнӑ куҫӗсене, 
тулалла хирӗнсе тухнӑ янах шӑммисене куртӑм та, тӳрех 
унӑн пурнӑҫӗ юлашки вӑхӑтра ытлашши тутлах пулман- 
нине тавҫӑрса илтӗм.

— Чирлемен пулӗ те эс, Конон Иванч?
— Ҫук...
— Мӗн, эппин, тата... кӑшт улшӑннӑ пек? Хуйхӑ-суйхӑ 

пулчӗ-им?
Конон Иванч, ывӑннӑ лаша пек хашш! сывласа, ҫунса 

пётнӗ пирусне сурса пӑрахрӗ те, ҫавӑнтах ҫӗннине хыпса 
тивертрӗ.

— Чим-ха, Конон Иванч, эсё туртмастӑнччӗ вӗт-ха? 
Иксӗмӗр вӑрҫӑран таврӑнсан тепӗр куннех пӑрахнӑччӗ!

— Ку пурнӑҫпа табак туртма мар, ёҫке те тутӑнӑн...—• 
каллех хашлатса илчӗ вӑл.

— Мӗн пулчӗ вара ун пекех?
— Пулчӗ ҫаз мӗн пулмалли. Емӗр асӑнмалӑх пулчӗ! 

Юрать, саккунӗсем лайӑх халь пирӗн. Атту пулсан, татах 
тем курмаллаччӗ-ха...

Эпир ҫыран хӗррипе тӑварах кайса сак ҫине лартӑмӑр. 
Вара, эпӗ ытлашши ҫине тӑрсах ыйтман пулин те, вӑл



хайӗн киленче мён пулса иртнине, мёншӗн сӑнран ҫакӑн 
пек ӳкнине каласа пачӗ. Чунӗ кӳтсе ҫитнипе, хӑйӗн те пӗр- 
пӗр ҫывӑх ҫынна пӗтӗмпех каласа парасси килнӗ пулмалла 
ҫаь

Хурлӑхлӑ пулчӗ унӑн калавӗ, анчах та те Конон Иванч 
пурнӑҫра пур чух та хаваслӑ, шӳт тума юратакац ҫын пул- 
нӑ пирки, те халь ӗнтӗ хуйхи-суйхи кӑштах иртсе кайнипе, 
ӑна итленё май кулмасӑр та тӳсеймерӗм эпё...

— Ман ҫемьене пёлетён вёт-ха эсё,—* тесе пуҫларӗ Ко
нон,— виҫҫӗн кӑна пурӑнатпӑр эпир; кӗлетке пӑсӑлать, 
тесе, ман арӑм пёр ача ҫуратнӑ хыҫҫӑн урӑх тӑвасшӑн пул- 
марӗ. Ну... ҫамрӑк чухне кӑштах артистка та, унтан парик- 
махерскинче ӗҫсёр аптранӑ майрасен чӗрнисене хӑйраса 
сӑрлаканни, леш маникюрша тени те, пӗр хушӑ реҫторанра 
«метрдотель»— официанткӑсен пуҫлӑхӗ те пулса курнӑ- 
скер, хӑйне яланах шутсӑр культурӑллӑ ҫын вырӑнне шут- 
ласа пурӑнчё...

— А  ма, Дора Петровна чӑнах та культурӑллӑ хӗрарӑм 
пек туйӑнать мана...— пӳлме тӑтӑм эпӗ Конона.

— Э-эх, туйӑнать кӑна ҫав!— аллипе сулчӗ вӑл.— Ҫи- 
елтен пӑхсан, питӗ лайӑх: тумланма пӗлет, сӑрланма ӑҫта, 
унтан яланах чи ҫӗнӗ йышши духи шӑрши кӗрет, ҫынсем ӑслӑ 
сӑмахсем калаҫнӑ чух та ҫӑварне шыв сыпнӑ пек тӑмасть, 
палкать, анчах та хӑй вӑл букварь хыҫҫӑн виҫӗ кӗнеке те 
вуласа тухман вӗт!— Конон Иванч мана темшӗн айӑпласа 
вӑрҫнӑ пекех калаҫма пуҫларӗ.— Мӗн чухлӗ тертлентӗм 
пуль эп унпа, мӗн чухлӗ вӗрентме тӑрӑшрӑм пуль, тӗрлӗ 
курссене те вырнаҫтарса пӑхрӑм, кружоксене ҫӳреме те 
хистерӗм — ним усси те пулмарӗ, веҫех харама кайрё. Ача 
пулман пулсан, эп унтан тахҫанах уйрӑлнӑ пулӑттӑм, анчах 
ачана телейсӗр тӑлӑх тӑвас килмерӗ. Питӗ шутсӑр юратат- 
тӑм эп ӑна!, Ҫавӑнпа тӳссе пурӑнтам. Анчах ачине те сын- 
сем пек йӗркеллӗ ӑс-тӑн парса ӳстересси пулмарӗ... 
Тарье ӑна мӗн пӗчӗкренпех хӑй аллине ҫавӑрса илчӗ те, 
мана ҫывӑха та ямарӗ. Эп — мужик, ачана ним лайӑххине 
те вӗрентме те пултараймастӑп имӗш, ҫитменнине манран 
яланах е краҫҫын, е ҫӗрӗк пулӑ шӑрши кӗрет (тавар базин 
заведующийӗ пулса ӗҫлетӗп-ҫке-ха!). Пуҫлӑхсем хушнипе, 
манӑн тата пӗр виҫӗ ҫул хушши района кайса ӗҫдемелле 
пулчӗ,— ун чух, ачана ялта усрама пултараймастӑп тесе, 
Тарье вырӑнтан хускалмарӗ, вӗсем ачапа иккӗшех хулара 
пурӑнчёҫ.



«Ленӑна эпӗ сансӑрах пит лайӑх воспитани парса £ый 
тӑватӑп, эс мана укҫа ытларах илсе килсе пар кӑна!»— 
тетчӗ вӑл кашнинчех.

Воспитани панӑ вара вӑл хӗрачана, ҫын тунӑ,— хай ка- 
ларӗш, ҫырлахтӑр турӑ! Ача мар, фарфортан тунӑ пукане 
ӳстернӗ. Ансӑртран такӑнса ӳксенех чӑл-пар ванса кайма 
пултарать! Ятне те улӑштарнӑ вӗт эп килте ҫук чух: Ле- 
нӑран, Еленӑран темле Элла туса хунӑ. Чӑваш мар топпер, 
француз! Хӑйне те Тарье вырӑнне Дора тетерет те-ха 
вӑл...

Паллах ӗнтӗ, хӗрачана нимӗнле ӗҫе те хӑнӑхтарман. 
Музыка шкулне ҫӳрет-ҫке, рояль калама вӗренет, епле-ха 
ёҫлеме юратӑр ӑна? Ҫинҫе пӳрнисем хытса ларма пулта- 
раҫҫӗ мар-и!.. Шкулта та вара... мӗн каласси пур! Трой- 
кӑсемпе, час -часах двойкӑсемпе, макра-макра, чирлени ҫин- 
чен палланӑ тухтӑрсенчен справкӑсем илкелесе, класран 
класа аран-аран куҫкаласа пынӑ. Эп районран каялла тав- 
рӑнса пынӑ ҫул унӑн вуннӑмӗш класа куҫмаллаччӗ, анчах 
ӑна тӑххӑрмӗшӗнчех хӑварчӗҫ. Пӗр класра икӗ ҫул ларнин- 
чен те уссиех пулмарӗ, мӗншӗн тесен кашни каҫ, пӗр кун 
сиктермесӗр, танцине чупатчё. у «Кёҫӗр пирӗн кружок пу- 
лать», «паян эпир репетици тӑватпӑр», *гесе тухса каять 
те, ҫур ҫӗр иртмесӗр те ан кӗт вара ӑна!.. Эпӗ кун пирки 
арӑма калакалама тӑтӑм, кун пекех ҫӳресен темрен тем ан 
пултӑр, ташши ниҫта та тармӗ-ха вӑлг малтан чипер йӗр- 
келлӗ вӗренсе пӗтерес пулать, тесшӗн пултӑм. анчах мана 
вӑл ҫӑвар та уҫтармарӗ.

Ну, аран-аран, унтан-кунтан сыпӑнтаркаласа, пирӗн хӗр 
вунӑ клас пӗтерчӗ. Ҫав ятпа амӑшӗ ун валли пёр купа 
парне хатӗрлерӗ: виҫ-тӑват платье, кача пӳрне пек кӗлеллё 
туфлисем — хури, сарри, ӳт тӗсли, «молнисемпе» карка- 
ласа пӗтернӗ ҫап-ҫутӑ сумкӑ тата тем те пӗр. Укҫи шӑпах 
пурччӗ пирӗн ун чухне, ялта юлашки ҫулсенче пӗр-пӗччен 
пурӑннӑ атте вилсе кайрӗ те, эпӗ унӑн кил-ҫуртне сутса 
килтӗм, кив укҫапа хӗрӗх пин пачӗҫ. Тарье вӑл укҫана тӳ- 
рех хӑйӗн перекет кӗнеки ҫине хучӗ те мана тӗсне те кӑ- 
тартмарӗ, веҫех хӑй пӗлнӗ пек салатрӗ, хам валли эпӗ пёр 
мӑшӑр носки те туянаймарӑм...

Илсе пычӗ пирӗн хӗр аттестат. Мана кӑтартасшӑн та 
мар, амӑшӗпе иккӗвлӗ ӑна тӳрех комода питӗрсе хума ты- 
тӑнчӗҫ. Ҫапах та эп ӑна вӑйпа тенӗ пекех тытса илтӗм те —- 
ман ҫамка ҫине нимёҫ пӑрҫи пек шултра тар тапса тухрӗ,

— Ай-ууй, ҫара тройкӑсем кӑна-ҫке санӑн, хӗрӗм?..



— А  мӗн, япӑх-им вӑл?— пӗкӗ пек куҫ харшисене ҫӗк- 
лесе, чалӑшшӑн пӑхса илчӗ ман ҫине Элла.

— Мухтанмаллах мар,..
— Пӗлместӗн эсӗ нимӗн те! Ку чухне тройкӑ — чи 

лайӑх отметкӑ шутланать. Ана «международнӑй» теҫҫӗ!..
— Ҫапах та, ӑҫта та пулин вӗренме кӗрес пулсан, кӑ* 

тартма та намӑс вӗт-ха...
Эп ҫапла каланине илтсенех, Тарье бомбӑ пек ҫурӑлса 

кайрӗ.
— Мӗн намӑсӗ? Мӗнле намӑс?! Шкултан калареа яман 

вӗт ӑна, вӗренсе тухнӑ вӑл! Йытӑ хӳри кирлӗ-им тата 
сана? Сурнӑ эпӗ отметкӑсем ҫине — виҫҫӗ-и унта, пиллӗк-и, 
саккӑр-и, маншӑн пурӗ пӗр! Аттестачӗ пултӑр! Тӑп-тӑр 
ухмахах ҫав эсӗ... Ачашӑн савӑнас вырӑнне, ӑна кӳрентерсе 
тӑратӑн! Парӑп акӑ пӗрре туту урлӑ...— аллинчи йӗпе ал 
шӑллипе хӑмсарса илчӗ вӑл.

Тек чӗнмерём вара, ытла чёрре кёрсе кайиччен хӑвӑрт- 
рах тухса шӑвӑнтӑм. Аттестат пирки урӑх ҫӑвар та 
уҫмарӑм...

Шкула ҫӳреме пӑрахнӑ хыҫҫӑн ик-виҫ кунтанах Элла 
хӑйӗн ал туни хулӑнӑш, тикӗт пек йӑм хура ик ҫивӗтне 
кастарнӑ та, юлашки ҫӳҫне сап-сарӑ сӑрлаттарса, ӗнси ҫиг- 
нелле юпах тиха хӳри пек мӑкӑртса хунӑ. Чӗре ҫурӑлсах 
каятчё ҫакна курсан, анчах... шарламарӑм. Касса ывӑтнӑ 
ҫӳҫе пур пӗрех сыпаймастӑн вёт халь тин!

Хӑй вара ҫу каҫипех пӗрре те килте лармарӗ. Кӑнтӑр- 
л& Атӑл леш енче, пляжра, вӗри хӑйӑр ҫинче ӳппӗн-питтӗн 
йӑваланса хӗртӗнет, каҫхине кинора та ташӑра. Пӗр кимӗн 
те тумарӗ вӗт ҫу каҫа, урай та шӑлса тухмарӗ, хӑйӗн кӗпи- 
йӗмне те пӗрре тытса ҫумарӗ. Хӑш чухне Тарьене хӑйне 
хӗрхеннӗ пек пулсах калакалаттӑм:

— Ма, ара, ҫав Эллӑна пӗр ӗҫ те хушмастӑн, йывӑр 
вӗт-ха сана...

Анчах ун пек каланӑшӑн хамах лекетчӗ.
— Сан ӗҫ ҫук унта, ват ухмах! Ачи ахаль те вун пёр 

ҫул лӑш курмасӑр вӗренчӗ, унӑн нервисем те веҫ пӑсӑлса 
пӗтнӗ. Халь кантӑр ӗнтӗ, вӑй илтӗр, килте мён тумаллине 
эпӗ пӗтӗмпех хам тӑватӑп, ӗҫрен хӑракан ҫын мар! Эс ан 
хутшӑн кирлӗ мар ҫӗре!..

Мӗн калӑн ӗнтӗ ҫавӑн хыҫҫӑн? Анчах сисеттӗм эпӗ: 
кёпи-йӗмне те, урайне те Тарье эп килте ҫук чухне темле 
хӗрарӑмсене тара тытса ҫутаратчӗ, эп таврӑнҫан вара: ах,



ьшӑнтӑм, ах, пӗтӗм ҫан-ҫурӑм ыратать, тесе выртатчё. Атте 
кил-ҫуртне сутса тунӑ укҫа пулнӑ-ҫке-ха пирӗн...

Кӗр енне Эллӑпа пӗрле вӗренсе тухнӑ ҫамрӑксем унтал- 
ла-кунталла хускалма пуҫларӗҫ. Пӗрисем вӗренме каясшӑн 
тӑрӑшаҫҫӗ, теприсем ӗҫе вырнаҫасшӑн. Пирён килте — 
шӑпӑрт. Эп те, тарӑхни-мӗнӗпе, чӗнместӗп, мӗн тӑваҫҫӗ-ха 
кусем, тетӗп. Ҫитменйине, пирён хӗр аслӑ шкул ҫывӑхне те 
пыма пултарас ҫуккине пӗлсе тӑраттӑм та пӑшӑрхансах 
каймастӑм пит. Анчах амӑшӗпе хӗрӗ хӑнк та тумаҫҫӗ, 
ёмӗр-ӗмӗрех ҫапла пурӑнасшӑн пулас.

Юлашкинчен ҫапах та тӳсеймерӗм — пёрре, Элли килте 
ҫук чухне, хваттер алӑкне питӗрсех, Тарьепе сӑмах пуҫ- 
ларӑм.

— Ну, хаклӑ Дора Петровна, мён тӑвӑпӑр ёнтӗ 
малашне?

— Мӗн пирки калаҫатӑн ҫак эс?— ыйтрё вӑл.
— Хамӑрӑн хӗр ҫинчен калатӑп...
— Мӗн калаҫмӑлли пур ун ҫинчен?— тӗлӗннӗ пек пул- 

чӗ Тарье.— Чиперех пурӑнать-иҫ? Тав турра, ни чирле- 
мест, ни ячӗ пӑсӑлман... Тата мӗн кирлӗ сана?

— Ара, унран ҫын тӑвас пулать вӗт-ха!
— Вӑл халь те тискер кайӑк мар пуль? Пичӗ-куҫӗпе 

те, станӗпе те хитре, хуть малтан, хуть кайран пӑх — ытар- 
малла мар, пӗр тумлам шывпах ҫӑтса ямалла, теҫҫӗ ҫын- 
сем. Кашнинех тур патӑрччӗ ун пек пулма, ахальтен мар 
тантӑшӗсем пурте ӑмсанса кӗвӗҫеҫҫӗ ӑна...

— Ҫын хитре пулнипех унӑн хырӑмӗ тӑранмасть-ҫке! 
Ёҫлеме вырнаҫтарасчӗ ӑна ӑҫта та пулин. Хӑвах пӗлетӗн; 
унпа пӗрле вӗреннисенчен хӑшӗсем тӗрлӗ шкулсене кӗчӗҫ, 
кёрейменнисем ӗҫе вырнаҫрӗҫ, теприсем Печорӑпа Братск 
таранах кайса пӗтрӗҫ...

Эп ҫапла каласан, Тарье сасартӑк хӑйӗн пырне пысӑк 
пулӑ шӑмми тирӗнсе ларнӑ пекех чыхӑнса илчӗ.

— А-ав мӗн ҫинчен ҫӗр ҫывӑрмасӑр шухӑшласа пурӑ- 
натӑн иккен эсӗ!— терӗ вӑл унтан шӑл витӗр.— Сана пӗр- 
тен пёр ачу йӑлӑхтарса ҫитерчӗ, эппин? Эс ӑна, куҫран 
ҫухалтӑр тесе, килтен хӑваласа ярасшӑн, ҫапла-и?

Симӗс куҫӗсене ҫутӑлтарса, вӑл ман паталла утма пуҫ- 
ларӗ. Кунтан ырри нимех те пулас ҫуккине пӗлсе, вӑл ман 
ҫинелле пынӑ май эпӗ каялла чакма тытӑнтӑм...

— Уншӑн мар, эс чипер калаҫ-ха, хӑйӗн тӑван ачи ҫинӗ 
ҫӑкӑра кам шутлать, ӑна кам килтен хӑваласа яма 
тӑрӑшать?



— Мен тата апла пулсан, мӗн ҫитмест сана?!— ҫухӑр- 
са ячӗ Тарье.

— Калатӑп-ҫке ара, манӑн ӑна пӗр-пӗр ӗҫе хӑнӑхтарса 
хӑй тӗллӗн пурӑнма пултаракан, усӑллӑ ҫын тӑвас килет...

— Ахаль те пулнӑ ӗнтӗ, эс вӗрентмесӗрех! Ҫитет ӑна 
кун чухлӗ ҫын пулнипе! Ан хӑра, выҫсах вилмӗ, сан 
ҫӑкруна та нумаях ҫисе пурӑнмӗ. Унашкал сӑн-питпе ӑна 
пӗр-пӗр счетовод мар, генерал та, инженер та, даже писа
тель те антӑхса кайсах качча илме пултарать, пёлетён-и 
эс ҫавна, там писмен!..

Акӑ мӗнлерех план-программӑ пулнӑ иккен манӑн ыта- 
райми мӑшӑрӑн. Вӑл хамӑрӑн хӗре пысӑкрах укҫа илекен 
ҫын ӗнси ҫине лартса ярасси ҫинчен кӑна ӗмӗтленнӗ.

— Элла хӑй те ҫавӑн пек шутлать-и вара?— тарӑхса 
ыйтрӑм эпӗ.

— Хӗрӗ амӑшне ӑнланатех ёнтӗ!— татса хучӗ Тарье.— 
Мӗнле хӗрӗн ватта юлас килтӗр?

— Ну, хӑвӑрӑнне хӑвӑр пӗлӗр, эппин, анчах кайран- 
малтан мана ӳпкелешнӗ ан пултӑр,— ал султӑм эпӗ.

Ну... пурӑнатпӑр хайхискер. Нимӗнле улшӑнусем те 
ҫук пирӗн. Эп хам яланах ӗҫре, амӑшӗпе хӗрӗ — килте. Тем 
тӑваҫҫӗ вӗсем, пӗлместӗп. Анчах Элла кашни эрнере тенӗ 
пекех ҫӗнӗ модӑллӑ платьесем тӑхӑнса тухса кайни куҫа 
курӑнать. Приданӑй хатӗрлеҫҫӗ пулмалла.

Хӗле кӗрсен, пирӗн пата час-часах Володькӑ ятлӑ йӗкӗт 
ҫӳреме пуҫларӗ. Шкултан вӑл пирӗн Эллӑран пӗр ҫул мал- 
тан вӗренсе тухнӑччӗ. Ашшӗ ҫук унӑн, вӑрҫӑра вилнӗ, амӑ- 
шӗ — шкулти техничкӑ кӑна. Анчах ҫавӑн пек чухӑн ҫемье- 
сенчи ачасем луччӑ лайӑх вӗренеҫҫӗ. Ҫак Володькӑ та 
шкултан ылтӑн медальпех вӗренсе тухнӑ, анчах та ҫемьене 
пулӑшакан ҫук тесе, малалла вӗренме кайман, завода кӗне 
те виҫ-тӑват уйӑхранах пит ӑста слесарь-монтажник пулса 
тӑнӑ. Ҫав вӑхӑтрах хӑй политехнически института заочна 
вӗренме вырнаҫнӑ. Аван ача ӗнтӗ, каламалли те ҫук.

Ҫӳрет те ҫӳрет ҫакӑ. Сисетӗп ӗнтӗ — Эллӑна юратса 
пӑрахнӑ, ун ҫине яланах кушак ҫу ҫине пӑхнӑ пек пӑхать, 
тем парӗччӗ уншӑн. Анчах та ман примадоннӑсем — амӑ- 
шӗпе хӗрӗ те — ҫав качча арҫын вырӑнне те хумастчӗҫ пул
малла. Элли ялан епле те пулин тӑрӑхлама тӑрӑшатчӗ 
унтан, амӑшӗ пёрмай ӗҫ хушатчӗ.

— Эй, слесарь, пирӗн ҫавӑнта кран пӑсӑлма пуҫланӑ, 
юса-ха! Володькӑ, леш пӳлӗмре выключатель ӗҫлемест, 
тӳрлет-ха! Уборнӑйра шыв каймасть, тӗрӗсле-ха, мӗн унта?



Тепри пулсан, куншӑн ҫиленме те пӑхнӑ пулӗччӗ,— хӗр 
патне килнӗ вӗт-ха вӑл, уборнӑй ӗҫленипе ӗҫлеменнине тӗ- 
рӗслеме мар,— анчах Володя Тарье хушнисене хаваслан- 
сах, туххӑм тенӗ пек туса хуратчӗ. Пулас хуняма карчӑкне 
юрас килнӗ пуль ҫав!

Эллӑпа иккӗшӗ хӗлӗпех пӗрле ҫӳрерёҫ ӗнтӗ— кинона, 
театра, концертсене. Шатах каччин укҫипе. Володя ман 
хӗре пырса илсе тухса каять, кайран килех кӗртсе хӑва- 
рать, питӗ шутсӑр йӗркеллӗ. Эп ӗнтӗ кусен чӑнах та ӗҫсем 
ӑнса пыраҫҫӗ, тен, часах туй та тумалла пулать-и, тесе 
шутлама пуҫласаттӑм...

Ҫук, пулаймарӗ! Мӗншӗн, тетӗн-и?
Пӗтӗмпех ҫав эсремет фокстрочӗсемпе тангисем пӑсса 

хучӗҫ.
Ҫуркунне, йывӑҫсем пирвайхи ешёл ҫулҫӑсем кӑларса- 

нах, хулари паркра нимрен малтан танцплощадка кӗрлеме 
тытӑнать вӗт-ха, хула Совечӗ хӑйӗн хӗл каҫа хавшанӑ бюд- 
жетне тӗреклетме тӑрӑшать. Кашни каҫ, пӗр улт-ҫич сехет- 
сенчен пуҫласа ҫур ҫӗрчченех, унта ӗҫсӗр аптранӑ яшсемпе 
хӗрсем хӑйсен пушмак тӗпӗсемпе урай хӑмисене хыраҫҫӗ,—, 
чӑшӑл-чӑшӑл, йӑкӑш-йӑкӑш... Вӗсенчен нумайӑшне эсӗ 
ҫӑкӑр ан ҫитер те — ташлама пар!

Манӑн пӗртен пӗр хӗрӗм Элла та пуринчен ытла пуҫпа 
мар, урисемпе ӗҫлеме юратакан чӗрчунсен ӑраттинченех 
пулнӑ ҫав. Ташӑ площадки уҫсанах вӑл унта чупма тытӑн- 
нӑ... Малтанах вӑл хӑйӗнпе пӗрле Володьӑна та илсе кай- 
нӑ-мӗн, анчах лешин унта ҫурӑмӗпе карлӑка тӗкӗлесе кӑна 
тӑмалла пулнӑ — вӑл ташлама пӗлмен. Элла вара ытти 
каччӑсемпе ташланӑ — пӗринпе, тепринпе, пилёккӗмӗшӗпе, 
вуннӑмӗшӗпе,— Володя ҫав-ҫавах йӗтем юпи пек тӑнӑ. Х а
вах чухламалла: енчен те эс юратнӑ хӗре хӑвӑн умӑнтах 
урӑххисем ыталаса илсе ҫавӑраҫҫӗ, ташланӑ чух тата ӑна 
хӑлхаран пӑшӑлтатса тем калаҫҫӗ-тӗк, санӑн кӑмӑлу мӗнле- 
рех пулса кайӗ? Чӗрӳ мӗнле тӳсӗ?

Лешсем, ташӑ площадкинчи архарсем (архар тесе тис- 
кер такасене калаҫҫӗ, илтнӗ пуль...), ташласа пӗтерсен те 
Эллӑран хӑпасшӑнах пулман курӑнать. Унпа юнашар пыр
са тӑнӑ, ӑна киле ӑсатса ярасшӑн ҫулӑхнӑ... Паллах, Воло
дя чӗрине ку питё хытӑ пырса тивнӗ ӗнтӗ. Вара вӑл площад- 
кӑна ҫӳреме пач пӑрахнӑ.

Анчах Элла куншӑн ним чухлӗ те хуйхӑрман. Володя 
пек мар «чаплӑ» каччӑсем явӑнма тытӑннӑ ун тавра — 
леш-хайхисем, тӑрна ураллисем, асар-писер тӗрӗллӗ кӗпел-



лйсем, упӑтелле галстуклисем, ҫӳҫёсене араслан ҫилхи пек 
ӳстерсе янисем, янахёсем тавра басмачсенни пек сухал^ ҫи- 
тёнтернисем. Ну, стилягӑсем эппин, пижонсем, тёрлё-мёрлё 
жоржик-моржиксем, хӑйсем ниҫта ӗҫлемесӗр ашшё-амӑшӗ- 
сен енчӗкне ӗмсе пурӑнакансем, хальхи йышши сӑвӑссем!

Володя пирӗн пата киле пыма та пӑрахрӗ.
— Ма курӑнмасть ҫаз ача, таҫта урӑх хулана куҫса 

кайман-и вӑл?— юриех ыйтрӑм та пӗррехинче Эллӑран, 
вӑл тутисене мӑкӑртса, мӑртлатса ҫеҫ илчӗ:

— Эпӗ мӗн, унӑн хуралҫи мар пуль?
— Ара, эсир унпа туслӑччӗ те-ха...
— Тем тума кирлӗ пуль мана ун пек моммо!— тутисе

не тата ытларах мӑкӑртрӗ Элла.
— Мӗнле ӑнланмалла куна? Чӑвашла куҫарса кала-ха.
— Ну, ҫулламан пару, эппин.
— Мёншён ун пекех хаяррӑн тиркетён вара чип-чипер 

ҫынна?
— Ҫирём ҫула ҫитнӗ хӑй, анчах пёр ташӑ та чӗлмест •— 

ҫын-и вӑл?
— Эппин, эсир халӗ ҫынна вӑл урисене упӑтелле апла- 

капла кукӑртма пултарнине шута илсе кӑна хаклатӑр?!— 
ҫиленсе кайрӑм эпӗ.

— Культура вӑл, атте!— куҫӗсемпе мана пӗтерсе ху- 
раслах ҫунтарса илчӗ те Элла, ҫӗлен пек авкаланса, хул 
пуҫҫийӗсене вылятса тухса кайрӗ.

«Культура... культура...» янраса тӑчӗ ман хӑлхара.
Аҫтан шуйттанӗнчен, хӑш ҫӗршыври хупахсенчен килсе 

кёчӗ-ши пирӗн пата ку упӑте «культури»!— тарӑхса вӑрҫ- 
рӑм эп хам ӑшӑмра. Чӗре ыратсах кайрӗ манӑн, анчах те- 
пӗр виҫ-тӑват кунтан вӑл ҫурӑлса каяс патнех ҫитрӗ. 
Инфарктран ӑнсӑртран ҫеҫ хӑтӑлса юлтӑм пулмалла...

Шӑлпа аптраса ӳкнипе эпӗ ёҫ вӑхӑтӗнчех поликлиникӑ- 
на кайсаттӑм. Хайхи, шӑл кӑларттарса тухрӑм та, кино
театр енчен пёр мотороллер лӑкӑртатса хӑпарнине курах 
кайрӑм. Руле темле сап-сарӑ та сип-сиӗмс, куҫа йӑмӑхтар- 
малла ула-чӑла кӗске кӗпе тӑхӑннӑ стиляжкӑ тытса пы- 
рать, ун хыҫӗнче, ӑна пилӗкӗнчен ҫатӑрах ыталаса... ман 
хёр, ман Элла ларать! Тӳрех пӗтӗм ҫан-ҫурӑм ҫӳҫенсе 
илчӗ...

— Элла! Эллочка-а!— мён вӑй ҫитнё та-ран кӑшкӑртӑм 
эпӗ. Манӑн ӑна ҫав самантрах антарса хӑварас килчӗ. А н
чах вӑл мана курсанах пӗр самайтлӑха каччине ыталама



пӑрахса аллине ҫӗклерӗ те, пӳрнисене вёл-вӗл-вӗл хускатса 
илчӗ. Сывӑ пул, чипер юл, тени пулчӗ ӗнтӗ ку,..

Киле йӗп-йӗпе тарласа чупса ҫитрӗм.
— Хӗрӳ ӑҫта санӑн, пӗлетӗн-и?— тӳрех кӑшкӑртӑм 

Тарьене.
— Пӗлместӗп,— тет.— Нумай пулмасть ҫывӑрса тӑрса 

чей ӗҫкелерӗ те, тумланса тухса кайрӗ...
— Пӗлместӗн эппин! Анчах та эп пӗлетӗп! Кашкар 

тытса кайнӑ ӑна!
— Мӗнле кашкӑр? Ан лӑпӑртат, ухмах пуҫупа эс тем 

те калӑн... Ай ӑҫта та пулин черкке тӗлне пултӑн-и? Кил* 
ха, сывла-ха ман ҫине...

Ку вара мана тата ытларах тарӑхтарса ячӗ.
— Сан хӗре пӗр упӑте Етӗрне ҫулӗ тӑрӑх леш качака 

таки пек машинӑпа вӑрмана илсе кайрӗ, пӗлетӗн-и ҫавна, 
тухатмӑш?

— Илсе кайрӗ пулсан, мӗнех вара уншӑн?— хӑнк та 
тумарӗ Тарье.— Чечек пухма кайрӗҫ пуль, ҫамрӑксем чечек 
юратаҫҫӗ...

— Чечек, чечек!— сӗтел ҫине ҫапсах кӑшкӑртӑм эпӗ.— 
Пӗлетӗп эпӗ вӑл чечексене!.. Пӗлтӗр авӑ Малинкинсен хӗр- 
не те пёр прохвост ҫӑвӗпех ашшён «Москвичӗпе» катаччи 
чуптарчӗ-чуптарчӗ те, кайран хӗрӗ еплерех чечек илсе пычӗ 
амӑшӗ патне? Виҫӗ кило ҫурӑ туртнӑ терӗҫ унӑн чечёк ҫых- 
хийӗ! Паян кун та юрла-юрлах ҫӗклесе ҫӳрет авӑ: ачине-е, 
паппине... Шутсӑр лайӑх!

Эп ҫапла каланӑ хушӑра Тарье куҫӗсем чарӑлнӑҫемӗн 
чарӑлса пычӗҫ, тути хӗррисем кӑвакарса чётреме пуҫ- 
ларӗҫ...

— Эс мӗн, хӑвӑн хӗрне шанмастӑн-и, ӑна пӑсӑк ӑслӑ 
тесе шутлатӑн-и?— чашкӑрса илчё вал.-— Аҫта санӑн 
намӑс?!

— Эпӗ Эллӑна мар, леш упӑтине, ӑна лартса каяканнв 
шанмастӑп!— терӗм ӑна хирӗҫ.

— А н лӑпӑртат! Вилли пур енчен те питӗ йӗркеллӗ 
^ча, хӗре нихҫан та кӳрентерес ҫук вӑл!— парӑнмарӗ 
Тарье.

— Мӗн вилли? Кам вилли?— юриех ӑнланмӑш пул* 
тӑм эпё.

— Тем вилли мар, унӑн ячё ҫавӑн пек— Вилли!
— А  эс ӑҫтан пӗлетӗн ӑна?
— Хамӑн хӗр хыҫҫӑн ҫӳрекен каччӑна епле пӗлместӗп- 

ха вара? Эпӗ — амӑшӗ пуль?



—• Вӑл мӗн, нимӗҫ-и? Ун пек ятлӑ ҫынсене эпӗ вӑрҫӑ 
вӑхӑтӗнче тыткӑна лекнӗ фашистсем хушшинче ҫеҫ курнӑ.

— Мӗншӗн нимӗҫ пултӑр?— тӗлӗнчӗ Тарье.—-Пирӗн 
пек чӑвашах!

— Ма-ха вӑл, эппин, Вилли ятлӑ? Вилли... йытӑ бил
ли, сысна вилли... Тьху!

— Услап!—- тесе хучӗ Тарье.— Нимӗн те пӗлместӗн ҫав 
эсӗ. Ку ята каланӑ чух ударенине малти «и» ҫине лартас 
пулать. Ви-лли! Инделегентлӑ ҫамрӑксем хушшинче халӗ 
моди ҫапла: Ивансем хӑйсене Жан е Джон тетереҫҫӗ, 
Петӗрсем — Пьер е Педэр, Василисем — Вилли...

— Тарьесем ■— Дора, Еленӑсем — Элла,— мӑшкӑлласа 
илтӗм эпӗ.

— А  мён, япӑх-им? Ҫынсем Европӑран юласшӑн мар...
— Кам вара вӑл Васька-кот, ашшӗ-амӑшӗ кам унӑн? 

Аҫта ӗҫлеҫҫӗ?
— Ашшӗ ҫук, Вилли виҫ ҫулта чухнех тухса кайнӑ. 

Ухмах пулнӑ вӑл, пӗррехинче командировкӑран таврӑнсан 
арӑмӗн кравачӗ айӗнче такам пӑрахса хӑварнӑ ик-виҫ пирус 
тепӗ курнӑшӑнах уйрӑлнӑ.

— Тёрӗс тунӑ,— терӗм эпӗ.
— Амӑшӗ кинотеатрти буфетра ӗҫлет...
— Сӑра сутать, кӑпӑкран укҫа тӑвать-и?
—  Анрамасть пулмалла, пит лайӑх тумланать.
— Ачи хӑй ӑҫта ӗҫлет?
—- Ачи-и? Ачи спортсмен. Иртнӗ эрнере чушкӑлла 

выляса хулара пӗрремӗш вырӑн йышӑннӑ. Кунсӑр пуҫне 
тата — музыкант. Похороннӑй бюро ҫумӗнчи духовой op- 
кестрта ӗҫлет.

— Мӗнле инструментпа калать?
— Чи пысӑк параппанне ҫапать.
— Вӑйлӑ специальноҫ! Ха-ха!— кулса ятӑм эпӗ.— 

Кун пек специальноҫпа юрла-юрлах пурӑнмалла: пат, пат, 
параппан, ҫак параппан мён калать...

— Сана шӑл йӗрсе пултӑр!— ҫиленсе кайре Тарье.-— 
Эсӗ мён, ку чухне сан валли кӗрӳсем урамра йӑванса выр- 
таҫҫӗ, тетён-и? Ш ырас пулать вёсеие!

—• Урамра йӑванма памаҫҫӗ ҫав халь, тӳрех вытрезви- 
теле илсе каяҫҫӗ,— терӗм зпӗ куна хирӗҫ.

— Ку ун йышши мар, ку инделегенцӑ!— кашкӑрчӗ 
Тарье.— Эллочка валли кун пек упӑшка ҫаклатсан — тур- 
ра шёкёрчче!..



Ҫакӑн хыҫҫӑн вӑхӑт нумай та иртмерӗ, хайхи Васька- 
Вилли пирӗн пата киле ҫӳреме пуҫларӗ. Ирех, эпӗ ёҫе кай- 
нӑ-кайман пырса ларать те, Эллӑпа иккӗшӗ кунӗпех пате
фон аврине ҫавӑраҫҫӗ, йӑлӑхсан ҫак брандохлыст таҫтан 
сӗтӗрсе пынӑ ют ҫӗршыв журналӗсенчи картинкӑсене пӑхса 
лараҫҫӗ, унтан Тарье вӗсене апат ҫитерет те, иккӗшӗ мо
тороллер ҫине утланса хирелле, вӑрманалла вӗҫтереҫҫӗ... 
Хӑш чух, ытла каҫа юлса таврӑнсан, каччи пирӗн патрах 
ҫывӑратчӗ. Кӳршӗсем пирӗнтен: «Эсир кӗрӳ кӗртнӗ мар-и 
ҫав?»— тесех ыйтма пуҫларӗҫ. Аван та мар ӗнтӗ, хӗр пир
ки лайӑх мар ят тухма пултарать, анчах ман Тарье ӑна- 
кӑна пӑхса тӑмарӗ, ҫав услапа ытларах та ытларах хамӑр 
еннелле ҫавӑрма тӑрӑшни сисӗнчӗ.

Эпӗ хам вара, тӗрӗссипех.калатӑп, ӑна тӳсме пултарай- 
мастӑм. Сӑнӗ-пуҫӗ те, тумланнй те, йӑли-манерӗсем те тем- 
ле йӗрӗнмеллеччӗ унӑн, йӗркеллӗ этемсен пек марччӗ...

Пӗррехинче эпӗ ҫак упӑте телефонпа калаҫнине илтрӗм. 
Ёҫрен таврӑнсан пӗчёк пӳлёмри диван ҫине кӗрсе выртсат- 
тӑм та, вӗсем эпӗ килнине пӗлмен. Тарье те таҫта тухса 
кайнӑ-мӗн. Васька-Вилли трубкӑна тытрӗ те малтан хӑйне 
кирлӗ телефон номерне каларӗ, унтан вара тем шуйттанла 
чӗлхепе калаҫма тытӑнчӗ:

— Хэлло, монсиньор! Звоню от чувихи. Предки в рас
ходе. Хиляй до нашей хаты! Захвати свою кобру. По
швыряемся по тракту, а там кирнем. Законно!

Нимён те ӑнланмарӑм! Вёсен, ҫав ӗҫсӗр аптранӑ стиля- 
гӑсен, хӑйсен упӑтелле «чёлхи» пур иккен, ӑна эпӗ кайран, 
ҫак эсрелӗ пирӗк пата пурӑнмаллипех куҫсан тин кӑш- 
тах чухлакан пултӑм. Ҫынна вӗсем «чувак», «чувиха» теҫ- 
ҫӗ, «хиляй»— кил, «прошвырнемся»— каяр, вӗҫтерер, тени 
пулать, ашшӗ-амӑшӗсене «предки» теҫҫӗ, тата ытти те, 
темӗн те пӗр. Хӑсӑк тухать вёсем хӑйсем хушшинче мёнле- 
рех калаҫнине итлесенЬ.

Ҫёр хут та каларӑм пуль Тарьене: пӑрахтар Эллӑна 
ҫак гориллӑпа ҫӳреме, ним ырри те пулмасть акӑ кунтан, 
пурнӑҫ тумалли ҫын мар вал, халех чарас пулать, кая юл- 
сан каю шӑтма пултарать... Эсӗ — амӑшӗ, хёрсем амӑшӗ- 
сене ытларах итлеҫҫӗ, калаҫ-ха эс унпа лайӑхрах, ӑнлантар, 
тетӗп. Ҫук, усси пулмарӗ вӗт, хӑлхана та чикмерӗ ман 
оӑмахсене, эсремет пуҫӗ!

Кайран вара...
Кайран чӑнах та кэю шӑтрӗ. ,
Кӗр енне пирӗн хӗр темскер чирленӗ пек пулнӑччӗ,



виҫ-тӑват кун килтен тухмарӗ. Пӗр каҫхине, эпир ҫыварма 
выртнӑччӗ ӗнтӗ, сасартӑк чӳречерен шан-шан-шан! тутар- 
чӗҫ. Тарье ҫенёке тухса уҫрё те — пӳлӗме пӗр кӗтӳ стилягӑ 
кӗрсе тӑчӗ. Пурте ӳсӗр. Малта — пирӗн «кил тусӗ» Вась
ка. Куҫӗ-пуҫӗ арканса кайнӑ ӗнтӗ. Эпир паян менелникре 
ыр куртӑмӑр, Элла унта пырайман пирки халӗ ӑна киле 
килсе хӑналама шутларӑмӑр, тет. У^ччен те пулмасть, пир- 
тен ыйтмасӑр-тумасӑрах, ҫаксем малалла иртрӗҫ, сӗтел ҫине 
бутылкӑсем кӑларса лартрӗҫ, тӳрех такам пӑлхатнӑ хур 
аҫисем пек шавлама пуҫларӗҫ, иккӗн-виҫҫӗн Элла пӳлӗмне 
кӗрсе кайрӗҫ, пӗри гитарӑ тытса юрлама тапратрӗ.

Пуҫланчӗ вара акӑш-макӑш ахӑр самана! Ёҫеҫҫё, юрлаҫ- 
ҫӗ, ташлама хӑтланаҫҫӗ... Пёр вун пилӗк минут хушшинче 
хваттертен чӑн-чӑн хупах пулса тӑчӗ.

Анчах ку тата нимӗн те марччё-ха, тӳссе ирттерсе яма 
та пулатчӗ-и, тен. Темшӗн-ҫке, пӗлместӗп, сасартӑк ҫапӑҫу 
пуҫланса кайрӗ вӗсем хушшинче. Тытӑнчёҫ пёр-пӗрин ҫине 
сикме, пӗр-пӗрине тӳнккеме, капӑр кӗписене ҫурма, вӑрӑм 
ҫӳҫӗсене тӑпӑлтарма — ним майӗ ҫук вӗт!.. Чарас — чарса 
ҫитерес ҫук, патне пыма та хӑрамалла тата — хӑвнах шак- 
каса хурёҫ: чышкисем ыратакан пулсан, стакансем, бутыл- 
кӑсем хута кайрӗҫ, унтан вазасем, чечек куршакӗсем... Тур 
ҫырлах! Тахӑшӗ вӑркӑнтарнӑ коньяк бутылки трюмона 
шӑп варринчен пырса лексе чӑнкӑр-р! тутарчӗ, унтан ха- 
рӑсах икӗ чӳрече ванчӗ. Ним тума та ҫук, часрах милицие 
шӑнкӑравларӑм— килёр, ҫӑлӑр!

Пурне те пырса тиесе кайрӗҫ вара. Уралсан та киле 
яман, пурне те вун пилёкшер талӑк панӑ.

Ирхине Тарье ик витре тӑп-тулли кантӑк ванчӑкӗ кӑ- 
ларса пӑрахрӗ -— трюмо юлашки, вазӑсем,^ тарелкӑсем... 
Хӑй нимӗн те чӗнмест.

— Суда паратӑп,— терӗм апё.
—> Кама?— шӑтарас пек пӑхрё ман ҫине Тарье.
— Кама пултӑр? Сирён ытарайми упатене! Вӑл ертсе 

килчё вёт хӑйӗн зондер-командине. Сахалтан та пӗр ике 
пин шыоаса илетӗп!

— Памастӑн!— алдинчи щеткипе урайне так! чышрё 
вал.

■ — Мӗншӗн памастӑп пулать? Халех, паянах заявлени 
ҫыратӑп.

— Ҫырмастӑн! Ҫырма мар, никама та пёр сӑмах та 
каламастӑн, мёншӗн тесен...— Тарье васкасах Элла пӳдӗ- 
мӗн алӑкне кайса хупрё те ман ҫывӑхах пырса тачӗ.— Мӗн-



шӗн тесен Вилли халь.,. санӑн мӑнукӑн ашшӗ! Анлана- 
тӑн-и?

— Мё-ён? Мӗнле мӑнук?! Мӗн лӑпӑртататӑн эс, вилме 
маннӑскер?—■ пӑшӑлтатса илтӗм эпӗ. Хамӑн куҫсем ҫав са- 
мантрах хуралса килчӗҫ, чёре ҫӗҫӗпе яшлаттарнӑ пекырат- 
са кайрӗ.

— Ҫапла ҫав,— терӗ Тарье ним хумханмасӑр,— халь 
тин ӗнтӗ каюра пек каялла тапмалли ҫук! Пирӗн Элла 
йывӑр ҫын пулнӑ. Виҫҫёмёш уйӑх...

Эп пукан ҫине лак! лартӑм. Умри пёр Тарье виҫ-тӑват 
Тарье пек курӑнса кайрӗ. Ал-урара пӗр вӑй та юлмарӗ, 
пуҫ ҫаврӑнма пуҫларӗ.

— Вӗри ҫӗлен эсӗ, ача пуҫне ҫисе ятӑн-ятӑнах пулать! 
Ылханатӑп сана, нихҫан та каҫармастӑп куншӑн!— теме 
ҫеҫ пултартӑм.

...Анчах ылхан — ан ылхан, пулни пулнах ёнтӗ. Леш 
шуйттанӗ вун пилӗк талӑк ларса тухсанах, Тарье ӑна хамӑр 
пата сӗтёрсе пычӗ.

— Спаҫҫипӑ кала — ҫыннин кӑмӑлӗ лайӑх, килме ки- 
лёшрӗ, атту вӗт кун пек чух теприсем хӳри вӗҫне ҫеҫ кӑ- 
тартса хӑвараҫҫӗ. Телейлӗ пултӑмӑр эпир!— ҫине тӑрсах 
ӑнлантарма тӑрӑшрӗ Тарье.

— Мӗн каласси пур, этем шутсӑр телей мар-и!— терӗм 
эпӗ.

Ну, туй та турӑмӑр вара. Хӑнасем пычёҫ, юрларӗҫ, 
ташларӗҫ. Анчах манӑн макӑрас килчё. Савӑнмалли Нимӗн 
те пулас ҫуккине пётӗм чёрепех туйрӑм ҫав. Йӑнӑшман 

_ эпё...
Кун иртет те ҫӗр иртет, вӑхӑт шӑвать — эрне, уйӑх.
Аякран пӑхсан, чиперех пурӑнатпӑр пек. Ир тӑрат- 

пӑр — апат ҫиетпӗр, эпё ёҫе тухса каятӑп, таврӑнсан — кал- 
лех сӗтел хушшинче ларатпӑр, каҫхине ман хӗрпе ытарай- 
ми кёрӳ уҫӑлса ҫӳреҫҫӗ, кинона каяҫҫё, хӑш чух хӑнара 
пулаҫҫӗ... Васьки кӑнтӑрла тек ҫапкаланса ҫӳрет — ӑҫта 
футболла выляҫҫё, ӑҫта боксерсем пёр-пёрине тупелеҫҫӗ, 
мотоциклистсем ӑмӑртаҫҫӗ... Е  тата хӑйӗн хӑлтӑр-халтӑр 
мотороллерне сӳтсе пӑрахать те кунӗ-кунепе унпа чакала- 
нать. Ҫимелӗх укҫа ёҫлесе тупасси ҫинчен шухӑш та ҫук. 
Анчах ҫиессе хӑй лаша пек ҫиет — яшкийе яланах икшер 
тарелкӑ, катлет-мён шаритленӗ пулсан — пиллӗкрен кая 
мар хыпать. Эпё ҫак тарана ҫитсе те ҫавӑн пек нумай ҫие- 
кен ҫын курманччӗ! Тиркеме пӑхать тата — сӗтел хушшин- 
чен тӑраннипе какӑра-какӑра тухать те: «Паян апат ытла

вашнах пулайман, ашне ытларах ямалла мӗн»,— тесе 
хурать тепӗр чух.

Ку ҫеҫ те мар-ха. Малтан вӑл хӑйне майлӑ капӑр ҫӳ- 
ренӗ пек курӑнатчӗ, анчах хӑйӗн йёмӗ те пӗрре кӑна иккен, 
пушмакӗ те пӗр мӑшӑр ҫеҫ, кӗпи те иккӗ анчах, сивӗрех 
ҫанталӑкра тӑхӑнма путлӗ тумтирӗ те ҫук! Ман Тарьен 
ирӗксӗрех тумлантарма тиврӗ ҫакна — ӑна та илсе парать, 
кӑна та. Ҫакӑншӑн кӑмӑлсӑрланса Тарьене пӗр-иккӗ кала- 
рӑм та, вӑл каллех сиксе ӳкрӗ ман ҫине:

— Епле тумлантарас мар-ха ӑна, хамӑр ҫын вӗт! Ҫӗ- 
тӗк-ҫатӑк ҫӳретсен хамӑрах намӑс пулать! Кам кӗрӳшӗ? 
Ҫавсен! теҫҫӗ-иҫ?

— Ҫынсенчен намӑс пуласран, унӑн хӑйӗн ӗҫлемелле 
пуль? йӗмлӗх укҫа ӗҫлесе тупайман арҫын -— арҫын-и 
вӑл?— хирӗҫлерӗм эпӗ.

— Еҫлӗ-ха, ан васка! Ш ырать вӗт-ха ӗҫне. Ёнер те 
цирка кайса килчӗ — унта ташлакан упасене тӑрантара- 
канни кирлӗ, тет...

Анчах пирӗн геройӑн циркри упасем патне кӗресси те 
пулмарӗ,— шутламан та вӑл ӗҫе кӗме!— ун вырӑнне вӑл 
пире урӑхла «цирксем» кӑтартма тытӑнчӗ. Элла ӗнтӗ йы- 
вӑрлансанах пычӗ те питех тухса ҫӳреймерӗ, лешӗ вара 
кун каҫа таҫта ҫапкаланса ҫӳренӗ хыҫҫӑн кашнинчех хӗрӗн- 
кӗ таврӑнма пуҫларӗ. Килет, кавлет-кавлет те ҫывӑрма 
выртать — чӳрече кантӑкӗсем чӗтренмелле харлаттарать... 
Унтан, пӗррехинче, вуҫех те киле таврӑнмарӗ. Ирхине вы- 
трезвительрен шӑнкӑравларӗҫ — сирӗн кӗрӳ кунта, штраф 
тӳлеме укҫа илсе килӗр, унсӑрӑн кӑларса ямастпӑр! теҫҫӗ. 
Эпӗ вырӑнтан та хускалмарӑм, анчахчТарье ҫав самантрах 
ӑна «ҫӑлма» тухса вӑркӑнчӗ...

Тепӗр эрнерен лешӗ татах ҫакӑи пек «номер» туса кӑ- 
тартрӗ. Тарье каллех чупрӗ ӑна хӑтарма. Ак хайхи! Кул
лен кун хакланса пырать пирӗн кӗрӳ тени! Тӑрантар ӑна, 
тумлантар, ҫийӗнчен тата уншӑн вытрезвителе кая-кая 
тӳле!..

Хальхинче тӳсеймерём, ҫакӑн амӑшӗ патне кайрӑм. Чар 
ачуна, ятла пӗрре, тетёп. Анчах амӑшӗ сӑрланӑ тутисене 
мӑкӑртрӗ, самӑр хул пуҫҫийӗсене вылятса илчӗ те:

— Тӗлӗнетёп, ма пӑшӑрханатӑр эсир кун пекех! Мӗнех 
тунӑ вара ман ывӑл? Ҫын вӗлермен, магазин ҫаратман... 
Ҫамрӑк ҫын пӗр-ик хут вытрезвителе кайса ҫӗр выртни 
ниме те пӗлтермест пуль вӑл, унта сахал ҫын пулать-и?— 
тесе хучӗ.



Ак сана амӑшӗ! Ывӑлӗ шпанана тухса кайнӑшӑн пӗртте 
кулянас шут ҫук унӑн, ӑнах тӳрре кӑларасшӑн!..

— Эс ун пек шутлатӑн пулсан, тепринче вытрезвителе 
ху кайса укҫа тӳлесе ил ывӑлна, тек эпӗ пёр пус та памас- 
тӑп уншӑн!— тарӑхса каласа тӑкрӑм эпӗ.

—Ну, ку вара айванла калаҫу,— кулса илчӗ вӑл мана 
хирӗҫ.— Халь тин вӑл ман ывӑл мар ӗнтӗ, сирӗн! Эсир 
ӑна манран хӑвӑр илсе кайрӑр, сире кӗрӳ кирлӗ пулнӑ вӗт... 
Ҫавӑнпа та ыр курӑр ӗнтӗ унпа пурӑнса!

Тек ку тӑрри шӑтӑк хӗрарӑмпа калаҫҫа та тӑмарӑм, ал 
султӑм та тухса кайрӑм. Ҫавӑнтан вара ун патне ура та 
ярса пусман. Анчах та хӑй эпӗ унпа мӗн ҫинчен калаҫнине 
ывӑлне каласа панӑ иккен. Лешё мана кун ҫинчен часах, 
тепре ӗҫсе таврӑнсанах аса илтерчӗ:

— Жалобӑсем парса ҫӳретӗн, эппин, ват сӑс? Эс тата 
милицине ҫырса пар ман ҫинчен, анчах та асту — малта- 
нах асӑрхаттаратӑп — пӗр шӑл та хӑвармастӑп вара!— терӗ 
те, хӑйӗн ҫур пӑт пуканӗ пек чышкине ман пит патнех илсе 
пырса ҫавӑркаласа кӑтартрӗ...

А к хайхи епле пурнӑҫ пуҫланчӗ манӑн! Хам килтех, эп 
тӑрантарса пурӑнакан этемех хӑратма тытӑнчӗ!..

Ҫакӑн хыҫҫӑн эпӗ унпа вуҫех калаҫма пӑрахрӑм. Тарье 
те тек-текех ассӑн сывласа ахлататчӗ, хӑй ухмаххипе киле 
епле эсреле илсе килнине тинех ӑнланма пуҫларӗ курӑнать. 
Эллӑн та куҫӗсем час-часах хӗп-хӗрлӗ пулатчӗҫ — вӑрттӑн 
макӑратчӗ пулмалла.

Анчах кӗрӳ тени ҫав-ҫавах ним хуйхи-суйхисӗр пурӑн- 
чӗ. Хуть те хӑҫан та хаваслӑ, темле этем ӑнланмалла мар 
юрӑсем юрлать... Унтан пӗррехинче тӗлӗнтерсех пӑрахрӗ: 
эп ёҫрен таврӑнсаттӑм кӑна, вӑл таҪтан ҫаврӑнса ҫитрӗ те, 
пысӑк сумкӑран икӗ кӗленче шампански эрех, ҫимеллисем, 
канфет коробкисем кӑларса сӗтел ҫине купаларӗ.

— Атьӑр-ха, пӗчӗк праҫник тӑватпӑр...— терӗ хӑй, 
пырне шаклатса илсе.

— Мён ятпа-ши тата ку?— хӑюсӑртараххӑн ыйтрё 
Тарье.

— Эп лайӑх ӗҫе вырнаҫнӑ ятпа!— пӗҫҫине ҫапса илчӗ 
кёрӳ.— Ырантан пуҫласа эпӗ музыкӑ магазинӗн агенчё, 
халӑх хушшинче культурӑллӑ таварсем сарса ҫӳрекенни 
пулатӑп. Малтанлӑха аванс пачӗҫ...

— Таса ӗҫ ӗнтӗ ку... Ш алу мӗн чухлӗ хураҫҫё вара?
— Ҫирӗп оклад ҫук. Комиссионнӑй илетӗн, процент. 

Хам тӑрӑшса ӗҫлесен, укҫа айнех пулма пулать!



— Тем пекехчӗ, тем пекехчӗ, атту укҫа пӗтрё ӗнтӗ 
пирӗн. Часах ҫемйи те пысӑкланать...

Эп калаҫӑва хутшӑнмарӑм, анчах сӗтел хушшине ларма 
хирӗҫ пулмарӑм — пӗрре ыррине курас хуть хаклӑ кӗрӳ- 
рен!— терӗм.

Ҫакан хыҫҫӑн Васька-Вилли чӑнах та час-часах киле 
укҫа илсе пыма пуҫларӗ. Элла валли япаласем те туянка- 
лать. Тарье ӗнтӗ ҫунатлансах кайрӗ — унӑн кӗрӳшӗ ёҫлет 
вӗт-ха! Эп те питех пӑшӑрханмарӑм халь. Пӗр-икӗ уйӑх 
ытла иртрӗ ҫапла. Пурнӑҫ йӗркене кӗнӗ пекех туйӑнчӗ...

Анчах та эпӗ, ват ухмах, тӳсме ҫук хытӑ йӑнӑшнӑ 
иккен! Анланман, тавҫӑрса илмен Элла упӑшки укҫа епле 
майпа тупнине. Кайран тин... Ну, йӗркипе калас-тӑк, ҫапла 
пулчӗ: Эллӑн ҫуратмалли вӑхӑчӗ ҫитнипе ӑна больницӑна 
ӑсатсан, тепӗр каҫхинех пирӗн ытарайми кӗрӳ темле пысӑк 
чӑматан йӑтса, вил ӳсӗр таврӑнчӗ.

— Мӗнле чӑматан ку? Аҫтан илсе килтӗн?— хӑрарах 
ыйтрӗ ӑна алӑк уҫса кӗртнӗ Тарье. Унтан ҫав чӑматана 
ҫӗклесе пӑхрӗ те хӑрасах кайрӗ пулмалла.— Эсӗ мӗн, чул 
тултарнӑ-и кунта? Ытла та йывӑр-ҫке? Кай, ырӑ япала 
мар пуль ку...— терӗ.

— Хуп шӑршлӑ ҫӑварна, санӑн ӗҫ ҫук унта!— пӗррех 
хӑмсарчӗ ӑна Васька.— Асту, катлет тӑватӑп!..— Унтан 
кравать патне аран-аран сулкаланса ҫитсе, хывӑнмасӑрах 
ун урлӑ выртрӗ те тӳрех харлаттарса ҫывӑрса кайрӗ.

Ирхине, тул ҫутӑлнӑ-ҫутӑлман, тата хӑрушӑрах япала 
пулчӗ: пирӗн пата кӗтмен ҫёртен уголовнӑй розыскри ҫын- 
сем пырса хӑйсен докуменчӗсене кӑтартрёҫ те малтан ҫав 
кӗрӳ тенӗ шуйттана силле-силле вӑратрӗҫ, унтан пӗтӗм 
хваттерӗпех ухтарса тухрёҫ. Васька ^ӗрле ҫёклесе пынӑ 
чӑматана уҫсан, ун ӑшӗнче ҫӗр ытла килте тунӑ иатефон 
пластинкисем тупрӗҫ...

— Ҫакна шыранӑ та эпир,— терӗ пирӗн пата пынисен- 
чен пӗри.— Пӑхӑр-ха, мён чухлё кунта... пирӗн ҫамрӑксен 
шухӑш-кӑмӑлне пӑсмалли япала: рок-н-ролӗ, буги-вуги...
океан леш енчи лапра1

— Чимӗр-ха, вӑл пирӗн музыкӑ магазинёнче ёҫдет 
вӗт-ха, ӑна яланах унтан сутма параҫҫё...— хута кӗме тӑчӗ 
сиксе чӗтрекен Тарье.

— Тӗрӗс мар ку, сирӗн кёрӳ ниҫта та ӗҫл^мен вӑл, 
сире ахаль улталаса пурӑннӑ,— терӗ розыск ҫынни.— Тё- 
рӗссипе в ӑл — хулари спекулянтсен шайкин утаманӗ пул-



нӑ, паразит! Эпир ӑна чылайранпа сӑнаса пурӑннӑ ӗнтӗ. 
Халь акӑ тинех лекрё пирён алла...

Эпир ҫӑварсене карсах пӑрахрӑмӑр...
Ну, паллах ӗнтӗ, ҫав «музыка чӑматанӗпе» пӗрле ӑна 

хӑйне те илсе тухса кайрӗҫ. Тарье ӳлесех макарчё, анчах 
эп савӑнтӑм. Тепӗр ик-виҫ эрнерен суд пулчё. Пёр вуннӑн 
ларнӑ, тет, вӗсем айӑпланакансен хытӑ тенкелӗ ҫинче. Пур- 
те пирӗн хаклӑ кӗрӳ пекех ниҫта ӗҫлемен ҫапкаланчӑксем, 
хайхи «пурнӑҫа ҫунтарса пурӑнакансем» пулнӑ, тет. Хӑйӗн 
кӗрӳшне ҫӑлма Тарье адвокат та тытнӑ иккен те — усси 
пулман, турра шӗкӗр, ҫӗнӗ Указ тӑрӑх пилӗк ҫуллӑха шап- 
латтарса хунӑ! Вара ҫийӗнчех кунтан ытла ҫывӑхах мар 
вырӑнсене илсе кайнӑ, тет.

...Конон Иванч ҫӑмӑллӑн сывласа илчӗ.
— Паҫӑрах каларӑм-ҫке сана: юрать, саккунӗсем лайӑх 

пирӗн,— терӗ вӑл юлашкинчен.— Атту пулсан тата тем 
курмаллаччӗ-ха, тата тем хака кайса ларатчӗ вӑл кӗрӳ. 
Халь ӗнтӗ лӑпкӑнах пурӑнатӑп. Питӗ лайӑх!



ТАРАХМАСАР АРА!

Х ё ВЕЛ  Х Ё РЕ Л С Е  тухайман-ха...
Ҫапла ҫырнӑччӗ пер поэт, хӑйӗн сӑввине нимрен пуҫ- 

лама аптраса. Эпӗ те хамӑн калавӑма ҫав сӑмахсемпе пуд- 
лас, терӗм. Виҫӗ сӑмах илнӗшӗнех поэт чухӑнланса юлмӗ, 
хама та литература вӑрри, плагиатор ятнех памӗҫ-ха, тен. 
Тепӗр чух ман пек ахаль ҫынсем мар, хӑш-пӗр наукӑ 
кандидачӗсем те урӑх авторсем ҫырнисене ют ҫын ани ҫин- 
чен пӑрҫа вӑрланӑ пек ҫӗклемӗ-ҫӗклемӗпе тӑпӑлтараҫҫӗ те, 
ҫапах нимӗн те пулмасть — пур пӗрех наукӑ ялавне ҫултен 
ҫӳле ҫӗклесе пыракансен шутёнче тӑраҫҫӗ! Эпӗ те аптра- 
мап-ха, тетӗп.



Ҫапла, хӗвёл херелсе тухайман-ха, анчах автобус етан- 
цинче халӑх туп-тулли. Пурте таҫта кайма хатӗрленнӗ,— 
кашнин хӑйӗн ӗҫӗ ӗнтӗ, хӑйӗн нуши,— билет сутма пуҫлас- 
са кӗтеҫҫӗ. Паллах, кашни хӑйне май кӗтет: хӑшӗ кассӑ 
павильонне хул пуҫҫипе тӗкӗленӗ, хӑшӗ кӑшт аяккарах тӑр- 
са ирхи ырӑ сывлӑша йӳҫӗ чӗлӗм тӗтӗмӗпе варалать, 
хӑшӗ-пӗри мӑн ҫӑраҫҫипе питӗрнӗ буфет алӑкӗ патне кайса 
кӑмӑлсӑрлланса килет, теприсем тата унта-кунта чӗрӗп пек 
хутланнӑ та ҫав тери тутлӑн ҫывӑраҫҫӗ.

Акӑ, симӗс решетке ҫумӗнчи хыҫлӑ сак ҫине виҫв 
инке — ытлашши ҫамрӑках та мар, тиркемеллех ватӑ та 
мар хӑйсем — питӗ меллӗ вырнаҫнӑ та, килти тӳшек ҫинче 
выртнӑ пекех «хуп туртаҫҫӗ». Тӗлӗк те кураҫҫӗ пулмалла 
мӑнтарӑнсем: пӗри, пуҫӗнчи cap тутӑрне майралла ҫавӑрса 
ҫыхнӑскер, вӑхӑтран вӑхӑта йӑл та йӑл кулкаласа илет — 
ахӑртнех, килте юлнӑ ытарайми ачисене курать пулмалла; 
тепри, шурӑ тутӑрли, мӑкӑр-мӑкӑр тӑвать те чышкипе юна- 
са илет... Ку ӗнтӗ, тем тесен те, упӑшкине курать. Хӑй 
килтен тухса кайнӑ-кайман упӑшки ӗҫсе лартнӑ пек туйӑ- 
нать пуль-ха ӑна. Виҫҫӗмӗшӗн ним хуйхи те ҫук пулмалла, 
вӑл пуҫне сак хыҫнелле янӑ та ҫӑварне карсах пӑрахнӑ 
ӑнсӑртран вӗҫсе иртекен сала кайӑк мар, хура курак та 
кӗрсе каймалла!

Билет сутакан кассӑ уҫӑличчен вӑхӑт чылай-ха, ҫавӑн- 
па та халлӗхе кунта нимӗнле шӑв-шав та, тӗрткелешӳ те 
ҫук, пӗтӗмпех мирлӗ те лӑпкӑ. Ҫавӑнпа та ҫак виҫӗ инке те 
вӑранмаҫҫӗ. Ҫывӑрччӑрах ара, кама мӗн ӗҫ? Тен, вӗсем 
инҫетрен танккаса килнӗ, ывӑннӑ пулӗ. Канччӑр-иҫ, хӑйсен 
кӑмӑлӗ туличченех харлаттарччӑр!

Анчах та нумаях ыр курмалла пулмарӗ ҫав виҫӗ инкен. 
Таҫтан хӑяматӗнчен-ҫке, вёсен умне пӗр хӗрӗхелле ҫитнӗ 
арҫын пырса тӑчӗ. Тумланасса начарах тумланман хӑй, 
хальхи укҫапа шутласан, пӗр вӑтӑр тенкӗ таракан костюм 
тӑхӑннӑ, пушмакпа, картуспа. Чӑн та ӗнтӗ, костюм тенийӗ 
питӗ шутсӑр лутӑрканса, вараланса пӗтнё, пушмакӗсем 
иккёшӗ те «ҫӑварне карнӑ», ури пӳрнисем шӑкӑриех курӑнаҫ- 
ҫӗ, картусӗ мӗн тёслӗ пулнине пысӑклатса кӑтартакан кантӑк 
витӗр пӑхсан та уйӑрса илес ҫук. Ш атра пичӗ хӗп-хӗрлӗ 
шӑртпа хупланнӑ, кӑвак куҫӗсем пӑтранчӑк шыв кулленче- 
кӗсем пек курӑнаҫҫӗ. Пӗр сӑмахпа каласан, питӗ илемлӗ 
арҫын, хуть те халех музее кайса пар е милицие ӑсат!

Ҫак этем ӗренки сак ҫинче тутлӑн ҫывӑрса ларакан ин- 
кесем тӗлне ҫитсе чарӑнчӗ те, малтан такамран хӑранӑ пек



енчен енне пӑхкаласа илчӗ, унтан, инкесем патнерех пырса, 
икӗ хутчен самаях хыттӑн:

— Кӑххӑм! кӑххӑм!— терӗ.
Инкесем илтмерӗҫ пулмалла, малтанхи пекех тӗлӗксем 

курса ларчӗҫ. Этем тата хытӑрах ӳсӗрчӗ:
— Кыххым!..
Ҫакӑ вара хӗрарӑмсемшӗн «подъём!» тесе кӑшкӑрнӑ пе

кех пулчӗ, вӗсем виҫҫӗшӗ те пӗр харӑсах шарт1 вӑранса 
кайрӗҫ те, хӑйсем умӗнче ытлашши шанмаллах мар тӗслӗ 
кӗлетке тӑнине курса, йӑпӑр-япӑр кӗсйисене, хӗвӗсене хы- 
пашлама, укҫи-тенкине тӗрӗслеме тытӑнчӗҫ. Хӑйсем ҫав 
вӑхӑтрах палламан ҫынна куҫӗсемпе пӑраларӗҫ.

— Ан хӑрӑр, ырӑ аппасем,— терё лутӑрканчӑк ҫын 
макӑрса ярас пек, хӗрарӑмсем мен пирки ӑшталаннине 
курса,— эп ун йышши ҫын мар... Эп хам хурлӑха лекнӗ 
ҫын, мана хама ҫаратрёҫ... Ним тума аптраса ҫӳретӗп халь 
ҫавӑн пирки! Хуть те ҫакӑнса вил!

— Мӗн пулчӗ ара ун пекех?— пуринчен малтарахран 
ыйтрӗ cap тутӑрли, хӗвӗнчи укҫине шаларах чиксе.

— Кӗҫӗр ҫӗрӗпе ҫывӑраимарӑм...— тата хурлӑхлӑрах 
калама тытӑнчӗ хайхи кӗлетке, таҫта аяккалла пӑхса.— Эпӗ 
больницӑра пит нумай выртрӑм, язвӑ шелуткӑ пирки виҫӗ 
хут операци турӗҫ... Чут вилсе каяттӑм, сӑпаҫҫип тухтӑр- 
сене — ҫӑлчӗҫ, ачасене тӑлӑха хӑвармарӗҫ! Ачисем манӑн 
ҫиччӗ, пӗринчен тепри пӗчёкрех, сӗтел хушшине ларсан 
диаграм пек курӑнаҫҫӗ... Ёнер, хайхискер, комисси пӑхрӗ 
м ана— виҫӗ профессор, ултӑ тухтӑр, фершӑлсен шучӗ те 
ҫук. Ну, сывалнӑ эсӗ, Иванов юлташ, халь ӗнтӗ киле кайма 
та пултаратӑн, терӗҫ. Ҫул ҫине кайма ҫавӑнтах вунӑ тенкӗ 
тыттарчӗҫ, кив укҫапа шутласан ҫӗр тенкӗ вӗт вӑл! Питӗ 
хӗпӗртерӗм, часрах автобус ҫине лартӑм та вокзала вӗҫтер- 
тӗм, анчах кассӑ умне пырса тӑрсан алла кӗсъене чиксе 
пӑхрӑм та — кайсах ӳкеттём...

— Укҫине вӑрламан пулӗ те?!— хыпӑнса ӳкрӗ инкесен- 
чен пӗри, шур тутӑрли.

— Вӑрланӑ ҫав! Пёр пус та хӑварман!— тӑрук кӑкрине 
чышса, куҫҫулӗпех макӑрса ячӗ шӑрт сухал.

— Ай тур-тур, алли хӑртӑрах вӑл шуйттанӑн! Чирлӗ 
ҫынна та хӗрхенсе тӑман!— куҫӗсене хӑвӑрт-хӑвӑрт мӑчлат- 
тарса илчӗ виҫҫӗмӗш инке.— Укҫине санӑн тӗплӗрех пуҫ- 
тарса чикмелле мӗн! Эсир, арҫынсем, вӑл енчен питӗ 
тирпейсӗр-ҫке ҫав!

— Ахаль те питӗ лайӑх пуҫтарса чикрӗм,— тӳрре тух-



ма тӑрӑшрӗ арҫын,— виҫ тенкёлӗхне ватса пёр пачкӑ пи- 
рус илтӗм те, Юдашкине сӑмса тутрипе чӗркесе ак ҫакӑнта 
хутӑм...

Ененмеллерех пултӑр тесе пулас, арҫын васкасах пин- 
шак тӳмисене вӗҫертсе, шалти кӗсйине кӑтартма пикенчӗ, 
анчах унтан пушӑ ҫур литр пуҫӗ курӑнса тӑнине асӑрхаса, 
пиншак аркисене йӑпӑр-япӑр хупласа хучӗ.

— Кайран вара?— ыйтрӗ шур тутӑрли.— Милицине 
чупрӑн-и?

— Мӗн усси пултӑр ӗнтё вӗсем патне кайнипе! Пӗле- 
тӗп вӗт-ха, автобусра тӑпӑлтарса илнӗ ман укҫана. Вӑрла- 
канни такӑш тӗлте сиксе юлнӑ — ӑна виҫӗ пуҫлӑ йытӑ та 
пӗлес ҫук!— аллипе сулчӗ арҫын.

— Эккей, мӗн тери хурлӑха лекнӗ эсӗ! Халь мӗн тӑ- 
вас пулать-ха ӗнтӗ санӑн, киле епле ҫиткелён? Х у инҫет- 
рисем-и?— арҫына чунтанах хӗрхенсе калаҫма тытӑнчӗ 
виҫҫӗмӗш инке.— Кунта санӑн тӑван-хурӑнташусем те, 
палланӑ ҫынсем те ҫук пулӗ-ха?

— Ҫуккӑ ҫав, пёр чун та ҫук,— ассӑн сывласа илчӗ 
арҫын.— Каясса чӑнах та инҫе каймалла, Пушкӑрта ҫити- 
чченех. Эп малтан кунта ёҫе вырнаҫас тесе килсеттӗм, 
анчах хам чирлесе кайрӑм...

— Эппин, мӗн тӑвас тетӗн-ха халь?
— Ырӑ ҫынсем пулӑшасса ҫеҫ шанатӑп ӗнтё, урӑх ни- 

мӗнле май та ҫук...— Ш ӑрт сухал инкесен куҫёсенчен выҫӑ 
йытӑ пек пӑхма пуҫларӗ.— Тен, эсир те пулӑшӑр пӑртак... 
Пӗр аллӑшар пус та пулин. Ёмӗр ырӑпа асӑнса пурӑнӑт- 
тӑм сире...— Вӑл ҫавӑнтах сылтӑм ывҫине ҫӑпала пек туса, 
ӑна инкесем еннелле тӑсрӗ. Алли хӑйӗн сиксе чӗтрет.— 
Тархасшӑн, ырӑ ҫынсем... мӗн чухлӗ те пулин парсамӑр... 
Тем валли мар, билетлӑх пухатӑп, ачамсем патне часрах 
ҫитес килет... Ҫур ҫул курман!

Ку ҫав тери кӗтмен ҫӗртен пулнипе, инкесем пӗр- 
пӗрин ҫине тӑй-тай пӑхкаласа илчӗҫ. Ак япала, хӑйсем ҫак 
ҫынна ытла хӗрхеннӗшӗн хӑйсенех тӑкак курма тивет-иҫ! 
Кун ҫинчен пӗртте шутламанччӗ-ха вёсем!..

— Тархасшӑн ёнтё, ан пӑрахӑр инкеке лекнӗ ҫынна,— 
сӑмса витӗр нӑрлатрӗ арҫынӗ, инкесем патне тата ҫывӑха- 
рах пырса,— кам пӗлет, тен, пурнӑҫра эпӗ те сире кирлё 
пулӑп!

Ш ур тутӑрла инке — унӑн кӑмӑлӗ ыттисенчен ҫемҫерех 
пулнӑ пуль ҫ а в — пӗррех хёвне кӗрсе кайса укҫа енчёкӗ 
туртса кӑларчё, ӑна кура тепри те чӑлха кунчине хыпаш-



лама тытӑнчӗ,— унӑн манечёсем ҫавӑнта пулна пулмалла. 
Ш ӑрт сухалӑн халӗ аллисем кӑна мар, пуҫӗ те чӗтреме ты- 
тӑнчӗ, ҫав вӑхӑтрах хӑй, ҫу курнӑ выҫӑ кушак аҫи пек, 
чӗлхине кӑларса тутисене ҫулла-ҫулла илчӗ.

— Халех... ак халех укҫаллӑ пулатӑп, пурнӑҫ каять 
вара манӑн!— терӗ ӗнтӗ хӑй.

Анчах... тутлӑ ӗмӗчӗ тулаймарӗ унӑн, укҫаллӑ пулай- 
марӗ вӑл. Ун вырӑнне акӑ мӗн пулса тухрӗ: инкесенчен 
иккӗшӗ енчӗкӗсене кӑларса вак укҫа шутлама тытӑнсанах, 
зиҫҫӗмӗшӗ, cap тутӑрли, ку таранччен ҫак хурлӑхлӑ кала- 
ҫӑва ним хутшӑнмасӑр сӑнаса ларнӑскер, сасартӑк сиксё 
тӑчӗ те, лешсене иккӗшне. те ал тунисенчен кап! ярса 
тытрӗ.

— Чимёр-ха, ухмахланма ан васкӑр!— терӗ вӑл.— Ук- 
ҫӑрсене халех пуҫтарса, чикёр!

— Ма, ма? Мӗншӗн?
—■ Нушана лекнӗ ҫынна ма пулӑшас мар?— чунтан 

тӗлӗнсе пӑхрӗҫ лешсем.— Эс те паратӑн пуль-ха пӗртак, 
хӗрхенес пулать...

— Шӗвӗртни тё памастӑп эп ӑна!— куҫӗсене ҫутӑлтар- 
са илчӗ cap тутӑрли.— Чикӗр тетӗп укҫӑрсене! Пӗлместӗр- 
ха эсир нимӗн те, ҫавӑнпа ухмахланатӑр!

— А ра хӑех каласа пачӗ вӗт-ха...
— Вӑл тем те юрласа кӑтартӗ, итлӗр кӑна эсир!— 

Cap тутӑрлӑ инке ҫав самантрах шӑрт сухал еннелле 
варт! ҫаврӑнчӗ те, пӗрре сывлӑш ҫавӑрса иличченех акӑш- 
макӑш пӑсӑрлантарма тытӑнчӗ ӑна.— Намӑссӑр ҫын эсӗ! 
Мӗн питпе ҫакнашкал артистланса ҫӳретӗн? Кунта сан 
валли тиятр мар пуль? Эккей, тупӑннӑ чирлӗ ҫын!.. Ним 
чирӗ те ҫук санӑн, пьянчук кӑна эсӗ! Сӗтӗрӗнчӗк!..

Хӑйне ҫакнашкал витёмлӗ характеристика пама пуҫла- 
сан, леш хайхи йӑрстах тӑсӑлса тӑчӗ, унӑн сӑнӗ те тару- 
ках паттӑрланса кайрӗ.

— Эс мӗн пит ҫухӑратӑн? Мӗн правапа кӳрентере- 
тӗн?— чышкисене чӑмӑртаса cap тутӑрли патнелле пӗр 
утӑм ярса пусрӗ вӑл.— Ан йӑсланӑ пултӑр, атту акӑ халех 
милицине тыттарса яратӑп та — лекетӗн вун пилӗк 
талӑка!

— Ай, хӑратса пӑрахрӑн-ҫке, хӑраман вырӑн та юлма- 
рё, ӑҫта кайса кӗрес!— ӑна хирӗҫ витлесе илчӗ cap тутӑр- 
ли, пуҫне пӑркаласа. Унтан тӑрук сӑнне хаярлатрӗ:— Эсё 
кунта ухмах хӗрарӑмсем тӗлне пултӑм тесе шутларӑн 
пуль-ха, кусене тихаласа кайма ним те мар, терён пуль!



Хальхинче питӗ йӑнашна эсӗ, хӗрлӗ сухал! Эс мана них- 
ҫан та хуптараяс ҫук, анчах та эпӗ вӑт сана пӗр наччасра 
тыттарса яма пултаратӑп! Сана вара вун пилӗк талӑк мар, 
пилӗк ҫул таранах пама пултараҫҫӗ ҫакнашкал ӗҫсӗр суп- 
са, ҫынсене улталама хӑтланса ҫӳренӗшӗн! Саккунсене 
халь пит лайӑх пӗлетпӗр эпир!..

— Эп никама та улталаман, тӗрӗссине ҫеҫ каланӑ, ан 
палкаса тӑр!— кӑшкӑрчӗ арҫын, пӗртте хӑрама шутла- 
масӑр.

— Улталаман пулмасӑр! Дсту, тӗрӗссине калӗҫ сан 
пеккисем!— парӑнмарӗ cap тутӑр.— Ара, каҫхине кӑна 
площадьри магазинра куртӑм вӗт эп сана, пит лайӑх пал- 
ласа юлтӑм! Хӑвӑн пекех ӳсӗр тусусемпе пырса кӗтӗн те, 
черетри ҫынсене чавсапа унталла-кунталла ывӑтса, ик ҫур 
литр илсе тухса кайрӑн! Пӗтӗм халӑх ылханса юлчӗ сире! 
Паян акӑ нимпе мухмӑр уҫма ҫук та — ы! ткаласа ҫӳретён, 
кӗҫҫе пит! Аҫта санӑн намӑс? Вӑкӑр пек тӗреклӗ кӳлепӳпе 
христаради ыйтатӑн... тьху! Чирле-ерём, опера-аци турӗҫ, 
килте ҫичӗ ача-а кӗтет ӑна! йы тӑ хӳри Mip-и тата! Никам 
та ҫук санӑн, арӑму та, ачу-пӑчу та, пулнӑ пулсан та эсӗ 
вӗсене тахҫанах пӑрахса тухса кайнӑ. Тьху! Сан вырӑнта 
пулсан, эпӗ ак ҫакӑнтах ҫӗр айне анса каймалла!

Ҫакӑн пек атакӑна пула хайхи арҫын ним калайми 
пулса тӑчӗ. Кӑвакарсах кайнӑ тутисем кӑна тӑрт-тӑрт-тӑрт 
чӗтрерӗҫ унӑн. Чылайран тин сӑмах хушма пултарчӗ вӑл:

— Сана упӑшку хӗнеменни нумай пулать пулмалла, 
ҫавӑнпа ытла янратӑн эсӗ...

— Мана хӗнеме сӑлтавӗ ҫук!— кӑшкӑрчӗ ӑна хирӗҫ 
cap тутӑр.— Эп килте те, колхозра та лӑш курмасӑр ӗҫле- 
теп, ачам-пӑчамшӑн та, халӑхшӑн та тӑрӑшатӑп. Акӑ, 
кур!— Вӑл ҫийёнчи пиншакгне вӑшт кӑна вӗҫертсе ячӗ те, 
унӑн кӑкри ҫинче ирхи хӗвел ҫутинче вӗр-ҫӗнӗ орден ыл- 
тӑн тӗспе йӑлтӑртатса илчӗ.— Ёнер кӑна ҫакса ячӗҫ. 
Кӑмака ҫинче выртнӑшӑнах памаҫҫӗ кун пек япаласене... 
Анчах эпӗ санӑн арӑму е аннӳ вырӑнче пулсан, тупата- 
туршӑн сана тахҫанах наркӑмӑш парса вёлермелле. Ан 
пул эс луччӑ ҫӗр ҫинче, ан вараласа ҫӳре таса сывлӑша!.. 
Ҫынсем ку чухне ҫӗрне-кунне пӗлмесӗр ӗҫлеҫҫӗ, эсё пур — 
мухмӑр уҫмаллӑх ҫынсенчен темиҫешер пус тархасласа 
ҫӳретӗн. Тьху, намӑссӑр!..

-.Сар тутӑрлӑ инке ҫак шӑрт сухаллӑ пьянчука хӑртма 
тытӑнсанах, вӗсем патне унтан та кунтан ҫынсем пухӑнма 
пуҫларёҫ. Пуринчен ытларах — хёрарӑмсем. Шӑв-шав мӗн



пирки тапраннине тавҫӑрса илсен (паллах ӗнтӗ, ӑна тав- 
ҫӑрса илме йывӑрах пулман...), вӗсем пурте хӑйсем витӗр 
электричества токӗ янӑ пек тӑчӗҫ— халь тесен халь ҫав 
мухмӑрпа аптранӑ шӑрт сухал ҫине сиксе ӳкме хатӗр пул- 
чӗҫ ҫав! Енчен те ку этем cap тутӑрлӑ инкене ытлашши- 
рех кӳрентермелле сӑмах калас пулсан е — унтан та ыт- 
ларах — ӑнсӑртран ун ҫине ал хурас пулсан, хӗрарӑмсем 
ӑна ҫавӑнтах туртса антарса тип мунча кӗртетчӗҫ ӗнтӗ. 
Кӗтсех тӑмаллаччӗ ҫавна! Анчах ёҫ ун патнех ҫитеймерӗ. 
Пухӑнса тӑнӑ халӑх хушшинче темле хӗрарӑм пит хыттӑн 
калаҫнине илтсе, кӗҫех унта станцири яланах сыхӑ дежур- 
нӑй милиционер пырса ҫитрӗ.

— Мӗн пулнӑ, мӗн пирки ку митинг?— ыйтрӗ вӑл, 
карталанса тӑнӑ ҫынсем хушшинелле кӗрсе.— Пӗлме ирӗк 
парсамӑрччӗ тархасшӑн,— терё те унтан, сӑмала пек хура 
уссийӗсене пӗтӗркелесе илчӗ.

— А к ҫак услапа тӑн кӗртетпёр-ха, милици юлташ!— 
васкаса пӗлтерчӗ ӑна cap тутӑрлӑ инке, шӗвӗр пӳрнипе 
шӑрт сухал ҫине тӗллесе.— Ҫынсене улталаса, укҫа пуҫ- 
тарса ҫӳрет, намӑса ҫухатнӑскер!

— A -а, палланӑ ҫын-ҫке!— савӑннӑ пекех пулчё мили
ционер.— Эс каллех килсе тухрӑн-ха, эппин, кунта! Пӗр 
эрне маларах эпир сана пит хытӑ асӑрхаттарнӑччӗ, хула- 
ран ҫирӗм тӑватӑ сехет хушшинче тухса кайма хушнӑччӗ, 
анчах эсӗ ун ҫинчен маннӑ иккен... Так, так... Халь ёнтӗ 
санпа урӑхларах калаҫмалла пулать!

Милиционер шӑрт сухал патнелле ҫывхарчё, лешӗ, тӑ- 
рук хӑраса ӳксе, каялла чакма тытӑнчӗ, ҫак самантрах 
халӑх хушшинчен тухса тапасшӑн пулчӗ, анчах пухӑннӑ 
ҫынсем стена пек кар-р тӑрса, ун ҫулне тӳрех пӳлсе 
лартрӗҫ.

— Эп айӑплӑ мар, начальник толташ...— мӑкӑртатса 
илчӗ хайхи,—эп каҫхине ҫеҫ килтӗм, ёҫе кёрес, тетӗп...

— Суять, милици юлташ, эп ӑна ёнерех хулара ӳсӗр 
ҫӳренине куртӑм!—* кӑшкӑрчё cap тутӑрлӑ инке.— Ҫӗнӗ 
указ тӑрӑх ӑҫта та пулин аяккарах ӑсатмалли ҫын ҫеҫ 
вӑл!..

— Чухлатпӑр, инке, хамӑр та пит лайӑх ӑнланат- 
пӑр,— терӗ ӑна хирёҫ милиционер. Унтан леш ҫынна честь 
парам пекки туре:— Ну-ка, хисеплё гражданин, атя-ха 
манпа, халӑха чӑрмантарар мар кунта... Ҫӳл парӑр-ха 
пире, ырӑ ҫынсем!

Чӗрӗ хӳме ҫав самантрах сӳтӗлчӗ те, милиционер хайхи



этеме станци еннелле илсе кайрӗ. Куракансем куншӑн 
питӗ кӑмӑллӑ пулса юлчӗҫ, анчах пӗртте лӑпланмарӗҫ-ха, 
хӑйсен куҫӗ умӗнче халь ҫеҫ пулса иртнине пӗр-пӗр отчет* 
лӑ пухури пекех шавлӑн сӳтсе явма тытӑнса кайрӗҫ.

— Ай, тӗнче-е! Шутласан, тӗлӗнсе хытса каймалла 
вӗт! Чип-чипер ёҫлеме пултармалли ҫын ҫакнашкал пла- 
хая персе ыйткаласа ҫӳрет!..

— Чикӗсӗр суять тата хӑй!
— Ара, этем сӑн-сӑпатне ҫухатнӑ та-ха вӑл...
— Чӑн та, сыснах ӗнтӗ!
— Тӗрӗс мар сан сӑмаху! Сысна — усӑллӑ чӗрчун, 

анчах ак ку мӗскер? Усал кӗсен-ҫӑпан...
Часах кассӑ уҫӑлчӗ, ҫынсем билет туянса автобуссене 

вырнаҫрӗҫ, унччен те пулмарӗ, автобуссем пӗрин хыҫҫӑн 
тепри хӑйсен маршручёсем тӑрӑх кӗрлеттерчӗҫ, анчах 
станцире тапранса кайнӑ шавлӑ калаҫу пӗтсе лармарӗ, 
вӗҫӗ-хӗррисӗр тӑсӑлчӗ. Пур ҫӗрте те ҫавӑн пек жуликсене, 
харам пырсене, ним ӗҫлемесӗрех пыл та ҫу пурӑнма тӑрӑ- 
шакансене аса иле-иле чи хаяр сӑмахсемпе ӑшаларӗҫ...

Акӑ, Етӗрне ҫулӗпе ыткӑнса пыракан автобус ҫинче 
пӗр ҫамрӑкрах хӗрарӑм каласа парать:

— Пӗр-ик уйӑх каялла, кӑштах сывмарланнӑ пирки, 
манӑн килте лармалла пулчӗ. Пӗррехинче, сасартӑк, алӑк- 
ран такам тӑк-тӑк-тӑк шаккарӗ. Пырса уҫрӑм... Пӑха- 
тӑп — вуҫех палламан арҫын тӑрать. Пулсан пулё пӗр 
25—27 ҫулсенче. Куҫӗсем чакӑр, ҫамки ҫинче ҫӗвӗк пур. 
Чиперех тумланнӑ хӑй. Мӗн кирлӗ сана?— тесе ыйтатӑи 
ҫакӑнтан. Чӗнмест. Татах ыйтатӑп, каллех шарламасть. 
Хӑрамах пуҫларӑм — пёр-пӗр бандит мар-и ку? Эп килте 
пӗчченех, ҫапса ӳкерӗ т ё — яп-яка тасатса тухса кайӗ! 
Алӑка хупса лартас тесеттӗм ӗнтӗ, анчах хайхискер кӗс- 
йинчен вараланса пӗтнӗ картон татки кӑларса тыттарчӗ 
мана. Ун ҫине пысӑк Саспаллисемпе темскер ҫырни курӑн- 
са кайрӗ... Васкасах вулама тытӑнтӑм. «Эпӗ ҫуралнӑран- 
пах чӗлхесӗр-хӑлхасӑр ҫын, ҫавӑнпа та ӗҫлейместӗп. Тӑ- 
вансем никам та ҫук. Тархасшӑн, хӑвӑр пултарнӑ таран 
пулӑшӑр мана», тесе ҫырнӑ иккен унта. Ну... мӗнле калас, 
хёрхенсе пӑрахрӑм ҫакна. Хӑй те ман ҫине ҫав тери хур- 
лӑхлӑн пӑхать те, епле шеллеместӗн-ха ун пек ҫынна? 
Ҫавӑнтах пӗр тенкӗ кӑларса патӑм вара. Вӑл пуҫӗпе сула- 
сула, куҫӗсене мӑчлаттарса, тав тӑвам пекки турӗ... Ҫакӑн- 
па ӗҫӗ те пӗтмелле пек ӗнтӗ, кун ҫинчен манса та кайсат- 
тӑм эпӗ, анчах тепёр эрнёрен-и, иккёрен-и, кинона билет



илме кайрам та... чут ухмаха ереттӗм! Касеӑ умне, яланхи 
пекех, халӑх лӑках тулнӑччӗ. Унтан та кунтан та тӗртеҫҫӗ, 
нумайӑшӗ черетсёр илесшӗн тапаланаҫҫӗ. Аран-аран мал- 
лалла шуса пырса касСӑ патне ҫиткелерӗм хайхи. Ентё, 
укҫана шалалла тӑсса памаллаччӗ кӑна манӑн, анчах ҫав 
вӑхӑтра пёр арҫын мана пёррех хул пуҫҫирен тытса каял- 
ла туртса пӑрса ячё те, ман вырӑна хӑй кӗрсе тӑчӗ. Ку 
ҫитмест-ха, ура ҫине пусса лартрӗ, Ыратнипе кӗҫех куҫҫу- 
лӗ тухса каятчӗ. «Гражданин, мӗн хӑтланатӑр эсир? Ни- 
ушлӗ йӗркеллёрех пулмалла мар?»— тӳсеймесёр кӑшкӑр- 
са ятӑм эпӗ. Ҫавӑнтах хӑйне хулӗнчен тытса каялла турт- 
ма тытӑнтӑм... Анчах та вӑл ман еннелле ҫаврӑнчӗ те. та- 
рӑхса кайнӑ вӑкӑр пек пӑхса: «Ан кӗрлесе тӑр, асту акӑ 
туту урлӑ паратӑп!»— тесе хучӗ. Хӑйён ҫӑварӗнчен тӳсме 
ҫук эрех шӑрши перет... Кам пулчӗ тетӗр-ха ҫав ҫын? 
Лешӗ, чӗлхесӗр-хӑлхасӑрри, мана картон ҫине ҫырнӑ ҫы- 
рупа улталаса тухса кайни! Зп  ӑна тӳрех палласа ил- 
тӗм. Чӗлхесӗр те, хӑлхасӑр та мар иккен, укҫа кирлӗ пулнӑ 
та ӑ н а — ҫӳренӗ вӑл килтен киле, улталаса. Пулать вӗт 
ҫӗр ҫинче шуйттан!..

— Чӑн та вун ик мӑйракаллиех ёнтӗ!
— Ҫапса пӑрахмаллискер!— калавҫӑпа пӗрле чунтанах 

тарӑхса илчӗҫ ӑна итлесе пыраканнисем.
— Пит лайӑх вӗрентсе хӑварчӗ мана, айвана, ӗмӗрне 

те манассӑм ҫук,— терӗ хӗрарӑм юлашкинчен.— Ҫавӑнтан 
вара такам ыйтсан та пӗр пус памастӑп, хуть те ҫитмӗл 
ҫичӗ тӗслӗ суйччӑр! Ҫынран ҫавӑн пек укҫа ыйткалакан- 
сем — пурте харам пыреем вӗсем, жуликсем, аҫа хуртсем, 
урӑх никам та мар!

— Тӗрӗс калатӑн, тӗрӗс, — пӗр кӑмӑллах килёшрёҫ 
ыттисем...

....Ҫав вӑхӑтрах, кунтан ҫӗр километрта, Канаш еннел
ле вӗҫтерекен автобус ҫинче ларса пыракан пассажирсем 
те пӗр аллӑсене ҫитнӗ хӗрарӑм калавне итлерӗҫ.

Ун пек ыйткалакансемпе эпӗ те шар куртӑм пӗр- 
ре...— сӑмахӗсене тӑсса, юрланӑ пекрех каласа пачӗ вӑл.— 
Кӑҫал ваттисен праҫникӗ вӑхӑтӗнче мана кӳршӗ арӑмё 
вӑйпа тенӗ пекех чиркӗве илсе кайрӗ. Нумайранпа кай- 
манччӗ те — пёрре каяс, ваттисене асӑнса килес, терӗм. 
Чиркӗвӗ инҫе пирӗн халь — пёр вун пилӗк ҫухрӑм та 
пулӗ, ҫавӑнпа та ҫӗр выртмаллах кайрӑКтр. Каҫхи кёлле 
те ёлкӗрес, ирхинче те пулас, тесе шут турӑмӑр ёнтё. Ара, 
тепре тахҫан ҫитсе курмалла-ха, ҫуллахи вӑхӑтра чиркӳ



шучӗ мар вӗт, ӗҫлес пулать. Ну, ҫитрӗмӗр ӗнтӗ... Чиркӳ 
хапхи умӗнче икӗ чӑлах тӑраҫҫӗ — пӗри йывӑҫ ураллӑскер, 
тепри суккӑр пулмалла, йӑм хура куҫлӑх тӑхӑннӑ. Пӗри 
алӑкӑн пӗр енче, тепри — тепӗр енче, иккӗшӗ те аллисене 
тӑснӑ, вӗсене тӗртӗнмесӗр иртсе кайма та ҫук.

— Христара-ади, тӑвансем... Хӗрхенӗр, ан пӑрахӑр 
вӑрҫӑра юн юхтарса чӑлаха юлнӑ ҫынсене,— теҫҫӗ. Кашни 
иртекен ҫыннах пуҫ таяҫҫӗ, молитвӑ каланӑ пекех мӑкӑр- 
татса илеҫҫӗ.

Хӑвӑрах чухламалла ӗнтӗ, пурте параҫҫӗ вӗсене — кам 
виҫӗ пус, кам пилӗк, тепри ытларах пама та хӗрхенсе тӑ- 
масть. Чӑнкӑрт, чӑнкӑрт! тӑваҫҫӗ ҫӗн укҫасем ҫаксен ывҫи- 
сене. Эпӗ те патӑм. Ара, турӑ ҫуртне кӗнӗ чух епле пу- 
лӑшмастӑн-ха чӑлахсене? Турӑ умӗнче намӑс пулать вӗт!..

Эпир кӗлӗрен каялла тухнӑ чух та ҫавӑн пекех тӑрат- 
чӗҫ вӗсем, иккӗшин ывҫисене те ҫав-ҫавах вак манетсем 
тӑкӑнатчӗҫ. Ун чухнех шухӑшларӑм: ай-ай, лайӑх укҫа пу- 
хаҫҫӗ кусем паян! терӗм. Анчах ҫынсем умӗнче аван мар 
пуласран хам та уксаккин ывҫине тепӗр хут виҫӗ пус пӑ- 
рахса хӑвартӑм...

Унтан каҫ пулчӗ те, эпир ял тӑрӑх хваттер шырама 
кайрӑмӑр. Тӗлӗнмелле, никам та ҫӗр выртма ярасшӑн 
мар! Аҫтан килнӗ, мӗн ӗҫпе, тесе ыйтаҫҫӗ те, хамӑр чир- 
кӗве килни ҫинчен каласанах ал сулаҫҫӗ: «Э-э, эсир ӗҫсӗр 
аптраса ҫӳрекеннисем иккен! Аҫта килнӗ — ҫавӑнтах кай
са выртӑр, турӑ пӳрчӗ аслӑ!»— теҫҫӗ кӑна. Ш алт аптрарӑ- 
мӑр! Чиркӗвӗ хӑйсен-ха, анчах кӗл тума килнисемпе кала- 
ҫасшӑн та мар. Хуть те урам варринче выртса ҫывӑр! 
Юрать-ха, юлашкинчен, пёр карчӑк ял вӗҫӗнчи пёччен уй- 
рӑм ларакан пӳрте тёллеттерсе ячё: «Ханша ХёветЛи пат
не кайӑр, укҫалла вал пурне те кёртет, кирлё пулсан тем 
те тупса парать»,— терё. Чанах та, лешӗ пёр сӑмахсӑрах 
йышӑнчӗ, кутник ҫине улӑм тӳшек те пӑрахса пачӗ. Кун 
каҫа ывӑнса ҫитнӗскер, эпӗ тӳрех ҫывӑрса кайнӑ, анчах 
ҫур ҫӗр тӗлёнче сасартӑк такамсем алӑка ҫав тери хытӑ 
хӑнтӑртаттарма тытӑнчӗҫ.

— Уҫ, Хвекла! Уҫ, теҫҫӗ!
х— Камсем унта? Вӑрӑ-хурахсем мар-и?— хӑраса сик

се тӑтӑм эпӗ.— Пире ҫапса пӑрахма килмен-и вӗсем?
— Ҫук-ҫук, хамӑр ҫынсем,— терё те кил хуҫи, ҫутӑ 

ҫутса ячё.
Унччен те пулмарӗ, пӳрте хайхи чиркӳ умёнче турӑ 

ячӗпе ыйткаласа тӑнӑ чӑлахсем — уксакпа суккӑр кӗчёҫ.



— Ну, Хвекла тусӑм,— терӗ йывӑҫ уралли, тӳрех ма- 
лалла иртсе,— паян пирӗн питӗ тухӑҫлӑ кун пулчӗ, саван- 
па та атте-турра тав туса пырсене чӳхеме те ҫылӑх мар!— 
Вӑл ҫавӑнтах сӗтел ҫине шап та шап икӗ ҫур литр кӑларса 
лартрӗ.

—- Аминь!
Унтан хӑй сак ҫине ларчӗ те йывӑҫ урине салтса пӗр- 

рех ҫӳп шӑтӑкнелле вӑркӑнтарчӗ. Суккӑрри те куҫлӑхне 
хывса чӳрече анине пӑрахрӗ, унтан иккӗшӗ те, чӑланта пит 
ҫуса тухса, сётел хушшине вырнаҫрӗҫ.

— Ну, Хвекла, мӗн те пулин ҫыртмалли пар та, ху та 
килсе лар пирӗнпе пӗрле турра пуҫ ҫапма!— терё урасӑр 
пулни.

— Малтанхи спектакль лайӑх иртсен, артистсем ӑна 
яланах ҫӑваҫҫӗ!— терё суккӑр пулни.— Шаккар!

Эпӗ вӗсем ҫине пӑхса ни чёрё, ни вилӗ выртрӑм. Хӑра- 
нипе тесе ан шутлӑр эсир. Ҫук-ҫук! Эпӗ тарӑхнипе ниҫта 
кайса кӗреймесӗр выртрӑм. Манӑн ҫавӑнтах сиксе тарса, 
ҫав шульӑксене тем те пёр каласа намӑслантарса пётерес 
килчё. Анчах шиклентӗм — икӗ вӑй питти арҫын темрен 
тем туса хурӗҫ! Ҫитменнине, вӗсем хӗрнёҫемӗн хӗрсе пы- 
чӗҫ ӗнтё, суккар пулни кӗҫех темле хупах юрри юрласа 
ячӗ...

Унтан... унтан ҫаксем иртёнме те пуҫларёҫ.' Пирён 
пата, кутник ҫине пырса ларса, пире кӑтӑклама, унтан та 
кунтан турткалама тытӑнчӗҫ, хӑйсемпе пӗрле ӗҫме чӗнчӗҫ.' 
Вара эпир кӑптӑр-каптӑр сиксе тӑтӑмӑр та тумланнӑ-тум- 
ланман тухса тартӑмӑр ҫак пӳртрен. Лешсем пирён хыҫ- 
ҫӑн ӑйӑрсем кӗҫеннӗ пекех ахӑрса юлчӗҫ... Тӳсме ҫук та- 
рӑхнипе, хамӑн юлташа вӑрҫса тӑкрӑм:

— Пӗтӗмпех сан пирки пулчё ҫак, эс сӗтӗрсе килтӗн 
мана чиркӗве, тек ӗмӗрне те тухмастӑп санпа!— тетӗп.

Чиркӳ ҫумӗнчи пёренесем ҫинче ҫӗр каҫсан, ирхине са
пах та кӗлле кӗтӗмӗр. Килнӗ-килнех ёнтё, йӑлине туса 
каяс пулать. Кӗлёрен тухнӑ чух вара каллех лешсене кур- 
тӑмӑр: пӗри ӗнерхи пекех уксах пулса тӑнӑ, йывӑҫ ураллӑ, 
тепри — суккӑр, хура куҫлӑхпа. Каллех аллисене тӑс- 
нӑ та:

— Христара-ади, тӑвансем... Ан пӑра-ахӑр чӑлахсе- 
не...— теҫҫӗ.

Ман пек ухмахсем вӗсене каллех укҫа параҫҫӗ, вак ма- 
нетсем вёсен ирсӗр ывҫисем ӑшне чӑнкӑрт, чӑнкӑрт тӑваҫ- 
ҫё. Эпӗ вара, тарӑхнипе чӗтремех ерсе, вёсем тёлне ҫитсен,



ним тума аптранипе, иккёшне те чышкӑ кӑтартса хӑвар- 
тӑм...

— Санӑн вӗсём ҫинчен милицие систермелле пулнӑ,— 
пӗҫҫине ҫапса илчӗ пассажирсенчен пӗри.— Кӑтартатчӗҫ 
вара вӗсене «христаради»!

— Чиркӳ таврашӗнче мӗн милицийӗ пултӑр?— хирӗҫ- 
лерӗ хӗрарӑм.

— Ну, пупне хӑйне кӗрсе каламаллаччӗ, эппин...
— Э-эй, шухӑшласа тупрӑн та ҫав!— кулса ячӗ тепӗр 

пассажирӗ.— Пупӗ хӑй мӗнрен уйрӑм тата вӗсенчен? Вӑл 
та халӑха улталаса укҫа пухать-иҫ? Меслечӗ кӑна урӑх- 
ларах! ' *

— Тёрёс те пуль ҫав,— килӗшрӗ хӗрарӑм.— Ун ҫин- 
чен кайран эп хам та шухӑшларӑм. Турри пирки те ҫилӗ 
килсе кайрӗ: мӗнле турӑ вӑл, шульӑксене хӑй ячӗпе сын- 
сене улталама чармасть пулсан, кама кирлӗ ун пек турӑ?.. 
Ҫавӑнтанпа чиркӗве ҫӳреме те пӑрахрӑм вара... Пӗр ырӑ 
ҫын та ҫук вӑл чиркӳ таврашӗнче, халь эп ӑна пит лайӑх 
пёлекен пулса ҫитрӗм!..

Ана хирӗҫ никам та нимӗн те каламарӗ...
...Вӑрмар ҫулӗ ҫинчи автобусра калаҫу урӑхларах 

пулчӗ.
— Ҫакнашкал пӗр суя мӗскӗн мана та пит лайӑх мыс- 

кара кӑтартрӗ,— терӗ майралла тумланнӑ инке.— Ҫаппа- 
ҫарамасах тӑрса юлаттӑм!,. Иртнӗ кӗркунне, Горькинчен 
Шупашкара таврӑннӑ чух, пӑрахут ҫинче пӗр хӗр пеккипе 
паллашрӑм. Эпӗ ҫисе лараттӑм та, вӑл манран пӗр татӑк 
ҫӑкӑр ыйтрӗ. Эпӗ ӑна хампа пӗрле лартсах ҫитертӗм. Ун- 
тан вӑл хӑй ҫинчен ҫав тери хурланмалла каласа пачӗ — 
ӗненмесӗр тӑма та май ҫукчӗ ӗнтӗ: хӑй таҫтан Винница об- 
лаҫӗнчен килет иккен, ял Совечӗ панӑ справка та пур, 
унта чирлӗ амӑшне пӑхса пурӑннӑ, анчах халь амӑшӗ вил- 
нё те, Шупашкарта тахӑш заводра ёҫлекен пиччӗшӗ патне 
килет. Адресне пӗлмест — пиччёшӗ нумайранпа ҫырман. 
Хӑйне ҫул ҫинче ҫаратнӑ имёш, укҫи те ҫук, выҫӑ... Кала- 
тӑп-ҫке, йӑлт ёненмелле! Хӗрхенсе пӑрахрӑм вара, сивё 
пулнӑран хамӑн жакета тӑхӑнтартрӑм, ҫывӑрма хам патӑ- 
ма илсе кайрӑм, диван ҫине таса простынь сарса патӑм. 
Сул ҫинче асапланса пӗтнӗскер, лайӑхрах кантӑр, тетӗп. 
Анчах ирхине тӑрса пӑхатӑп та — ман диван ҫап-ҫара, 
никам та ҫук ун ҫинче! Тухса шӑвӑннӑ ман хӑна... Тум- 
тирсем ҫакса усракан шкап та пуш-пушах, пёр кивё кёрёк 
ҫеҫ тӑрса юлнӑ1 Туса хутӑм хам валли ырлӑх, хёрхентём



ҫынна! Халь ӗнтӗ хама кам хӗрхенӗ-ши?! Тух та чуп час- 
рах милицине... Ҫапла та капла, тетӗп, ҫаратса кайнӑ мана 
пёр сучка йытӑ! Айӑпне пётёмпех хам ҫине илетёп, хама 
хам ылханатӑп...

— Ан пӑлханӑр ытлашши,— терё дежурнӑй, эпё ма- 
кӑра-макӑра каласа панине итлесе пётерсен,— сирён япа- 
ласем пурте пирён патра...

Чун кёрсех кайрё вара. Ир енне постри милиционер 
темле хӗрарӑм пысӑк ҫыхӑ ҫӗклесе пынине асӑрхаса хупӑр- 
ласа илнӗ иккен лешне. Тавтапуҫах ӑна! Чип-чиперех 
ҫири пӗр кӗпе-йӗмпе тӑрса юлаттӑм ҫав!

— Кам пулнӑ-ха вара санӑн «хӑну»?—- ыйтрӗҫ хёр- 
арӑмран.

— Кам пулни паллах ӗнтӗ — ҫапкаланчӑк! Ниҫта ӗҫ- 
лемен, унта-кунта вӑрласа тӑранса пурӑннӑскер. Анчах 
эпӗ, айван, ӑна йӗркеллӗ хӗрех тесе шутланӑ...

— Ҫапла ҫав, тепӗр чух ҫынсене тӑрук ытлашши шан
са ӗненни пире питӗ пысӑк сиен кӳрет, ун пекки манӑн 
хамӑн та пулкаланӑ,— терӗ ватӑ пассажир, палӑрмаллах 
тарӑхса.

Тарӑхмасӑр ара! Пирӗн пӗтӗм халӑх хӑй пурнӑҫне тата 
лайӑхрах, илемлӗрех тӑвас тесе ырми-канми ӗҫлет, анчах 
ҫав вӑхӑтрах хӑшӗ-пёрисем темӗн тӗрлӗ меслет шухӑшласа 
кӑларса, урӑххисен шучӗпе, сӑвӑсла пурӑнма хӑтланаҫҫё.

Мӗншён тӳсмелле-ха пирӗн вӗсене? Мӗншён тӑрантар- 
малла?



ПУЛА ШАММИ ПЫРА ЛАРАТЬ...

П Е Р Р Е Х И Н Ч Е  ир ирех — эпё пит те ҫуманччӗ-ха— 
ман патӑма Йӑкӑнат Митрафанч Куҫуков ятлӑ ҫын пыр
са кӗчӗ. Чылайранпа паллатӑп эп ӑна, Шупашкартан пёр 
ҫирӗм километр тӑварахра, Атӑл хӗрринчи ялта пурӑнать 
вӑл. Ёлӗкрех кооперацире ӗҫлетчё, унтан вӑрман хуралҫи 
те пулчӗ, кайран тата пилӗк-ултӑ ҫӗре ҫитрӗ пулмалла, ан
чах ниҫта та нумаях тытӑнса тӑраймарӗ курӑнать. Ҫынсем 
каланӑ тӑрӑх, алли кукӑртарах имӗш унӑн — хуть те ӑҫта 
вырнаҫсан та патшалӑх пурлӑхне е хӑй килнелле сӗтёрме 
тытӑнать, е «сулахаялла» ярать. Ну, хӑвӑрах пӗлетӗр, пи
рён халӑх ун пеккисене юратсах каймасть, этемӗн чунӗ 
таса маррине сиссен наччас хӑлхаран ярса тытать те хёвел 
ҫутине туртса кӑларать.

— Вӑрлатӑн эппин, эсрелё?! Тар юхтармасӑрах кулач 
ҫиесшён? Тухса вӑркӑн кунтан!..

Вара лармалли вырӑнтан самаях ыратмалла-тапса сик- 
терет те — ёҫӗ те пётрё. Айӑпӗ куҫа курӑнсах тӑрать пул
сан, суд умне тӑратса «срок»— виҫё ҫул-и унта, пилӗк-и, 
€ унтан та ытларах, хаҫан мёнле!— пама пултарать. Ан 
тив, ан Тӗкӗн халӑхӑнне!



Йӑкӑнат Митрафанч ун пекех лекеймен курӑнать, ҫа- 
пах та ӑна алӑран ярса тыткаланисем пулнӑ. Ку тӗрӗсех.

Юлашки хут эпӗ ӑна ҫуркунне хула пасарёнче курсат- 
тӑм. Унта вӑл ал лаппи хулӑнӑш ҫуллӑ сысна ашӗ сутса 
тӑратчӗ. Мӗнле пурӑнатӑн, тесе ыйтсан, вӑл мана:— Мух- 
танмаллиех ҫук-ха, майлӑ ӗҫ тупаймастӑп хам валли,— 
терӗ.— Укҫаран катӑкрах, ҫавӑнпа ачасем ҫиес аша та 
пасара илсе тухмалла пулчӗ...

Хӑй кӑштах хӗрӗнкӗрехчӗ, куҫӗсем чеен кулатчӗҫ. 
Суять-ха ку, терӗм эпӗ хам ӑшӑмра ун чухне, анчах хӑйне 
нимех те каламарӑм.

Халӗ вӑл ман хваттере пачах та кётмен-туман ҫӗртен 
пырса кӗчӗ. Тӗлӗнсех кайрӑм: мӗн кирлӗ пулнӑ ӑна?

Ну, пынӑ ҫынна хӑваласа кӑларса ямастӑн ӗнтё, кала- 
ҫатӑн унпа, юнашар ларса чӗлём туотатӑн, апат тӗлне пул- 
сассӑн, сӗтел хушшине те чёнетӗн. Эпӗ те ҫакна хампа пёр- 
ле чей ӗҫме чӗнтӗм.

— Чейӗ темех мар-ха вӑл, шыв кӑна, шыв нумай пул
сан пӗвене те татса кайма пултарать,— терӗ йӑкӑнат мана 
хирӗҫ,— эпир луччӑ ҫакна пуҫласа пӑхар-ха санпа...

Ҫапла каларӗ те пӗрре куҫ хупса илнӗ хушӑрах сётел 
ҫине хёрлё эрех кӑларса лартрӗ.

— Витӗр курӑнаканнине тупаймарӑм, ҫак причаш шы- 
вӗпех ҫырлахмалла пулать...

— Ҫук,— терӗм эпӗ,— манран ӗҫесси пулмасть, манӑн 
ёҫе каймалла.. Чиксе хур каялла. Калаҫмалли пур пулсан, 
унсӑр та пит лайӑх калаҫма пултаратпӑр, пёрне-пӗри пал- 
ламан сынсем мар.

— Юрӗ эппин,— хирёҫсе тӑмарӗ Йӑкӑнат Митра
фанч,— эс каланӑ пек пултӑр. Сӑмахӗ чӑнах та пур ҫав 
манӑн, ҫавӑнпа килтём...

Вӑл ассӑн сывласа илчӗ.
— Хурлӑха лекрӗм-ха эпӗ, Иван Васильч. Ҫавӑнпа 

килтӗм. Тем тесен те, эсё манран ытлаоах чухлакан ҫын, 
хулари йӗркесене те лайӑхрах пёлетӗн. Таҫта каймалла ма- 
нӑн, тем тумалла... Ара, тӗттӗм ҫынсем мар-и эпир, акаде- 
мисенче вӗренмен вӗт! Пулӑш-ха, ӑс пар-ха мана...

— Кала, ара, кала, ҫынна пулӑшма май пулсан, ма 
пулӑшас мар?— терӗм эпӗ.

Ман кӗтмен хӑна татах тимёрҫ лаҫҫинчи вёркёч пек 
хашлатса илчӗ те унӑн-кунӑн пӑхкаланӑ хыҫҫӑн хуллец 
кӑна калама тытӑнчӗ.



— Эс пӗлетӗн вӗт-хӑ, эпӗ ӗнтӗ чылайранпа ниҫта тӑ 
службӑра тӑмастӑп...

— Ҫапла, ҫапла, ҫуркунне пасарта тёл пулсан та кала- 
нӑччӗ эс мана...— пуҫпа сулса илтӗм эпӗ.

— Пӗр енчен шутласан, служби мана ытла кирлех те 
мар-ха вӑл. Капла та пурӑнма пулать. Кил-ҫурт тиркемел- 
лех мар манӑн, пӳрчӗ икӗ хутлӑ — аялти чул, ҫӳлти — йы- 
вӑҫ, сад пур — вӑтӑра яхӑн улмуҫҫи, вишнисем, сливӑсем, 
ҫӗр ҫырли; сад варринче — ҫулла пурӑнмалли тепӗр пӳрт 
ларать, кашни ҫуллах хуларан дачниксем пыраҫҫӗ, халӗ те 
пёр писательпе художник ҫемйисемпех пурӑнаҫҫӗ-ха... Уйӑх- 
не ҫирӗмшер тенкӗ илетӗп вӗсенчен, ӗлӗкхи пек шутласан 
икшер ҫӗр пулать ӗнтӗ вӑл... Ёне усратӑп, карчӑк сӗт су- 
тать, чӑхсем ҫӑмарта тӑваҫҫӗ, вун сакӑр хур, ҫирӗм икӗ 
кӑвакал ҫитӗнеҫҫӗ. Икӗ сысна — ҫӗр шӑниччен сахалтан та ' 
пилӗк-ултшар пӑт пулаҫҫех вӗсем. Ну, тата моторлӑ кимӗ
те хамӑннах манӑн. Икӗ ҫул тытатӑп ӗнтӗ. Вутти-шанкине 
укҫа парса илместӗп, ҫуркунне-кӗркунне Атӑл тӑрӑх пӗре- 
не сахал мар юхать, ҫурт тума юрӑхлисем те лекеҫҫӗ. Тур 
панӑ япала ӗнтӗ вӑл, тытмасӑр ӑҫтан чӑтатӑн? Пирӗн кил 
таврашӗнче пёр пуленкке те сая какмасть. Садри пӳртне 
эпӗ ҫав йывӑҫранах турӑм... Кунсӑр пуҫне, пирӗн анлӑ 
Атӑлта пулӑ та пур-ха вӗт, ху пӗлен! Стерлячӗ те лекет, 
ҫӑрттанӗ те, ҫупахӗ те, уланкӑ е кӑртӑш кӑна лексен те сӗ- 
рекерен каялла кӑларса ямастпӑр... Тӗттӗм пулсан тухса 
каятӑн та, ирччен тепёр чух ик-виҫӗ пӑтах тытатӑн. Вӑл та 
турӑ панӑ япала, ҫӑраҫҫи ҫӗмӗрсе ҫаратни мар!

Малтан, ҫак Йӑкӑнат каласа пама тытӑниччен, эпӗ унӑн 
килӗнче чӑнах та пысӑк хурлӑх пулнӑ пуль тесе, ӑна хӗр- 
хенме те пӑхрӑм. Анчах халӗ, унӑн сӑмахне итленӗҫемӗн, 
хам сисмесӗрех унран йӗрёнме, ун ҫине сиввӗн, ҫилӗпе 
пӑхма тытӑнтӑм, ӑна тӑруках курайми пула пуҫларӑм. Ара, 
ман умра чӑн-чӑн кулак чунлӑ ҫын, пӗр хӑйшӗн ҫеҫ тӑрӑ- 
шакан, пуясси ҫинчен кӑна шухӑшлакан, ӑҫта мӗн май 
килнӗ — ҫавна вӑрлама, ют ҫынсенне кӑна мар, тӑван 
ашшӗн тирне те сӗвме пултаракан, нихҫан тӑранас ҫук ҫӑт- 
кӑн этем ларать вӗт! Тӑшман!..

Анчах та вӑл ҫакна сисмерё, хӑйӗн пурлӑхӗпе мухтан- 
ма тытӑннипе хӗрсе кайнӑскер, малалла каларё.

— Пӗр сӑмахпа, аптрамастпӑр,— трахом ермен, йӗмсёр 
ҫӳремен! Атӑл хӗрринче кил-ҫурт ҫавӑрнӑ хыҫҫӑн нушине 
те, хурлӑхне те курманччӗ-ха. Ывӑла авлантартӑм, кин 
кӗртрём — вӗсене те хам пек пурӑнма вӗрентетӗп. Пурнӑҫа



пелсе пурӑнсассан, килтех ик-виҫ сарплатта ытла тумӑ пу
лать вӗт. Ҫитменнине тата, эсӗ хӑвӑншӑн ху хуҫа, никама 
та пӑхӑнмастӑн, пуҫ ҫапмастӑн... Анчах юлашкинчен вӑт, 
леш эрнере, таҫ-тан шуйттанӗнчен инкек йӑтӑнса анчӗ-ха 
ман пуҫ ҫине! Никама та айӑпламастӑп уншӑн, хамах ух- 
мах пултӑм ҫав, хамах айӑплӑ!

— Мӗнле инкек сиксе тухрӗ-ха вара? Тӳшек ӑшне ҫӗ- 
лесе хунӑ укҫуна ҫаратса каймарӗҫ пулӗ-ҫке?— ытларах та 
ытларах тарӑхса, ҫилӗпе пӑхса ыйтрӑм эпӗ.

•— Ҫук-ҫук,— аллипе сулчӗ Йӑкӑнат,— мӗн укҫи пул- 
тар пирӗн? Пулнӑ пулсан та, ӑна ӑҫта тытмаллине пӗлӗт- 
тӗмӗр-ха эпир, вун икӗ вӑрӑ пӗр харӑс пырса тапӑнсан та 
тупаймӗччӗҫ!

—- Мӗн-ха, эппин, тата?
— Улталарӗҫ мана!— чышкҫпе сӗтел ҫине ҫапсах илчё 

вӑл.— Шутсӑр хытӑ улталантӑм! Сӑмса шӑлайман айван 
ача пек! Пӗрре чуп туса курман вун ултӑ ҫулхи хӗр пек! 
Ҫавӑн пирки ниҫта кайса кӗрейместӗп те халь, ҫавӑншӑн 
пӗтӗм ӑш-чик вутпа ҫунать...’

— Темскер сутнӑ чух йӳнёпе патӑн-и?
— Ҫук, ун пек мар. Йӳнӗпе панӑ пулсан татах юратчӗ- 

ха, пур чухне те хаклӑ хакпа сутма ҫук, атту вӗт — пӗр 
пуссӑр парса ятӑм, ҫитменнине тата, ҫиелтен хамах штраф 
тӳлеттерчӗҫ! Ҫавӑ кӳрентерет!..

Халь ҫеҫ питӗ хаваслӑн калаҫнӑ йӑкӑнат Митрафанч 
куҫёсене мӑч-мӑч хупса илчӗ, кӗҫ-вӗҫ макӑрса ярас пек. 
Сасси те темле хурлӑхлӑн илтӗнме пуҫларӗ.
- — Чим-ха,— терӗм ӑна,— ӑнлансах ҫитейместёп эпӗ...
Камсем, мӗнпе улталарӗҫ вара сана?' Тата ниушлӗ сан пек 
пултаруллӑ этеме улталама ӑс ҫитерекен ҫын та пур? Ман 
/шутпа, эсӗ ху кирек те кама та ҫитмӗл ҫичӗ хут чике тӑршше 
лартма пултаратӑн! Ҫапла мар-им?

Йӑкӑнат мана кӳҫран тӑй-й пӑхса темиҫе самант хушши 
нимӗн те чӗнмерӗ. Унтан каллех кавлесе ывӑннӑ ӗне пек 
хашлатса илчӗ те малалла каласа пама тытӑнчё.

— Сан сӑмахху тӗрӗс те пулӗ, ку таранччен эпӗ 'хама 
чӑнах та улталаттарсах кайманччӗ, анчах хальхинче...

— Мӗн хальхинче?
— Икӗ cap туталлӑ йӗкӗтпе милёк ҫӳҫлӗ хёрача манран 

пин хут чеерех пулчёҫ! Пӗр йаччасра муталаса хучӗҫ 
мана!..

— Эс йӗркипе каласа пар! Анланмалларах пултӑр.



— Йӗркипе... Йӗркипе каласан — ак мӗнле пулчӗ. Ирт- 
нӗ эрнере, хӗртсе хӗвел пӑхнӑ кун, туран, канмалли ҫурт 
енчен, пирӗн ял патнелле пёр пысӑках мар катер анчӗ. Ун 
ҫинче виҫҫӗн, ҫав икӗ каччӑпа пӗр хӗр ларатчӗҫ. Эпӗ шӑпах 
Атӑл хӗррине тухнӑччӗ. Малтан катер анаталлах анса кай- 
рӗ, унтан тӑрук каялла вӑр-р ҫаврӑнчӗ те пирӗн ҫыран 
патне пырса тӑчӗ. «Канмалли ҫуртрисем ярӑнса ҫӳр^ҫҫӗ»,— 
шухӑшларӑм эпӗ. Унччек те пулмарӗ, ҫаксем пӗрин хыҫҫӑн 
тепри ҫырана сиксе тухрӗҫ. Хӗрӗ — малтан, каччисем —• ун 
хыҫҫӑн. Тӳрех ман паталла ҫул тытрӗҫ. «Кусем тем ҫинчен 
ыйтса пёлесшӗн-ши?»— тетӗп. Ҫав самантрах пӗри мана: 
«Салам пултӑр, мучи!»— терё. Эпӗ те саламларӑм... Унтан, 
виҫҫӗшӗ те ман. ума пырса тӑрсан, пирӗн хушӑра ҫакӑн 
пек калаҫу пуҫланса кайрӗ:

— Итле-ха, мучи, сирӗн ялта ӑнсӑртран чӗрӗ пулӑ 
тупса илме пулмасть-шк?

— Пӗлместӗп ҫав... Илтмен.
— Ҫакнашкал Атӑл хӗрринчи ялта пулӑ тытакансем 

пурах пуль ӗнтӗ!
— Тен, пур та пуле... Анчах сире пулӑ мӗн тумӑ кир- 

лё? Сире канмалли ҫуртра ахаль те ҫитереҫҫӗ вӗт? Е хӑвӑ- 
рӑн ӑҫта та пулин варианта пӗҫерсе ҫиес килет-и?

— Эпир канмалли ҫуртран мар ҫав, мучи, эпир Шу- 
пашкартан хӑпартӑмӑр. Киле валли илсе каяс шут пур...

— Нумай кирлё-и вара сире?
— Мён тери ытларах, ҫа.в тери лайӑхрах • пулать. 

Хамӑр ҫисе яраймасан, юлташсене паратпӑр.
Ёненсех лартрӑм ҫаксене. Ёненмесӗр тӑма майӗ те ҫук- 

чӗ ҫав... Виҫӗ ҫамрӑк ҫын катерпа хӑпарнӑ, ҫула май чӗрӗ 
пулӑ туянасшӑн. Тӗлӗнмелле япалах мар! Пирӗн еннелле 
ун пеккисем час-часах пыраҫҫӗ, хакӗ пирки те кутӑнлансах 
тӑмаҫҫӗ,— мӗн чухлӗ ыйтнӑ, ҫавӑн, чухлӗ параҫҫӗ... Шӑпах 
манӑн ҫёрккаҫ тытнӑ пулӑ пурччӗ. Нумаях та мдр, пӗр 
пӑта яхӑн. Ывӑлпа иксёмӗр ир енне таврӑнтӑмӑр та кар- 
ҫинккипех нӳхрепе, юр ҫине кӗртсе лартрӑмӑр. Тавай, 
сутса ярас ҫаксене! Пӗтӗмпех илетпӗр, теҫҫҫ вӗт-ха! Сутма 
тӑҫта урӑх ҫӗре кайса чӑрманса ҫӳриччен — питӗ ансат 
пулать-иҫ?

— Пуллине тупма пулать те пуль,— терём хайхи- 
скер,— анчах хакне мӗнлерех пама шутлатӑр? ^

— Хакне эсӗ ху калатӑн ӗнтӗ, эпир пӗлместпӗр, таварӗ 
сирӗн, укҫи пирӗн,— терӗ пӗри, кӑшт аслӑрах пек курӑ- 
наканни.



— Килограмӗ пӗр тенкёрен кая пулмасть,— терӗм 
эпӗ.— Пӑрахут ҫинчи повӑрсем те пӗр сӑмахсӑрах ҫавӑн 
чухлӗ параҫҫӗ...

Ҫамрӑксем пӗр-пӗрин ҫине пӑхса илчёҫ.
— Мӗнле, юлташсем, пӗрер тенкӗпе хаклӑ пулмасть- 

ши?— ыйтрӗ аслӑраххи.
— Ҫук, ҫук, хаклӑ мар! Атя, часрах илес те, килелле 

вӗҫтерес, хӑвӑртрах ҫитсе ӑшаласа ҫиес! Манӑн хырӑм 
выҫса кайрӗ!— терё вёсен хӗрӗ.

— Пулли камӑн пур вара? Санӑн хӑвӑннах-и е кӳршӗ- 
сен?— ыйтрӗ аслӑраххи.

— Хамӑннах тупӑнать пӗртак,— терӗм.
—• Инҫе пурӑнатӑн-и эс?
— Ҫук, ҫывӑхрах, а-ав ҫав симӗс тӑрӑллӑ ҫурт...— 

хамӑн кил ҫине тӗллесе кӑтартрӑм ҫаксене.— Хӑшӗ те пу
лин атьӑр манпа. Тараса пур, виҫетпӗр те ҫӗклесе 
килетпӗр...

Еҫ йӗркеллех пулса пычӗ пирӗн. Хёрӗ катер патӗнче 
юлчӗ, каччисем иккӗшӗ те манпа утрӗҫ. Ҫул ҫинче калаҫса 
кайрӑмӑр — вӗсем манран эп кунта хӑҫантанпа пурӑннине, 
мӗн ӗҫлейине, ман ятпа хушамата ыйтса пӗлчӗҫ, хӑйсене 
«эпир Мускавра вӗренекен студентсем, туристла походра 
ҫӳретпӗр, халь пӗр ик кунлӑха Шупашкарта чарӑнса тӑ- 
тӑмӑр», теҫҫӗ... Ну, ҫитрӗмӗр ман пата, эп нӳхрепе антӑм, 
пулӑ тултарнӑ карҫинккана ҫӳлелле ҫӗклесе патӑм, унтан 
ӑна тараса ҫине лартса турттарса пӑхрӑмӑр — шӑп вун 
тӑватӑ кило пулчӗ.

— А-ах, пуллисем хитре-е!— тулли кӑмӑлпа мухтарӗҫ 
студентсем, хӗр пӗҫҫи пек ҫӑрттансене тытса пӑха-пӑха.

Каялла, катер тӑнӑ ҫӗре, карҫинккана хӑйсемех ҫӗкле- 
се кайрӗҫ, мана, ват ҫынна, йӑттарса та чӑрмантармарӗҫ. 
Питӗ ыр кӑмӑллӑ, культурӑллӑ каччӑсем мар-и, ара! Пулла 
катер тӗпне пушатрӗҫ те карҫинккине хам ума пырса 
лартрӗҫ. Манӑн ӗнтӗ вӗсенчен укҫа илсе лавккана пӗр 
чӗрӗк ӗҫме каясси кӑна юлчӗ...

Анчах та темшӗн-ҫке укҫине пама васкамарӗҫ ҫаксем. 
Виҫҫӗшӗ те катер ҫине тӑчӗҫ те пӗр-пӗринпе тем ҫинчен 
мӑр-мӑр-мӑр калаҫма тытӑнчӗҫ. Шикленмех пуҫларӑм: ка
терне тӑрук тапратса ярса, мана укҫа памасӑр-тумасӑрах 
тарасшӑн мар-и кусем? Ахальтен мар пуллине пушатнӑ 
хыҫҫӑн катерне ҫыранран пӗр виҫӗ метр аяккарах илсе кай
са тӑратрӗҫ пуль! Пёр хускалсан, вӗсене шуйттан та хуса



ҫитес ҫук вӗт, шӑхӑрса юл вара ҫыран хӗрринче, ҫил арма- 
нӗ пек хӑлаҫланса!..

Вӑхӑт шӑвать, пӗр вунӑ минут та иртрӗ пулмалла, ан
чах вӗсем ҫаплах калаҫаҫҫӗ-ха. Те укҫи ҫитмест... Студент 
тенисен вӑл та пулма пултарать, ҫара ҫерҫисем вӗт вӗсем!

Тӑрсан-тӑрсан, тӳсеймерӗм:
— Граждӑнсем, манӑн васкамалли ӗҫ пур, эсир манпа 

хӑвӑртрах рашчот тӑвӑр-ха,— терём.
— Ан пӑшӑрхан-ха, мучи, халех рашчот пулать сан- 

па!— терӗ ҫаксен хӗрӗ, ман еннелле аллипе вӗл-вӗл-вӗл 
сулса.— Юлташсем умӗнче отчет тума санран расписка 
илес терӗмӗр-ха.

Каллех ӗнентӗм...
Тепӗр икӗ минутран ҫаксем чӑнах та ҫырана тухрӗҫ. 

Аслӑраххи тӳрех мана хут тыттарчӗ.
— Акӑ, вуласа тух та — алӑ пус! Икӗ экземпляр кир- 

лӗ. Пӗри — пире, тепри — сана...
— Мана мӗн тума?— тӗлӗнтӗм эпӗ.— Эпӗ никам умӗн- 

че те отчет тумастӑп вӗт, пулли хамӑн, хам алӑпа тыт- 
нӑскер!

— Эс вула, вула малтан...
Хайхискер, хута вулама пуҫларӑм та... манӑн куҫсем 

чутах ҫамка ҫине сиксе тухатчӗҫ! Сасартӑк, пӗр самантрах 
тарласа кайрӑм...

«Акт... ҫав числара, ҫав ҫул, эпӗ, рыбнадзорӑн общест- 
валла инспекторӗ... ҫав-ҫав свидетельсем умӗнче... ҫав ялти 
ҫав ҫынӑнне саккунсӑр тытнӑ вун тӑватӑ кило пулӑ кон- 
фискаци турӑм... Ҫав постановлении ҫав пункчӗ тӑрӑх, ҫав 
ҫынна... (мана ӗнтӗ!) аллӑ тенкӗ штраф тӑватӑп... Укҫине 
госбанк кантурне ҫав числаран кая мар кайса хывма 
хушатӑп...»

Тур ҫырлахтӑр! Вуланӑ ҫӗртех пуҫ ҫаврӑнса кайрё ма- 
нӑн, ал-урасем те чӗтреме тытӑнчӗҫ... Ак сана студентсем! 
Ак сана Атӑл илемёпе киленсе ҫӳрекен туристсем! Пӗтер- 
чёҫ, ҫӗҫӗсёрех пусса хучӗҫ! Чи ухмах пулӑ пекех сӗрекене 
пырса ҫаклантӑм вӗт! Хам ирӗкпех, хам килӗшнипех! Тӑм 
писмен мар-и ёнтӗ эпӗ ҫавӑн хыҫҫӑн?

Пӗр хушӑ, ҫамкипе юман каскана пырса ҫапӑннӑ така 
пек анра-сухра пулса, эпӗ ним ӑнланмасӑр, ҫӑвар та уҫай- 
масӑр тӑтӑм. Саҫҫим тӑн ҫухатрӑм!

— Ну, ну, алӑ пусса пар часрах,— терё хайхи малтан 
студент пулнӑ инспектор,— санӑн та, пирӗн те васкамал- 
ла вёт!



— Эсир мӗн... мӗн... шӳт тума пӑрахӑр-ха, ачамсеМ,— 
терӗм вара эпӗ, тинех кӑшт тӑна кӗнӗ пек пулса.— Эп сире 
ыр тӑватӑп, хам ҫиес пулла парса яратӑп пулать те, эсир 
пур, тав туса укҫа тӳлес вырӑнне мана темле хут татки 
парса мӑшкӑллатӑр... Чипер хӑтланӑр-ха, эсир ӑнланакан 
яшсем, комсомолецсем пулё-ха...

— Ыр тумастӑн ҫав эс пире,— терё инспектор, куҫӗсе- 
не ялкӑштарса илсе,— сиен кӑна тӑватӑн!

— Пула ҫини сиен пулать-и вара? Мён эсир?
— Пулӑ ҫини сиенлё мар, анчах та пула вӑрлани -— 

питӗ сиенлӗ! Эсӗ вӗт халӑх пуянлӑхне ҫаратса пуйса 
пурӑнатӑн!

— Ним' те вӑрламан эпӗ! Атӑл хӗррине уҫӑлмалӑх тух
са пула тытни — вӑрлани-и вара вӑл? Ан калаҫӑр-ха!— 
плахая пеме тытӑнтӑм эпё.

— Ан лӑпӑртат!— терё тепри, ман патарах пырса тӑр- 
са.— Ҫакӑн чухлё пулла эсӗ вӑлтапа тытрӑн-и мён? Эс ӑна 
вӑрӑ-хурах пек сём ҫӗрле ҫӳресе, усӑ курма чарнӑ хатӗрсем- 
пе тытнӑ вӗт! Чи усал браконьер, пулӑҫӑ-спекулянт эсӗ!..

— Сан пеккисенё штраф тумалла ҫеҫ мар, судпа айӑп- 
ласа тӗрмене хупмалла!— хушса хучӗ милкӗ пуҫлӑ хӗрӗ те.

— Алӑ пус, теҫҫӗ! Штрафне те ыранах кайса тӳле, 
атту-тӑк ӗҫе чӑнах та суда яратпӑр, куратӑн вара ун чухне 
мӗн курмаллине!— кӑшкӑрчӗ инспектор, мана вӑйпах авто- 
ручкӑ тыттарса.

Чун кӳтсе ҫитнипе, ҫурӑлса каймалла тарӑхнипе манӑн 
вӗсемпе тавлашас, кӑшкӑрашас, актне ҫурса ҫилпе вӗҫтерсе 
ярса ҫапӑҫма тытӑнас килсе кайрӗ, анчах вӗсем мана виҫ- 
ҫӗн виҫ енчен хупӑрласа илсе, темӗн тӗрлӗ намӑслантарма 
тытӑнчӗҫ те, эпӗ вӗри шыва чиксе кӑларнӑ чӗпӗ пекех пул
са кайрӑм курӑнать, хевте пӗтсе ларчӗ манӑн. Ним те ка- 
лаймарӑм, хама тыттарнӑ икӗ хучӗ ҫине те чӑр-чар алӑ 
пусса патӑм...

’— Асту, тепре лексен тата хытӑрах хӗсетпӗр! Хӑвӑн 
пырнах ларать акӑ вӑрланӑ пуллу!— ҫилӗпе асӑрхаттарчӗ 
инспектор юлашкинчен.

Вӗсем хӑйсен катерӗ ҫине ларчӗҫ те анаталла вӗҫтер- 
чёҫ, хӗрӗ — юри мӑшкӑлласа пулӗ ҫав — мана аллипе па- 
ҫӑрхи пек вӗл-вёл-вӗл сулчӗ, &пӗ вӗсем хыҫҫӑн пӗччен тун- 
ката пек тӑрса пӑхса юлтӑм. Тен, хам пурнӑҫра эпё 
пӗрремӗш хут ҫавӑн чухнехи пек мӗскӗн пултӑм пулӗ...

Анчах ка.ҫхине, хуйхи-суйхипе, тарӑхни-ҫиленнипе ёҫсе 
лартрӑм та урсах кайрӑм вара! Мана улталаса пӗтӗм пул-



ла тытса илнӗ, ҫиелтен штраф хунӑ леш ике каччӑпа хӗр 
ҫав самантра ал айне лекес пулсан, эп вӗсене пуртӑпах 
вакласа тӑкнӑ пулӑттӑм-и, тен! Ы-ых!.. Ҫилле ниҫта чикей- 
меннипе хамӑн ним айӑпсӑр карчӑка тӳпелесе илтӗм, ун 
хутне кӗме тӑнӑ кине те ҫутӑлтарса ятӑм, куҫ тӗлне пулнӑ 
кушака та тытса ҫавӑрса ҫапрӑм, унтан хамӑрӑн сад ху- 
ралӗнче выртакан ывӑла чӗнтертӗм те тӳрех команда 
патӑм:

— Пуҫтарӑн, ыйхӑ муклашки! Халех пулла тухса каят- 
пӑр!— терӗм.— Вӗсем пирӗнне пӗр пӑт пула илсе кайрӗҫ, 
эпир уншӑн кӗҫӗр вунӑ пӑт тытатпӑр! Ш траф хакне те 
кӑларатпӑр, тата унтан икё хут пысӑкрах тупӑш илетпӗр! 
Атя хӑвӑртрах!..

Карчӑкпа кин мана чарма пикенчӗҫ, каллех темрен тем 
пулса тухӗ, кӗҫӗрех ан кайӑр, терӗҫ, анчах эпӗ вӗсене теп- 
рер хӑмсартӑм та — ҫӑварӗсене хупрӗҫ. Эпӗ хам пурнӑҫра 
хӗрарӑм сӑмаххисене нихҫан та хӑлхана чикмен, анчах 
хальхинче итлемеллех-мӗн...

Ҫур сехетрен эпир Атӑл варринче пултамӑр. Пулӑ аван 
кӗчӗ. Сӑптӑратпӑр кӑна. Эп паян шар курнӑшӑн мана хӗр- 
хеннӗ пекех, пуллисем пирӗн серекене пӗр-пӗринпе ӑмӑрт- 
сах пырса кӗреҫҫӗ пулмалла. Пӗр икӗ сехет хушшинче ҫур 
кимӗ тултартӑмӑр.

— Атте, ҫитет пуль кун чухлё тытнипе, тул ҫутӑлса 
килет, лекме пултаратпӑр,— терӗ ман ывӑл ҫавӑн пек 
тытсан-тытсан.

— Ан палка! Нимӗнле хӑрушлӑх та ҫук ҫёртех йӗм 
тӗпне ан тултар!— кӑшкӑрса пӑрахрӑм ачана.— Ҫитмест- 
ха, пире тата кирлӗ! Леш надзорсене лайӑхрах тавӑрас пу
лать пирӗн, ӑнланатӑн-и ҫавна? Вӑрт-вартрах ҫаврӑнкала!

Ывӑл мана хирӗҫ ним те калаймасть. Татах тытатпӑр, 
татах. Пулли кӗнӗҫемӗн ытларах тытас килет вӗт ӑна, 
мура!

Чӑнах та, тул ҫутӑла пуҫларӗ. Атӑл ҫийӗнчи ҫӑмӑл тӗт- 
ре майӗпе сирӗлсех пырать.

— Каяр пуль, атте!— сас пачӗ ывӑл каллех.
— Тӑхта, тепре туртса кӑларар-ха,— терӗм эпӗ.
Анчах ҫапла каларӑм ҫеҫ — пирӗнтен ытла инҫе те мар

хӑвӑрт ҫӳрекен катер моторӗ кӗрлесе кайрӗ.
— Ак хайхи, килеҫҫӗ!:— ахлатса илчӗ ывӑл.— Хӑтӑлай- 

мастпӑр халь! Тытаҫҫӗ! Итлемерӗн мана...
— Ан ҫухӑр, мотора часрах хута яр! Леш еннелле кай

са затонри хӑмӑшсем хушшине пытанатпӑр!



Ывӑл мотор патне ыткӑнса тӑрмашма тапратрӗ. Пӗрре 
туртать кантраран, тепре туртать, анчах м^тор ӳсӗр ҫын 
хӑснӑ пек лӑкӑрт-лӑкӑрт! тӑвать те каллех чарӑнать.

— Часрах, шуйттан ҫури!
— Каймасть ара, мӗн тӑвас-ха манӑн...
Аптрамалли ҫитрӗ вӗт! Вара эп хам часрах сиксе тэ

там та, ывӑла айккинелле тӗртсе ярсах мотор патне пытӑм. 
Апла та т у с а -пӑхатӑп, капла та — ҫук, хускалма мар — 
сасси те тухмасть. Анчах леш катер кёрлени ҫывӑхрах 
илтӗнет ӗнтӗ.

— Пуллине шывалла вӑркӑнтар!— кӑшкӑртӑм та эпӗ 
ывӑла, моторпа тӑрмашма пӑрахсах тӗттӗмре те ҫап ҫутӑ 
курӑнакан пулӑсене Атӑла каялла чӑмтарма тытӑнтӑм. 
Анчах ҫавӑн чухлӗ пулла ӑҫтан тӑруках ывӑтса пӗтере- 
тӗн? Унччен те пулмарӗ, леш катер ыткӑнса ҫитсе пирӗн- 
пе юнашар тӑчӗ те, ҫав самантрах ун ҫинчи ҫынсенчен 
пӗри пирӗн кимӗ ҫине сикрӗ.

— A -а, палланӑ ҫынсем-ҫке! Ирхи салам сире, тур 
пулӑштӑр!— терӗ вӑл, аллине ҫӗклесе.

Пӑхатӑп — ку лешӗ, кӑнтӑрла ман ҫине штраф хура- 
канни, студент-инспектор! Мӗн калӑн ёнтӗ ӑна? Вӑл ман 
ҫинчен ахаль те пӗтӗмпех пӗлет: ятпа хушамата та, эп 
ӑҫти ҫын пулнине те.

Ну, малалла мён пулни ахалех паллӑ ӗнтӗ. Каллех акт. 
Пӗр талӑк хушшинче иккӗмӗш хут! Анчах хальхинче 
ахаль штрафпа ҫырлахмалла мар, судпа айӑпламалла, 
терӗҫ. Пулӑ тытмалли хатӗр-хӗтӗрсене шӑкӑр-шакӑр пуҫ- 
тарса илчӗҫ, спаҫҫипӑ та каламарӗҫ. Ку ҫеҫ те мар: ҫав 
катер ҫинчех ҫиелтен ахаль тум тӑхӑннӑ милици ҫынни 
пулнӑ. Ҫырана тухсан, вӑл пирӗн кимӗ пирки тӗпчеме тап- 
ратрӗ. Моторне хӑҫан туяннӑ, ӑҫта, хӑҫан регистраци 
тунӑ? Анчах эпир ун пек тӑвасси ҫинчен шухӑшламан та! 
Моторлӑ кимме ҫӳретмелли правӑ пур-и? Ҫук!.. Апла 
пулсан, ҫак самантран пуҫласа эсир ку кимӗ ҫине ларма 
та пултараймастӑр, ку таранччен ҫӳренӗшӗн — штраф, 
тет... А к хайхи! Пур енчен те пӗр харӑсах пётерсе хучӗҫ, 
ик ҫуната та ҫапса хуҫрӗҫ. Малашне мӗн-мӗн пулассине 
те пӗлместӗп-ха. Штрафсем тӳлеттерсех кил-ҫурта сутта- 
раҫҫӗ пуль ӗнтӗ. Е  тӗрмене кайса лартӗҫ-и... Ҫапла, Иван 
Васильч!

йӑкӑнат Митрафанч паҫӑрхинчен те хурлӑхлӑрах сыв- 
ласа илчӗ.



— Кала-ха эс, тӗрӗс-и вёсем мана ҫакӑн пек хӗсӗрле- 
ни, манӑн хаклӑ хатӗрсене туртса илсе, ҫиелтен хама айӑп- 
лани? Эс ӑслӑ ҫын, каласамччӗ ӗнтӗ! Аҫта кайса хӳтлӗх 
шырас манӑн? Кам ман хута кӗме пултарать, э?

— Пӗтӗмпех тӗрӗс,— терӗм эпӗ.—=■ Пулӑ шӑмми тепӗр 
чух пыра ларать ҫав вӑл! Сана, прохвоста, тахҫанах тытса 
питӗ хытӑ айӑпламалла пулнӑ. Шел, халь тин тытнӑ!

Йӑкӑнат Митрафанчӑн куҫӗсем чарӑлса чӑх ҫӑмарти 
пысӑкӑш пулса кайрӗҫ...



АПТРАШКИН АПТРАНИ

И Р Т Н Е  ҪУ РК У Н Н Е, пётём ҫутҫанталӑк качча кая- 
кан хёр пек капӑр тум тӑхӑннӑ вӑхӑтра, пирён хулари 

халӑх судӗнче ҫав тери тӗлӗнмелле, петӗм вар-хырӑм хыт- 
са лариччен кулмалла «процес» пулса иртрӗ. Виҫӗ кун 
хушши тӑсӑлчё вал; суд залне халӑх савӑлпа ҫапнӑ пекех 
тулчё, шала кӗрейменнисем чӳречесем патне чыхӑнса, пёр 
кантӑк та хӑвармарӗҫ, пӗтёмпех ҫёмӗрсе пӗтерчӗҫ.

Кун пек историсем пит сайра пулаҫҫӗ, ҫавӑнпа та ма
кан сире ун ҫинчен каласа парасах пуль. Итлеме кӑмалӑр 
пур-и? Пур. Апла пулсан, хӑлхӑрсене тӑратӑр та, итлёр, 
эппин, йёркипе.

Акӑ мёнле япала...
Вӑтӑр ҫулхи вӑй питти арҫын сакӑр вунӑ ҫулхи кар- 

чӑкпа сутлашрё. Ҫав карчӑк унӑн урине хуҫса янӑ иккен. 
Рычакпа та ҫапман вӑл ӑна, ятарласа такӑнт.арса та ӳкер- 
мен, кёпер ҫинчен те чикелентерсе яман, пӗртен пёрре ҫӑ- 
вар уҫса биҫ сӑмах Каланӑ та — этемён сылтӑм ури ша-



тӑрт! хуҫӑлса кайнӑ. Ҫавӑншӑн айӑпласа, арҫын ҫӑк кар- 
чӑкран мӗн виличченех алимент илсе тӑмалла приговор 
йышӑнма ыйтнӑ.

— Эпӗ халь ёмӗрлӗх инвалид ӗнтӗ, полноценнӑй ҫын 
мэр,— тенӗччӗ унӑн заявленинче,— ку таранччен мана 
урасем тӑрантаратчӗҫ, эп вӗсемпе усӑ курса таҫта та ҫи- 
теттём, тем те кураттӑм, тем те ӳкереттӗм, анчах халь 
апё уксах, высшей марки чалах пулса тӑтӑм, чупма мар — 
утасса та туя ҫине тайӑлса аран утатӑп, ҫавӑнпа та ма- 
лашне мана хама та, ман ҫемьене те ҫав эсремет карчӑкӗ 
тӑрантартӑр, рас вал ман урана хуҫса ячӗ пулсассӑн...

Питӗ хурлӑхлӑ та витӗмлё ҫырнӑччё ҫав!
Анчах, ӗҫӗ ҫинчен каласа париччен малтан, манӑн сире 

ҫак заявление ҫыраканнипе, юристсен чёлхипе каласан — 
истецпа, карчӑкран алимент шыраканнипе, паллаштарас 
пулать пуль. Ытла та хӑйне майлӑ, интереслё те ориги- 
наллӑ ҫын вал...

Унӑн анкетӑри сведенисем ҫакӑн пек: хушамачё—-
Аптрашкин, ячё — Аполлон; арлӑ-арӑмлӑ, профсоюзра 
тӑмасть (член укҫи тӳлеменшӗн тухса ӳкнӗ); Отечествен- 
нӑй вӑрҫӑра пулнӑ, тесе шутланать, анчах хӑй тӑватӑ ҫул 
хушши тахӑш госпитальре мунча хутса ҫеҫ пурӑннӑ; на- 
циональноҫ енёпе вара тӑруках уйӑрса илме ҫук. Ана вӑл 
хай те пӗлсех ҫитереймест иккен — судра та каларӗ: ха- 
мӑн атте кам пулни ҫинчен аннерен эпӗ ҫёр хут та ыйтнӑ, 
такки каламарӗ вёт, шельмӑ, тёрёссине пёлтермесёрех леш 
тӗнчене ӑсанчё, тӑпри ҫамал пултӑрах, терё.

Ҫавӑнпа та Аполлон Аптрӑшкина хӑшӗсем чӑваш, хӑ- 
шёсем тутар, теҫҫӗ, палласах кайманнисенчен турккӑ теке- 
нӗсем те, японец тесе шутлакансем те пур. Вал камне сӑн- 
раи пёлме пите йывӑр — сӑнё-пичё пӗрмай улшӑнать унӑн: 
ирхине — апла, каҫхине — капла, укҫа илнё кун — пёр 
тёслё, укҫа ҫук чух — тепёр майлӑ, пыр та ӑнлан эс ӑна!

Профессийё — фотограф. Чылайранпа ҫак ёҫпе пура- 
нать ёнтё. Анчах та ательере-мӗнре штатра тӑраканскер 
мар, хӑй тӗллён ҫапса ҫӳрекенскер вал. Укҫа ҫапаканскер. 
Ун пеккисене халӑх. хушшинче «пушкарь», теҫҫӗ, анчах 
Аптрашкин хӑйне хай «ирёклё художник», «творчествӑлла 
единица» тесе хисеплет.

■— Манӑн ятӑм — Аполлон, анчах Аполлон кам пул- 
нине пёлетёр-и эсир?— тет вал кӑштах хёрсессён.— Пёл- 
местӗр ҫав пёри те, мёншён тесен эсир йскусствӑран ҫёр



ҫухрӑм аякра тӑратӑр! Аполлон тени, ман тёзка, вал 
авалхи Грецире хӗвелпе ҫутӑ турри, искусствӑсене хӳтӗле- 
кен турӑ пулнӑ! Мана тӗне кӗртекен пачӑшкӑ эп искусст
ва ҫынни пуласса сиснё пекех панӑ ҫак ята. Во!

— Аҫтан пёлетён-ха эсё кун ҫинчен, кам каларё 
сана?— тесе ыйтсан, Аптрашкин ним тытӑнса тӑмасӑрах 
ответ парать:

— Виҫӗм ҫул татмалли календарьте вуларӑм! Кален- 
дарьте суймаҫҫӗ унта, ахаль кёнекесенчи пек мар!

Вуласса вӑл, чӑн та, ҫав татмалли календарьсӑр пуҫне 
урӑх нимён те вуламасть иккен. Вуламан та, вулама та 
шутламасть.

Хулара Аптрашкин питӗ паллӑ ҫын. Ана пурте — 
урамра пушмак тасатса ларакансенчен пуҫласа милици 
начальникё таранах пӗлеҫҫӗ. Пурне те вӑл хӑйён тусёсем 
тесе шутлать, тёл пулмалла пулсан аякранах аллине тӑсса 
пырать:

— A -а, Васька, здоровӑ, здорова! Лайӑх пурӑна- 
тӑн-и? Эп те аптрамастӑп-ха. Часах «Москвич» илетёп 
ёнтӗ, йӑлӑхрӑм ҫуран ҫӳресе. Ҫитмелли вырӑнӗсем нумай, 
анчах урисем манӑн иккӗ кӑна. Тата асфальт ҫинче пуш
мак питё ҫӗтӗлет... Итле-ха, тӑванӑм, эп паян васкани-мӗ- 
нӗпе укҫа чиксе тухма маннӑ, санӑн ҫумра ытлашши пӗр 
тенкё ҫук-и? Ну, аллӑ пус пулсан та ҫитет, эппин. Уншӑн 
эпӗ пӗрре-пӗрре, иртсе ҫӳренӗ чух, санӑн ачусене ӳкерсе 
тухӑп... Ну, сыв пул-ха, эппин, ман васкас пулать!
4 Хӑйне панӑ аллӑ пуса тӗплён шутласа кёсйине шала- 

рах чйкет те, хул пуҫҫи урлӑ ҫакнӑ аппаратне тӳрлетсе 
илсе, аяккалла пӑрӑнса каять вара...

Ситмелли вырӑнсем унӑн чӑнах та нумай.
Таҫта та пулать вӑл — Атӑл леш енче хӑйӑр ҫинче 

хёртёнсе выртакансене те ӳкерет (паллах, пуринчен ытла 
хӗрарӑмсене), паркра мороженӑй ёмсе ларакансене те 
чаклаттарать, хёрпе каччӑ арлӑ-арӑмлӑ пулса ёмёр-ёмӗр 
пӗрле пурӑнассине саккунпа ҫирёплетнӗ ҫӗрте — ЗА ГС ра 
та пулать, масар ҫине, ҫын пытарнӑ ҫӗре те ҫитсе темиҫе 
ӳкерчёк тӑвать кун каҫа. Ним те тиркесе тӑмасть — 
«объект» кӑна пултӑр уншӑн. Халь ҫеҫ пёр-пӗринпе 
ӑмӑртса чупакан комсомолкӑсене финиш патёнче «шултра 
планпа» ӳкерсе илет те, чиркёве чупать — унта паянхи 
кӗлле ҫёнӗ пуп ирттерет иккен, ӑна ӳкересси ҫинчен вӑл 
ӗнерех чиркӳ старӑстипе калаҫса татӑлнӑ...

Ҫавӑнпа та ёнтӗ ӑна паллакансем ун ҫинчен:



— Аптрашкин аптрамасть-ха вал, ай-ай пултарать!-— 
теҫҫӗ,

Укҫине малтан ыйтмасть Аптрашкин, ӳкерет те — са- 
нӑн адресна ҫырса илет кӑна, анчах тепӗр ик-виҫ кунтан 
ӳкерчӗкӗсене туса киле пырсан вара — унран хӑпаймас- 
тӑн, укҫу ҫук пулсан ҫири кӗпӳне хывса пама та хатӗр пу- 
латӑн. йытӑпа вӑскӑртсан та кӑларса яраймастан эс ӑна 
укҫасӑр!

— Эп ҫёр ҫывӑрмасӑр ӗҫленӗ, материал илсе расхут 
тунӑ, укҫа ҫуккипе паян ачасем валли сӗт те илеймерӗм, 
эсир пур — мӑшкӑллатӑр манран, мӗскӗнрен... Ҫылӑх сире 
куншӑн! Нихҫан каҫас ҫук ҫылӑх!

Укҫа тупса памасан, вӑл алӑк патӗнчи сак е пукан ҫине 
ларать те, талӑкӗпех ним хускалмасӑр, ёҫмесӗр-ҫимесӗр 
ларма пултарать.

— Эп васкамастӑп, эп кӗтетӗп... Укҫасӑр мана арӑм 
ҫав-ҫавах киле кӗртмест,— тет вӑл ним ҫиленмен пекех.

Ну, хуҫи вара (Аптрашкина темиҫе кун каялла сӑн 
укерттерни ӗнтӗ) ҫак «ирӗклӗ художник» пусмӑрёнчен 
епле те пулин ирёке тухас тесе, кӳршӗсенчен те пулин 
укҫа тупса парса ярать. Тухса кайтӑр часрах, куҫ-пуҫ ан 
куртӑр ҫак ҫыпҫанкӑна!

Анчах пуринчен те ытларах Аполлон Аптрашкин туй- 
сенче, юбилейсенче, менельниксенче, ача ят хунӑ ҫӗрте 
пулма юратать. Кун пирки унӑн хӑйне майлӑ «философи» 
пур.

— Телейлӗ ҫын яланах ыр кӑмӑллӑ пулать, укҫа-тен- 
кё те, ним те хӗрхенсе тӑмасть,— тет вал.— Туйра, юби- 
лейра е ача ят хунӑ ҫӗрте хуть те ҫӗр йышши ӳкерчӗк ту- 
сан та сая каймасть, вёсене пур пӗрех илеҫҫӗ, мёншён тесен 
вӑл — событи вӗт-ха! Ҫын хӑй пурнӑҫӗнче ҫирӗм, вӑтӑр е 
аллӑ ҫул пӗрререн пӗрре тултарать. Ачана та икӗ хут ят 
хумаҫҫӗ. Саккун тӑрӑх, авланасса та пӗрре кӑна авланмал- 
ла. Ҫавӑнпа та кун пек ҫӗрте яланах «точнӑй прицел» пу
лать манӑн: пёр ывҫӑ ӳкерчӗк — пӗр ывҫӑ укҫа. Баш на 
баш тухать, темелле. Куна эпӗ хамӑн нумай ҫулсем хуш- 
ши пухӑнса пынӑ опыта шута илсе калатӑп!— мухтанса 
илет вӑл юлашкинчен, йӗке хӳренни пек малалла тухса 
таракан шӑлӗсене йёрсе.

Ун пек ҫёре хӑҫан ҫитмеллине те лайӑх пёлет вӑл. 
Ытла малтанах, хӑнасем пухӑннӑ вӑхӑтрах, кёрсе кай
масть, вӗсем сӗтел хушшине вырнаҫса телейлё ҫамрӑк мӑ- 
шӑршӑн, юбиляршӑн е тин ҫеҫ ятлӑ-хушаматлӑ пулса тӑнӑ
4. Х аклӑ кӗрӳ.



ҫара пакка гражданинпа ӑна ҫут тӗнчене туса кӑларма 
пёлнӗ ашшӗ-амӑшӗшӗн икшер-виҫшер черкке ӗҫсе, пӑлхан- 
са кайнӑ хурсем пек какӑлтатма тытӑнсан тин пырса 
кӗрет. Никам та сисмест вӑл пынине, никам та илтмест— 
ҫенӗкрен йӑкӑш кӗрсе тӑрать те хӑнасем шавланӑ ҫёрелле 
мар, кухньӑ еннелле ҫул тытать. Кухньӑра кун пек чух 
яланах ик-виҫ карчӑк кӑштӑртатаҫҫё вӗт-ха — ӑна-кӑна 
ӑшалаҫҫӗ, сӑра-эрех кӗленчисене уҫаҫҫӗ, пушшисем вырӑн- 
не туллисене йӑтса каяҫҫӗ.

— Мана чӗннӗччӗ те, каярах голма тӳр килчӗ-ха, ер- 
ҫеймерӗм,— тыттарать Аптрашкин айван карчӑксене, ҫи- 
мелли-ӗҫмеллисем ҫине вӑрра вӗреннӗ ват кушак аҫи 
услам ҫу ҫине пӑхнӑ пек пӑхса.— Каҫарччӑрах уш... Эп 
хамӑн ӗҫе тума ҫавах ёлкӗретӗп-ха...

— Ю рать, ара, юрать, халь килни те лайӑх!— теҫҫӗ те 
карчӑксем, ӑна ҫавӑнтах хӑналама тытӑнаҫҫӗ.— Ҫакна ӗҫсе 
пар-ха, тӑванӑм. Ҫакна ҫыртса пӑх-ха... Ак тата, ман ку- 
кӑле тутанса кур...

— Эп выҫҫи выҫӑ мар та-ха, ани ҫинче чух кӑштах ту
танса пӑхас, эппин, ват ҫынсен кӑмӑлне хуҫас мар,— тет 
те кӑна хйрӗҫ Аптрашкин, черкке хыҫҫӑн черкке ӳпӗнте- 
рет, умлӑн-хыҫлӑн ҫич-сакӑр касӑк кукӑль хыпса ярать. 
Вӑл паян ятарласах нимӗн те ҫименни пит те паллӑ пу
лать, анчах карчӑксем шарламаҫҫӗ — ҫакӑн пек савӑнӑҫлӑ 
кун ҫынна вӑл ытлашши нумай чӑмланӑшӑн епле тирке- 
тён-ха?

Унтан, кухньӑра ҫакнашкал «заправкӑ» тусан (вӑл хӑй 
ҫапла калать), Аптрашкин хӑнасем ларакан пӳлӗм алӑ- 
кӗнчей шӑппӑн кӗрсе пукан ҫине хӑпарса тӑрать те, ӳкернӗ 
чух ҫутӑлтаракан лампине ялт! ялт! тутарать. Паллах, 
кашни ҫутӑлмассерен ӳкерчӗк пулать унӑн...

Ана ҫав самантрах асӑрхаҫҫё, пынӑшӑн тав тӑваҫҫӗ, 
малалла иртме чӗнеҫҫӗ, пӗри черкке тыттарать, тепри 
сӑра тултарса парать, виҫҫӗмӗшӗ автан тукмакки сёнет...

Кайрӗ вара пурнӑҫ Аптрашкинӑн! Чи хисеплӗ хӑнасем 
хушшине кӗрсе ларсах ӗҫет вӑл, ҫиет, пуринпе те пӗр тан 
пулса, аллисемпе хӑлаҫлансах калаҫма тытӑнать. Тем те 
курнӑ иккен вӑл, таҫта та пулнӑ, тем те пӗлет. Ҫынсем 
хуть те мӗн ҫинчен сӑмах пуҫлаччӑр — Атӑла хӑш тӗлте 
пёвелесен лайӑхрах пуласси ҫинчен-и унта, хальхи тухтӑр- 
сем чӗрене те операци тума пултарни ҫинчен-и, ача пӑ- 
рахни хёрарӑм сывлӑхёшӗн сиенлё пулни ҫинчен-и, хӗлле 
пулла мёнле ҫӳресси е ҫӗнӗ спектакльсемпе кинофильмсеад



ҫинчен — пурӗ пёр, Аптрашкин пур чухне те хутшӑнать, 
хӑйӗн хӗсӗк ҫамкаллӑ пуҫне мён пырса кӗнё — ҫавна лӑ- 
пӑртатать, тавлашма та пӑхать, хӑй калама тытӑнсан вара 
Лапшу Ҫтаппанне шухӑшласа кӑларнӑ писательтен те кая 
мар суять.

Хӑнасем килӗсене саланнӑ вӑхӑтра Аптрашкин е ӑҫта 
та пулин кӑмака хыҫӗнче, е кухньӑри сак айӗнче, ҫулла 
nj лсан ҫенӗкри урайӗнче ҫӗтӗк мотоцикл пек лакӑртатса 
ҫывӑрнине курма пулать. Пӗррехинче, чӑн та, кил хуҫи 
арӑмӗн ҫемҫе вырӑнӗ ҫине те кӗрсе выртнӑ, тет, вӑл, анчах 
ҫакна упӑшки ӑнсӑртран асӑрханӑ хыҫҫӑн унӑн хапха 
умӗнчи кӗсел пек пылчӑк ҫине куҫса выртма тӳр килнё, 
тет. Ҫавӑнтан вара вӑл ют ҫын мамӑк тӳшекӗсене ытла 
юратсах каймасть, теҫҫӗ...

Тен, Аптрашкин ҫинчен ҫакӑн пек тӗпӗ-йӗрӗпе каласа 
панӑшӑн хӑшӗсем мана тиркеме те пӑхӗҫ, анчах ним тума 
та ҫук, юлташсем. Автор шучӗпе, Аптрашкин мӗнле ҫын 
иккенне пӗлни вӑл сакӑр вунӑ ҫулхи карчӑка суда мӗншӗн 
сӗтӗрнине лайӑхрах ӑнланса хак пама пулӑшать. Ҫавӑнпа 
та ытлашши васкар мар-ха, эппин, сӑмах-юмах хӑй ҫем- 
мипе пулса пытӑр.

Ҫапла, иртнӗ ҫуркунне те пирӗн Аполлон Аптрашкин, 
«ирӗклӗ художник», тӗрӗсрех каласан — хулари кашни 
йытӑ паллакан «пушкарь», фотограф-халтурщик, пӗр ҫӗр- 
те ача ят хунӑ ятпа хӑнасем пухӑнассине пӗлнё те, каҫ 
пулсассӑнах ҫавӑнта йӑпшӑнса пырса кӗнӗ.

— Кунта калым вӑйлӑ пулать-ха,— тенӗ вӑл, хӑйӗн 
виҫӗ аппаратне те авӑрласа.— Ачин ашшӗ — хулари пал- 
лӑ инженер-конструктор, амӑшӗ тава тивёҫлӗ артистка. 
Укҫасӑр ҫынсем мар. Вёсен хӑнисем те шӑтӑк кӗсъеллӗ 
ҫынсемех пулмаҫҫӗ ӗнтӗ, сӑнӗсене пленкӑ ҫине меллӗрех 
лектерсен, ӳкерчӗкне кашни илме тивёҫ... Укҫа ҫ-ҫапатӑп 
кунта паян, йоккӑр-маккӑр!

Ҫапла шухӑшланӑ май шереметӗн сӗлеки те юхса 
аннӑ...

Аптрашкин йӑнӑшман. Инженерпа артистка нумай 
ҫулсем хушши тунсӑхласа кӗтсе пурӑннӑ ывӑлшӑн (унччен 
вёсен умлӑн-хыҫлӑн пилӗк хӗр пулнӑ) ним те хӗрхенмен. 
Икӗ пысӑк пӳлӗме лартса тухнӑ сӗтелсем ҫинче ӗҫмелли- 
ҫимеллисенчен кайӑк сӗчӗпе слон ашӗ ҫеҫ пулман, ыттисем 
пурте пулнӑ. Хӑнисем тӑхӑр вуннӑн пухӑннӑ. Паллӑ ҫын- 
сен тус-юлташсем, ыр сунакансем нумай ҫав! Вӗсем тин 
Ҫеҫ ҫуралнӑ гражданин валли илсе пынӑ парнесене кӑлар-



са пама тытӑнсан, тёнчере чылай куркаланӑ Аптрашкин 
та куҫ-пуҫне чарса пӑрахнӑ. Мӗн кӑна илсе пыман пуль 
ҫемҫе минтер ҫинче ним пӗлмесӗр-туймасӑр ҫывӑракан 
Витя валли! Мӗн кӑна шухӑшласа кӑларман пулӗ ахаль те 
телейлӗ ашшӗпе амӑшне тата ытларах савӑнтарса хавас- 
лантарас тесе, тур ҫырлахтӑрах!..

Сюжетран пӑртакках пӑрӑнатӑп пулсан та, манӑн 
кунта кӑшт кӑнӑ чарӑнса тӑма тиветех.

Ҫав хӑнасем илсе пынӑ парнесем хушшинче ӗмкӗчсем 
(соскӑсем эппин)— 52, «упаленмелли» теекен костюм- 
сем — 17, пӗчӗк ҫитарсем — 7, утиялсемпе ҫемҫе про- 
стыньсем— 12, чӑпӑл кёртмелли вӑлашкасем — 6, пёчӗк 
ача ларса какка тумалли пукансем — 9, кустӑрмаллӑ ла- 
шасем— 18, велссипедсем — 11, конькисемпе йӗлтӗрсем— 
17 мӑшӑр, тутапа каламалли купӑссем— 19, хут купӑс — 
7, балалайка — 3, шӑхличсем — 33, параппан — 5, шӑкӑр- 
чаксем — 81 тата темӗн те пӗр пулнӑ, пурне каласа та 
пӗтерес ҫук. Пӗри тата, тӑван литературӑна аталантарас- 
сишӗн ҫунаканскер, Иван Малкайпа Стихван Ш авли кё- 
некисене кив урхалӑхпа ҫыхсах йӑтса пынӑ,— ӳссессӗн 
Витя ҫав чи лайӑх поэтсенчен сӑвӑ ҫырма вӗрентӗр, тенӗ 
пуль ӗнтӗ.

Пысӑк пӳлём лӑках тулнӑ ҫав парнесемпе, хӑнасене 
хӑйсене ларма вырӑн та юлман. Ирёксӗрех хайхи «дежур- 
нӑр карчӑксен» вӗсене ваннӑ пӳлӗмне ҫӗклесе кайса купа- 
лама тивнӗ.

— Ара, кусем ача-пӑча универмагёнче ним те хӑвар- 
ман пуль?— тлтисене ҫулласа илнӗ тӗлӗнсе шак хытнӑ 
Аптрашкин.— Вӑйлӑ-ӑ! Кашни ача пуҫне кун чухлӗ 
парне парасса пӗлес пулсан, эпӗ хам арӑма хёне-хӗнех ҫул- 
серен йӗкӗреш ҫураттармалла! Парнисене сутсах ҫулталӑк 
пурӑнма пулать-иҫ? Киле таврӑнсан Ехруҫҫие юриех ка
ласа парас-ха кун ҫинчен. Хирӗҫ мӗн калӗ-ши?

А к ӗнтӗ, хӑнасем хӑйсене тивӗҫлё вырӑнсене йышӑнса 
ларнӑ. Аптрашкин та, паллах, вырӑнсӑр юлман, вӑл хак- 
лӑрах хӑнасем ларнӑ мӑн пӳлёмри пӗр сӗтел пуҫне, темле 
икӗ карчӑк хушшине хӗсённӗ. Сӗтелӗн тепӗр пуҫӗнче, 
ача ашшёпе амӑшё ларнӑ ҫӗрте, темле шакла пуҫлӑ, сӑмси 
ҫине аякран велосипед пек курӑнакан куҫлӑх утлантарнӑ 
ҫын аллине черкке тытса тӑнӑ та ыттисене те черккесем 
ҫӗклеме хушнӑ. Халё вара шӑп Аптрашкинӑн ёҫе тытӑн- 
малли самант ҫитнӗ...

— Стоп! Айн момент! Тӑхтӑр-ха, тӳрех ёҫсе яма ан



йаскӑр!— тесе кӑшкӑрнӑ та вӑл никам кетмен ҫӗртён, тё- 
пӗр-тепӗр пукан ҫине сиксе тӑрса ӳкерме тытӑннӑ. 
Ялт!— чак! Ялт!— чак! Малтан ача ашшӗпе амӑшне, ун
тан хӑнасене — пӗр енчисене, тепӗр енчисене...

— Ҫитӗ, Аптрашкин, ҫитӗ халлӗхе!
— Ҫынсене малтанхи черккене ӗҫме пар ӗнтӗ!..
— Кайран ӳкерме хӑвар...— кӑмӑлсӑртарах сасӑсем 

илтӗннӗ унтан та кунтан.
— Тархасшӑн, халь слоботнӑ!— тенӗ ку вӗсене хирёҫ, 

пӗр вунӑ ӳкерчӗк тунӑ хыҫҫӑн.
Хӑнасем ӗҫнӗ' те ҫиме тытӑннӑ. Аптрашкин та халӑх- 

ран юлман: хӑй умӗнчи тарелкӑ ҫинчи шаритленӗ кӑвака- 
ла касса чӑрманмасӑрах, пӗтӗмӗшпех, ик аллипе ярса тыт- 
нӑ та — тапратнӑ пӗтӗрме! Ҫинӗ-ҫинӗ те — хӑех ярса ӗҫнӗ, 
унтан каллех тӗшӗрнӗ. Никам ҫине те пӑхман; хӑкӗн пӗ- 
тӗм тути-ҫӑварӗ, лапчӑк сӑмси, шӗвӗр янахӗ тӑрӑх ҫу кӑна 
Юхса тӑнӑ...

Юнашар ларакан карчӑксем ун ҫине калама ҫук тӗлӗн- 
се пӑхнӑ. Мӗнле ҫын вара ку, пӗр эрне ҫӑкӑр ҫисе курман 
пек хыпаканскер? Тӑраннине те пӗлмест пуль?

Ларсан-ларсан пӗр карчӑкӗ, шап-шур ҫӳҫлӗ, тӗреклӗ, 
сарлака хул пуҫҫиллӗ, арҫын сӑнлӑрахскер, Аптрашкина 
тӗртсе илмесӗр тӳсеймен.

— Пӑхатӑп та, ывӑлӑм, санӑн аппетит тени ытла нача- 
рах мар пулас,— тенӗ вӑл.

— Аппетит енчен аптрамастпӑр,— чӑмлама чарӑнма- 
сӑрах кулса илнӗ Аптрашкин.

— Шӑлусем те ҫирӗп курӑнать-ха...
— Вӗсем те аптрамаҫҫӗ. На спор кайсан, кантӑк та 

чӑмлама пултаратӑп.
— Маттур, м а т т у р .Ёҫес енчен те пултаратӑн пулас?
— Ун пирки те аптрамастӑп. Лайӑх саккускӑпа пӗр 

литр ним мар вырнаҫать.
— Хырӑму шӑтасран хӑрамастӑн-и?
— Ҫук. Пыршӑсем манӑн чӗнрен тунӑ пекех ҫирӗп. 

Вопше эпӗ ҫӗр ҫинче нимрен те хӑрамастӑп!
— Турӑран та, шуйттанран та, аҫа ҫапасран та хӑра- 

мастӑн, эппин?— ыйтнӑ тепӗр карчӑкӗ, чикан майри май- 
лӑрахскер.

— Нимрен те!— тенӗ Аптрашкин паттӑррӑн, кӑвакал 
шӑммисене ик аллипе шӑлса пӗр ҫӗрелле купаланӑ май.— 
Хуть те ман ума вун икӗ пуҫлӑ вӗри ҫӗлен пырса тух- 
тӑр — ҫавах хӑрамастӑп. Мёншён тесен эпё туррине те,



1иуйттанне те, киреметне те, арҫурине те ёненместӗп. Ҫук 
вӗсем пӗри те! Вёсене пурне те ухмахсем шухӑшласа 
кӑларнӑ...

— Аҫтан пӗлетӗн-ха эс вӗсем ҫуккине? Тен, пур?
— Ҫ-ҫук! Ун ҫинчен эпӗ татмалли календарьте темиҫе 

хут та вуланӑ... Чӑн та, умлӑ-хыҫлӑ ик-виҫӗ кун хӑнара 
пулнӑ хыҫҫӑн шуйттансем куҫа курӑнкалаҫҫӗ, анчах вӗсене 
хӑвӑн умӑнтан хӑваласа яма пӗр чӗрӗк анчах ӗҫмелле, 
Куна эпӗ хамӑн опыта шута илсе калатӑп сире! И вопше 
эпё нумай пӗлекен ҫын...

Ик карчӑкпа Аптрашкин хушшинчи тавлашу ҫакӑнпа 
тэтӑлнӑ, мёншён тесен Аптрашкина тепӗр пӳлӗме ӳкерчӗк- 
сем тума чӗннӗ. Вуншар ҫынсене вуншар тӗслӗн ӳкернё 
вал унта — ушкӑнпа та, уйрӑммӑн та.

— Аптрашкин, кунта кил!
— Пире те ӳкер, Аптралкин!..
— Аполлошка, пире, Натюшпа иксёмёре...
Хӑнасем ташлама пуҫласан та ӳкерме чарӑнман вал.

Урисем ҫирӗпрех чухне пукансем ҫине, диван ҫине, пёр 
икӗ хутчен сӗтел ҫине те хӑпарса кайса чаклаттарнӑ, ун
тан, урисем тытайми пулсан, выртса ӳкерме тапратнӑ. 
Юлашкинчен вара ҫавӑн пек ӳкерсе выртнӑ ҫӗртех ҫывӑр- 
са кайнӑ...

Киле тухса кайнӑ чух леш карчӑксем, паҫӑр Аптраш- 
кинран тӑрӑхласа ларнисем, ун тӗлӗнче чарӑнса тӑрсах 
калаҫса илнё:

—- А к хайхи, леш нимрен хӑраман паттӑр пиҫсе ҫитнӗ, 
ыр курса выртать...— тенё чикан майри пекки.

— Пӗрре-пӗрре вӑл еплерех паттӑр пулнине тёрёсле- 
се пӑхас пулать-ха,— тенё шур ҫӳҫли,— Питӗ лайӑх камит 
тума пулать...

— Мёнле камит?
— Ун ҫинчен эп сана кайран калӑп...

• **

Ёмёрне пулман япала — ҫак инженерпа артистка ача 
ячӗ хунӑ ҫӗрте хӑналаннӑ хыҫҫӑн Аптрашкин виҫӗ талӑк 
вар-хырӑмпа асапланса пурӑннӑ. Ш алт аптранӑ вӗт, кил- 
тен те тухайман, пӗр ӳкерчӗк те тӑвайман, пёр пус калым 
та илеймен. Арӑмӗ, Ехруҫҫи, ӑна тем те ёҫтерсе пӑхнӑ — 
тӑварланӑ-пӑрӑҫланӑ эрех те, йӳҫӗтнӗ хӑяр шывӗ те, арму- 
ти шывӗ те; ҫиме те сухари кӑна ҫитернӗ, анчах упӑшкин



вар-хырӑмӗ ҫав-ҫавах турленмен. Веҫ кӑвакарса, утайми 
пулса ҫитиӗ мӑнтарӑн...

— Сана унта пӗр-пӗр ҫиме юраман усал апат ҫитерчӗҫ 
пуль, Аполлошка, юри мӑшкӑлларӗҫ пуль санран?— хы- 
пӑнса ыйтнӑ арӑмӗ.— Пёлетӗп вӗт, кӑшт ӗҫсен эсё хӑвӑн 
умна шуйттан пуҫӗ хурса парсан та ҫисе яма пултаратӑн! 
Тен, хуҫисем сисиччен таҫта кухньӑна кайса чӗрӗрех аш 
ҫисе тултартӑн?

— Ан лӑпӑртат кирлӗ мара,— тенё Аптрашкин, ҫара 
хырӑмӗ ҫине хунӑ зӗри грелкӑна унталла-кунталла шутар- 
каласа.— Нимӗнле чӗрӗ аш та ҫимен эпӗ. Шаритленӗ 
кӑвакал ҫеҫ ҫинӗ. Питӗ тутлӑччӗ, ҫӑвӗ юхсах тӑратчӗ...

— Нумай ҫирӗн-и вара эс ӑна?
— Ҫиес килнӗ таран ҫирӗм ҫав.
— Кӑвакалӗ пысӑкчӗ-и?
— Ытла пысӑках та мар. Пулсан пулӗ пёр икӗ кило 

ҫурӑ...
— Вара ҫавна пҫтӗмпех хыпса ятӑн пулать?
— Кам валли хӑварас-ха тата ман ӑна? Паллах, ҫисе 

ятӑм.
— Эй, тӗнче-е!— пӗҫҫисене шарт! ҫапса илнӗ арӑмӗ.— 

Ун чухлӗ хыпсан кам чирлемӗ! Слон хырӑмӗ мар-ха вӗт 
санӑн, пӗр пӗчӗк чӑваш хырӑмӗ кӑна! Аҫта кӗнӗ ун чухлӗ 
аш?! Тьху!.. Пӗрре-пӗрре ҫавӑн пек виҫесӗр ҫисе тултар- 
сах вилсе каятӑн пуль те-ха... v

— Нипоччом та вилместӗп, санран ытларах пурӑна- 
тӑп, эс вилсен, тепре авланатӑп-ха,— арӑмне хирӗҫ витле- 
се илнӗ Аптрашкин. Лешӗ вара тьху, тьху, чӗлхӳ ҫине 
ӳпне ҫӑпан тухтӑрах! тесе алӑка шалтлаттарса хупса 
хӑварнӑ...

Тӑваттӑмӗш кунӗнче тин кӑштах хаманланнӑ ҫак 
«ирӗклё художник». Ирхине тӑреа ҫӑра вӗри чей ӗҫнӗ те, 
аппарачӗсене урлӑ-пирлӗ ҫакса тултарса, хулана «объект- 
сем» шырама кайма хатӗрленнӗ. (Х ӑй вӑл хула Советӗнчи 
пуҫлӑхсем сисиччен ӳссе ларнӑ хӑлтӑр-халтӑр урамра 
пурӑннӑ).

— Асту, каллех пӗр-пӗр ҫуллӑ хур-кӑвакал е кӑркка 
тёлне пырса ан тӑрӑн! Вилетӗн тепре ун пек ҫисен!— ҫи- 
лӗпе асӑрхаттарнӑ арӑмӗ.

— Ҫук, ҫук, Ехруҫҫи, халь эпӗ ӑслӑ ӗнтӗ! Малашне 
пӗр килоран ытла ҫиместӗп... Нормӑ!— куҫне хёссе илнӗ 
Аптрашкин.



Шӑп ҫав вӑхӑтра алӑк уҫӑлнӑ та, пӳрте чикан майрй 
пекрех пӗчӗк хура карчӑк кӗрсе тӑнӑ.

— Ырӑ кун пултӑр сире,— тенӗ те вӑл, кӗтесселле 
пӑхса сӑх-сӑханҫи тунӑ.— Йӑнӑшмарӑм пуль тетӗп те-ха... 
Мана Аптраман фотограф, сӑн ӳкерекен кирлӗччӗ... ^

— Эпӗ вӑл,— тенё Аптрашкин, пуҫне мӑн кӑмӑллӑн 
ҫӗклесе.

— Э, чӑнах та эсӗ-ҫке! Урӑхла тумланнӑ та, тӑруках 
палласа илеймерӗм. Каҫарӑр ӗнтӗ ват ҫынна, куҫсем хӗр 
чухнехи пек мар, арҫынсене витӗрех кураймаҫҫӗ... Иртнӗ 
шӑматкун эпир хӑнара та пӗрлех пулсаттӑмӑр, астӑва- 
тӑн-и? Юнашарах лартӑмӑр. Эс ун чух кӑвакал ашне питӗ 
юратса ҫирӗн...

Кӑвакал ҫинчен асӑнсан, Аптрашкинӑн хырӑмӗнче 
темскер тиркелесе илнӗ, анчах ӑна вӑл палӑртман, пӗчче- 
нех тӳссе ирттерсе янӑ.

— Астӑватӑп, ара, епле астӑвас мар ӑна, пит лайӑх 
хӑналантӑмӑр! Санпа пӗрле тата тепӗр карчӑк пурччӗ, 
шап-шур ҫӳҫлӗскер...

— Э-эх, ывӑлӑм, пурччӗ ҫав, пурччӗ!— тенё те хура 
карчӑк, куҫӗсене тутри вӗҫӗпе шӑла-шӑла илнӗ.

— Мён пулчӗ тата? Ҫав териех васкаса вилсе кайма- 
рӗ пулӗ те? Чип-чиперехчӗ-ҫке ун чух?

— Вилсе кайрӗ ҫав, мӑнтарӑн! Ара, ватӑлса ҫитнӗ 
ҫынна нумай кирлӗ-им? Шӑматкун, ав, эс калашле, чип- 
чиперччӗ, ытларикун пӗр наччасра пуҫтарӑнса выртрӗ... 
Ш утсӑр шалккӑ! Ҫынни ытла та ытармалла марччӗ, ыл- 
тӑн ҫынччё!

— Вӑт, ку чӑнах та тӗлӗнмелле хыпар вара!— пуҫне 
сулкаланӑ та Аптрашкин, тӳрех ҫак карчӑк хӑй патне 
мӗншӗн килнине тавҫӑрса илнӗ:— Эсир халь асӑнмалӑх 
унӑн сӑнне ӳкерсе юласшӑн пулӗ-ха?

— Ҫапла ҫав ара, ҫапла, ҫавӑн пирки килтём,— куҫӗ- 
сене татах шӑлкаланӑ карчӑк.— Артеле каяс темерём, ун- 
тисем япӑх ӳкереҫҫӗ те час туса памаҫҫӗ, тет, анчах эсӗ, 
палланӑ ҫын пулса, лайӑхрах та, хӑвӑртрах та туса парӑн, 
терӗм. Чӑрмавӗшӗн тӳлӗпӗр эпир, манитне хӗрхенсех тӑ- 
мӑпӑр. Ёҫӗ пултӑр... Килӗшетён-ши пыма?

Аптрашкин арӑмӗ ҫине хул пуҫҫи урлӑ пӑхса илнё: 
кур, епле паллӑ ҫын эпӗ, мана артельрисенчен те мала ху- 
раҫҫӗ, таҫта ҫити шыраса килнӗ!

— Темиҫе ҫӗре те чӗннӗччӗ те ёнтӗ мана паян,— хӑйӗн 
хакне хӑпартма суйнӑ Аптрашкин,— ним тума та ҫук,



малтан сирӗн патах кайӑпӑр эппин. Хӑнара та юнашар 
ларнӑ ҫынна хисеп тӑвас юлашки хут...

— Ах, тавтапуҫах сана, ырӑ ҫыннӑм! Атя-ха, эппин, 
часрах, ҫынсем пырса туличчен ӳкерсе илер. Мускавран 
ывӑлӗ вӗҫсе килессе кётетпёр те, никама та кёртместпёр- 
ха ун патне, пӗчченех выртать, ӳкерме кансӗрлекен ҫук...

Кӗҫех вёсем урама тухса утнӑ. Аппаратсем ҫакса тул- 
тарнӑ Аптрашкин хулӑн тӗплӗ мӑн пушмакӗсемпе лаплат- 
тарса малта пынӑ, карчӑк ун хыҫҫӑн йӑкӑртатнӑ. Аптраш- 
кинӑн кӑмӑлӗ тулнӑ: вилнӗ ҫынсенчен те усси пур иккен, 
пӑх-ха, ир-ирех калым килет!..

Ҫырма урлӑ каҫса тикӗс ҫул ҫине тухсан, калаҫма юра- 
такан карчӑк каллех сӑмах пуҫласа янӑ:

— Итле-ха, ывӑлӑм, эсӗ пырасса пыратӑн та-ха, анчах 
вилнӗ ҫынсене ӳкерме хӑрамастӑн-и?— ыйтнӑ вӑл.

— А  мӗн хӑрамалли пур вӗсенчен?— тӗлӗнсе каялла 
ҫаврӑнса пӑхнӑ Аптрашкин.

— Ара, пачӑшкӑсем каланӑ тӑрӑх, вилнисен чунӗ ҫын- 
на ҫӗре чикиччен ун таврашӗнчех вӗҫсе ҫӳрет иккен те... 
Сасартӑк, эс ӳкернӗ вӑхӑтра ҫав чун ҫын ӑшне каялла 
кӗрсе ӑна чӗртсе тӑратрӗ-тӗк?

— Юрунда. Ҫыннӑн нимӗнле чун та ҫук. Так, этемӗн 
чӗри тапма чарӑнать те, вӑл каска пек пулса выртать 
вара. Ни шухӑшламасть вӑл, ни хырӑмӗ выҫмасть унӑн.

— Ма-ха, эппин, хӑш-хӑш чух вилнӗ ҫынсем хӑйсене 
масар ҫине илсе ҫитерсен те чӗрӗлеҫҫӗ? Ун пеккисем ҫин- 
чен илтне-и эсё?

— Илтнӗ ҫеҫ мар, татмалли календарьте вуласа та 
курнӑ. Летаргически ыйхӑ, теҫҫӗ ӑна. Ун пекки ҫӗр пин 
виле хушшинче пёрре пулать... Акку карчӑкӗ сирӗн чӑн- 
ласах вилнё пуль вёт?

— Ку ҫапла-ха, ку ёмёрлёхех вилнё, тин тӑрас ҫук, ал- 
урисем ӗнерех шӑнса хытрӗҫ...

Вёсем малаллах утнӑ. Хула урамӗсемпе пынӑ чух Ап- 
трашкина палланӑ ҫынсем нумай тёл пулса ырлӑх-сывлӑх 
суннӑ.

— Аҫталла ҫул тытрӑн, Аполлон Корнилч?— тесе 
ыйтсан, Аптрашкин ик пӳрнине шлепке хӗррипе тан ҫӗк- 
ленӗ те, ним шухӑшласа тӑмасӑрах хуравланӑ:

— Васкавлӑ заказ пур-ха. Пӗр карчӑка леш тёнчере 
паспӑрт илме патрет туса памалла...

— Калым?
— Так точна. А  мён кирлё тата пире?



Ӳнтан, «линкка-линкка» кӗввине шӑхӑркаласа, малалла 
утнӑ.

...Юлашкинчен ҫав пӗчӗк хура карчӑкпа Аптрашкин 
пир-авӑр комбиначӗ енчи тарӑн ҫырма урлӑ каҫса пӗр пвг̂  
сӑках мар пӳрт умне пырса тӑнӑ. Аптрашкина урама тӑ- 
ратса хӑварса, карчӑк кил хушшине пӗчченех кӗрсе кайнӑ.

-— Тёлӗнмелле-ҫке ку?— шухӑшланӑ Аптрашкин, унӑн- 
кунӑн пӑхкаласа.— Ҫын вилнӗ, теҫҫӗ, анчах ним палли те 
ҫук. Хапха умне хёреҫ мар, тупӑк хупӑлчине те пулин 
кӑларса тӑратман хуть! Ҫынсем те курӑнмаҫҫӗ... Неушлӗ 
эп вилсен те ҫакӑн пекех никам та пымӗ? Питӗ кӳренмел- 
ле пулать вара ку!..

Пӗр виҫӗ минутран хайхи карчӑк калинккене уҫса кӑ- 
чӑк туртнӑ:

— Атя, кӗр! Пӗчченех выртать, сана ёҫлеме кансӗрле- 
кен никам та пулмасть...

Аптрашкин карчӑк хыҫҫӑн ҫенӗкрен кухньӑна кӗнӗ, 
унтан малти пӳлӗмелле иртнӗ.

Чӑнах иккен. Хыҫсӑр пукансем ҫине вӑрӑм тупӑк ларт- 
нӑ. Тупӑкра ҫын выртни ҫиелтен витсе хунӑ шурӑ про
стынь витӗрех палӑрать. Лампадкӑ, ҫурта таврашӗ ҫук, 
пуҫ вӗҫне ҫеҫ куршакра ӳсекен килти темиҫе чечек лартнӑ.

— А  ма вара никам та ҫук?— тата ытларах тӗлӗнсе 
ыйтнӑ Аптрашкин, аппарат чӗнӗсене мӑйӗнчен вёҫертсе.— 
Тӑванӗсем пур-и унӑн?

—- Ара, каларӑм-ҫке, ывӑлӗ килессӗ кӗтетпӗр, ҫавӑнпа 
никама та чӗнмен, систермен...— пӑшӑлтатса илнӗ карчӑк.

— Миҫе ӳкерчёк тӑвас?— ҫавӑн пекех шӑппан ыйтнӑ 
ирёклё художник.

— Пӗр пилӗк-ултӑ тёслӗ ӳкеретӗн пуль ёнтё. Унпа 
пӗрле хамӑн та ҫапӑнас пёр икӗ хут. Эпир иксӗмёр питё 
туслӑ пулнӑ вёт, театрта вӑтӑр ҫул пӗрле ёҫленӗ...

— Эсир мӗн, артисткӑсем пулнӑ-и? Эппин, ман пекех 
искусства ҫыннисем?— хавасланнӑ Аптрашкин.

— Ара, ҫапла пулса тухать ҫав! Эпир артистсем вы- 
лянине курма хӑшӗсем билетсӑр кӗрсе каясран алӑкра 
тёрӗслесе тӑнӑ. Пӗррехинче сана та тытнӑ пек астӑватӑп. 
Кӗме чартӑм та, эс мана чутах ҫак аппаратпа пуҫран ҫа- 
паттӑн. Ю рать, ҫывӑхра милици пулчӗ...

— Пулнӑ та пуль, пулма та пултарнӑ,— хирӗҫлесе тӑ- 
ман Аптрашкин, пӗр аппаратне виҫё ура ҫине вырнаҫтар- 
са.— Тавай ӗнтӗ, питне уҫ...



Хура карчӑк тупӑкри ҫын сӑнне хупланӑ простынь 
хӗррине сирнӗ. Чӑнах та, хайхи палланӑ шур ҫӳҫлӗ карчӑк 
выртать иккен. Нимӗн те улшӑнман хӑй, тин ҫеҫ ҫывӑрса 
кайнӑ пек. Темшӗн тата янахӗ ҫумне помидор хуппи ҫы- 
пӑҫтарнӑ, халь кӑна апат ҫинӗ, тейӗн. Аптрашкин ӑна 
илсе пӑрахма хушнӑ:

— Атту ӑна пытаричченех нӑрӑсем кӑшлама тытаннӑ 
пек курӑнма пултарать...

Тытӑннӑ вара ӳкерме. Пӗрре, иккӗ, виҫҫӗ... Унтан та, 
кунтан та... Ҫав вӑхӑтрах, хӑйӗн юратнӑ юррин сӑмахӗсене 
улӑштарса, хуллен кӑна юрлама тытӑннӑ: «Вилсе выртсан 
тупӑк тума юман хӑма кирлӗ...»

Темшӗн-ҫке, хура карчӑк куншӑн ҫиленмен тата, ӑна 
илтмёш пулнӑ. Хӑй вара тупӑк умне тӑрса темиҫе те 
ӳкерӗннӗ.

— Ну, ҫитет пуль?— ыйтнӑ Аптрашкин ултӑ-ҫичӗ хут 
чаклаттарса илнӗ хыҫҫӑн.

— Ҫитё, эппин,— килӗшнӗ хура карчӑк.
— Ь1ран пурте хатӗр пулаҫҫӗ. Укҫине хатӗрлесе хур, 

темиҫе хут ҫӳреме манӑн вӑхӑт ҫук,— аппаратне пуҫтарнӑ 
май приказ панӑ пекех каласа хунӑ Дптрашкин.

— Ара, вӑл паллах ӗнтӗ, паллах. Ёҫлӗ ҫыншӑн вӑхӑт 
укҫаран та хаклӑ, теҫҫӗ,— ун майлӑ шӑлнӑ карчӑк.— Халь 
ёнтӗ, ырӑ ҫыннӑм, ӗҫне тунӑ хыҫҫӑн тата вилнӗ ҫынна ырӑ- 
па асӑнса, тен, пӗрер черкке ӗҫсе пама кӑмӑл тӑвӑн? Ха- 
тӗрлесе лартни пур манӑн пӗртак, ҫырла шывӗпе хутӑш...

— Ун пеккине хирёҫ пулма эпӗ ҫав териех ухмах мар 
конешнӑ,— тенё те ӑна хирӗҫ Аптрашкин, унӑн пырӗ ярӑн- 
ни карчӑка та илтӗннӗ.

— Халех илсе кӗретӗп, вӑл манӑн нӳхрепре, сивӗ ҫӗр- 
те... Эс тӑхта-ха, эппин, пӑртакках!

Пӳлӗмре пӗччен юлсан, Аптрашкин стена ҫинче шӑкӑ- 
рах ҫакӑнса тӑракан ӳкерчӗксене пӑхкалама тытӑннӑ, ҫав 
хушӑрах хӑй сӑмси витӗр паҫӑрхи юррах юрланӑ:

— ...«тупӑк тума юман хӑма кирлӗ, халь те юман, тата 
юман...»

Унтан сасартӑк...
— Аптрашкин, ара, эсӗ ӳкерчӗкӗсене миҫешер тумал- 

Лине ыйтмарӑн-ҫке!— тени илтӗннӗ унӑн ҫурӑмӗ хыҫёнче.
Аптрашкин хӑйне сисмен ҫӗртен ҫурӑм урлӑ чӗн пушӑ- 

па туртса ҫапнӑ пек картах сикнӗ те, унӑн кёпи айне ҫӗ- 
лен кӗрсе кайнӑн туйӑннӑ. Хӑвӑрт кӑна каялла ҫаврӑнса 
пахсан вара, унӑн урисем лӗнчӗрех аванса аннӑ, чӗлхи ҫӑ-



вар маччи ҫумне ҫыпӑҫса ларнӑ, куҫёсем сйксё тухма 
тапратнӑ...

Тупӑкра выртакан хайхи карчӑк чип-чиперех тӑрса 
ларнӑ иккен! Ҫӳҫӗ те шап-шурӑ унӑн, кӗпи те, чӗркуҫҫи та
ран сирсе пӑрахнӑ простыне те шап-шурах. Шӑлсӑр ҫӑва- 
рӗ пӗрмай уҫӑлса хупӑннӑ, вӑл татах тем калаҫнӑ пулмал
ла, анчах Аптрашкин халӗ нимӗн те илтмен ӗнтӗ. Ана 
хӑй умӗнче ҫав палланӑ карчӑк мар, чӑн-чӑн вилӗм, хай 
леш художниксем аллине ҫава тыттарса ӳкерсе кӑтартакан 
вилӗм ларнӑ пек туйӑннӑ. Ак, халех, халех вӑл тупӑкран 
тухать те, пӑр пек сивӗ, тимӗр пек хытӑ аллисемпе Апт- 
рашкина пӑвма тытӑнать...

Кӑшт ҫеҫ тӑна кӗнӗ пек пулсан, Аптрашкин чӑн мал
тан сӑх-сӑхма тытӑннӑ: пат-пат-пат, пат-пат-пат! тутарнӑ 
аллисемпе хӗреслӗ-пирлӗ. «Сирӗл, шуйттан! Ҫухал ман куҫ 
умӗнчен!»

Унтан ҫухӑрса янӑ:
—А-а-а! Ҫӑлӑ-ӑр!.. Ҫӑлӑ-ӑр!.. .
Хӑлхана ҫурса ямалла, ик-виҫ урам урлӑ та илтӗнмел- 

ле кӑшкӑрнӑ вӑл, вара пӳлӗмрен питӗ вӑйлӑн персе янӑ чул 
пек тухса вӑркӑннӑ. Ҫенӗкелле тухмалли алӑка вӑл ҫамки- 
пе така пек ҫапса уҫнӑ, картлашка ҫинче пӳртелле кӗрекен 
хура карчӑка ӳкерсе ун урлӑ сиксе каҫнӑ та, калинккерен 
вӑркӑнса тухсанах, картлӑ кӗвентепе тулли витресем ҫӗк- 
лесе пыракан хӗрарӑма ҫапӑнса, ҫӗре персе антарнӑ, хӑй 
ҫине-ҫине, пӗр чарӑнмасӑр: «А-а-а! Ҫӑлӑ-ӑр!» тесе кӑшкӑр- 
нӑ, унтан урампа ҫил-тӑвӑл пек Еӗҫтерсе пынӑ чух каска- 
ран такӑнса ӳкнӗ те урӑх тӑрайман вара.

Вӑл пусма тытӑннӑ чӑваш сысни пек ҫухӑрса выртнине 
курсан ун пагне ҫынсем пухӑнма тытӑннӑ. Ҫынсем пырса 
тулсан та чарӑнман, тет, ҫаплах: «Ҫӑлӑ-ӑр, мана вилӗм хӑ- 
валать»,— тесе кӑшкӑрнӑ, тет. Палланӑрах ҫынсем А пт
рашкин ӳсёрпе аташать пуль, тенё, теприсене вӑл ухмаха 
ерсе кайнӑ пек туйӑннӑ.

...Чылай выртнӑ вӑл больницӑра. Унтан, туя ҫине та- 
йӑнса утса тухсан, чӑн малтан киле мар, палланӑ юристсем 
патне кайнӑ. Ҫавсем вӗрентнӗ тӑрӑх вара вӑл шап-шур ҫӳҫ- 
лӗ сакӑр вун ҫулхи карчӑка суда панӑ.

Ну, каласа памалла та мар хаваслӑ суд пулчё вӑл! Тӗ- 
рӗсрех каласан — суд мар, тӗнпе тӗшмӗшлӗх пирки ирт- 
тернӗ наукӑллӑ диспут пулчё. Леш карчӑк, нумай вӗрен- 
менскер пулин те, шалт аптратрӗ вёт Аптрашкина! Эс, 
ҫамрӑк ҫын, совет саманинче ҫуралса ӳснӗ, совет щкулӗнче



вёреннӗ, мёнле-ха ҫавӑн пекех айван, ҫук турра ӗненетӗн? 
Эс епле каҫса кайсах сӑх-сӑхнине пӗтӗмпех курса выртрӑм 
е й т  э п ӗ !  Унтан мана темле усал, сатана вырӑнне хурса хӑ- 
валама тытӑнтӑн — ку ӗнтӗ эс халӗ те тӗшмӗш лачакинчен 
тухайманнине пӗлтерет... Намӑс сана, ҫӗр хут намӑс!..

Аптрашкин хӑйӗн хутне кӗме ваккат та тытнӑ мён, ан
чах та карчӑк пёр-пӗчченех ҫиеле тухрӗ. Судья унран:

— Ҫапах та, мӗншӗн эсӗ ҫавӑн пек тупӑка кӗрсе вырт- 
са ӳкерӗнтӗн-ха, мӗне кирлӗ пулчӗ ку сана?— тесе ыйтсан, 
карчӑк кула-кулах ответ пачӗ:

— Манӑн хам вилсен эпӗ тупӑкра мӗнлерех выртасси- 
не курас килчӗ, ҫавӑнпа ӳкерӗнме шут тытрӑм,— терӗ. 
Кӑшт тӑрсан, ҫапла каларӗ тата:

— Театрта ӗҫленӗ чух эпӗ кӑштах сценӑ ҫинче те вы- 
лякаланӑ. Халь те пӗчӗк спектакль лартса илес килчӗ... 
Мӗнех вара уншӑн?

...Шур ҫӳҫлӗ карчӑка суд нимӗн те тумарӗ. Аптрашкин 
ҫавӑнтан вара ирӗклӗ художник пулма пӑрахнӑ, «Хӗрлӗ 
фотограф» артеле кайса ӗҫлеме кӗнӗ, терёҫ.



С А В А С

{Пёр йёксёк ҫинчен ҫырнӑ х у р л ӑ х л ӑ р а х  повеҫ)

П РО К О П И Й  П РО Х О РЫ Ч  Яснов, пӗр районти проку
рор помощнике, хӑй умӗнче выртакан тем хулӑнӑш «делон» 
юлашки страницине вуласа пӗтерчӗ те, куҫлӑхне ҫамки ҫине 
хӑпартса, пӗтӗм кӑкрипе хаш-ш!.. сывласа ячӗ, унтан, кӑшт 
тӑрсан, пырне тем ларнӑ пек туйӑннипе, хыттӑн ӳсёр- 
се илчӗ.

Фанер стена хыҫӗнче ларакан ватӑ хӗрарӑм-секретарь, 
ҫакна илтсен, тӳрех ӑнланчӗ: Прокопий Прохорыч паян 
пӗр-пӗр шутсӑр кӑткӑс ӗҫӗн вӗҫне тупнӑ... Йӑли ҫавӑн пек 
пулнӑ унӑн: пысӑк ёҫ тунӑ хыҫҫӑн яланах хаш! сывланӑ 
та, ӳсӗрсе пырне тасатнӑ. Сахал мар лапра-пылчӑк ҫӑтма 
тивет-ҫке-ха тепӗр «делосене» вуланӑ чух! Акӑ халь те...

...Питӗ йывӑр килнӗ ҫав Прокопий Прохорыча. Иртнӗ 
эрнере, командировкӑна тухса каяс умён, начальства ӑна 
ҫак ёҫе васкасах, ҫине тӑрсах пӑхса тухма хушса хӑварнӑ:

— Часрах татӑлас пулать ку йӑлӑхтармӑшпа, ахаль те 
темиҫе уйӑха пырать ӗнтӗ. Ҫитет аппаланма!

Виҫё кун та виҫӗ каҫ ларчӗ вара Прокопий Прохорыч 
ӗҫпе паллашса, кабинетран та тухмарӗ...



Шуткӑ-им! «Делора» 333 страница пулнӑ —- шурӑ, 
кӑвак, хӑмӑр, сарӑ тата ытти темӗн те пӗр тӗслӗ стра- 
нццӑсем. Чернилпа та, хӑрӑм шывӗпе те, кӑранташпа та, 
авторучкӑпа та ҫырнӑ вӗсене, машинкӑпа та пичетленӗ. 
Пӗччен мар, иккӗн мар, вуншар ҫын каласа панисем пуль
на унта. Пыр-ха эс, ӑнлан вӗсене пурне те, туп — хӑшё 
тӗрӗс калать, хӑшӗ суять? Ун пек чух суяканёсем ытларах 
пулаҫҫӗ...

Прокопий Прохорыч саккунсене питё лайӑх пӗлекен, 
пур ӗҫсене ҫав тери тӗплӗ тӑвакан, ҫирӗм пилӗк ҫул хуш- 
шинче ҫӗршер чи пӑтравлӑ ӗҫсен вӗҫӗ-хӗррисене тупнӑ, ну
май сӑтӑрҫӑсене, вӑрӑсене, намӑсӗсене ҫухатнӑ суя этемсе- 
не тӑрӑ шыв ҫине кӑларнӑ опытлӑ ҫын пулнӑ пулсан та, 
халь та-арӑн шухӑша кайрӗ...

Кайӑн!.. Пулаҫҫӗ вӗт тепӗр чух ҫавӑн пек этемсем,— 
шуйттан та ӑнланса ҫитес ҫук вёсен чунне!

Шухӑшланӑ май, Прокопий Прохорыч, хӑй сисмесӗрех, 
умӗнче выртакан «дело».хуплашкине тепӗр хут уҫрӗ те, ун 
умне саспаллисене унӑн-кунӑн кукӑрткаласа ҫырнӑ заяв- 
лени тухса выртрӗ.

«...Кӑҫал, июлӗн 26-мӗшӗнче, вырсарникун,— тепӗр хут 
вулама пуҫларӗ Прокопий Прохорыч,— вырӑнти вӑхӑтпа 
14 сехет те 15 минутра, Мучикасси ҫынни Савали Чап- 
лашкин, эпӗ унпа чи ырӑ кӑмӑлпа кадаҫса Н нӑ чух, 
хӑйӗн крыльци ҫинчен сасартӑк Уссури тигрӗ пек сиксе 
анса, мана икӗ чышкипе (чышкисем хӑйӗн — чукмарсем 
пек!) кӑкӑртан питӗ хытӑ чышрӗ те, эпӗ шӗвӗ кӗсел евӗрлё 
пылчӑк ҫине персе антӑм. (Вӑл кун ҫак ялта вӑйлӑ ҫумӑр 
ҫунӑ та, урамсем епресех кайнӑччӗ). Эпё часрах тӑрса тар- 
ма пикентӗм, анчах Чаплашкин мана каллех ҫапса антар- 
чӗ те ӳппӗн-питтӗн йавалантарма тытӑнчӗ. Ҫав сӑлтавпа 
манӑн ҫутӑ-кӑвак (люкс йышши) костюм ҫара лапра пулчӗ, 
и даже аялти кӗпе-йӗм те хытах вараланчӗ. Кайран, Шу- 
пашкара таврӑнсан, эпӗ костюма химически чисткӑна пар
са тасаттартӑм, уншӑн 48 тенкӗ те 50 пус илчӗҫ, аялти 
кӗпе-йӗмшён прачкӑна 5 тенкӗ тӳлерӗм. Кунсӑр пуҫне, 
гражданин Чаплашкин ҫавӑн пек бандитла хӑтланнине 
пула, манӑн куҫлӑх ӳксе ҫӗмӗрӗлчӗ — 25 тенкӗ те 12 пус 
тӑрать (алӑра аптекӑ панӑ товарнӑй чек пур), ҫӗнӗ фетро- 
вӑй шлепке хур чӗпписене ярса панӑ вӑлащкана лексе 
•орӑхсӑра тухрӗ — 88 тенкӗ тӑрать.

Тата акӑ мӗн. Мучикассине эпӗ хамшӑн питӗ кирлӗ ӗҫпе



кайнӑччӗ, анчах хӑвна ҫакӑн пек пылчӑк ӑшне пӑрахса тап- 
танӑ хыҫҫӑн мӗнле ӗҫ тӑватӑн-ха, ҫынсем умне мӗнле курӑ- 
натӑн?! Кайса килни ахалех пулчӗ, билетшӑн (калле-мал- 
ле) 37 тенкӗ те 40 пус тӳлени харама кайрӗ, вӑл манӑн 
калама та ҫук усӑсӑр расхут пулчӗ. Ун пек расхутсем 
тӑвассине эпӗ хамӑн личнӑй бюджетра пачах та палӑртман.

Ҫакна та шута илмелле: манӑн кӗсъере пӗр бутылкӑ 
коньяк (чи хакли, пилӗк ҫӑлтӑрли) пурччӗ, вӑл та ванса 
юхса тухрӗ. 45 тенкӗ тӑрать, ун пирки Шупашкарти 
«Гастрономра» пёлме пултаратӑр.

Паллах, питӗ шел, анчах та Чаплашкин гражданин ман- 
ран ҫавӑн пек издеваться тунине куракансем пулмарёҫ, 
эпӗ темле кӑшкӑрсан та никам та пымарӗ (Чаплашкин 
хӑйсене хӗнесе тӑкасран хӑрарӗҫ пулмалла), унӑн качча 
каяймасӑр пурӑнакан путсёр хӗрӗ ҫеҫ — ашшӗ пекех тис- 
кер чунлӑскер — мана пылчӑк ҫинче йӑвалантарнине чӳре- 
черен пӑхса, хӑйне такам хырӑмӗнчен кӑтӑкланӑ пек ахӑл- 
татса, ахӑрса кӑна тӑчё. Ана эпё свидетель тумастӑп, 
мӗншӗн тесен вӑл мана хирёҫ кӑна ҫаптарма пултарать. Ҫа- 
пах та манӑн кун пирки документ пур,— урса кайнӑ Чап- 
лашкинтан тарса хӑтӑлсанах, эпё ял Советне кайса, Чап
лашкин мана хӗнесе, вараласа пӗтерни ҫинчен справка 
ҫыртартӑм. Председательпе секретарь туя кайнӑ пирки 
справкӑ ҫине техничкӑн ал пусмалла пулчӗ, анчах та ку, ман 
шутпа, пурӗ пӗр, мӗншӗн тесен техничка та влаҫ органӗнче 
ӗҫлекен ҫынах, вал та шалу илет!

Ҫак заявленипе эпё иртӗнсе кайнӑ Чаплашкина саккун 
тӑрӑх питӗ хытӑ айӑплама ыйтатӑп. Ун пек хулигансен вы- 
рӑнӗ тӗрмере кӑна пулмалла. Пуринчен ытла, ҫакна шута 
илёр: вал вёт простой ҫынтан та мар, Отечественнӑй война 
инвалидёнчен издеваться турё! Не позволю! (Х ам инвалид 
тата пенсионер пулни ҫинчен манӑн каллех документ пур.)

Анчах та маншӑн Чаплашкина тӗрмене хупни ҫителӗк- 
сёр. Рас вал мана материальнӑй сиен турё, пӗтӗмпех тӳле- 
тӗр! Ҫавӑнпа та мана унран 256 тенкё те 12 пус укҫа (шлеп
ке, куҫлӑх, коньяк хакё, костюм тасаттарни, калле-малле 
билет хакё) шыраса илсе пама ыйтатӑп.

Ҫакна та шута илёр, гражданин прокурор. Эпё пите чир- 
лӗ ҫын, ача чухнех нумай хӗн-хур курнӑ, пӗррехинче аслӑк 
ҫинчен ӳксе хырӑма ыраттарнӑ, тухтӑрсем ун чухнех мана 
урӑх ӳкме хушман, ӳксен — вилетён, тенё, анчах ҫав Чап
лашкин чышса ӳкерчё. Эпё вилме пултарнӑ вҫт! Вилме!



...Ним айӑпсӑр хӗн курнӑ Филимон Шуськов».
...Ҫак пит те ӑста ҫырнӑ сочинение тепӗр хут вуласа 

тухнӑ хыҫҫӑн Прокопий Прохорыч тата чылай хушӑ ним 
чӗнмесӗр ларчӗ. Вӑл ӗнтӗ заявлени ҫинчен кӑна мар, «де- 
лори» ытти 333 листа ҫинче ҫырнисем пирки те шухӑшларӗ 
пулмалла. Унтан каллех хашш! сывласа ячӗ те хӑй тёллӗн 
мӑкӑртатса илчӗ:

— М-да... Филимон-Соломон-н... Филька... Эп астӑвас- 
са «Филька шпандырь» ятлӑ кино пурччӗ — шпана сӑмах- 
ран... Хушамачӗ те темле... шуҫлак!

Вӑл татах заявлени ҫине пӑхса илчӗ.
— Чӑн-чӑн «филькина грамота» ӗнтӗ, урӑх ним калама 

та ҫук. Филимонӗ хӑй — сайра тӗл пулакан прохвост!
Заявленипе унӑн авторне ҫакӑн пек хаклама Проко

пий Прохорычӑн сӑлтавсем ҫителӗклӗ пулнӑ ҫав. Филимон 
Шуськовӑн пурнӑҫӗпе ёҫӗсене вӑл халь тӗкӗр ҫинчи пек 
курса тӑнӑ. Енчен те ҫав Шуськов историре паллӑ вырӑн 
йышӑнмалли ҫын пулнӑ пулсан, Прокопий Прохорыч ун 
ҫинчен питӗ тӗплӗ монографи ҫырма та пултарнӑ пулӗччӗ!

...Вун ҫичӗ ҫула ҫитиччен Хёлимун пурнӑҫенче нимех 
те пулман, темелле. Ача чухнехи пурнӑҫёнчен вӑл амӑшӗ 
хӑйне нӳхрепрен хӑйма вӑрласа ҫинёшӗн нумай хутчен ҫап- 
тарнине тата пӗррехинче, тырӑ вырнӑ вӑхӑтра, кӳршӗсен ас- 
лӑкӗ ҫинчи чӑх йӑвинчен ҫӑмартасене хӗве тултарса ларнӑ 
чух кил хуҫи арӑмӗ тӑрук пырса тытса, ӑна йӗмне антарсах 
вёлтренпе пёҫертнине, ҫавӑн хыҫҫӑн хӑй пёр эрне хушши 
сак ҫине ларайманнине ҫеҫ лайӑх астунӑ.

Пӗҫерккӗсем час та часах леккеленӗ пулсан та, Хёли
мун питӗ ачаш ӳснё. Ёҫлеме вал мён пёчёкренпех юратман, 
темле ӗҫ хушсан та, пӑрӑнса юлма тӑрӑшнӑ. Ку енчен 
чеелёх ҫитнӗ унӑн. Пулчӗ-пулмарӗ пуҫӗ ыратма тытӑннӑ, 
сасартӑках варсӑр пулса ларнӑ вӑл. Чи малтанхи хут уя- 
тырӑ вырма илсе тухсанах кача пӳрнине каснӑ та, вара 
Урӑх ёмёрне те ҫурла тытса курман...

Ашшӗне Хӗлимун астуман; ҫынсем каланӑ тӑрӑх, унӑкг 
ашшӗ улшуҫ пулнӑ та, пӗррехинче ҫёнӗ лашапа таврӑннӑ 
чух кӗпер айне кайса вилнё. Анчах, ашшӗ ҫук пулсан та, 
аптраман вёсем: амӑшӗ, чухӑн ҫемьере ҫуралса ӳснёскер, 
питё ӗҫчен ҫын пулнӑ. Колхозра та, килте те ырми-канми 
пёлмесёр ӗҫленё вӑл. Кахал пулнӑшӑн ывӑлне текех ятланӑ, 
анчах та Хӗлимун, амӑшӗ хытӑрах калама пуҫласан, тӳрех 
асламӑшӗ патне тухса тапнӑ. Лешӗ вара ӑна ялан пуҫӗнчен



лӑпкаса ачашланӑ, ҫӑкӑр ҫине пӳрне хулӑнӑш пыл сӗрсе 
ҫитернӗ.

— Пӗртен пӗр мӑнук вӗт эсӗ пирӗн, епле хёрхенес мар- 
ха сана? Ёҫӗ тармӗ-ха вӑл, шӑмма-шакка ҫамрӑклах хуҫка- 
лас мар...

Мӑнукӗ шав ашкӑннӑ, урамра пӗчӗк ачасене макӑртнӑ, 
анчах тепӗр чух хӑйне шаккаса ярсан, асламӑшӗ каллех ун 
хутне кӗнӗ...

Ачашшӑн ӳснипе, Хӗлимун ҫамрӑклах хӑйне мӑнна хума, 
тантӑшӗсем ҫине ҫиелтен, йӗрӗнчӗклӗн пӑхма хӑнӑхса пынӑ, 
аслисемпе те хӑр-хар калаҫма вёреннӗ. Вун улттӑ тултарнӑ 
тӗле вӑл пӗвӗпе тӑсӑлса мӑн ҫын пекех пулса кайнӑ. Вун 
ҫиччӗ ҫине пуссан вара, ҫӑварни эрнинче, кӑмака умӗнче 
икерчӗ пӗҫерекен амӑшӗ патне пырса тӑнӑ та хӑйне кура 
мар хулӑн сасӑпа:

— Авлантар мана!— тенӗ.
А м ӑтӗ тӗлӗнсех кайнӑ, аллинчи ҫатмаруҫҫи те шӑнкӑр- 

тах тухса ӳкнӗ унӑн.
— Эсӗ шӳт тӑватӑн-и, е... чӑнах?
— Пӗртте шӳт тумастӑп!
— Ир-ха сана авланма, ара, ача вӗт-ха эсӗ!— хӑрасарах 

каланӑ амӑшё.
— Нимӗн те ир мар!— татса хунӑ Хӗлимун.— А влан

тар тавай, и вҫо! Ҫитет мана хусах пурнӑҫпа пурӑнса! 
Асанне хирӗҫ мар, унпа калаҫрӑм уш эпё. Хӗрне те хӑех 
тупса паратӑп, тет.

Асламӑшё, пурнӑҫа самаях ҫӑм^ллӑн пурӑнса ирттернӗ 
ҫын, мӑнукне авлантарасси ҫинчен чӑнах та шухӑшлакала- 
нӑ-мӗн, никама систермесёрех унта та кунта килӗшӳллӗрех 
хёрсене пӑхкаланӑ вӑл: кам ӗҫлеме вашават, камӑн тупри 
ытларах — ҫи-пуҫӗ-мӗнӗ, тырри пулли, выльӑхё-чӗрлӗхё, 
тенё пек... Хӗлимунӗ ҫамрӑкрах пулнипе ҫеҫ кун пирки 
кинёпе калаҫман вӑл. Халь вара, ку сӑмаха Хёлимун хӑй 
пуҫласа ярсан, пӗтӗмпех ун майлӑ пулса тӑнӑ:

— Ачин хӑйӗн ун пек шалани пур пулсан, ма чарас? 
Авлантӑр-иҫ! Ашшёне те вун ҫиччӗрех авлантарнӑччё 
эпир!

Хӗлимун амӑшӗ ним тума аптраса ӳкнё. Ывӑлне халех 
авлантарасшӑн пулман вӑл. Анчах Хӗлимунпа асламӑшӗ 
ӑна хупӑрласах илнӗ, ҫӑвар уҫма та паман. Ирӗксёрех 
килӗшме тивнӗ... Вара типпе тухичченех вёсем кӳршӗ 
ялӗнчен Униҫ ятлӑ питӗ лӑпкӑ та сӑпайлӑ, кӑшт ҫеҫ чёкеҫ 
шатрнллё, ҫапах та илемлӗ хӗре лартса килнё...



Асламӑшӗ, палкама юратаканскер, ҫынсем умӗнче хӑй- 
сен кинӗпе ниҫта кайса кӗрейми мухтаннӑ:

— И-и! Мӗн каламалли! Тупри виҫӗ лав пулчё вӗт, 
кӗпи-тумтирне вунӑ ҫулта та тӑхӑнса пӗтерес ҫук, унсӑр 
пуҫне тата хӗрӗх пӑт тырӑ, хӗл каҫнӑ пӑру, икӗ сысна ҫури, 
виҫӗ кӑркка илсе килтӗмӗр... Ёҫре те никамран та юлас 
ҫук, шутсӑр ӳрӗк! Аҫтан кӑна телей пулчӗ пирӗн тӗле!..

Кӗҫех тата тепӗр телей сиксе тухнӑ вӗсемшӗн: ял Совет 
секретарӗ чирлесе кайнӑ пирки Хӗлимуна ун вырӑнне ӗҫ- 
леме илнё, мӗншён тесен, шкулта пуринчен начар вӗ- 
реннӗ пулсан та, вӑл саспаллисене апла та капла кукӑрт- 
каласа, чӑн-чӑн «писсӑрла» ҫырма пӗлнӗ. Председателӗ 
хӑйсен пёлӗшӗ пулни те пулӑшнӑ кунта.

— Пурӗ пёр килте нимӗн те тумастӑн. Хлимкка, пырса 
лар, пысӑках мар пулсан та — шалу илетӗн,— тенё вӑл.

Часах ӑна яланхи пек Хлимкка тесе мар, Хёлимун 
Аристарччӑ, тесе чӗнме пуҫланӑ. Епле пулсан та, началь- 
ствӑ-ҫке! Хӑй вара ҫавӑнтанпа кил таврашёнче алла тур- 
пас та тытса курман. Ирхине, лайӑх кӑка ҫывӑрса тӑраннӑ 
хыҫҫӑн, хырӑмӗ параппан пек пуличчен ҫисе лартна та — 
кӑнтӑрла ҫитиччен кайса ларнӑ, унтан киле пырса каллех 
тепре пехленӗ те — каҫчен таврӑнман. Пур ӗҫсене те амӑ- 
шӗпе арӑмӗ туса пынӑ...

Вӑхӑт шунӑ... Хӗлимун тантӑшёсем чылайӑшё вӗренме 
кайнӑ, килте юлнисем пикенсех колхозра ӗҫленӗ, хуҫалӑха 
вӑйлатма тӑрӑшнӑ, «ят тухсан» Ҫара кайнӑ, анчах Хёли
мун ҫав-ҫавах секретарьте ларнӑ, ӑна Ҫара та илмен. мӗн- 
шӗн тесен унӑн ура лапписем лаптак пулнӑ иккен... Ҫулла 
ҫынсем хӗрсех утӑ ҫулнӑ е уйра тырӑ вырнӑ вӑхӑтра ял 
Советне эрни-эрнипе те никам пырса кёмен чух та вӑл 
ниҫта та кайман, пёр-пёччен, урамра ыйхӑллӑн утса ҫӳре- 
кен качакасем ҫине чӳрече витӗр пӑхса, шӑл витӗр чӑот та 
чӑрт! суркаласа е мӑн хӑяр вӑрри шӗкӗлчесе ларнӑ. Уйран 
йӑпӑртлӑха киле килнӗ пӗр-пӗр инке ун тӗлёпе иртсе пынӑ 
чух, ӑна:

— Хӗлимун Аристарччӑ, ма хуть пӗрре те пулин хире 
тухса курмастӑн? Тырри ытармалла мар вёт! тесен, вӑл 
тутлӑн карӑн^а илнӗ те:

— Нашшӑ делӑ — канцеляри...-— тесе хунӑ.
Анчах праҫниксем пуҫлансан, ӑҫта та пулин т у й  тав- 

рашӗ тапрансан, ӑна тупма питӗ хён пулнӑ. Виҫ-тӑватшар 
кун, тепёр чух эрнипе те пырса курман вал канцеляри- 
не, пёр-пёр кирлё хут ҫыртарма пынӑ ҫынсем ӑна килтен



киле шыраса чупсах хӑшкӑлнӑ. Сыпас енчен пултарнӑ 
вӑл... Пёччен пёр витре сӑра ӗҫсен те хӑнк та туман, мур 
илесшё, куҫӗсем кӑна ҫиленнӗ вӑкӑрӑнни пек пулса каи
на. Киле таврӑнсанах арӑмӗ ҫине сиксе ӳкнӗ:

— У-у, хӗсӗр ӗне! Ш атра шуйттан! Кай тухса ман 
килтен!..

Арӑмӗн вара час-часах кӳршӗсем патӗнче ҫӗр каҫмалла 
пулнӑ. Хӑш чух тата ӑна упӑшкинчен ҫеҫ мар, вёсем патне 
пёрмай пырса ҫӳрекен асламӑшӗнчен те лекнӗ: ку ӑна 
ҫимеллипех ҫинӗ:

— Пӗтӗм ял халӑхӗ умӗнче намӑс кӑтартатӑн пире. Хӗ- 
лимун ятне яратӑн! Виҫӗ ҫулта пӗр ача тӑваймарӑн, пуш 
хырӑм! Тьху, тьху, киремет!..

Киремечӗ — кинӗ мар, хӑй пулнӑ та-ха, ҫапах та вӑхӑт 
ҫитиччен тӳснӗ лешӗ... Кинӗ нихӑш енчен те айӑплӑ марри- 
не пӗлсе, Хӗлимун амӑшӗ ун хутне кӗме тытӑннӑ. Ҫамрӑк 
чухне ӑна хӑйне те хунямӑшӗ сахал мар хӗсӗрленине пит 
лайӑх астунӑ-ҫке вӑл. Ҫавӑнпа та кинӗпе питӗ килӗштерсе 
пурӑннӑ.

— Пӗтӗмпех аслашшёне хывнӑ, эсрелё!—- вӑрҫнӑ амӑшӗ 
тепӗр чух, ывӑлӗ ҫине ҫиленсе ҫитсен.— Чисти аслашшӗ! 
Лешие ахальтен мар Шуйттан Куҫми тенӗ вӗт... Пёреххут, 
тухса кайтӑрччӗ ӑҫта та пулин, атту пурӑнать пирӗн ҫумра 
усал сӑвӑс пек!

Пӗррехинче, ҫуллахи ӑшӑ кун, каҫалапа, Хӗлимун ял 
Советӗнче пӗр-пӗчченех анаслакаласа ларнӑ чух, унта вы- 
рӑсла тумланнӑ пӗр хёрарӑм пырса кӗнӗ. Питӗ капӑр тум- 
ланнӑскер пулнӑ вӑл — куҫа йӑмӑхтармалла сап-сар берет- 
па, хӗп-хӗрлӗ кофтӑпа, сип-симӗс юбкӑпа, ҫинҫешке урисем 
ҫинче — ҫӳллӗ кӗлеллӗ сенкер туфли, ҫӳҫӗсене вӗттён-вёт- 
тӗн кӑтралатнӑ, ҫӳхе тутйсене кӑшт кӑна сӑрланӑ, куҫ хар- 
шисене пӗкӗ пек кукӑртса хуратса лартнӑ.

— Страстӗ,— тенӗ ҫав хӗрарӑм, кӑмӑллан кулна май 
малти тимӗр шӑлӗсене кӑтартса.

— Килӗрех,— пуҫӗпе сулса илнӗ Хёлимун, анчах ҫа- 
вӑнтах, ку хӗрарӑм хуларан килнине тавҫӑрса илсе, вы- 
рӑсла хушса хунӑ:— Топро божаловать... Иртӗр малалла, 
ларӑр...

Кётмен хӑна хыҫсӑр пукан ҫине ларнӑ та, аллинчи сам
са тутри ӑшӗнчен хӗвел ҫаврӑнӑш илсе хыпса шёкёлчеме 
тытӑннӑ.



— Эсир мана паллаймастӑр пулас...— куҫӗсене в ы л я Т - 
са, каллех кулса илнё вал.

— Темле, курнӑ пек те...— нимёнле мар пулса кайнӑ 
Хӗлимун.— Аҫтисем пулатӑр вара эсир?

— Ҫак ялсемех-ҫке-е...— куҫӗсене тата ытларах вылят- 
са илнӗ лешӗ.— Ҫемёчкӗ ҫиетӗр-и? Пожалстӑ, кушӑйти!— 
Вӑл Хӗлимун умне пӗр ывӑҫ хӗвел ҫаврӑнӑш пырса хунӑ.— 
Лайӑхрах пӑхӑр-ха, тен, узнавать тӑватӑр? Неушлӗ эп ҫав 
териех улшӑннӑ?

— Эсир... Чакак Мирунӗн Маттӗрни мар пулӗ те?
— A -а, палларӑр-и? Ҫавӑ конешнӑ!
Ку ҫынна Хӗлимун ачаранпах пӗлнӗ. Катӑк йӗмпе ҫӳ- 

ренӗ чухне вёсем урамра та пӗрле чупнӑ, шыва та пӗрле 
кӗнӗ, пӗр-пӗрине ҫӳҫрен те тӑпӑлтарнӑ... Унтан Маттӗрне- 
не хулана нянькӑ пулма илсе кайнӑ, терӗҫ. Анчах халӗ, ав, 
епле пулса кайнӑ вӑл — картинкӑ! Ытармалла мар!..

Сӑмах хыҫҫӑн сӑмах. Вӗсем кӗҫех пӗр-пӗрине «эсир» 
мар, «эсӗ» теме пуҫланӑ. Хӗлимун Маттӗрнерен вӑл хула- 
ра ӑҫта ӗҫлени ҫинчен ыйтсан, лешӗ ӑна самаях мӑн 
кӑмӑллӑн:

— Пӗр наргоматра ёҫлетӗп,— тенё те, тӗкӗр кӑларса 
ҫӳҫӗсене тӳрлеткелесе илнӗ.— Лайӑх пурӑнатӑп так-тӑ. 
Квартир каҫоннӑй, оттельнӑй комӑт... Халь вотпуска кил- 
тӗм-ха темиҫе кунлӑх, аннене курманни нумай пулатчӗ... 
А  сирӗн пата эпӗ пӗр пӗчик ӗҫпе кӗтӗм. Иртнӗ эрнере ман
не пашпӑрт вӑрларӗҫ. Ҫӗннине илме ялтан справка кирлӗ, 
терӗҫ. Пӗр палланӑ милици пур та, ҫав каларӗ. Ҫырса па- 
ратӑн пуль? Эп... чӑрмавшӑн ахаль тумӑп, сами пони
маете... Ёҫрен пушансан, кӗҫӗрех хӑнана пыма пултаратӑн...

Вӑрахчен калаҫса ларнӑ вӗсем. Маттӗрне хӑйӗн хулари 
пурнӑҫӗпе, цирксемпе зверинецсем курнипе, хӑйне каччӑсем 
питӗ кӑмӑлланипе мухтаннӑ, анчах хӑй рассыльнӑй кӑна 
пулса ӗҫлени тата ку хушӑра виҫӗ хут качча кайса килни 
ҫинчен каламан...

Хӗлимун ӑс-пуҫӗ пӑтрашсах кайнӑ: вӑт, хӗр-тӗк хӗр! 
Эх, ҫакӑн пек арӑм пулсанччӗ! Ҫӗр ҫинче урӑх ним те 
кирлӗ марччё ӗнтӗ! Анчах лекес ҫук ҫав ун пек телей...

Каҫхине вӑл тӳрех вёсем патне кайнӑ. Хӑйне ик-виҫ 
черкке лексен, Маттӗрне ӑна тата илемлӗрех, пушшех те 
ытармалла мар пек курӑнма пуҫланӑ. Киле самаях ӳсӗр 
таврӑнсан, вӑл пӗр сӑмах каламасӑрах арӑмне хӗнесе кӑва- 
картса пӗтернӗ.



Тепӗр каҫхине Хӗлимун Маттӗрне патне ӗҫмеллиеенё 
хӑй чиксе кайнӑ. Тата ытларах ҫунма тытӑннӑ унӑн чӗри. 
Пилӗк кун пурӑннӑ ялта Маттӗрне, пилӗк каҫ хӑнана ҫӳре- 
нӗ ун патне Хӗлимун, юлашки каҫӗнче вара киле те 
таврӑнман.

Прокурор помощникӗ П. П. Яснов тӗпчесе тухнӑ «де
лора» Хӗлимунпа Чакак Мирунӗн Маттӗрни хӑйсем пӗр- 
лешесси ҫинчен мӗнлерех калаҫса татӑлнипе уҫӑмлӑн кӑ- 
тартса паракан хутсем пулман. Анчах та эпир ҫав ӗҫ 
ҫапларах пулнӑ пулӗ, тесе шутлатпӑр.

...Юлащки каҫ. Ыран ӗнтӗ Маттӗрне каллех хулана 
тухса каять. Хӗлимунӑн кӗҫӗр епле пулсан та татӑклӑ от
вет илмелле: Маттӗрне унӑн арӑмӗ пулма килӗшет-и,
ҫук-и? Вӑл сӗтел ҫинчи ҫур литра тытса черккесене тул- 
тарать те ӗҫме сёнет: <•

— Юлашкине те санӑн ырӑ сывлӑхушӑн...
— Спаҫҫипӑ. Хӑвӑншӑн та пултӑр!
Хӗлимун черккере мӗн пуррине янках ҫавӑрса хурать, 

анчах Маттӗрне кӑшт ҫеҫ сыпса лартать. Вӑл тӑраннӑ ӗнтӗ, 
унӑн пуҫӗ паҫӑрах Кушлавӑш вӑрманӗ пек кашлать.

— Ну, Маттӗрне...
— Мӗн?
— Юлашки хут ыйтатӑп, кала: килӗшетӗн-и?
— Мён пирки ыйтатӑн ҫав эс?
— Каларӑм вӗт-ха: манпа пёрлешме! Ман арӑм пулма!
— Миҫе арӑм кирлӗ вара сана? Пӗр арӑму nyp-иҫ, ӑна 

ӑҫта чикетӗн?
— Арам мар вӑл манӑн!— тӑрук ӳлесе ярать Хӗлимун, 

кӑкӑрне чышса. Куҫӗсем вӑкӑрӑнни пек пулса каяҫҫӗ.— 
Вӗлерсен те пурӑнмастӑп эп унпа, хӑваласа яратӑп, ак, 
паянах, кӗҫӗрех!..

— Вара мӗн?— Маттӗрне пирус чёртсе ярать те, пӗр 
урине теприн ҫине хурса сулкалама тытӑнать.— Мана хӑ- 
вӑнпа пӗрле ялта усрас тетӗн-и? Колхозра сыснасем пӑхса 
пурӑнмалла пулать-и манӑн? Ха-ха-ха!— ахӑрса ярать 
вӑл. Унтан, тӗтёмпе чыхӑнса, пӳрнипе юнаса илет:— Ҫук, 
ачамккӑ, халь тин эс мана яла илсе килейместӗн, такой 
дело ӗҫ тухмасть! Эп хуларан пӑрахса килес пулсан, юл- 
ташсем те питрен Сурса пётерӗҫ мана... Пирӗн унта шутсӑр 
лайӑх кампани вӗт, пӗр хӗрӗнчен тепри чаплӑрах. Каҫсерен 
пурте пӗрешкел тумланса тухатпӑр та ҫав, пётӗм урам



гӗлӗнсе пӑхать пирӗн ҫине. Кай, ёмӗрне те пӑрахас ҫук эпе 
вӑл опчествӑна!

— Хам та хулана пырасшӑн эпӗ!— йынӑшсах илет Хӗ- 
лимун.— Эсӗ мана качча пыма килӗшес пулсан — тем те 
тума хатӗр эпё! Кунти кил-ҫурта сутатӑп та хулара пӳрт 
лартатӑп...

— Аннӳне те илсе пыратӑн-и? А  эпё терпеть не могу 
карчӑксене, ялан вёсем лӑрканине итлесе пурӑн...

— Анне... Вӑл мунчара та пурӑнма пултарать, мунчине 
сутмастӑп. Ну? Ҫапла килёшетён-и? Кала ӗнтӗ, ан ҫунтар 
ман ӑш-чике! Эхх!..

Маттӗрне ун ҫине куҫёсене хӗссе пӑхса ларать-ларать 
те, сасартӑк сиксе тӑрса, ӑна мӑйӗнчен ыталаса илет.

Ирхине Маттёрне тухса кайнӑ...
Паллах, кун хыҫҫӑн Хӗлимун пӗр ун ҫинчен кӑна шу- 

хӑшласа пурӑннӑ. Канцеляринче нимӗн те туман, ӗҫпе пы- 
ракансем ҫине ҫаврӑнса та пӑхман, чӗнсен, кӑшкӑрса тан
ка, хӑй тек савнийӗ патне ҫырусем ҫырнӑ, теҫҫӗ. Ҫынсем 
пӑхнӑ-пӑхнӑ та, пӗррех кирлӗ ҫӗре жалобӑ ҫырса панӑ ун 
ҫинчен:

— Кирлӗ мар пире кун пек секретарь! Лайӑххине, 
тивӗҫлине тупатпӑр!..

Унтан, виҫӗ кун та иртмен — Хӗлимуна ял Советёнчен 
кӑптӑр-каптӑр хӳтерсе кӑларса янӑ. Анчах... Хӗлимун кун- 
шӑн пӗртте кӳренмен, ҫук! Тӗп-тӗрӗс сведенисем тӑрӑх, 
вӑл тепӗр темиҫе кунтанах килти пӗр улт-ҫичӗ пӑт турта- 
кан сыснана пустарса, шӑматкун пасара кайса сутнӑ та — 
киле таврӑнман, тӳрех Шупашкара вӗҫтернӗ...

Маттёрне патне вал каҫ пуласпа пырса ҫитнё. Унӑн пӳ- 
лӗмӗнче, сӗтел тавра, темле ҫынсем хӑна пулса ларнӑ. 
Темшӗн, вӗсем Хӗлимун ҫине питӗ сиввӗн пӑхнӑ...

«Мӗнле этем эсӗ, кам шуйттанӗ сӗтӗрсе килчӗ сана 
кунта?» тенё пекех пулнӑ вӑл.

— Шӑллӑм ку манӑн, тӑван шӑллӑм, паллашӑр!— тенӗ 
Маттӗрне, пӗҫернӗ рак пек хёрелсе кайса. Ҫакӑн хыҫҫӑн 
вара Хӗлимун ҫине пурте кӑмӑллӑнах пӑхма тытӑннӑ. Ана 
сӗтел хушшине лартса «штрафной» ярса панӑ... Хӗрме 
пуҫласан, Хӗлимун хӑй те — ялтан килнӗ ҫын пулсан та — 
ытти хӑнасенчен кая маррине кӑтартас шутпа кӗсйинчен 
ҫер тенкӗлӗх хут кӑларса сӗтел ҫине хунӑ:

— Илсе килӗр ман ятпа! Халь эпӗ хӑна тӑватӑп!..



Паллах ёнтё, кун пек туни лешсем умӗнче унӑн авто- 
ритетне калама ҫук ӳстерсе янӑ... Унтан хавасланса кайнӑ 
хӑнасем Хӗлимуна ҫав тери мухтама тытӑннӑ, ыталанӑ, 
ҫурӑмӗнчен лӑпканӑ, тахӑшӗ чуп тунӑ...

— Маттур каччӑ иккен эсӗ!
— Сан пеккисене эпир питӗ хисеплетпӗр!
— Ю л хулара! Ҫын тӑватпӑр зпир санран! Любой ӗҫ, 

любой вырӑн тупса паратпӑр — суйла! Эпир вӗт... Пирӗн 
вӗт...

Каярахпа мӗн пулнине Хӗлимун астуман. Ирхине вӑл 
кровать айӗнче вӑраннӑ. Пуҫӗ такам тукмакпа ҫапса тӑнӑ 
пек ыратнӑ, хӑй ӑҫта пулнине те тӑруках тавҫӑрса илеймен. 
Кӑштах тӑна кӗрсен, тӳрех кӑкӑрӗ ҫинчи кӗсйине ҫавӑрса 
тытнӑ та:

— Укҫа!..— тесе йынӑшса янӑ.
Кӗсйинче пёр пус та пулман. Вӑл тӑрук ухмаха ернӗ 

пек сиксе тӑрса, кровать ҫинче саркаланса ҫывӑракан 
Маттӗрнене хул пуҫҫинчен силлесе вӑратнӑ:

— Укҫа! Укҫа ҫухалнӑ манӑн! Икӗ пин ытла! Пӗтрӗм 
эпё! Халех ҫакӑнатӑп...

Маттӗрне куҫӗсене кахаллӑн уҫса тутлӑн карӑнса 
илнӗ: ^

— Ҫакӑнма тӑхта, санӑн укҫу ниҫта та ҫухалман, пӗ- 
тӗмпех ман ҫумра,— тенё.— Енер пурне те валеҫсе пама 
тытӑнтӑн та, туртса илмелле пулчӗ. И вопше укҫа яланах 
ман алӑра пулмалла —1 хулара йӑли ҫапла...

Хӗлимун лӑпланнӑ. Маттӗрне питлӗх хыҫӗнчен ӗнерхи 
эрех юлашкине кӑларса пуҫне тӳрлеттерсен, кӑмӑлӗ пӗтӗм- 
пех юсанса ҫитнӗ унӑн. Унтан Маттӗрне тумланнӑ, сӑр- 
ланнӑ та, Хӗлймуна мӑйӗнчен ыталаса илсе, унӑн куҫӗнчен 
йытӑлла пӑхса:

— Атя-ха, магазинсем тӑрӑх ҫӳрер, иксӗмӗр пӗрлешнӗ 
ятпа илсе пар мана пӗр-пӗр потаркӑ — хулара йӑли ҫапла, 
-юратакан ҫынсем хӗрарӑмсене яланах парнесем параҫҫӗ,— 
тенӗ. ч

Хӗлимун хирӗҫмен...
Икӗ пин тенкӗ — сахал укҫах мар ӗнтӗ, анчах вӑл та 

пётме пултарать ҫав. Шыв пек япала вӗт вӑл, укҫа тени, 
юхать. Хӗлимунӑн та пӗр уйӑх-уйӑх ҫурӑ хушшинче сысна 
укҫи пӗтӗмпех юхса тухнӑ. Вара ҫине тӑрсах ӗҫ шырамал- 
ла пулнӑ. Ҫиес-ӗҫес пулать-ҫке-ха, Маттӗрнен 150 тенкипе 
иккӗн ӑҫтан пурӑнатӑн?



Ёҫне тупма хайхи Маттӗрне хӑнисем пулӑшнӑ: хула тӑ* 
рӑх краҫҫын сутса ҫӳрекен туса хунӑ ӑна. Ёҫӗ йывӑрах 
пулман ку: Хӗлимун ирхине потребсоюз лашине кӳлсе 
тухнӑ та, базӑна кайса, тимӗр пичкене пӑкӑ шӑтӑкӗпе 
тан тултарнӑ, унтан вара урамсем тӑрӑх кӑшкӑрса тухнӑ:

— Краҫҫы-ын! Кама краҫҫын? Первӑй со-орт!..
Анчах та ку ӗҫ ӑна часах йӑлӑхтарса ҫитернӗ. Тупӑшӗ

сахал пулнӑ — хулари майрасене краҫҫын сутнӑ чух 
10— 15 пусшар каялла тавӑрса паманнипе нумаях пуяй- 
мӑн! Ҫитменнине, теприсем уншӑн та ятлаҫнӑ, жалобӑ ҫыр- 
са парассипе хӑратнӑ. Маттӗрни час-часах кӑмӑлсӑр пулса 
тутисене мӑкӑртса хунӑ:

— Фу, шӑрш перет санран... Юнашар выртма та вос- 
мошнӑҫ ҫук!

— Мӗн тӑвас-ха манӑн, таварӗ ҫавӑн йышши те...— 
гӳрре тухма тӑрӑшнӑ Хӗлимун.

— Мана мӗн ӗҫ? Туп тасарах ӗҫ!
— Таҫта-ха вӑл...
— Нимӗн те пултараймастӑн ҫав эсӗ! Мужик так- 

мужик!— куҫӗсене ҫилӗпе ҫутӑлтарса илнӗ Маттӗрне.— 
Каллех хамӑн тӑрӑшас пулать ӗнтӗ саншӑн!

Тепрер уйӑхран Хӗлимун пасарта ӑна-кӑна сутма пынӑ 
колхозниксенчен вырӑр укҫи пухса ҫӳрекенни пулса тӑнӑ. 
Ку ӗнтӗ малтанхинчен нумай лайӑхрах пулнӑ: нимӗн те 
сутмастӑн, вараланмастӑн, квитанци татса паратӑн та — 
укҫа шӑйӑрса илетӗн... Япӑх-им?

Ҫапах та Маттӗрне ^ӑмӑлӗ тулман...
— Этем мар иккен эсӗ— юман юпа! Ҫулламан пӑру! 

Пӗлтӗрсем сан вырӑнта манӑн пӗр снакоми ӗҫлетчӗ те, 
кулленех хӑйне пӗр утмӑл-ҫитмӗл тенкӗ хӑваратчӗ. Мӗнле 
майпа, тетӗн-и? Ирхине татса панӑ квитанцисене каҫалапа 
каялла пухса илетчӗ те, тепӗр кунне каллех ҫавсене тыт- 
таратчӗ. Ялтан килнӗ ҫын мӗн чухлать вӑл? Уншӑн — 
тӳлени пултӑр! Сана кам чарать ҫавӑн пек тума?

Хӗлимун вӑл вӗрентнӗ пек тума тытӑннӑ. Анчах выҫӑ 
куҫлӑ Маттёрне ҫаплах ӑна хӑйрама чарӑнман-ха. Халӗ 
вӑл Хӗлимуна ялти кил-ҫурчӗ пирки час та часах аса 
илтерме тытӑннӑ:

— Калаҫса татӑлнине мантӑн-им? Кунта пӳрт ларта- 
тӑп, терӗн-иҫ? Ма кайса сутмастӑн тата кил-ҫуртна? 
Е каллех ҫав усал арӑму патне таврӑнас шуту пур-и? 
Апла пулсан, паянах тасал ман патӑмран! Хама валли эп 
Урӑххине те наччасах тупатӑп!



Куна хиреҫ ХӗЛимун мӑшлатнӑ кӑна:
— Тӑхта-ха кӑштах... Аҫтан пурне те тӑруках?..
— Ҫурт лартсан, улпутсем пек пулатпӑр вӗт!— хистенӗ 

Маттӗрне.— Хваттирантсем ярсах пурӑнма пулать ку чух
не! Еҫлеме те кирлӗ мар вара!

Унпа килӗшсе, Хӗлимун вӑкӑр пек мӗкӗрнӗ кӑна.
— Юрать, ара, юрать, кайса сутатӑп!
Анчах вёсен ӗмӗчӗ сасартӑк татӑлнӑ...
Пёр ирхине, хӑйсем вырӑн ҫинчен тӑричченех, вӗсем 

патне Хӗлимунсен ялӗнчи Ҫарӑк Илли тенӗ ҫын пырса 
кӗнӗ.

— Аннӳ ҫыру парса ячӗ сан валли,— тенӗ ҫав ҫын, шӑ- 
лавар кӗсйинчен лутӑрканса пӗтнӗ хут татки кӑларса.— 
Питӗ тунсӑхласа ҫитнӗ пулмалла саншӑн: виҫ кун шырэ 
та — пурӗ пёр тупса пар, тесе ячӗ...

Хӑйсен ял ҫыннине курсан, ҫитменнине тата вӑл тӳ- 
рех амӑшӗ ҫинчен асӑнсан, Хӗлимун кӑвак тӑпра тӗслё 
пулса кайнӑ, сив чир тытнӑ пек, пӗтӗм кӗлеткипе чӗтреме 
тытӑннӑ. Ара, сиснӗ ӗнтӗ вӑл ырӑ пулас ҫуккине! Ҫапах 
та, хӑй пӑлханнине палӑртасшӑн мар пулса, вӑл:

— Ну... мӗнле пурӑнаҫҫӗ вёсем унта?— тесе ыйтнӑ.— 
Выҫса вилмерӗҫ-и-ха мансӑр?

— Э-эй, мӗн вилмелли! Питӗ лайӑх пурӑнаҫҫё!— тенӗ 
колхозник хавассӑн.— Хальхи вӑхӑтра сан аннӳ пек тӑ- 
рӑшакан ҫын выҫӑ ларать-и вара? Ёҫлет вӗт кунӗн-ҫӗрӗн, 
тепӗр ҫамрӑкран та ирттерет! Араму та унран юлмасть, 
иртнӗ правленире ӑна чӑх-чӗп фермине шанса пачӗҫ-ха, 
хӗле кӗрсен ҫав ӗҫе вёренме курса ярас, терёҫ...

Хӗлимун пикенсех тумланма тытӑннӑ, анчах ниепле те 
ёҫ тухман унӑн: малтан шӑлаварне каялла тӑхӑннӑ, унтан 
сылтӑм урине сулахай атти ӑшне чиксе лартнӑ. Ҫав ху- 
шӑра, утиял айӗнчен тухмасӑрах, амӑшӗн ҫырӑвне Маттӗр- 
не тытса вулама пуҫланӑ. Питӗ хаяр пулнӑ вӑл ҫыру...

«Хлимкка! Ку ҫырӑва эпё сана пӗтӗм чун-чӗререн ыл- 
ханнине пёлтерес шутпа ҫеҫ ҫыратӑп. Йытӑ эсӗ, шулӗк, 
мӑн ҫул ҫинчи хурах, ман ывӑл мар! Кам пур сан пек тӑ- 
ван амӑшне ҫаратаканни? Ёмӗрне те каҫармастӑп сана кун- 
шӑн! Сысна вӑрласа кайнипе пуятӑп терён-и? Ҫук, ачам, 
ун укҫине эп санран судпах шыраса илетӗп, мӗншӗн тесен 
вӑл сыснана эс пӑхса ӳстермен, эс ӑна пӗр паранкӑ та 
пӑрахса паман!

Тата эсӗ ялти кил-ҫурта сутасси ҫинчен лёпӗртететӗн, 
тенё сас пур. Ан та шухӑшла! Эсӗ ку кил-ҫурта пёр



fypiiac та илсе кемен, вӑл пётёмпех манӑн. Акӑ араму ча
сах ача ҫуратса парать те, пётёмпех ун ҫине ҫыртаратӑп, 
сана пёр тутӑхнӑ пӑта та лекмест, пёлсех тар!

Ку ҫеҫ те мар. Ачу ҫуралсан тепёр куннех санран али- 
мент шыратпӑр. Ҫакна та кётсех тар!

Пире ан асӑн, кил ҫинчен ан шухӑшла, мёнле пёАетён — 
ҫапла пурӑн. Эпир нихҫан та аптрас ҫук хуть, пур ланӑх 
ҫынсем те пирӗн майлӑ. Хӑҫан та пулин хӑвах килсе пуҫ 
ҫапӑн та-ха пире, анчах эпир ун чух сан ҫине апчху! 
тӑватпӑр ҫеҫ,

Санпа манӑн урӑх пёр сӑмах та ҫук, пулма та пулта- 
раймасть!»

...Маттёрне ҫырӑва ҫӑтӑр-ҫатӑр лутӑрканӑ та, Хёлиму- 
на питёнчен персе панӑ:

— Me, ҫи! Пит лайӑх пуйтарать сана аннӳ!
Ну ӗнтӗ, ҫакӑн хыҫҫӑн Хӗлимун пурнӑҫӗ мӗнлерех пул

са кайнине хӑвӑрӑнах чухласа илмелле сирӗн. Ҫивӗч шӑл- 
лӑ Маттӗрне пӗр ҫутӑ кун та кӑтартман вара ӑна. Юлаш- 
кинчен Хӗлимун ун патӗнчен тухса тарасси патнех ҫитнӗ, 
анчах ҫав вӑхӑтра вӑрҫӑ пуҫланнӑ...

Ҫарта нихҫан та пулса курманскере, Хӗлимуна унта 
питӗ йывӑр килнӗ. Чӑннипех калас пулать: запаснӑй полк- 
ра ун пек сӳтӗк салтак та пулман ҫав. Пичӗ-куҫӗ тӑр лап- 
ра, шинелён хлястикӗ ҫук, обмоткӑсем ялан саланса каяҫ- 
ҫӗ, пӑшал пеме кайсан — пёр пули jre мишене лекмест, 
походсенче стройран татӑлса юлать... Командирсем шалт 
аптраса ҫитнӗ унпа. Чипер калаҫса та пӑхнӑ, ятласа та 
илнӗ, черетсӗр нарядсем те панӑ — Хӗлймун пурӗ пӗр ҫа- 
вӑн пекех пулнӑ. Тӳррипе каласан, плахая пенё вӑл...

Унтан сасартӑк, унӑн пуҫӗ ҫине кӗтмен телей йӑтӑнса 
аннӑ: пӗррехинче батальон командирӗ ҫак Хлимкка
Маттёрне патне ҫыру ҫырса ларнине курнӑ та, унӑн по- 
черкӗ самаях аваннине асӑрхаса, ӑна писарь туса лартнӑ.

Чун кӗрсех кайнӑ вара Хӗлимуна! Ҫав тери пысӑк са- 
ванӑҫ пулнӑ ку уншӑн. Халь тин ӗнтӗ походсене те кай- 
малла мар, пӑшал пеме те ҫӳрес ҫук, нарядсем те пулмаҫ- 
ҫӗ. Епле пулсан та, ку телее шӑлпах ҫыртса лартас пулать, 
ан вӗҫерӗнтёр вӑл!

Чӑн та, хытӑ тӑрӑшнӑ вара Хӗлимун... Унччен веле- 
селе, урисене те аран-аран сӗтӗркелесе ҫӳренӗ салтак пул- 
нӑскер, халӗ вӑл тӑруках ҫивӗчленсе кайнӑ, вӑрт та варт!



ҫаврӑнкаланӑ, хушнӑ ӗҫсене ҫийенчех, тёп-тёрӗс туса пынӑ, 
начальствӑна юрасшӑн шыва сикме те хатӗр пулнӑ. Ро- 
тӑсем пӗрин хыҫҫӑн тепри фронта ӑсаннӑ, вӗсем вырӑнне 
ҫӗннисем пухӑннӑ, вӗреннӗ те каллех вӑрҫа кайнӑ, Хӗлимун 
ҫав-ҫавах писарьте ларнӑ. Ш ав ҫырнӑ вӑл, шав ҫырнӑ...

Виҫӗ уйӑх, ҫур ҫул, ҫулталӑк...
Фронт хӗвеланӑҫнелле куҫса пынӑ май запаснӑй полк 

та ун хыҫҫӑн шунӑ, анчах Хӗлимун пурнӑҫӗ улшӑнман. Ул- 
шӑнма мар — лайӑхланса пынӑ, темелле: темлерен ӑна
интенданствӑна куҫарнӑ та, вӑл ятарласа чӗртме хупнӑ 
сысна пекех самӑрӑлса кайнӑ...

...Вӑрҫӑ пӗтесси те инҫе юлман, ҫапӑҫусем тӑшман ҫӗрӗ 
ҫинче пынӑ. Анчах Хӗлимун ҫав сехете кӗтсе илеймен 
ҫав, аманнӑ вӑл, мӗскӗн! Ак ҫапла аманнӑ: чӗрӗ пулӑ ҫиес 
килнипе пёр юхан шыв хӗррине пырса, ӗмӗрӗнче пӗрремӗш 
хут гранатӑ пеме тӑнӑ вӑл, анчах ӗретлӗ ывӑтайман та, пӗр 
осколки хӑйнех пырса тивнӗ. Сылтӑм аллинчи виҫ пӳрнине 
ҫӗҫӗпе касса татнӑ пекех татса кайнӑ, мур илесшё. Ай, 
ҫухӑрнӑ вара, ай, ӳленӗ Хӗлимун!..

— Виле-еп! Вилтӗ-ӗм! Ҫӑлӑ-ӑр!..
Суранӗ ытла хытӑ ыратнипе те мар, ҫав тери хӑраса 

ӳкнипе ҫухӑрнӑ вӑл. Шуткӑ-им? Виҫӗ пӳрне татӑлнӑ вӗт, 
тата юн та тухнӑ!

...Госпитальре пӗр уйӑх пек выртсан, вал киле таврӑн- 
нӑ. Самаях пуян пулнӑ, тет, хӑй.

Малашнехи пурнӑҫ пирки Хӗлимун госпитальрех тӗп- 
лӗн шухӑшласа план тунӑ.

— Паллах, ӗҫе кӗме васкамастӑп. Ухмахах мар-ха. 
Ёҫлеччӗр, камӑн питех ӗҫлес килет. Манӑн пенен пулать. 
Ку пӗрре. Вӑрҫӑ инваличӗ пулнипе, Мана пур енчен те 
ҫӑмӑллӑх, пулӑшу пама тивӗҫ. Ку иккӗ... Маттёрне хӑйне 
валли урӑххине тупнӑ пулӗ-ха, ахальтен мар чылайранпа 
ҫырмарӗ, ҫавӑнпа та ҫӗннине шырамалла пулать... Тухӑҫ- 
лӑраххине... Пӗр-пёр столовӑй заведующине е буфетчица- 
на... Хӗрарӑм тупасси — пысӑк ыйтӑвах мар-ха хальхи вӑ- 
хӑтра. Мана халь вӗсенчен любойӗ мӑйран уртӑнать! Ялти 
кил-ҫурта сутма анне виличчен тӑхтамаллах пулать витнӑ, 
эсрелӗ, ним тума та ҫук. Ытла нумаях пурӑнмасть пулӗ 
те-ха...

Ҫитет хайхискер тӑван хулана. Виҫӗ чемоданне багаж 
упракан камерӑна парать, тӑваттӑмёшне, ҫӑмӑлтараххине,



хӑйпе перле илет те, Маттёрне хваттерӗн алӑкӗнчен пырса 
шаккать. Анчах та ӑна хирӗҫ... хӑйӗн савнӑ Маттӗрнийӗ 
мар, пӗр пӗчӗкҫеҫ хура карчӑк тухса тӑрать.

— Кам кирлӗ?
— Матрён Миронна...
— Ҫук вӑл. Тахҫанах тӗрмере ларать.
— Тӗрмере? Мӗншӗн?— тӗлӗнсех каять Хӗлимун.
— Спекуляци тунӑшӑн.
Тёмиҫе кун вӑл хӑйне хӑй ниҫта чикме пӗлмесӗр ҫӳ- 

ренӗ. Урамсем тӑрӑх ним тӗлсӗр утнӑ, пасара кайса пӑхнӑ, 
буфетсене кӗркелесе курнӑ. Юрать-ха, укҫи пулнӑ та...

Чылай хушӑ ахалех ҫапкаланса ҫӳренӗ ҫапла. Унтан 
ҫапах та служба ҫинчен шухӑшлама пуҫланӑ. Тупӑшлӑрах 
вырӑн шыраса пӗр ҫӗре, тепёр ҫӗре ҫитнӗ, пуҫлӑхсем патне 
кӗрсен тӳрех:

— Эпӗ — вӑрҫӑ инваличӗ, парӑр мана лайӑх ӗҫ!— тенӗ.
Вырӑнёсем нумай пулнӑ, анчах Хӗлимун кӑмӑлне кай-

маллисем тупӑнман. Хӑш ҫӗрте управделами пулма сӗннӗ, 
хӑш ҫёрте — пӗр-пӗр коммунальнӑй ҫурт коменданчӗ пул, 
тенё, тем те... Пӗр пуҫлӑхӗ тата харӑсах икё ӗҫ сённӗ: е воз
чик, е каҫхи хуралҫӑ... Ну, Хӗлимун питӗ тарӑхса кайнӑ 
вара куншӑн, апайтурух!..

— Как смеешь мӑшкӑллама?!— кӑшкӑрса пӑрахнӑ вӑл 
ҫав пуҫлӑха.— Эпё фронтра юн тӑкнӑ ҫын!.. (Тӗрёссипе, 
унӑн: «эпё фронтра пулӑ тытнӑ ҫын», темелле пулнӑ та 
ёнтӗ...) З а  родину ҫапӑҫнӑ, а эс мана сторож тӑвасшӑн! 
Не позволю!..

— Ара, санӑн нимёнле специальноҫ та ҫук-ҫке!— тенё 
лешё.

— Ҫук пулин! Мёне кирлё мана специальноҫ? Эпё 
вёт...

' — А  мён эсё?
Хёлимун ответ парайман.
Такки тупайман вара вӑл тупӑшлӑ вырӑн. Юлашкин- 

чен сурна та — аллине сулнӑ:
— A -а, ҫӑва патне! Ёҫлеместёп луччӑ! Хваттер илетёп 

те — ахалех пурӑнатӑп!
Анчах хваттерё те ыТла тӑруках лекмен. Жилуправле- 

нине пёр вунӑ хут та кайса кисретнё вал:
— Эп инвалид! Мана хваттер живо-два памалла си- 

рён! З а  что кров проливали?!
— Черет,— тенё ӑна.— Инвалидсен те хӑйсен черечё 

пур: кётёр.



Хӗлимун пурнӑҫӗ кансӗрленсех ҫитме пуҫланӑ. Гости- 
ницӑра куллен укҫа тӳлемелле, апат-ҫимӗҫне хатӗрлесе па- 
ракан ҫук, ҫӑкрине те, пурне те карточкӑсем тӑрӑх, черет 
тӑрса илмелле...

— Яла каймалла мар-ши пӗреххут,— шухӑшлакалама 
пуҫланӑ ҫак.— Инвалидсене колхозсем те пулӑшаҫҫӗ вӗт- 
ха... Пыратӑп та — ҫӑнӑх, аш-какай, ҫу сӑптӑрса илетёп... 
Утар та пурччӗ пулас-ха вёсен, тен, пыл та илме пулать... 
Пурӑнатӑп вара пӗр хушӑ!

Пит илӗртӳллӗ шухӑш пулнӑ та ҫав ку, анчах ӑна ча
сах пӑрахма тӳр килнё. Пӗрре, кӗр енне, пасарта пахча 
ҫимӗҫӗсен речӗпе пынӑ чух вӑл кӗтмен ҫӗртенех хӑйне та
кам ятпа чӗннине илтет. Ҫавӑнтах унталла, кунталла па
хать те, хӑйсен ялӗсене, хайхи вӑрҫӑ умён Маттёрне хват- 
терне амӑшӗн ҫыруне пырса панӑ Ҫарӑк Иллине курах 
каять. А л параҫҫӗ вёсем, калаҫма тытӑнаҫҫё...

— Ма пӗрре те киле пырса курмастӑн?— ыйтать 
Ҫарӑк.

— Пырасшӑн-ха ҫак кунсенче,— тет Хёлимун.— Мӗн- 
лерех пурӑнатӑр эсир унта?

— Начарах мар, спаҫҫипӑ! Акӑ, колхоз кишёрне сутма 
килтӗмёр-ха... Me, ҫисе кур! Хӑвӑн аннӳ ҫитёнтернӗскер... 
Пахча бригадирӗ вӑл пирӗн. Ш утсӑр нумай пулчё кӑҫал 
пахча ҫимӗҫ! Ҫисе те, сутса та пӗтерес ҫук! Пӑхасса та 
аван пӑхрӗҫ те ёнтӗ...— пӗр чарӑнмасӑр калама тытӑнать 
Илле.— Арӑму — тен идтнӗ пуль?— иккӗмӗш ҫул ёнтё 
председательте ҫӳрет; чиперех ӗҫлет-ха, ҫынсем те мухтаҫ- 
ҫё... Ывӑлу та пысӑкланса кайрӗ ёнтӗ — пиллӗке пусрӗ 
пулмалла. Ш утсӑр маттур, каснӑ-лартнӑ эсё! Пырса кура- 
сах пулать ӑна пӗрре, Хӗлимун Аристарччӑ... Атту... 
хе-хе... ашшӗ те пур, анчах тӑлӑх пек ӳсет... Темле, килёш- 
мест вёт ун пек, э?

Хӗлимунӑн кишӗр ҫыртӑкё сасартӑк пырне ларкса 
ларнӑ. Вӑл чыхӑнса кайнӑ, ӳсёрсе илнё, унтан мӑк-мак! 
тукаланӑ та аяккалла пӑрӑнса утнӑ.

— Униҫ председатель... Анне — бригадир...— мӑкӑр- 
татнӑ вӑл, урам тарах ним тӗлсӗр утса.— Ҫук, ҫук... Вӗсем 
мана пулӑшас ҫук... Кунтах майлашас пулать! Шыракан 
тупать, теҫҫё.

Мӗн тетӗр-ха эсир? Майлашнӑ вёт Хёлимун! Пёрре- 
хинче кинона кайнӑ та, пӗо хӗрарӑмпа паллаишӑ. Вырӑнё- 
сем юнашар пулнӑ вёсен. Сеанс пуҫланичченех гӑмах хуш- 
са илнӗ те унтан киле кайма та пӗрле тухнӑ. Сӑмах ҫинҫ



сӑмах... Сисмен те, хӗрарам пурӑнакан ҫурт умне ҫитсе те 
тӑнӑ. Пӗр «хупӑ столовӑй» пуҫлӑхӗ пулнӑ лешӗ. Пӗччен 
ҫын. Упӑшки вӑрҫӑчченех вилнё. Питӗ кӑмӑллӑ, йӗркеллӗ 
калаҫать... Ҫамрӑках мар та ӗнтӗ, ҫапах илемне ҫухатман- 
ха, аптрамасть.

Хёлимунӗ хӑй те лешне ытла пит нёрсӗр пекех туйӑн- 
ман курӑнать.

— Тепӗр чух кёрсе тухӑр чей ёҫме...— тенӗ хёрарӑм, 
чылай калаҫса тӑнӑ хыҫҫӑн.— Эп, ав, ҫавӑнта, иккӗмӗш 
хутра пурӑнатӑп...

Ҫав каҫ вара Хӗлимун ҫӗрӗпех ҫывӑрман. Нихҫанхи 
пек те мар хытӑ шухӑшланӑ вӑл, темиҫе хутчен тӑрса лар- 
са чӗлӗм туртнӑ, калле-малле уткаласа ҫӳренё, ҫамкине 
сӑтӑркаланӑ. Вӑл хӑйён чӑн-чӑн телейӗ тупӑннине туйнӑ... 
Пёччен ҫын, хваттерлӗ, ун аллинче темӗн чухлӗ апат-ҫи- 
мӗҫ... Ҫук, куна вёҫертме юрамастех, куна вӗҫертсен сӗм- 
ухмах пулатӑп эпӗ!— тенӗ Хӗлимун.

Вӑхӑта вӑраха ямасӑрах, тепёр каҫхинех ҫав хёрарӑм 
патне пырса кӗнӗ:

— Каҫарӑр, пӗччен питё кичем те, килсе ларас, 
терём...

Тата ҫывӑхрах паллашнӑ вёсем. Ненила Петровна та, 
унӑн хваттерӗ те, унӑн тутлӑ шур куклисем те ҫав тери 
кпмӑла кайнӑ ӑна. Вара Хёлимун чёри темиҫе ҫул каялла 
Маттёрне пирки ҫуннӑ пекех ҫунма тытӑннӑ.

— Сансӑр пёр кун та пурӑнма пултараймастӑп! Хӗр- 
хен тӑлӑх ҫынна! Атту кӗҫӗрех Атӑла кайса сикетӗп, ма- 
нӑн характерӗ ҫавӑн пек!— тенё вӑл тепӗр ик кунтан, Не
нила Петровна умне чёркуҫленсе.

Лешин ӑна Атӑла сиктересси килмен пулмалла...
Э-эй, пурнӑҫ пуҫланнӑ вара Хёлимунӑн! Хваттерё ӑшӑ 

та ҫутӑ, минтерёсем — мамӑк, пашт! анчах кӗрсе вырта- 
Тан, куллен — ҫич-сакӑр тӗслӗ апат, пӗоинчен тепри тут- 
ларах, тата веҫех ахаль, пёр пуссӑр... Ненила упӑшкинчен 
темиҫе костюм — бостон та коверкот!— юлнӑ, пурте 
ятаоласах Хёлимлн валли сёленё пек... Рай!

Ытахальтен, Ненила Петровна ӑна столовӑй штатне 
кёртнё, кладовщик туна. Анчах ӗҫ-им вӑл? Шӳт кӑна пул- 
Иа! Повара кунне пёрре продуктӑсем пар та, кайран хуть 
те к у н  каҫипех маччана сурса вырт!

Икё ҫул ытла ыр курнӑ Хёлимун. Ҫынсем тертленнё, 
ёҫ хыҫҫӑн черетсенче тӑнӑ, анчах ку тек самӑрланнӑ... 
vyMpa ялан укҫа пулнипе час-часах буфетсене ҫӳренӗ, пу-



ркнчен ытларах — пуклак сӑмсаллӑ пёр Малашка сут 
тунӑ ҫӗре. Лешин кулли ытла та пит килӗшнӗ ӑна.

— Кӑлтӑр-кӑлтӑр-кӑлтӑр... И-ии-ха-ха-ха! — каҫсах 
кайнӑ вӑл, хӑйне айакӗнчен пӳрнепе тёртсе илсен.

...Ҫёршыври пурнӑҫ юсанса лайӑхлансах пынӑ. Вӑрҫӑ 
хыҫҫӑн карточкӑсем те пӗтнӗ, лавккасенче те, пасарта та 
апат-ҫимӗҫ ҫителӗклех пулма пуҫланӑ. «Хуиӑ столовӑй- 
сене» хупма пуҫланӑ. Ненила Петровнӑн столовӑйне те 
пётерсе лартнӑ...

Хӗлимун пуҫӗнче вара ҫӗнӗ плансем ҫуралнӑ. Вӑл каҫ- 
каҫ киле час таврӑнми пулнӑ, Ненилӑна ним вырӑнне те 
хуми пулса пынӑ...

— Сӑрӑ хурт эсӗ, наян!— кӑшкӑрнӑ Ненила.— Эп 
сана икӗ ҫул кӳптерсе усрӑрӑм, а эсӗ ҫакӑн пек хӑтлана- 
тӑн-и халь?

Хӗлимун ку сӑмахсене хӑлхана та чикмен. Ненила 
ытлах вӑрҫма пуҫласан, унӑн куҫӗсене те кӑвакарткаланӑ. 
Тарӑхса ҫитнӗ Ненила пӗррехинче вара милици чӗнсе 
пынӑ та чыша-чышах хӑваласа янӑ ӑна.

Анчах Хёлимун ҫакна кётсех пурӑннӑ, тес пулать: 
«Эп кайман, хӑй пурӑнасшӑн пулмарё!» Ҫав каҫах ҫӑл 
Малашкӑ патне кайса вырнаҫнӑ. Кайран, Ненилине «та- 
вӑрас» шутпа, ӑна судсем тӑрӑх сӗтӗрсе тӑнне янӑ. Тем те 
шыранӑ вӑл унран: тахҫан юрӑхсӑра тухнипе кӑларса
пенӗ салтак аттине те, ҫӗтӗлсе пӗтнӗ аялти кӗпи-йӗмне те, 
шӑл тасатмалли щеткӑсене те...

— Ҫаратса юлчё мана!— тенё вӑл.— Не позволю ин- 
валидран мӑшкӑллама!..

Тӑватӑ хут пулнӑ ҫав суд, Хёлимун килӗшменнипе ӗҫ 
пӗр участокран тепӗр участока куҫнӑ, юлашкинчен ӑна 
вӑл аслӑ суда та ҫитернӗ. Паллах, Хӗлимуна нимӗн те 
шыраса паман, судьи — чӑнах та вӑрҫӑ инваличӗ пулнӑ- 
скер — ӑнӑ хӑйнех хӑтӑрҫа, намӑслантарса пӗтернё, анчах 
та намӑслантарни — мӗн вӑл? Намӑс — тӗтӗм мар, куҫа 
ҫимест, теҫҫӗ вырӑссем... Хёлимун хӑнк та туман!

Каллех питё лайӑх пурӑннӑ вӑл. Ёҫе ниҫта та кӗмен> 
Малашкӑна пулӑшнӑ ҫеҫ — сӑрана кӑпӑклӑрах туса сутма, 
ӳсёрсене «сдачи» панӑ чух улталама, виҫерен иртме пуҫ- 
ланисене урамалла тӗртсе (тепёр чух сётӗрсе те) кӑларса 
ывӑтма...

Анчах сасартӑк инкек пулнӑ: вар-хырӑмё ыратнипе
аптраса ӳкнё вӑл.

— Язвӑ санӑн, операци тумалла,— тенӗ тухтӑрсем.



Вилес пекех хӑраса ӳкнӗ Хелимун, анчах ним тума та 
май килмен, кастармаллах пулнӑ... Самаях выртнӑ вара 
больницӑра. Малтанхи вӑхӑтра ун патне Малашка пыра- 
пыра кайнӑ, анчах унтан, темшӗн, сасартӑк пачах ҫӳреме 
пӑрахнӑ. Санитаркӑсем урлӑ ҫырусем те ярса пӑхнӑ ун 
патне Хёлимун — ответ пулман.

■— Мён шуйттанё пулчё куна?— тёлённё вал.— Юрат- 
нӑ пекехчӗ-ҫке, чиперех пурӑнаттӑмӑр! Мёнле-ха вара тӳ- 
рех манчё пулать? Ну, тӑхта, тыткалатӑп-ха эп сана кун- 
шӑн, пуклак сӑмса, сывалса тухам кӑна!

Хулара, унӑн тусӗсем хушшинче, ҫав вӑхӑтра пите ку- 
лӑшла хыпар сарӑлнӑ-мӗн:

— Фӑлимон Аристарччӑ арӑмён упӑшки таврӑннӑ. 
Вӑт-тӑк номер! Ха-ха-ха!..

Хёлимунӗ хӑй кун ҫинчен сывалса тухсан тин пӗлнӗ. 
Больницӑран вӑл тӳрех Малашкӑ хваттерне кайнӑ, унта 
хуҫа пекех пырса кёнӗ, анчах кӗрсессӗнех диван ҫинче хӑ- 
йӗнчен пӗр-икӗ хут тӗреклӗрех, пӗтӗм кӑкрине, хулӗсене 
темиҫе пуҫлӑ ҫӗленсемпе, чёрене чиксе шӑтарнӑ кинжал- 
семпе эрешлесе пӗтернӗ ҫын пирус пашлаттарса выртнине 
курнӑ. Ҫан-ҫурӑмӗ сӑр-сӑр-р... туса кайнӑ Хӗлимунӑн.

— Мён кирлӗ сана?— ҫӗ.тсе ларнӑ сасӑпа ыйтнӑ ҫав 
ҫын сиввӗн.— Кам патне килтӗн?

— М-малашкӑ...— тенё Хёлимун, хӑйӗн ал-урисем чӗт' 
реме пуҫланине туйса.

■— Кам вара э с ? — Ҫын тӑрса ларнӑ.
— М-м... ун упӑшки эпӗ... Вӑл — ман арӑм...
— Ак ҫакна куратӑн-и? Мӗнлерех пек?— Ҫын хӑйӗн 

темӗн пысӑкӑш чышкине чӑмӑртаса Хёлимун сӑмси пат- 
нелле илсе пынӑ.— Ҫак самантрах катлет пулса выртас 
килмест пулсан, тухса сирпӗн тавай. Шӳт тума юратмас- 
тӑп эпё. И  малашне кунта килсе кӗме мар — ҫак ҫурт тӗ- 
лӗпе те иртсе ан ҫӳре! Понял?

Хёлимун чёлхесӗр пулса ларнӑ... Мӗнле тухса кайнӑ 
вӑл унтан — никам та пёлмест, хӑй те астумасть ӑна. Ten- 
pep эрнерен тин, нервӑсем лӑпланнӑ пек пулсан, палланӑ 
ҫынсенчен пӗлнӗ вӑл: ҫав хаяр арҫын Малашкӑн малтан
хи упӑшки пулнӑ иккен, такама хӗненӗшӗн таҫта икӗ ҫул 
хушши «юсанса» пурӑннӑ...

— Юрать-ха, вӑхӑтра тухса шӑвӑннӑ эпё,— тесе са
ванна Хёлимун,— атту пулсан ик-виҫ айӑк шӑммисӗр 
юлаттӑмччё пуль...



...Ҫакӑн хыҫҫӑн Шуськов пурнӑҫӗнче ҫӗнӗ тапхӑр пуҫ- 
ланнӑ. Йывӑр тапхӑр, тес пулать. Аран-аран хваттер туп- 
каланӑ вӑл. Укҫа-тенкӗ енчен хӗсӗкрех пулнӑ. Ҫитменнине, 
сывлӑхӗ начарланнӑ. Кунтан ыратать те унтан ыратать. 
Тек поликлиникӑна утас пулать!

— Э-эх, пӗр-пӗр тухтӑра качча илесчё!—- хытӑ минтер 
ҫинче выртнӑ чух ӗмӗтленнӗ Хёлимун.— Вӑт, пурнӑҫ пу- 
лёччӗ... Килтех сывататчӗ вӑл мана!

Анчах та ку ӗмӗте пурнӑҫа кӗртме май килмен. Тух- 
тӑрӗсем питех калаҫман унпа. Приема пырсан ҫарамаслан- 
тарса итленӗ, унтан-кунтан шаккаса, пускаласа пӑхнӑ, 
рецепт ҫырса панӑ та — сыв пул!

Ҫапах та Хёлимун аптраман. Вӑрҫӑ инваличӗ пулнипе, 
ик-виҫӗ хутчен те пӗр пус тӳлемесӗрех курортсене кайса 
килнӗ —- Сочи, Ялтӑ, Симеиз! Каллех вӑкӑр пек пулса кай- 
нӑ вара, пичӗ-куҫӗсем ялан услам ҫупа сӗрсе янӑ пек ҫутӑлса 
тӑнӑ.

Анчах укҫа... ах, ҫав укҫа тениех хупланӑ-ҫке Хёлимун 
пурнӑҫне! Вӑл укҫа пирки хӗн курма пуҫланӑ, мӗншӗн те
сен ӑна кӗтмен-туман ҫёртенех пенсисӗр тӑратса хӑварнӑ. 
Юлашки хут комиссие чёнтерсен, ырӑ пулас ҫуккине сис- 
се, Хёлимун тем пекех чееленнӗ, комисси ларакан пӳлӗме 
ахлаткаласа, туя ҫине тайӑнса, чёрине тытса кӗнӗ, тухтӑр 
трубкипе итлеме тӑрсан сулӑнса кайса ӳкмех тапратнӑ, 
анчах опытлӑ ҫынсене епле улталатӑн?

— Ҫитё сана симуляци туса пурӑнма,— тенӗ ӑна комис
си председателӗ,— ёҫлес пулать, юлташ! Кун пек сывлӑхпа 
грузчик пулма та юрать!..

Х аль ҫеҫ ура ҫинче аран-аран тӑнӑ Хёлимун ҫак сӑмах- 
сем хыҫҫӑн тӑрук урса кайнӑ:

— Как так апла?! Точна чирлё эпё, ӗҫлемё никак та 
пултараймастӑп! Хам сывлӑха сирӗнтен лайӑхрах пёлетёп 
ёнтӗ! Жалобӑ паратӑп сирён ҫинчен, Мускава ҫитетӗп!

А л айне лекнӗ пукана ҫавӑнтах шарт! ҫавӑрса ҫапна 
вал... анчах пурӗ пӗрех пенсисӗр тӑрса юлнӑ.

Тинех вара уйӑн пурнӑҫ пирки ҫине тӑосах шухӑшла- 
ма тивнӗ. Выҫса вилмелле мар вӗт-ха! Малтанласа вӑл 
каллех тупӑшлӑ арӑм пирки шухӑшлакаланӑ та — усси 
пулман. Ухмахсем ҫукрах-ҫке ку чухне! Хулара вал кам
не те лайӑхах пӗлсе ҫитнӗ тата...

Ирӗксӗрех хайхискерӗн службӑна кёмелле пулнӑ. Темле 
питӗ кӑткӑс, вун виҫӗ сӑмаха пӗрлештерсе тунӑ ятпа тара
кан кантура вырнаҫнӑ вӑл. Кантурӗ мён тунине те лайӑх-



хӑн пӗлмен: темскер хатӗрлет, темскер сутать пулмалла...
— Ответлӑ исполнитель пулатӑн,— тенӗ ӑна темшӗн 

яланах тарлакан сӑмсаллӑ директор.
— Мӗнле ӗҫ пулать вара манӑн?— ыйтнӑ Хёлимун, 

«ответ» сӑмахран кӑштах шикленсе.
— Мӗн хушатӑп — ҫавна тӑватӑн,— ӑнлантарнӑ пуҫ- 

лӑх.— Анчах асту, малтанах каласа хуратӑп: сехет меха
низме пек ӗҫлес пулать. Тата ытлашши калаҫма кирлӗ 
мар. Анлантӑн-и? Тоттӑ ҫав. Лайӑх ӗҫлесен — хӑвнах 
лайӑх пулӗ.

Тытӑннӑ Хёлимун ёҫлеме.
— Хӗлле валли вутӑ турттармалла,— тенӗ ҫав кунах 

директор.— Анчах малтан кантура мар, ман хваттере пи- 
лёк машин леҫ. Суйлама пёл тата, ҫӑка-ӑвӑс мар, юманпа 
хыр пултӑр.

— Есть!— салтакри пек ответ панӑ Хёлимун.
Ирхине директор ӑна тав тунӑ:
— Маттур. Спаҫҫипӑ. Пултаратӑн.
— Паян кантур валли турттарас-и ёнтё?— ыйтнӑ ҫёнӗ 

ответисполнитель.
— Ҫук-ха, паян ман ҫемьене дачӑна леҫсе килес пу

лать, ӑна-кӑна йӑткалама пулӑш эс унта.
— Есть!
Тепӗр кунне кётмен ҫёртен ҫумӑр ҫума тытӑннӑ. Ирхине 

ирех пуҫланнӑ та, кастарнӑ та кастарнӑ...
— Паян вутӑ турттарасси пулмасть, Шуськов юл

таш,— тенё директор,— анчах сан валли ҫапах та пёр ӗҫ 
пур: ӗнер манӑн арӑм, васкани-мӗнӗпе, хайён зонтикне 
манса хӑварна... Ҫанталӑкё, ав, епле... Пётет вал унта зон- 
тиксӗр... Леҫсе кил ҫавна. Ҫула май пӗр-икӗ карҫинкка 
сӑра кайса лартас пулать унта.

Хёлимун каллех дачӑна вӗҫтернё... Кантур машинёпе 
калле-малле сакӑр вун ҫухрӑм тӑвасси йывӑр-им? Усси те 
пур: ҫул ҫинче пассажирсем лартса ёнер те шоферпа ик- 
кёшӗ аллӑшар тенкё илнёччё-ха...

Ҫынна кӑлӑхах тиркес мар: Хёлимун лайӑх ӗҫленё. 
Нимрен ытла, вал пуҫлӑха мён кирлё пулассине малтанах 
пёлни аван пулнӑ. Сӑмахран, ҫырласем пиҫме пуҫласан ва- 
рени валли инҫетри колхозран йӳнӗ хакпа темиҫе ещёк 
ҪЬфла илсе килме сӗннӗ вӑл, кӗр енне — хӑяр-купӑста, 
кампа... Хӗл каҫа закускӑ сахал кирлӗ-им? Ана малтанах 
хатӗрлесе хурас пулать вӗт!



Директорне хӑйне кӑна мар, унӑн арӑмне re кӑмӑла 
кайнӑ Хӗлимун. Пулчӗ-пулмарӗ, лешӗ:

— Филькӑна калас, Филькӑна хушас, вӑл тупса ки
лет!— тенӗ.

Лайӑх ёҫленёшӗн директор арӑмӗ ӑна малтанхи ҫур 
ҫул хушшинчех виҫӗ хутчен преми партарнӑ. Хӗлимунӗ 
хӑй те уншӑн ырӑпа тавӑрма пӗлнӗ ҫав. Таҫтан хулара ҫук 
йышши хура кӗлеллӗ «капрон» чӑлха тупса пынӑ, таҫтан 
апельсин илсе пырса ҫитернӗ. Директорӑн кӗҫӗн ачин ме- 
нельникне тунӑ каҫ вара пӗтём хӑнасене тӗлӗнтернӗ: ача 
валли сӗрме купӑс калакан сысна тата сике-сике вӗрекен 
анчӑк ҫури илсе пынӑ вӑл...

— Ну, Филя! Ну, маттур та иккен эсӗ!— ниҫта кайса 
кӗрейми мухтанӑ ӑна директор арӑмӗ.

Хёлимун ирӗлсе кӑна тӑнӑ... Тата лайӑхрах ӑнланнӑ вӑл: 
чипер пурӑнас тесен начальнике ҫеҫ мар, унӑн арӑмне те, 
унӑн хуняма карчӑкне те, кирлё пулсан, ҫенӗкре шӑмӑ кӑш- 
ласа выртакан ула йыттине те юрама тӑрӑшмалла...

...Чылай хушӑ юраса пурӑннӑ вара вӑл ҫапла, пёр-ик 
ҫула яхӑнах пулас. Кантурта директор хыҫҫӑн пёрремёш 
вырӑн йышӑнакан ҫын пулса тӑнӑ. Унта-кунта ҫӳренӗ чух, 
ҫывӑхра пӗлекен ҫынсем пулмасан, пёр хӗрелмесӗрех хӑйне 
«директор заместителё», тенё. Канашлусем ирттернё чух 
яланах пуҫлӑхпа юнашар ларнӑ. Калаҫасса хӑй питех 
калаҫман, ҫынсем каланине ҫырса пынӑ ҫеҫ, анчах кам та 
пулин директора кӑшт тиркесенех чӑтса тӑрайман вара, 
тӳрех сиксе тухнӑ:

— Данил Данилыч ҫинчен кун пек калама — намӑса 
пёлес пулать! Данил Данилыч вун виҫё ҫул ларать ку вы- 
рӑнта, ун ёҫне халиччен те никам хурламан, хурлама та 
пултараймасть! Ылтӑн руководитель вал! Анчах хёш- 
пёрисем...

1 ытӑцнӑ вара, тытӑннӑ ырлама! Тепёр чух Данил Да- 
нилыча хӑйне те аван мар пулса кайнӑ уншӑн, ҫапах та 
Хёлимуна чарман вал, мёншён тесен унӑн хӗрӳллӗ сӑмахӗ 
хыҫҫӑн тек калакансем пулман та, канашлу чиперех 
вӗҫленнӗ.

Ытлашши калаҫма юратакансене директорпа Хёлимун 
кайран пит лайӑх тыткалама пӗлнӗ: пӗрине пӗр-пӗр салтав 
тупса выговор шаплаттарнӑ, теприне кӗҫӗнрех вырӑна ку-. 
ҫарнӑ, виҫҫёмёшне, «ӗҫлеме пултараймасть», тесе, ёҫрен 
кӑларса янӑ. Ҫавӑнпа та кантурти пухусемпе канашлусем 
питӗ лӑпкӑ иртнӗ...



Анчах ҫав «ылтӑн руководитель» пирки сасартӑк ха- 
ҫатра шутсӑр ҫивӗч фельетон тухнӑ. Данил Данилыч тӗр- 
лӗ майсемпе хысна укҫине хӑй ҫумне нумай чикнӗ иккен, 
кантур шучӗпе хӑй валли хаклӑ шифоньерсем, дивансем, 
комодсем тутарса тултарнӑ, клуб валли тесе илнӗ пиани- 
нӑна та хӑй патне кайса лартнӑ, кӑҫал туяннӑ «Победа» 
унӑн арӑмӗн «личнӑй» машинӗ пулса тӑнӑ, тем те пёр! Хӗ- 
лимуна та аванах тивертсе илнӗ — подхалим, Данилов ла- 
кейӗ, наян, кантурти сӑвӑс, тесе пӗтернӗ... Фельетонне тата 
ахаль те мар, сӑвӑласах ҫырнӑ, тӳсмелле мар кулӑшла 
ӳкерчӗксемпе илемлетнӗ!

Данил Данилыч ҫавӑнтах чирлесе ӳкнӗ. Хёлимун та 
ӗҫре ларайман,— вӑл пырса кӗрсенех иртнӗ хӗлле кантурти 
комсомолкӑсем ҫине тӑрсах хутла вӗрентнӗ ватӑ техничкӑ 
Натали ҫав фельетона юриех сасӑпа вулама тытӑннӑ:

...Ҫав подхалим Хӗлимун 
Нихҫан нимӗн ӗҫлемен!
Данилова юраса,
Ана ялан ырласа,
Шав пурӑннӑ юрласа...

Пӗр эрне хушши пӗтӗм хула кулнӑ ҫав фельетона 
асӑнса.

Унтан Данил Данилыча партирен кӑларса суда панӑ, ун 
вырӑнне ҫёнӗ директор — нумай пулмасть ҫартан таврӑннӑ 
ҫамрӑк та кӑмӑллӑ ҫын пырса кӗнӗ. Чӑн малтан вӑл кан- 
турта ӗҫлекенсен пухуне ирттернӗ; ҫав пухура ҫынсем Хӗ- 
лимуна шутсӑр хытӑ ҫунтарнӑ... Ирхине вара ҫӗнӗ директор 
ӑна чӗнсе илнӗ те:

— Ёҫрен тухма заявлени ҫыр,— тенӗ.
...Каллех пурнӑҫ ҫинчен шухӑшламалла пулнӑ унӑн. З а 

пас укҫа пур-ха та ӗнтё, пӗр ҫур ҫула ҫитмелле вӑл, анчах 
кайран мӗнле? Хаҫатра кун пек «чапа кӑларнӑ» хыҫҫӑн 
нимӗнле начальник те хӑй патне йышӑнас ҫук... Пӗтес пу
лать вӗт!

Хёлимун кӗсйинчи сехет вёҫӗмсёр шакканӑ. Сҫхетсем, 
талӑксем, эрнесем иртнӗ. Хёлимун пуҫӗ ҫинче капланса та
ракан хура пӗлӗтсем ҫаплах сирӗлмен, пёр пекех салху пул- 
нӑ унӑн сӑн-пичӗ.

...Анчах та, хӑвӑрах пӗлетёр, ҫанталӑк ӗмӗр-ӗмёр пӗреш- 
кел тӑмасть вӗт-ха, улшӑнатех хӑҫан та пулин. Хёлимун- 
шӑн та улшӑнма пуҫланӑ вӑл. Ерипен, ерипен, майӗпе...Пӗ- 
лӗтсём сирӗлсех пынӑ, унтан хӗвел те пӑхма пуҫланӑ...

Хӗвелӗ — «Ҫӑлтӑр» колхозри фермӑсен пуҫлӑхё, Мари-



He ятлӑ ҫав тери илемлӗ хӗр пулнӑ. (Унӑн илемӗ ҫинчей 
эпӗ пӗртте илӗртсе каламастӑп, ӑна ялта та «Чипер Мари
не» тесе чӗннӗ.) Ҫав Марине хулана пӗр уйӑхлӑх курса 
вёренме пынӑ та, Хёлимун хваттерӗн хуҫисем патӗнче ча- 
рӑнса тӑнӑ,— унӑн ашшӗ ку ҫынсемпе ӗлӗкренпех туслӑ 
пулнӑ-мӗн. Хёлимун ӑна пирвайхи хут курсанах ун ҫине 
куҫ хывнӑ... Юратсах пӑрахнӑ, тесен те юрать. Хӑй хӗрӗ- 
■хелле сулӑннӑ пулсан та, чӗри сивӗнмен-ҫке унӑн!

Чӑнах, хӗрӗ ытла та юратмалласкер пулнӑ ҫав. Сап-сар 
ҫӳҫлӗ, сенкер куҫлӑ, кӑкрисем пысӑк пан улмисем пек мӑ- 
кӑрӑлса тӑнӑ, ытармалла мар! Сарӑ хӗрсем час-часах кӑшт 
хӑюсӑртарах, йӑваш кӑмӑллӑрах пулаҫҫӗ, ют ҫынпа калаҫ- 
нӑ чух куҫран тӳррӗн пӑхма та хӑяймаҫҫӗ, анчах та ку — 
ҫав тери ҫивӗч иккен, хуть чӑвашла, хуть вырӑсла калаҫас 
пулсан та никама та парӑнас ҫук, бритвӑпа каснӑ пекех 
касса хурать...

— Ой,— тенё Хёлимун,— ой, куна хам майлӑ ҫавӑ- 
расчё!

Марине килте ҫук чух ун ҫинчен хваттер хуҫи арӑмён- 
чен ыйтса пӗлме тытӑннӑ:

— Ҫак сирӗн хӑна... хӗр-и, арӑм-и?
— Хӗр-ҫке,— тенӗ лешӗ.
— Миҫе ҫула ҫитнӗ вара вӑл? Ытла ҫамрӑках мар пулӗ 

ӗнтӗ?
— Ҫулӗ пур та, хӗр пуҫҫӑнах ҫӳрет-ха.
— А  ма качча каймасть? Илекен ҫук-им? Тен, пӗр-пӗр 

сиен е йӑнӑш пулнӑ унӑн?— ҫине тӑрсах тёпченӗ Хёлимун.
— Эсӗ ху — йӑнӑш!— татса хунӑ ӑна хваттер хуҫи.— 

Ун патне аллӑ ҫын та хӑтана пынӑ пуль! Хӑй васкамасть. 
Унӑн каччине вӑрҫӑ чарӑнас умён виҫ кун малтан вӗлернӗ 
те... ҫавна манаймасӑр пурӑнчӗ вӑл. Тата вӑхӑчё те ҫук 
унӑн — ялан ӗҫре ҫунать. Вёсен колхозён фермисенче тӗр- 
лӗ выльӑх-чӗрлӗх пин пуҫран та иртнӗ, тет те, ответ тыт-ха 
эс вӗсемшӗн! Ҫынни партейнӑй... теприсем пек, ӗҫе лӑп-лап 
тӑваканскер мар, тисчиплинӑна хытӑ тытать.

Хёлимун тутисене ват кушак пекех ҫулласа илнё те, 
Маринесен кил-йышӗ ҫинчен, вӗсем мӗнлерех пурӑнни ҫин- 
чен ыйтса пӗлнӗ. Пурте кӑмӑла кайнӑ ӑна: Марине хальхи 
вӑхӑтра ашшӗпе амӑшӗн пӗртен пёр хӗрё пулин те, вёсен 
пятистеннӑй пӳрт, лайӑх сад, тӗрлӗрен килти выльӑх- 
чӗрлӗх, вӗллесем пурри те, ялта вёсене пурте хисеплени 
те... Ашшё колхозра ревизи ксмиссин председателё иккен. 
Хисепсёр ҫынна ун пек ҫӗре суйламаҫҫӗ ӗнтӗ!



-— Амӑшӗ мӗнле тата, вӗри ҫӗлен пекки мар-и? — 
кулам пекки туса ыйтнӑ Хёлимун.

— Эс, мён, ытла пурне те пӗлесшӗн ҫак?— тӗлӗннӗ 
хваттер хуҫи.—'М арине патне киле кайса кӗме шут- 
ламастӑн-и?

— Ҫу-ук,— вӑрттӑн кулса илнӗ Хёлимун.— Ман пекки- 
не пӑхать-и ҫавӑн пек чаплӑ хӗр...

— Паллах, пӑхмасть,— тенӗ хӗрарӑм, темшӗн хаярлан- 
ма пуҫласа.— Пӑхма та кирлӗ мар. Ват сӑпса вӗт эсӗ! Хам 
пулсан та качча пырассӑм ҫук сана...

Хёлимун чӗнмен, анчах унӑн пуҫ мими ҫав тери хытӑ 
ӗҫлеме тытӑннӑ. Маринене ҫавӑрас та, унӑн ашшӗ-амӑшӗпе 
паллашас та, хама лайӑхрах кӑтартас та... вара... эх!

Малтан хӗрне хулана чённё пек тӑвас. Паллах, вёсем 
пёртен пёр хӗрне хӑйсенчен уйӑрасшӑн пулас ҫук. Ҫавӑнпа 
та: аплах пулсан, хамӑр патра пурӑнӑр, эппин, теҫҫӗ... Эп 
кӑштах курнӑҫкалатӑп та — килӗшетӗп. Ик ҫул, виҫҫӗ ир
тет... Ну, ҫӑва патне, пиллӗкех ирттӗр! Ваттисем вилеҫҫӗ, 
вара эп сто процент хуҫа пулса юлатӑп!..

Ҫав кунах, каҫхине, вал Маринене кинона чённё. Кино 
хыҫҫӑн Атӑл хӗрринче чылай ҫӳренӗ вёсем. Тепӗр каҫ- 
хине театрта пулнӑ, киле каллех васкамасӑр таврӑннӑ. 
Хёлимун хӑй юррине юрлама тытӑннӑ: эп ҫавӑн пек, эп 
кун пек... Вӑтӑр сакӑр ҫулхискер, ҫирём сакӑр ҫулхи ҫын 
пулса тӑнӑ. Ҫарта питӗ пысӑк чинра пулнӑ иккен, темиҫе 
орден та илнӗ вӑл, анчах госпитальре выртнӑ чух курай- 
ман ҫынсем вӑрланӑ вӗсене. Ку таранччен авланма вӑхӑт 
пулман, халь авлансан та юрать ӗнтӗ, анчах хуларисемпе 
ҫыхланас килмест...

Виҫҫӗмӗш каҫхине те час киле таврӑнман Хӗлимунпа 
Марине.

Хваттер хуҫи, Киркка инке, хӑрасах ӳкнё: ку ватӑ 
шуйттан хёр пуҫне чӑнах ҫавӑрса ан ятӑр тата! Ирхине 
ирех Маринене пахчана чӗнсе тухнӑ та: «Хӗрӗм, хӗрӗ-ӗм! 
Эсӗ ху кампа ҫыхланнине пӗлетён-и?»— тенӗ хурлӑхлӑ са- 
сӑпа.—«Пӗтерет вӗт вӑл сана, пуҫна ҫие-ет!..» Унтан М а
ринене хурлӑхансем хушшинчи сак ҫине лартнӑ та Хёли
мун ҫинчен пётёмпех, тӗпӗ-йӗрёпех каласа панӑ...

— Хӗрарӑм мурӗ вӗт вӑл, сӑвӑс пек этем! Асту эсӗ, 
асту-у1

Марине вӑл каласа пётеричченех ним чёнмесёр итлесв 
ларнӑ, унтан вара йӑл-л... кулса янӑ.

— Тавтапуҫ асӑрхаттарнӑшӑн, анчах эс мана кӑлӑхах



ухмах выранне хуратӑн, Киркка инке! Мӗн эп, суккӑр-им, 
хам курмастӑп-им? Вун ҫич ҫулхиех мар-ха, ҫынсене кӑш- 
тах чухлакалатӑп,— тенӗ вӑл.

— 'Эппин-тӗк ма ҫӳретӗн унпа?
— Интересшӗн.
— Мӗн интересӗ пултӑр ун ҫумӗнче?
— Питӗ нумай! Ҫын мён тери икӗ питлӗ пулма пултар- 

нине сӑнатӑп. Ҫӗлен пек авкаланать вӗт. Пуҫӗнче пӗр шу- 
хӑш — ҫӑварӗнче урӑх сӑмах, ӑш-чикки — пӗр майлӑ, 
сӑнӗ — тепӗр тӗслӗ.

— Мён тума кирлӗ вӑл сана?
— Ҫынсене лайӑхрах чухлама. Манӑн ҫӗр ҫинче нумай 

пурӑнмалла вӗт!
Хёлимун ҫак калаҫу ҫинчен нимӗн те пӗлмен, ҫавӑнпа 

та наступление вӑйлатсах пынӑ. Марини хӑй вара ун ҫин- 
чен пётёмпех пӗлнине пӗртте палӑртман, унӑн ҫуллӑ та 
илӗртӳллӗ сӑмахӗсене ӗненме пуҫланӑ пекех кӑтартнӑ, ҫа- 
пах та хӑйне качча пыма ӳкӗтлеме тытӑнсан:

— Пӗлместӗп-ха, атте-аннепе калаҫса пӑхас пулать, тем 
шутлаҫҫӗ вёсем...— тесе пуҫне пӑркаланӑ ҫеҫ.

— О-о, ун пирки ан пӑшӑрхан эсӗ! Хам пырса калаҫа- 
тӑп та, рас анчах ҫавӑратпӑр вӗсене!— хӑлаҫланнӑ Хёли- 
мун.— Эсӗ ху килӗш кӑна, чунӑмҫӑм...— Унтан вӑл лӗх-лӗх- 
лӗх кулса илнӗ:— Эпир малтан ҫырӑнатпӑр та, вёсем вара 
пӗр сӑмах та калаймаҫҫӗ пире! Улталатпӑр эпир вӗсене... 
чике тӑршшӗ лартатпӑр!

Ҫунатланса кайнӑ Хёлимун хӗре ыталасшӑн пулнӑ, ан
чах Маринен ӑна питӗнчен ҫутӑлтарса ярасси килнӗ...

Ҫакӑн хыҫҫӑн пӗр-ик кунтан, курс вӗҫленнӗ май, Мари
не киле тухса кайнӑ. Ана Хёлимун курмасӑрах юлнӑ. Каҫ- 
хине хваттере таврӑнсан, вӑл сӗтел ҫинче пӗчӗк кӑна ҫыру 
курса вуланӑ:

«Сыв пул, cap каччӑ! Маншӑн тунӑ расхутсемшӗн 
50 тенкӗ хӑваратӑп. Вӑл сана ытти хӗрсен пуҫӗсене ҫавӑр- 
нӑ чух кирлӗ пулё. М.»

Хёлимун урсах кайнӑ... Мӑшкӑл вӗт ку! Ҫав тери пы- 
сӑк мӑшкӑл! Ну, тӑхта эп сана, хамӑн арӑм тӑвам кӑна! 
Курӑн ун чухне...

Маринене арӑм тӑвасси пирки вӑл пӗртте иккёленмен. 
Ялти хӗр, колхозница, ӑна, тахҫантанпа хулара пурӑнакан 
Хӗлимуна, тиркет пулать?!

Хёлимун ҫав каҫах Марине патне тӑхӑр страницӑллӑ 
ҫыру ҫырнӑ. Виҫ кунтан, хирӗҫ ответ киличченех, вун пёр



страница кӗрлеттернӗ. Унтан вара кашни кун, кашни кун, 
хӑш чух — кунне иккё! Маринене ылтӑнпа та, кёмёлпе 
те, хёвелпе те, уйӑхпа та, чӗкеҫпе те, cap кайӑкпа та тан- 
лаштарнӑ, ӑна юратнипе хӑйӗн чӗринчен Везуви вулканӗ 
пек хӗм сирпӗнни ҫинчен каланӑ (ӑна вӑл пӗрре кинора 
курнӑ-мӗн), хӑш чух тата хӑй ҫакӑнса вилессипе те хӑратса 
илнӗ.

Ответ пулман...
Вара вӑл татӑклӑ та хӑюллӑ утӑм тума шут тытнӑ:
— Килне каятӑп! Пур пӗрех вёсен пурлӑхне хамӑн куҫ- 

па курас пулать, тен, илӗртсе калаҫҫӗ, улталаҫҫӗ мана? 
Килӗ-ҫурчӗ чиперех пулсан, ашшӗ-амӑшӗпе калаҫатӑп та... 
Вёсен умӗнче кутӑнланаймасть вӑл!

Маринесен килёнче ҫав вӑхӑтра акӑ мён пулса иртнӗ.
Почтальон кашни кунах тӗрлӗрен-тӗрлӗ — хӗрлӗ, кӑвак, 

сарӑ, сенкер конвертсем пырса пама тытӑнсан, амӑшӗ тӗлӗн- 
ме пуҫланӑ та пӗррехинче хӗрӗнчен:

— Камсем ҫыраҫҫӗ сан патна кун чухлех?— тесе 
ыйтнӑ.

— Курсра пӗрле вӗреннӗ хӗрсем...— куларах хуравланӑ 
Марине.

— Хирӗҫ ма ҫырмастӑн тата? Ҫырма мар, вуламастӑн 
та курӑнать, ӗнер сӗтел сунтӑхӗнче сакӑр ҫыру куртӑм, 
пӗрине те уҫман... Аван мар-иҫ апла?

— Вӑхӑт ҫук-ха... Ерҫсен кашни кун вуншар ҫырма 
пуҫлатӑп акӑ,— каллех кулса илнӗ хӗрё.

Колхозри почтальонра ҫӳрекен хура та чеерех куҫлӑ 
Варвари Марине патне пӗрешкел почеркпа ҫырнӑ ҫырусем 
иӑтса йӑлӑхма пуҫласан, ультиматум лартнӑ:

— Кала луччӑ, кам мурӗ кашни кун уттарать мана сан 
патна? Атту-тӑк пӗр ҫыру та илсе килместӗп урӑх!

Ку каҫалапа, ерҫнӗ вӑхӑтра, пулнӑ; Марине кула-кулах 
Варварие хӑйён хӗрӳллӗ корреспонденчӗ кам пулни ҫинчен 
Ним пытармасӑр каласа кӑтартнӑ. Хӗрсем пӳртре хӑйсем 
Кана, тесе шутланӑ та, Хёлимун ҫырӑвӗсен уйрӑм сы- 
пакӗсене вула-вула каҫса кайсах ахӑлтатнӑ. Анчах пӳртре 
Марине ашшӗ пулнӑ-мӗн. Кӑштах тӗлӗрсе илес тесе вӑл 
теттӗм чӑлана кӗрсе выртнӑ иккен, анчах хӗрсем тултан 
керсе шавлӑн калаҫма тапратсанах вӑраннӑ та вёсен кала- 
Ҫавне пётёмпех илтнё...



— Вӑт, йытӑ...— шухӑшланӑ старик, Хӗлимун ҫинчен 
ытларах та ытларах пӗлсе выртнӑ май.— Вӑт, прохвоста!— 
Пуринчен ытла, Хёлимун ӑна хӑйне улталама шутлани та- 
рӑхтарса янӑ.— Вӗри ҫӗлен! Тӗл пулсан, кӑтартӑттӑм эп 
сана пӗрре!..

Ҫапах та Маринене вӑл нимён те каламан, хӑй ӑшӗнче 
ӑна ырланӑ ҫеҫ.

...Темиҫе кунтан ҫак Марине ашшӗн — ячӗпе каласан 
Савали Чаплашкинӑн — тем ӗҫпе Шупашкара каймалла 
пулнӑ. Каялла автобуспа таврӑннӑ чух вӑл хитре кӑвак 
костюм, шлепке, куҫлӑх тӑхӑннӑ, хул хушшине пысӑк cap 
портфель хӗстернӗ ҫынна питӗ сӑнаса пӑхнӑ. Малтанах ҫав 
ҫын кондукторпа шавласа илнӗ: вӑл лармалли вырӑна лайӑх 
шӑлса тасатман иккен, тата пуканӗн пружинӗ тухма пуҫ- 
ланӑ, брюкине ҫурма пултарать... Унтан, машина тапранса 
кайсанах, вӑл хӑй умӗнче ларакан икӗ ҫамрӑк хӗрпе кирлӗ- 
кирлӗ мара пакӑлтатма тытӑннӑ: ӑҫтисем, ӑҫта каяҫҫӗ, Шу- 
пашкарта лайӑх каччӑсем курнӑ-и, ҫивӗтсенчи ку хӑюсене 
ӑҫта илнӗ... Ҫавӑнтах пӗр хӗрне ӗнсинчен кӑтӑкласа илме 
те пӑхнӑ...

— Мӗнле ватӑ якӑлти ку? Мӗнле йӑх-ях?— унран тӗ- 
лӗнсе йӗрӗннӗ Чаплашкин.— Тӑрри шӑтӑк пулинех... Е  ыт- 
лашширех сыпнӑ? Пулать те вӗт йӗксӗк!

22-мӗш километр юпи тӗлӗнче автобус чарӑннӑ.
— Мучикасси ҫулӗ! Камӑн анса юлмалла?— кӑшкӑрнӑ 

кондуктор.
— Манӑн!— тенё Марине ашшё.— Халех...
—- Оп! Манӑн та анас пулать!— сиксе тӑнӑ хайхи 

тӑршшипех пакӑлтатнӑ этем те. Ну, сыв пулӑр та пур пу- 
лӑр!— хӗрсене шлепкипе сулса илнӗ вӑл.— Ш ел, пит час 
уйрӑлмалла пулчӗ!

— Эс ку енчисем-и, мучей?— ыйтнӑ вӑл автобус ҫин- 
чен аннӑ-анманах.— Мучикасси инҫе-и кунтан?

— Инҫе мар, вӑрмантан тухсанах курӑнать,— тенӗ Ма- 
рине ашшӗ. Ҫав вӑхӑтрах хӑй ӑшёнче: «Вӑт тупӑнчӗ тата 
ман телее! Тытӑнать пуль-ха каллех... усал чакак пек па- 
кӑлтатма»,— тесе шухӑшланӑ.

Вӑл йӑнӑшман. Хёлимун малтан вӑрманти ҫул лапра 
пулнӑ пирки вӑрҫса пынӑ, пушмакне хӗрхеннё, куклене- 
куклене ӑна курӑкпа шӑлса тасатнӑ, Европӑри шоссесене 
мухтанӑ, унтан хӑйне кирли ҫинчен ыйтма пуҫланӑ...

— Ку енчисем пулсан, Мучикасси мӗнлерех ял иккен- 
не пӗлетӗн пуль, эппин, эсӗ?



— Пӗлкелетеп,— тене Чаплашкин, анчах хӑй шӑп ҫав 
ялсем пулни ҫинчен шарламан.

— Ничево-и вӑл ял? Пурӑнма пулать-и?
— Ҫынсем пурӑнаҫҫӗ,— тенӗ те старик, ун ҫине тинке- 

ререх пӑхнӑ.— Санӑн унта пурӑнмалла пулать-им?
— Пулать те пуль ҫав...— ассӑн сывласа илнӗ пек тунӑ 

Хёлимун.
«Ку пирӗн пата янӑ ҫӗнӗ учитель е пӗр-пӗр выльӑх тух- 

тӑрӗ пулмалла... Агрономах пулас ҫук, тусан-лапраран 
ытла пит хӑрать»...'— шухӑшланӑ Савали.

— Тен, эсӗ унти ҫынсене те паллатӑн?— каллех тӗп- 
чеме пуҫланӑ Хёлимун.

— Кӑштах пӗлкелетӗп...
— Сӑмахран, Чаплашкин тенӗ ҫынна паллатӑн-и?
Савали чӗри ҫӑтӑр-р... пӗҫерсе кайнӑ. Ара... ара ку леш

шуйттан, Марине патне куллен ҫыраканни мар пулӗ те? 
Тем тесен те ҫавӑ вӗт! Ахальтен ма ыйттӑр вал ман ҫин- 
чен?.. Ну, юрё, юрё... Ш арлар мар-ха, малалла мён пуле!

— Хӑш Чаплашкинё кирлё сире? Вёсем виҫҫӗ те унта...
— Савали-и ҫав, Сантали-и...— кулса илнё Хёлимун.
— A -а, Савали Ҫитӑрччӑ!.. Пёлетёп.
— Мёнлерех мужик вӑл? Пурнӑҫ тытма пёлекен- 

скерех-и?
— Чиперех пурӑнать пек. Ял халӑхё умӗнче намӑсах 

курмасть...
— Кил-ҫурчӗ те чиперех-и?
— Тиркемеллех мар.
— Калӑпӑр, опиҫь тӑвас пулсан, миҫе пин тӑма 

пултарать?
— Пёр 60—70-сем тӑрать пуль...
«Эсремет! Ав, мӗне ӗмӗтленет вӑл!— шӑлӗсене шатӑр- 

таттарса илнё Чаплашкин.— Асту, сан валли хатёрлесе 
хунӑ, кётсех тар!»

Хёлимун ӑна-кӑна сисмен те, малалла тёпченё.
— Унӑн хӗрӗ пур-и-ха ҫав?
— Пур...
— Чиперех-и? Ун-пек кун-пек сӑмах ҫук-и ун ҫинчен? 

Тен, пӑрахӑҫа тухнӑ япала? Ҫамрӑках мар вӗт-ха вӑл? 
1 ен, ачи те пур? Хальхи хӗрсем ҫавӑн пек вёт: рас! качча 
тухаҫҫӗ те рас! каялла вӗҫтерсе пыраҫҫӗ. Пурнӑҫ ҫине питӗ 
ҫӑмӑллӑн пӑхаҫҫӗ!



— Херсем ҫинчен илтсех кайман, анчах арҫыйсем хуш- 
шинче чӑнах та час-часах тӗл пулаҫҫӗ ун пеккисем,'— тенӗ 
Чаплашкин, Хёлимун ҫине сиввӗн пӑхса.

— Тавлашмастӑп, арҫынсем хушшинче те подлецӑсем 
пур!— килӗшнӗ Хёлимун. Унтан татах ыйтнӑ:

— А  унӑн... ну, ҫав Савалин, кӑмӑлӗ вопше ничево-и 
тата? Тен, хыт кукар вӑл? Тен, пӗр ҫӑмартана икӗ кун 
ҫиет? Ох, юратмастӑп вара ҫавӑн пеккисене!.. Э? Ун пек 
мар-и?

— Пӗлместӗп, хӑйне курса калаҫ,— тенё Чаплашкин. 
Ҫав вӑхӑтрах хӑй малашне мӗн тӑвасси ҫинчен шухӑш- 
ланӑ...

Ял патне ҫитсен, вӑл сасартӑк сулахаялла пӑрӑнса уни- 
че карти ҫуммипе утнӑ.

— Хӑш тӗлерех пурӑнать вӑл Чаплашкин?— кӑшкӑрса 
ыйтнӑ Хёлимун.

— Шыра, тупатӑн!— ун еннелле пӑхмасӑрах сас панӑ 
Марине ашшӗ.

— Вӑт нахал! Ҫынпа калаҫма та пӗлмест!— тутине кӑ- 
мӑлсӑррӑн мӑкӑртса илнё те Хёлимун, ялалла кӗрсе кайнӑ.

Чаплашкинсем анат кукӑрта пурӑнаҫҫё-мӗн. Урамри 
ачасем ешӗл акацисем ӑшӗнчи тимӗр витнӗ ҫёнӗ пысӑк 
пӳрт ҫине тӗллесе кӑтартсан, Хёлимун пӗр йӑмра хыҫ- 
не тӑрса яланах хӑйпе илсе ҫӳрекен тӗкёрӗ ҫине пӑхса 
илнӗ, галстукне, шлепкине тӳрлетнӗ, костюмне кӑшт-кашт 
шӑлкаланӑ та, пуҫне капмар ӑйӑр пек каҫӑртса, анаталла 
кайнӑ.

Икӗ минутран вӑл ҫав илемлӗ пӳрт умне ҫитсе чарӑннӑ. 
Крыльца ҫинче... кам пулӗ тетёр эсир?— хайхи автобус 
ҫулӗ ҫинчен пӗрде килнӗ старик тӑра панӑ! Аллисемпе пи- 
лӗкӗнчен тытса, урисене кӑшт сарарах пусса, темшӗн ҫав 
тери ҫиллесеён пӑхса тӑнӑ вӑл.

— Эс... эс кунта ҫитнӗ те-ҫке?— тенё Хёлимун, ӑна 
курнӑшӑн савӑннӑ пекрех пулса.— М-м... Чаплашкин килӗ 
ҫак-и-ха?

— Ҫакӑ. Мён тума кирлӗ вӑл сана?— сиввён ыйтнӑ 
Савали.

— Калаҫмалли пур, ятарласа ун патне килтём вёт...
— Мӗн ҫинчен калаҫмалла?— сассине хытарнӑ старик.
— А  вал секрет, пурне те каласа пама пултараймас- 

тӑп,— куҫёсене мӑч-мӑч тутарса илнё Хёлимун, старик 
сӑнӗ хаярлансах пынине курса.— Манӑн Чаплашкинне 
хӑйне курмалла!



Вал крыльца ҫинелле хӑпарма тӑнӑ, анчах Савали унӑн 
ҫулне пӳлнӗ те:

— Эп Чаплашкин!— тенӗ.
— Ну-ну, шӳтлеме кирлё мар, мучей!—-татах хӑпарма 

пикеннӗ Шуськов.— Килте-и Чаплашкин?
— Каланӑ сана, Чаплашкин — эпё вал! Анчах сана 

киле кӗртместӗп, санпа калаҫмастӑп та!
— М-мёнле апла?
— Ҫаплах! Кёртместёп, мёншён тесен эс камне тата 

мёншён килнине вйтёрех курса тӑратӑп!
— Эсс... Эсс... ӳсӗр пулмалла! Не имеешь право ӗҫпе 

килнӗ ҫынна чӑрмантарса тӑма!..— хыттӑнах кӑшкӑрнӑ та 
вара Хёлимун, Савалие ҫаннинчен тытса крыльца ҫинчен 
туртса антарма пикеннё. Савали унран вӑш кӑна вӗҫерӗнсе 
урипа шарт! тапнӑ:

— Кай кунтан, йёксёк! Атту акӑ...
Вал хӑмсарнӑ ҫеҫ, анчах Хёлимун хӑраса каялла сикнё 

те, темрен такӑнса, пӳрт умӗнчи шӗвек пылчӑк ҫине нӑч- 
латнӑ. Шлепки пӗр ҫӗрелле, портфелӗ тепӗр ҫӗрелле вар- 
канна, куҫлӑхӗ хӑрах хӑлхинчен ҫеҫ ҫакӑнса юлнӑ.

— З а  што-о?— хӑйне мӑка ҫӗҫӗпе пусма тытӑннӑ пек 
ҫухӑрса янӑ та Хёлимун, Савали ҫинелле ыткӑннӑ, аИчах 
ҫав вӑхӑтра таҫтан чупса тухнӑ пӗчӗк ҫеҫ йытӑ ӑна урин- 
чен кап! тутарнӑ. Ку вара ӑна тата ытларах хӑратса янӑ:

— А-аа! Йыттупа ҫырттаратӑн-и? Ну, куншӑн эп 
сана...— Вӑл ҫӗрте выртакан вараланчӑк патака илнё те, 
Чаплашкин ҫине хӑмсарса чупнӑ. Анчах ҫапайман, мӗншӗн 
тесен Савали патакне туртса илсе ҫӑтӑр-ҫатӑр хуҫса 
ывӑтнӑ.

— Ан ҫулӑх, темрен тем пулӗ!
— Суда паратӑп! Не позволю мӑшкӑллама!.. Мӗн ту- 

рӑн эс ман костюма? Икӗ пин тӑрать вӑл! Пӳртне сутса 
тӳлеттёретӗп!

— Ырӑпа калатӑп: ан ҫулӑх!
Ҫав вӑхӑтра чӳречерен Марине сасси илтённӗ:

— Мӗн ахӑрса ҫӳретӗн эс кунта, Шуськов? Мён кир
лё сана?

Ку ытла та кӗтмен ҫӗртен пулнипе Хёлимун чёлхине 
ҫыртсах лартнӑ.

— Эп... эп нимён те ахӑрмастӑп,— хашт та хашт сыв- 
ласа илнё вал,— эп сан патна ыр кӑмӑлпа килтём, анчах 
Ҫак ват шуйттан...

— Шуйттан мар вал, ман атте! Ан хӑйнӑ пултӑр ун



пек калама!— кашкӑрнӑ Марине,— Кам чённё сана кунта? 
Мӗн шӑршласа ҫӳретӗн?

— Каларӑм-ҫке, сан пата... Юрататӑп-ҫке эп сана!
— Малтанхи арӑмусене юрат, кунта санӑн юратӑву ни- 

кама та кирлё мар, Шуськов юлташ! Ухмахсене тупрӑм, 
тесе те ан шутла. Пёлетпёр сан йышшисене!— тарӑхса 
кайнӑ Марине.

Савали пӳрчӗ умӗнче шӑв-шав пуҫланнине илтсе, ҫак 
вӑхӑтра унтан та кунтан ҫынсем "пухӑнма пуҫланӑ. Анран 
тухма тытӑннӑ Хёлимун ӑна асӑрхаман, вал халь Марине- 
пе ят.ла^ма тытӑннӑ:

•— Аха-а! Апла эс мана хулара улталаса пурӑнтӑн пу
лать! Во-он епле хёр иккен эсӗ. Эп укҫаллине сиссе ман 
ҫума ҫулӑхса пурӑнтӑн-пурӑнтӑн та, халь кун пек калаҫа- 
тӑн-и? Хор-ро-шо-о!.. Апла пулсан, аҫупа иксёре те тыт- 
калатӑп сире. Суд умёнче ответ тытатӑр и... и...

Мӑшкӑлланӑ пекех, ҫав самантра хайхи пӗчӗк ҫеҫ ху- 
раҫка ӑна каллех уринчен пырса ҫыртнӑ...

— А й!— тенё те Хёлимун, пылчак ҫине лач! ларнӑ.— 
Чорт!— Ҫилли килнипе вал йытта портфелёпе пенё...

Марине тӳсеймесёр кулса янӑ. Курса таракан ҫынсем 
те ахӑлтатсах кулнӑ:

— Ай, Хураська! Пӗчёк пуҫӗпех ют ҫынна паллать!..
Х аль ҫеҫ пырса тӑнисем Савалирен васкасах ыйтнӑ:
— Мён пулчӗ? Мӗнле ҫын ку, ма шавлать?
— Пёлместёп, темлескер килчё те, вӑйпах ман пата кёр- 

се каясшӑн, вӑрҫать те вӑрҫать,— тенё Савали.— Шалт 
аптрарӑм...

— Докуменчёсене тёрёслес пулать унӑнне,— канаш 
панӑ пёри.

Хёлимун ӑна илтмен. Вӑл хӑйён сапаланса выртакан 
япалисене пуҫтаркаланӑ та, каллех ҫухӑрма тытӑннӑ:

— Каҫармастӑп ку мӑшкӑлшӑн! Халь кулатӑр та-ха, 
кайран макӑрмалла пулё! Эпё камне пӗлместӗр-ха эсир! 
Эпё хам главсудра ёҫлетёп, любойне хуптарма пулта- 
ратаи!..

— Суй, ытларах суй!— кӑшкӑрнӑ ӑна хирӗҫ Марине.— 
Ниҫта вырнаҫаймасӑр ҫапкаланса ҫӳренине пӗлетпёр вӗт...

Хӗлимун ҫынсем патне чупса пынӑ та пёр старике хул 
пуҫҫинчен ярса тытнӑ:

— Эс мён ятлӑ? Кала! Сана свитетлӗ тӑватӑп.
— Йӑван,— тенё старик,— анчах эпё эс кӑшкӑрнисёр 

пуҫне нимён те курмарӑм-ха...



Хӗлимуи ҫавӑнтах теприне куҫёнчен тӑрӑннӑ:
— Эс тата?
— Пӑван,— тенё ку.
Пурте каллех лах-лах-лах кулса янӑ...
— Кулатӑр, эппин? Пурте мана хирӗҫ?— ниҫта кайса 

кӗрёймесӗр, тата хытӑрах кӑшкӑрса янӑ Хёлимун.— Апла- 
тӑк, пурне те айӑплаттаратӑп сире манран мӑшкӑлланӑшӑн! 
Пурин те суда каймалла пулать! Курӑр акӑ! Эп сире... 
ялӗпех, пурне те! Эп вӗт...

Ҫав самантра халӑх хушшинчен салтакла тумланнӑ 
илемлӗ те тӗреклӗ йӗкӗт тухса тӑнӑ.

— Чим-ха, гражданин, ан ҫухӑр! Кӑтарт-ха паспортна, 
кам пулатӑн эсӗ...

— Сана мён ӗҫ?— ун ҫине те кӑшкӑрса пӑрахнӑ Хёли
мун.— Эс ху кам пулатӑн? Мӗнле права пур Мана тӗрӗс- 
леме? Суратӑп эп сан ҫине!

— Эп ҫак яЛ ҫынни, ҫавӑнпа та хамӑр ялта ашкӑна- 
кансене кирек хӑҫан та чарма пултаратӑп. Кӑтарт пас
портна!

— Кӑтартмастӑп!
— Апла пулсан, сана милицие ӑсатмалла пулать.
—• Тӗрёс, тӗрӗс!— шавласа кайнӑ ҫынсем.— Мӗн ка- 

лаҫса тӑмалли пур унпа! Сӗтӗрӗнчӗк пулмалла вӑл! Кам 
пӗлет, тен шӑпийон?

— Тытмалла та, ҫапӑпа хӑваласа ямалла ҫеҫ!..
Хёлимун хӑрама пуҫланӑ: халӑх вӗт, тем тума та пул

тарать! Тытӗҫ те, ҫыхса пӑрахсах илсе кайӗҫ, хӑйнех 
айӑплӗҫ...

— Эп хамах каятӑп, анчах эсир мана асӑнатӑр-ха... 
Пуринчен ытла эсӗ, мӑк сухал!— аллипе Савали ҫине тӗл- 
ленӗ вӑл.— Санӑн аскӑн хӗрӳ те ырӑ каччӑсене нумаях 
улталаса пурӑнаймӗ!

Ҫак юлашки сӑмахсене вӑл ытла та асӑрханмасӑр персе 
янӑ... Хӑйсен ялӗнчи чи лайӑх та ӗҫчен хӗре ҫакӑн пек ка- 
лани ҫынсене калама та ҫук ҫилентерсе, пӑлхатса янӑ.

— Мӗ -ӗн?! Кам калать ун пек?
— Эсӗ ху ҫавӑн йышши пулмалла!
— Намӑссӑр!
— Тухса вӑркӑн часрах пирён ялтан! Атту, халех тыт

са лӑскатпӑр пӗрре! Хӑвӑн ятна та манса кайӑн!..
—- Тавай, чӑннипех милицине кайса парас!— ун ҫинел- 

ле пӗр харӑс кӗпӗрленсе пыма пуҫланӑ ҫынсем... Хёлимун 
каялла чакса пынӑ-пынӑ та, тӑрук ҫаврӑнса, уй хапхи



еннелле мулкач пек ыткӑннӑ. Хыҫалтан ши! ши! ши! ши! 
шӑхӑрни ҫеҫ илтӗнсе тӑнӑ...

...Мӗнле шухӑшсемпе утнӑ Хёлимун уя тухсан, ӑна 
эпир пӗлместпӗр. Анчах та вӑл ҫав каҫ хулана кайман, 
тӗттӗм пулсан, хӑйӗн тахҫан тӑван пулнӑ ялне ҫитнӗ. Вун 
виҫ ҫул пулман вал кунта, анчах паян темшён пырса кӗнӗ. 
Вӑрӑ пек, пӗр-пӗччен, унӑн-кунӑн пӑхкаласа утнӑ урамсем 
тӑрӑх... Яла икке уйӑракан ҫырма урлӑ каҫнӑ, хӑйсен тӑ- 
кӑрлӑкне пӑрӑннӑ та... килне тупайман. Кил вырӑнне туп- 
нӑ-ха вӑл, анчах хӑй ҫуралса ӳснӗ икӗ пӗчӗк чӳречеллӗ те 
улӑм витнё пӳрт пулман унта. Пӑру ҫулласа кайнӑ, тейӗн. 
Ун вырӑнӗнче урамалла тӑватӑ чӳречеллӗ, хитре крыль- 
цаллӑ, ҫӳллӗ, вырӑсла хапхаллӑ ҫурт ларнӑ.

Чылай хушӑ пӑхса тӑнӑ ун ҫине Хёлимун. Мӗне пёлте- 
рет ку? Аҫта кайнӑ пирӗн пӳрт? Ирӗксӗрех, ҫав ҫурт умне 
хунарлӑ велосипедпа пырса чарӑннӑ арҫын ачаран ыйт- 
малла пулнӑ унӑн:

— Кам пӳрчӗ ку?
— Пирӗн,— тенё ача.
— Ехрем арӑмӗ ӑҫта пурӑнать вара халь? (унӑн амӑш 

ке ялта ҫапла чӗннё).
— Ҫакӑнтах.
— Мӗнле ҫакӑнтах? Эсё: ку пирӗн пӳрт, терён-ҫке?— 

темшӗн чӗтреме пуҫласа ыйтнӑ Хёлимун.
— Пирӗн ҫав. Эпӗ унӑн мӑнукӗ те...
— Мӗнле мӑнукӗ?
— Ҫавӑн пеккиех. Ывӑлӗн ывӑлё эппин...
Хӗлимунпа хӑйӗн ывӑлӗ калаҫнӑ. Ҫаплах, тӗп-тӗрӗс, хӑй

нихҫан та курман, ал'ла тытса пӑхман, пёр чӗлӗ ҫӑкӑр касса 
паман ывӑлӗ тӑнӑ унӑн умӗнче.

— Сана кам кирлӗччӗ?— ыйтнӑ ача.
— Никам та кирлӗ мар,— тенё Хёлимун.— Иртсе каят- 

тӑм та, ахалех ыйтрӑм.
Унтан ачи килне кӗрсе кайнӑ, Хёлимун юпа пек хытса 

тӑрса юлнӑ. Кайран таҫта ҫӗр выртнӑ вӑл, ӑна каллех пёл- 
местпӗр, анчах тепӗр кунне, хулана ҫитсенех, нимрен мал- 
тан хӑйне Мучикасси ҫынни Савали Чаплашкин тем те 
пёр кӑтартса пӗтерни ҫинчен прокурор патне ҫырма ларнӑ.

...Прокурор помощникё П. П. Яснов вӑрахчен шухӑш- 
ласа ларнӑ хыҫҫӑн тата тепёр хут хаш! сывласа илчё те, 
хӑйён умёнче выртакан «дело» ҫине хулӑн хӗрлӗ кӑранташ- 
па: «Таса ҫынсем ҫинчен элекленёшӗн Ф . Е. Шуськова 
161 -мёш статьяпа айӑпламалла тӑвас», тесе ҫырса хучӗ.



ХАПХА ҪИНЧИ АВТАН
(Учасгокри милиционер каласа пани)

Т е п е р  Ч У Х Н Е пурнӑҫра ҫав тери кӗтмен япаласем 
пулса тухаҫҫӗ вёт-ха, юлташсем...

Пирӗн, милицире ӗҫлекенсен, пурнӑҫӗ те ҫавӑн пекрех 
ентё, ҫав тери лӑпкӑ мар пурнӑҫ, кашни самантрах пёр-пёр 
«ЧП» — чрезвычайнӑй происшестви — урӑхла каласан, пур- 
не те труках ура ҫине сиктерсе тӑратакан ӗҫ пулма пулта
рать: кама та пулин ҫаратнӑ-и унта, камсем те пулин ыт
лашши ӗҫсе лартнипе ҫапӑҫса кайнӑ та кӗпер карлӑкӗ урла 
ҫырманалла чӑмса ҫурӑм шӑммисене хуҫса пӑрахнӑ-и...

Тёрлёренех пулать. Хӑнӑхнӑ эпир ун пеккисене.
Анчах та эсир, юлташсем, пирӗн ӗҫре пур чухне те хӑ- 

рушӑ япаласем ҫеҫ тӗл пулаҫҫӗ тесе ан шухӑшлӑр. Тёрӗс 
пулмасть вӑл ун пек шухӑшлани. Хӑш чухне пирӗн ӗҫре те 
вар-хырӑма тытса кулмаллисемех пулаҫҫӗ, ӑна эп сире ним 
суймасӑр калатӑп.

Акӑ, сӑмахран, пӗлтӗр кёркунне...
Ҫапла ҫав, пӗлтӗр .кӗркунне, йывӑҫ ҫулҫисем майӗпе са- 

ралса ылтӑн тӗслӗ курӑнма пуҫланӑ вӑхӑтра пулчӗ ку. Пӗр



ирхине япӗ дежурствӑран тухрӑм та хамӑрӑн райцентртан 
пӗр пилӗк километрта, илемлӗ кӑна улӑхра ларакан яла 
кайса килме шут турӑм. Унта манӑн пӗр питӗ лайӑх юлташ 
пурӑнать. Унӑн ытармалла мар арӑмӗ малтанхи хут ҫу- 
ратнӑ чухнех йӗкӗреш — виҫшер кило таякан икӗ ывӑл 
туса панӑшӑн вӑл этем майсӑр хӗпӗртенӗччӗ те кашни тӗл 
пулмассеренех чӗнетчӗ мана:

— Тархасшӑн, пырса кур-ха пӗрре, мӗнлерех гвардеец- 
сем ӳсеҫҫӗ манӑн? Упа ҫурисем пек тӗреклӗ вёт!..

Кайрӑм вара ҫавӑнта.
Ку ялта хальхинче манӑн урӑх нимӗнле ёҫ те ҫукчӗ, ҫа- 

вӑнпа та эпӗ ял Советне те, колхоз правленине те кӗрес- 
тӑвас теменччӗ, ниҫта чарӑнса тӑмасӑрах, тӳрех юлташ пат
не каясшӑнччӗ, анчах май килмерӗ. Ҫанталӑк ытарма ҫук 
лайӑх тӑнипе колхозра ӗҫ вӗресех тӑнӑ пулин те (хирте 
хӗрсе ҫур тырри выраҫҫӗ, анкартинче молотилкӑ кӗрлет, 
ҫырма хӗррине вырнаҫтарнӑ пилорама пӗр чарӑнмасар 
ӳлет — ҫӗнӗ фермӑ ҫурчӗ тӑррине витме хӑма ҫураҫҫӗ ку- 
рӑнать...), ҫапах та ялпо лавкки умӗнче, кӗрхи йӑваш хевел 
ӑшшинче, ултӑ-ҫичӗ вӑй питти ҫын ларатчӗҫ.

— Аҫталла ҫул тытрӑн, сержант?— ыйтрӗ манран 
пӗри.

— Ларса кансам пӗртакках, чёлём туртса яр пирӗн- 
пе!— сӗнчӗ тепри.

Аван мар, ҫамрӑклах мӑн кӑмӑлланса кайнӑ, халӑхпа 
калаҫмасть те, вӗҫкӗн, теме пултараҫҫӗ... Чарӑнтӑм, пырса ал 
тытрӑм ҫаксене, лартӑм. Пӑхатӑп, пӗр-иккӗшё «симӗс ка- 
йӑкпа» тӗл пулма та ӗлкӗрнӗ иккен, самаях хӗрнё, теприсем 
мухмӑрла: куҫӗсем шыҫа-шыҫа тухнӑ, хӗп-хёрлӗ. Хӑшёсем 
паян пичӗсене те ҫуман, ҫӳҫ-пуҫне те тураман, вырӑн ҫин- 
чен сиксе тӑрсанах лавккана чупса килнӗ курӑнать. Анчах 
лавкки хупӑ-ха темшён...

Пирус чёртсе ятӑм та ҫаксенчен:
—• Мён ҫӑмӑлпа ирех пухӑнса ларнӑ ара эсир кунта? 

Мӗнле васкавлӑ канашлу ирттеретӗр? ■— тесе ыйтрӑм, ку- 
ланҫи пулса.

—* Караҫӑма, лавӑшнике кётетпёр-ха,— терё пёри, сарӑ 
сухалӗ ҫумне улӑм пӗрчисем ҫыпӑҫтарса тултарнӑскер.

— Мухмӑр кастарать-им?
— Пур ҫав пӑртак,— тунмарӗ тепри.— Эпир строитель- 

семике, ёнер леш енчи Терентее ҫён пӳрт пурине мӑк ҫине 
туртса патӑмӑр та... _



— Кайран вара сире какӑракан пуличченех шӑварчӗҫ 
пуль?

— Ара, пӳрт мӑкласси унсӑрах пулмасть ёнтё...
— Аншарлийӗ ҫителӗклех пулчӗ-и хуть? Витре-и, 

иккӗ-и? Э?
Мухмӑрпа аптранӑ «строительсем» шӑпах пулчӗҫ, пӗр- 

пёрин ҫине вӑрттӑн пӑхса илчӗҫ, анчах эпӗ вӗсем пӗрне 
пӗри «хытарнине» аванах ӑнлантӑм! «Асту, ухмах пуҫупа 
персе ан яр тата!..»

— Ҫук, сержант юлташ, ун пек набиткӑ тытмаҫҫӗ халь 
пирӗн,— саккунӗ ытла та ҫирӗп халь ун пирки, хӑрамал- 
ла,— терё сухалне улӑм пӗрчисемпе илемлетни, тутлӑн ка- 
рӑнса илсе.— Тем каласан та, эпир те культурӑ патнелле 
туртӑнатпӑр вёт... халь ӗнтӗ очищӑнни кӑна ёҫетпӗр. Ха- 
мӑрӑн сывлӑха сыхлатпӑр мар-и? Эрех — наркӑмӑш, теҫҫӗ- 
ҫке тухтӑрсем. Вопше пӗтерес пулать ӑна, эсреле!

— Сӑмакунне пӗтерес тесе, ахаль те ураран ӳкичченех 
кёрешетпӗр-ха унпа,— хушса хучӗ тепри, куҫӗсем чӗрӗ аш 
пекех хӗрелсе кайнӑскер.

Пурте лӑх-лӑх-лӑх кулса илчӗҫ.
— Ну, чӗлхӳ усал-ҫке санӑн, Канрат!..
Анчах та ҫак Канрат тени урӑх нимӗн те каламарё, пӗ- 

рене ҫинчен тӑчӗ те васкасах урам тӑрӑх анаталла утса 
анса кайрӗ. Эпё те хамӑн юлташ патне кайма тӑтӑм, анчах 
шӑп ҫав вӑхӑтра лавкка умне кунти колхоз председателӗ 
Рыбкин юлташ пырса тухрӗ.

— Эсир мён кунта ухмаха сутса ларатӑр? Мёнле к у 
рорт ку сирен?— тӳрех кӑшкӑрса пӑрахрӗ вӑл мухмӑр уҫас- 
шӑн хыпӑнса ларакансене.— Фермӑ тӑррисене хӑҫан витсе 
пӗтеретӗр? Леш енчи арман хӑҫанччен хӑрах ҫунатпа лар- 
малла? Библиотекари ҫӳлӗксене туса пӗтерме миҫе хут 
хушнӑ сире?.. Строительсем тесе, сире эпир ытти пур ӗҫ- 
сенчен те хӑтарнӑ, анчах эсир пур, намӑса манса, ӗҫлес 
вырӑнне, ӑҫта та пулин хыпмалли тупасшӑн ҫеҫ ярӑнса ҫӳ- 
ретӗр. Ёнер те ёҫлемен-ха, паян та часах кӑнтӑрла ҫитет 
акӑ...

— Ёнер эпир Терентей патӗнче...— тӳрре тухма тӑчӗ 
улӑмлӑ сухалли, анчах Рыбкин юлташ ӑна ҫавӑнтах пӳлсе 
хучё:

— Ёнерхи ҫинчен рапорт памасан та пултаратӑн! Т е
рентей патӗнче те, унтан тухсан та мӗн-мӗн пулнине пётём
пех пӗлетӗп! Сысна ферми хыҫӗнчи тислӗк купи ҫянче ҫы«



вӑрса тӑнӑ хыҫҫӑн киле те кайман вӗт-ха эсӗ, тӳрех кунта 
шӑршлама килсе ларнӑ!

— Чим-ха, Митраппан Иванч, эс мана районри влаҫ 
умӗнчех оскорблени ан ту-ха...— ура ҫине тӑчӗ лешӗ.— М а
нан та карахтер...

— Суратӑп эп санӑн мухмӑрла характеру ҫине! Кайӑр 
халех ӗҫлеме, ан ҫӗрсе ларӑр кунта! Лавккӑ пурӗ пӗр уҫӑл- 
масть, Караҫӑм райсоюза тавар патне кайрӗ.

«Строительсеи» ӗнсисене хыҫа-хыҫах лавкка умёнчен 
саланмалла пулчӗ. Иксӗмӗрех тӑрса юлсан, Рыбкин юл
таш вӑрахчен лӑпланаймасӑр калаҫрӗ манпа: колхозра ӗҫ 
дисциплинине пӑсакансем халӗ те нумай-ха! Айӑпӗ пётём
пех ҫав шуйттан эрехӗнче, ӗҫкӗре. Сыпма юратакансемшӗн 
кашни кун тенё пекех мён те пулин тупӑнать: паян туй, 
ыран пумилкке, виҫмине кам та пулин ача ят хунӑ, ӗнер, 
авӑ, пӳрт мӑкланӑ вӗсем... Арҫури чарса ҫитерет-и вӑл 
пьянчуксене!

— Эрехне нумай юхтараҫҫё, эппин,— терём эпё Рыбки
на,— хӑвӑрах айӑплӑ, япӑх кёрешетӗр...

— Сисӗнсех каймасть-ха юхтарни, ун пирки эпир гай- 
кӑсене самаях хытартӑмӑр,— ӗнентерсех каларӗ вӑл мана 
хирӗҫ.— Кӑнтӑр кунӗнчех вӑл ӗҫпе хӑтланаймаҫҫӗ, каҫхине 
ял тӑрӑх комсомол патрулӗсем ҫӳреҫҫӗ,— ӑҫта та пулин 
тӗтӗм шӑрши тухсанах пырса хуплаҫҫӗ. Тытсан вара тӳрех 
акт ҫыратпӑр та штраф хума района яратпӑр, колхозри 
«Капкӑнра» ҫыратпӑр, правление чӗнсе мӑкӑрлантаратпӑр...

— Тёрӗс тӑватӑр,— ырларӑм эпӗ.— Вырӑнти влаҫсем, 
халӑх хӑй ҫине тӑрса кёрешмесен, вӑл сиенлӗ чире часах 
пӗтерес ҫук эпир!

Ҫакӑнпа пирӗн калаҫу пӗтрӗ те, эпир пёрне-пӗри ал пар
са уйрӑлтӑмӑр. Зпӗ урампа анаталла антӑм, унтан пӗрре 
сылтӑмалла, тепре сулахаялла пӑрӑнтӑм — ман юлташ, 
ашшӗ килёнчен уйрӑлса тухнӑскер, ялӑн чӑн вӗҫӗнчех, ҫыр- 
ма хӗрринчех пурӑнать.

Ҫапла, ним шухӑшламасӑр-тумасӑр пӗр пралукпа утса 
пынӑ чух, хӑлхана сасартӑк темле автан умлӑн-хыҫлӑн ик- 
виҫӗ хут питӗ хыттӑн авӑтнӑ сасӑ кӗрсе кайрё.

— Куккареку-у! Куккареку-у!
Пӑхатӑп, пӗр вырӑсла хапха тӑрринче ҫав тери хитре те 

тёреклӗ Петька тара парать. Хӑй чӑн-чӑн ылтӑн тӗслӗ,— 
сап-сар ҫутӑ тёкёсем хӗвел ҫинче куҫа йӑмӑхтармалла йӑл- 
тӑртатаҫҫӗ, киккирикки те, сухалӗ те юн пек — хӗп-хёрлё.

too



йуҫне хур аҫинчен те кая мар каҫӑртнӑ, куҫӗсене темшӗн 
вӑльтӑр-вальтӑр ҫавӑркалать.

Ҫав автана ытарайманнипе эпӗ чарӑнсах тӑтӑм. Ытла 
та илемлӗ-ҫке, хӑямат!

Вӑл та мана асӑрхарӗ пулмалла, кӗҫех ман ҫине ҫӳлтен 
аялалла пӑхрӗ те «ко-ко-ко!» тесе илчӗ, унтан ҫунаттисене 
шап-шап-шап! ҫапса, каллех авӑтса ячӗ:

— Куккареку-у!..
Пӗтӗм кӑмӑлтан, ӳпкинчи пур вӑйне пухса, сценӑ ҫине 

тухас умён самаях сыпнӑ тава тивӗҫлӗ артист юрланӑ пекех 
авӑтрӗ. Кӗҫех хапхан тепӗр вӗҫнелле чупса пырса тата тепре 
авӑтса илчӗ, кӑштах сывлӑш ҫавӑрсан татах янратрӗ...

«Мӗн пулнӑ-ши ку кайӑка, мён пирки кун пекех савӑнса 
авӑтать ку?— тӗлӗнерех шухӑшларӑм хам ӑшӑмра.— Хӑйне 
пӑхӑнса тӑракан кӑт-кӑтик чӑхӑсем ҫӑмарта тумалли плана 
ирттерсе тултарнӑ-ши?..»

— Ко-ко-ко!— терё Петька ҫав вӑхӑтрах. Каллех ман 
ҫине чалӑшшӑн пӑхса илчӗ те тата тепӗр хут авӑтрӗ.

Унтан... хам та сисеймерӗм, тахӑш самантра хапха тӑр- 
ринчен вар-р вӗҫрӗ те тӳрех ман картус ҫине пырса ларса 
пуҫ тӳпинчен так! так! тутарчӗ кукӑр сӑмсипе.

-— Ко-ко-ко! Так, так, так!..
Сирӗншӗн кулӑшла-ха ӗнтӗ ку: ялти рядовой автан ми

лици сержантне пуҫран таккать! Ҫитменнине, сержанчӗ ҫак 
участокри уполномоченнӑй-ха тата! Ку вӗт влаҫ представи- 
тельне кӑнтӑр кунӗнчех тапӑнни пулать, ун пирки Уголов- 
нӑй кодексра питӗ хытӑ айӑплакан статьясем пур!..

Пытармасӑрах калатӑп, малтан эпӗ ҫухалса кайрӑм. Пуҫа 
унталла пӑратӑп, кунталла, хура ана ҫинче йӑваланса тӑнӑ 
лаша пек пӗтӗм кӗлеткепе силленетӗп, усси ҫук, автан 
ҫаплах ман пуҫ тӑрринче ташлать... Ташлать кӑна та 
мар-ха, ҫаплах сӑхать, эсрелӗ! Юрать-ха, пралукра эпӗ 
пӗчченехчӗ, ҫын-мӗн курас пулсан кулсах вилмелле ҫав, 
шалт намӑс курса пётмелле.

Юлашкинчен ҫапах та ҫак ахӑрса кайнӑ автана хӑрах 
урйнчен ярса тытрӑм та, сывлӑшра пӗр-икё хут ҫавӑрса 
илсе, пӗррех хапха урлӑ кил хушшинелле вӑркӑнтартӑм...

Хыҫҫӑнах картуса хывса пӑхрӑм: киккириклё хулиган 
вараласа хӑварман-и тата?

Ҫук-мӗн, картус тап-тасах, ҫийӗ ҫеҫ кӑштах лутӑрканнӑ.
Ёнтӗ манӑн халь хам ҫулпа малалла кайма та пулатчӗ, 

анчах кил хушшинчен пёр харӑсах ӗне мӗкёрни, сурӑх-пу- 
тек макӑрни, сысна ҫухӑрни илтёнсе кайрё. Вёсем хушши-



he сӑсартӑк выҫӑ кашкӑр пырса кёрсе туллама тытӑннӑ, 
тейӗн!..

Мӗнле мыскара ку? Малтан ҫак килтен автан вӗҫсе 
тухса тапӑнчӗ, халӗ ытти выльӑхӗсем тем пирки пӑлханса 
кайнӑ... Мӗн пулнӑ? Тавай кӗрсе тӗрӗслес кунта!

Калинккене шӑнкӑр-шанкӑр уҫса кӗтӗм те... шанк! хыт- 
са тӑтӑм. Кун пеккине эпё унччен малтан та, кайран та 
курман ҫав. Кил хушши тулли выльӑх, пурте ахӑрса кай- 
нӑ! Ени куҫне-пуҫне чарса пӑрахнӑ та, хӳрине пӑван вӑхӑ- 
тёнчи пек ҫӳлелле кукӑртса хурса, мӗкӗре-мӗкӗре каллӗ- 
маллӗ чупкалать, ун хыҫҫӑн унӑн ула пӑрушӗ сиксе пырать; 
лаҫ умӗнче икӗ сурӑх тӗкӗшеҫҫӗ, пӗр-пӗрине ҫамкисемпе 
шач! шач! тутараҫҫӗ; пӗр тӑватӑ пӑтлӑх сысна ами хӑйне 
мӑка ҫӗҫӗпе пусма тытӑннӑ пек ҫухӑрать, хӑйӗн сӑмси 
чӗп-чӗр юн, мёншён тесен кил хушшинчи кашни япаланах 
пырса хирет — карта ҫумӗнчи каскана та, кӗлет умӗнчи ҫӗр 
ӑшне путса ларнӑ лаптак мӑн чула та; хитре кукӑр мӑй- 
ракаллӑ хура така тӑватӑ урипе пӗр харӑс тӑрст! тӑрст! 
сиксе ҫӳрет... Манӑн паҫӑрхи тӑшман, леш ылтӑн тӗслё 
автан та кунтах, ӑна хапха урлӑ ывӑтнипе нимӗн те пул- 
ман иккен, халь вӑл пахча енчи сапур ҫине хӑпарса тӑнӑ 
та оперӑри солист юрланӑ пекех янратать... Акӑ, вӑл ёне 
ӗнси ҫине вӗҫсе ларса ӑна ик мӑйраки хушшинчен таккама 
тытӑнчӗ, ӗни ӑна ывӑтса ярсан, ҫунаттисене сарса пӑрах- 
сах чӑхсене хӑвалама тапратрӗ — темле усал шухӑш кӗрсе 
кайрӗ пулмалла хулигана.

Кӗрлесе кӑна тӑрать кил хушши!
— Му-уу!
— Ме-е! Бе-е!
— Нӑйй, найй!..
Чылайччен пӑхса тӑтӑм ним ӑнланаймасӑр. Кулас та 

килет хамӑн: ытла та интереслӗ хӑтланаҫҫӗ вӗт-ха; пӗр-пӗр 
усал ӗҫкӗри урса кайнӑ халӑх пекех!

Сасартӑк ман пата хайхи юнланнӑ сӑмсаллӑ сысна 
ӗрӗхсе пычӗ те, мён май ҫитнӗ таран каҫӑрӑлса: «Нӑрх, 
нӑрх!» турӗ хаяррӑн.

— Тухса кай, ан кансӗрле пире туй тума!— тенё пекех 
пулчё ку.

Лайӑхрах пӑхрӑм та ун ҫине — апайтурух!— ҫур кё- 
летки таран темле сарӑрах шӗвекпе вараланнӑ ҫакӑ. Тру- 
ках тата сӑмсана усал шӑрш пырса ҫапрӗ — пӑрака шӑр- 
ши! Сӑмакун пӑраки! Ытти выльӑхӗсем те йӑлтах ҫав 
шуйттан япалипе лапӑртанса пётнӗ иккен... Тинех тавҫӑр-



сӑ илтӗм: ара, кусем пурте ӳсӗр вёт, эсреметсем! Ёни те, 
сурӑхӗ-таки те, сысни те, автанӗ те ӳсӗр! Ахалӗн ма ҫакӑн 
пек ахӑртӑр-ха килти выльӑх-чӗрлӗх? Темле майпа сӑма- 
кун пӑраки тӗлне пулса хыпса лартнӑ та ӗнтӗ, картран 
иртсех кайнӑ, пӗр-пӗрине паллаймиех пулса тӑнӑ, хуть те 
ҫак самантрах ҫапӑ йӑт та, пурне те вытрезвителе хуса 
кай! Пулать те вӗт тамаша!..

— Чим-ха, — терем вара хама хам, — ку историе 
ахаль хӑварма ҫук... Шаларах кёрсе паллашас пулать.

Ҫавӑнтах пӳрте кёрсе кайрӑм. Никам та ҫук. Ик-виҫё 
хут та сас патӑм, хирӗҫ чӗнекен пулмарё. Каялла тухнӑ 
чух вара ҫенӗк чӳречи витӗрех пахчаран кил хуҫи арӑмӗпе 
паҫӑр лавкка умӗнче сӑмакунпа кӗрешнипе мухтаннӑ 
арҫын васкаса килнине курах кайрӑм.

Вӗсем кил хушшине кӗчӗҫ, эпё крыльца ҫине тухса тэ
там. Чухлатӑр пуль ӗнтӗ хӑвӑрах — мана курсан вӗсем 
иккӗшӗ те юман тункатисем пекех хытса тӑчӗҫ.

— Ырӑ кун пултӑр ыр ҫынсене!
Чӗнмеҫҫӗ, чӗлхисем ҫӑвар маччи ҫумне ҫыпӑҫса ларчӗҫ 

пулмалла. Кил хушшинчи выльӑх-чӗрлӗх малтанхи пекех 
акӑш-макӑш ахӑрать.

— Санӑн выльӑхусене мён пулнӑ капла, инке?— тесе 
ыйтатӑп.

— Н-нимӗн те пулман-ҫке, чиперех-ҫке...— аран сас 
пачӗ хӗрарӑм.

— Епле нимӗн те пулман? Пӑхсам ара лайӑхрах— 
ӗни ӳлет, таки ташлать, сысни ҫухӑрать... Курмастӑк-им? 
Урса кайнӑ вӗт санӑн вёсем, инке! Халех выльӑх тухтӑр- 
не чӗнсе килсе эмеллес, уколсем тӑвас пулать, унсарӑн 
пӗр выльӑхсӑр тӑрса юлатӑн акӑ, е хӑйсем вилсе пӗтеҫҫӗ, 
е персе пӑрахма тивет вӗсене!— юри хӑратнӑ пек туса, 
Ҫумри пистолет кабурне шаккаса илтӗм эпӗ.

— Ай, тур-тур... Тур сыхлатӑрах, тур амӑшӗ ҫӑлтӑ- 
рах!— сӑхха яра пачӗ хайхискер.

— Кала луччӑ тӗрӗссипе, мӗн ҫитертӗн эс паян вӗсе- 
не?— сасса тата ытларах хытартӑм эпӗ.

— Н-нимӗн те ҫитермен, паранкӑ ани ҫинчен пӗр ҫӗк- 
лем ҫум ҫумласа илсе килсе патӑм кӑна... Ҫав ҫум ӑшне 
чӗмере-кикен таврашӗ лекнӗ пулинех... Вӗсем выльӑха ухма- 
ха ертсе яраҫҫӗ, тет...

— Апла пулсан— питӗ шел! Вӑл курӑксем вёлерме те 
пултараҫҫӗ, тӗрӗс калатӑн,— терӗм эпё.— Питӗ пысӑк хур- 
лӑх пулать, эппин, санӑн...



Хӗрарӑм мана хирӗҫ тем калас тесе ҫӑварне уҫрӗ, 
анчах ҫав самантрах хайхи ылтӑн автан тахӑш енчен тӳ- 
рех хуҫи пуҫӗ ҫине вёҫсе анчӗ те ӑна шӑп лӗпки тӗлӗнчен 
так! так! так! тутарчӗ. «Ан суй, ан суй, ак сана уншӑн!» 
тенё пекех пулчё вара ку...

Автан ытла та кӗтмен ҫӗртен пырса тапӑннипе, хёрарӑм 
ҫухӑрса ячё те, трук аяккалла сиксе, чутах шыв валашки 
ӑшне кёрсе ӳкетчӗ. Эп тӳсеймерӗм, кулса ятӑм, леш «сӑма- 
кунпа ураран ӳкиччен кӗрешекен» арҫын та хихиклесе 
илчё...

— Куратӑн ӗнтӗ, чӑнах урнӑ вёт! Чипер ӑслӑ-пуҫлӑ 
автан хӑй хуҫине ма тапӑнтӑр?— терём эпё.

— Урнӑ ҫав, урнӑ! Эп ӑна ак халех ҫапса пӑрахатӑп! 
Тёсё те ан пултӑр!— тарӑхса кӑшкӑрчӗ хӗрарӑм.

— Ма ҫапса пӑрахса сая ярас? Луччӑ пусса ҫиес ӑна, 
питӗ меллӗ саккускӑ пулать,— шӑлне йӗрчӗ леш арҫынӗ.— 
Автан тукмакне сержант юлташ та тиркемест пулӗ-ха. 
милиции те тути-ҫӑварӗ пур вёт... хи-хи!

Эп ун ҫине тинкеререх пӑхрӑм... Усёр иккен вӑл, куҫӗ- 
сем кил хушшинче ахӑрса ҫӳрекен сысна куҫёсем пекех 
пулса кайнӑ, аран уҫӑлаҫҫӗ; сурма тӑнӑ сурчӑкӗ те тути ҫум- 
нех ҫыпӑҫса ларнӑ. Пёр сӑмахпа, вӑл ӗнтӗ «сӑмакунпа кё- 
решме» ёлкёрнё!

Эпё вара пётёмпех тавҫӑрса илтӗм: ҫак арҫын ку кил 
хуҫи эрех юхтарнине малтанах пёлнё те, паҫӑр лавкка па- 
тёнче мана курсан тӳрех ӑна систерме чупса килнё... Вал 
килсе ҫитнӗ чух хёрарӑмӑн «агрегачё» сиксех вёренё, 
«урнӑ шывӗ» шӑпӑртатсах юхнӑ, анчах ҫак арҫын ялта 
милици пурри ҫинчен пӗлтерсен, хӗрарӑмӗ вучаха пёрер 
витре чашлаттарса ӑна сӳнтерсе лартнӑ, пӑракине такса 
янӑ, аппаратне пытарнӑ... Ҫак васкавлӑ ӗҫсенче кил хуҫине 
ку арҫын хастаррӑн пулӑшнӑ, ҫав хушӑрах вӑл какӑракан 
пуличченех ӗҫсе лартнӑ, выльӑхёсем те хуҫи тӑкса панӑ 
пӑракана лӗрккесе ӳсӗрӗлсе кайнӑ...

Эп шухӑшлани пётёмпех тӗрӗс пулнӑ!
— Атя-ха, инке, санӑн кил-ҫуртна курса ҫаврӑнар,— 

терӗм эп кил хуҫине.
— М-мӗн тума?— хӑраса пӑхрӗ вӑл ман ҫине. Паллах, 

впӗ мӗн шырама шут тунине тӳрех ӑнланчӗ ёнтӗ...
— Сан выльӑхусем мёншён урнине пӗлес килет. Чёме- 

ре-кикен таврашӗ татах тупӑнмӗ-ши? Эсӗ понятой пула- 
тӑн!— терём арҫына,



— Р-рад старатс!— честь парам пекки турё те вал, 
хӑй ҫавӑнтах, тайӑнса кайса, карта ҫумне пырса ҫапӑнчӗ-

Эпё ҫав вӑхӑтра урампа иртсе пыракан пёр йӗкӗте чён- 
се илтём. Питё аван пулчё — вал шӑпах ялти дружинник- 
мӗн. Лаҫҫа пӑхрӑмӑр — вучахра шыв кӳлленсе тӑрать, 
выльӑх картине кӗтӗмӗр — унти куритаран тӳсме ҫук па- 
рака шӑрши перет. Пётёмпех паллӑ! Аппаратне пахчари 
хӑмла ҫырли ӑшӗнче тупрӑмӑр, мунча урайӗ айӗнчен виҫӗ 
тулли четверть туртса кӑлартӑмӑр. Лекрӗ хӗрарӑм, нимӗн 
те калаймарӗ.

— Питӗ лайӑх пулчё-ха ку, тахҫанах сыхлаттӑмӑр 
эпир ӑна, анчах ниепле те тытаймарӑмӑр ку таранччен, 
тинех шӑпи тулчӗ,— терё дружинник.— Путсӗр хӗрарӑм 
вӑл, колхозра ӗҫлемест, ханша юхтарса сутать те ҫынсем 
ҫинчен элек сарса кӑна пурӑнать...

Пӳрте кёрсе протокол ҫырма ларсан, эпӗ кил хуҫине 
кула-кулах:

— Санӑн автану питё ӑслӑ, инке, эсё эрех юхтарни 
ҫинчен чӑн малтан вӑл систерчӗ мана,— терӗм.

Хӗрарӑм ним ӑнланмасӑр пӑхса тӑчӗ...
Ҫапла, юлташсем. Автан ҫӑмарта тумасть пулсан та, 

тепӗр чух унтан та усси пур!



ХУРА КУШАК ТАТА ЫТТИСЕМ

А Н Д Р Е Й  И В А Н Ч Лысова эпе чылайранпа курман- 
ччё. Хули юмахри пекех ӳссе кайрӗ-ҫке-ха пирён, 

халӑхӗ шутсӑр нумай, ҫавӑнпа та палланӑ ҫынсене час-ча
сах тӗл пулаймастӑн. Ҫитменнине тата, Андрей Иванч ик- 
виҫӗ ҫул каялла патшалӑхран ссудӑ илсех пӗр тӳлек урам
ра лайӑх кӑна пӳрт лартнӑ, унтах сад ӳстерме тытӑннӑ та, 
хула варринелле ытла тухсах ҫӳремест пулмалла.

Андрей Иванч вӑл мӗнле ҫын тетёр-и эсир? Тархас- 
шӑн, каласа пама пултаратӑп...

Кӑшт-кашт хирӗҫсе илме тӳр килсен (кил-йышра унсӑ- 
рах пулмасть ӗнтӗ!), арӑмӗ ӑна Кукша Энтри тесе вӑрҫать 
пулин те, Андрей Иванч — питӗ лайӑх ҫын, аллисем 
унӑн — ылтӑн, сӗтел-пукан фабрикинче ӑна пурте «столяр- 
художник», теҫҫӗ. Кӑмӑлӗ вара... тӗлӗнсе каймалла кӑмӑл! 
Ёмӗрне те ытлашши ӳсӗр пулса курман вӑл, ҫынпа хар- 
кашман, ҫапӑҫас-тӳпелешес пирки вара сӑмах та пулма 
пултараймасть. Куна эпё сире тӗп-тёрӗс калатӑп, ма тесес- 
сён эпир унпа вӑрҫӑра виҫӗ ҫул хушши пӗрле пулнӑ. Ҫый 
мӗнлереххи унта ниҫтинчен те лайӑхрах курӑнать-ҫке.



Хальхинче эпир унпа поликлиникӑра, шӑл кабинечё 
умёнчи черетре, тӗл пултӑмӑр.

— Эсӗ те шӑлпа аптрама пуҫларӑн-им?— ыйтрӑм эпӗ 
Энтрирен, алӑ парса унпа юнашар ларнӑ хыҫҫӑн.

— Ан та кала-ха, тусӑм, кӗтмен-туман ҫӗртенех шар 
куртӑм, пӗр харӑсах сакӑр шӑл ҫухатрӑм!— терё вал та- 
рӑхнӑ сасӑпа.— Акӑ, пӑх-ха эсӗ...

Вӑл ҫӑварне уҫрӗ те — эп тӗлӗнсех кайрӑм: ҫыннӑн ча
нах та малти шӑлӗсем — ҫӳлтисем те, аялтисем те — тӑ- 
ватшарӑшӗ ҫук.

— Ай-уй, мӗн пулчӗ капла? Санӑн шӑлусем чиперех- 
чӗ-ҫке? Иртнӗ кӗркунне кӑна, иксӗмӗр кӑмпара пӗрле ҫӳ- 
ренӗ чух, мухтанса илтён: аллӑ ҫула ҫитрӗм пулин те
манӑн пӗр шӑл та ӳкмен, хамӑн шӑлсемпе эпӗ пӳрне тач- 
кӑш пралука та ним мар кӑшласа татма пултаратӑп-ха, 
терӗн...

— Ҫаплаччӗ те-ха вӑт... Мён тӑвас тетён? Хуняма 
карчӑк пӗтерсе хучӗ мар-и!

Эп тӳсеймерӗм, кулса ятӑм:
— Санӑн хуняму ҫав териех вӑйлӑ-и вара, пӗрре ҫап- 

еах сакӑр шӑл таран катса пӑрахма пултарать-и? Боксер 
пулӗ, эппин, вӑл санӑн!..

— Ҫапассине вӑл ҫапман та-ха, айӑпӗ ҫавах ун ҫинче.
— Ӑнланмастӑп, Андрей Иванч...
— Пёлмен ҫын куна ытла тӳрех ӑнланас ҫук ҫав,— 

ассӑн сывласа илчӗ ман юлташ.
— Тен, каласа парӑн? Интереслӗ ҫапах та... Сакӑр шӑл 

таран пӗр харӑс катса пӑрах-ха! Тата хунямуна айӑп- 
латӑн...

— Айӑплатӑп ҫав,— каллех ассӑн сывласа ячӗ 
Энтри.— Шутсӑр тӗшмӗш мар-и ара вӑл манӑн, ват суп- 
наскер! Тӗшмӗшсен «саккунӗсемпе» тӗрлӗ паллисем ҫинчен 
калама тытӑнсан, хуть те килтен тухса тар. Хамӑр чӗнни- 
Пе ялтан килнӗ кунах пуҫларӗ хӑйӗн юррине. Урамран 
кенӗ чух пирӗн хапха юпи ҫинче 13-мӗш номер ҫакӑнса та
нине курнӑ иккен те, кил-ҫуртӑмӑр ҫунма тытӑннӑ пекех 
кьщӑнса ӳкнӗ, пӳрте кӗнӗ-кӗменех хӑртма тытӑнчӗ пире: 
«Мёншён, мӗнле пуҫпа шухӑшласа кун пек номер ҫаптар- 
тар? Вун виҫҫӗ вӑл — чи усал чихвӑр-ҫке, вун виҫҫӗпе 
кихҫан та телей пулмасть! Пӳртне лартма пӗлнӗ, анчах 
Номерне суйласа илме ӑс ҫитереймен!»— тет. Аран-аран 
лаплантаркаларӑмӑр: номерне кил хуҫи суйласа нлмест, 
ана хула Совечӗ парать, ҫитменнине тата Шупашкарта



вун виҫҫӗмӗш номерлӗ ҫуртсем ҫёр те ытла пулӗ, ҫапа^ 
вӗсенчен пӗрне те аҫа ҫапман, пӗри те ҫунса кайман-ха ку 
таранччен, терӗмӗр.

Ененнӗ пек пулчӗ ӗнтӗ ҫакӑ, анчах пӗр-ик кунтанах 
таҫтан мурӗнчен темӗн пысӑкӑш тутӑхнӑ лаша таканӗ 
тупса килнӗ те, эпир сисиччен ҫавна пӳрт алӑкӗ умне 
ҫапса лартнӑ. Ун пек тусан ҫӗн пӳрте шуйттан таврашӗ те 
ермест, вӑрӑ-хурах та пырса кӗреймест имӗш. Тепрер эр- 
нерен, урай ҫунӑ хыҫҫӑн лапӑрчӑк шыв йӑтса тухнӑ чух, 
ҫав таканран хӑех такӑнса ӳксе ҫамки ҫине чышкӑ пысӑ- 
кӑш мӑкӑль лартрӗ те, эпир унтан варсене тытсах кул- 
тӑмӑр.

— Ҫапах та, пирӗн киле усал ернех пулмалла, ҫав та- 
кӑнтарнӑ сана, ахаллӗн ма ӳкӗттӗнччӗ-ха эсӗ?!

Анчах вӑл парӑнмарӗ, пӗррех кӑшкӑрса пӑрахрӗ пире:
— Ан ахӑрӑр! Усал ернӗшӗн мар ку, паян тунтикун 

пулнӑ пирки! Тунтикун — йывӑр кун тенине илт- 
мен-им?— терӗ. /

Пурӑна киле тёрлӗ тӗлӗксем мӗне пӗлтерни ҫинчен 
«лекцисем» вулама тытӑнчӗ. Тӗлӗкре юрласан е купӑс ка- 
ласан — яланах хурлӑх пулать иккен, ташласан вара — 
пуҫӗпех пӗтмелле! Пулӑ таврашӗ ҫисен те, конфет-сахӑр 
ӗмсен те, навус курсан та ырӑ мар, мён те пулин йӑтӑнса 
анатех пуҫ ҫине...

Тата, тата темӗн те пӗр! Тёлёксен тупсӑмне ҫав тери 
ӑста чухлама ятарласа юмӑҫсен курсӗнче вёренсе тухнӑ, 
тейён!

Малтанхи кунсенче эпир вӑл каланисенчен кулкалат- 
тӑмӑр кӑна, анчах кайран хытах вӑрҫса тӑкма лекрӗ, мен- 
шӗн тесен вӑл ҫак тӗшмӗшле халапсемпе пирӗн пёчӗк 
мӑнукӑн пуҫне минретме тытӑннӑ иккен. Кун ҫинчен пел- 
сен, манӑн ялан йӑваш кӑмӑллӑ арӑмӑм Вӗҫелис та тигр 
пекех пулса кайрӗ, кӗҫех урама кӑларса ывӑтатчӗ тӑвай 
амӑшне, юрать-ха хам чартӑм.

— Анчах та ку — умсӑмах ҫеҫ-ха,— терӗ Энтри малал- 
ла.— Чи хӑрушши пӗр вунӑ кун каялла пулса иртрӗ...

...Кирпӗч завочӗ таврашӗнче манӑн арӑмпа хунямаН 
ҫитмӗл ҫиччӗмӗш сыпӑк урлӑ тивекен хурӑнташӗсем пурӑ- 
наҫҫӗ. Тиркемелли ҫук, чипер ҫынсемех, упӑшкипе арӑме 
те заводра ӗҫлеҫҫӗ. Ача ҫуралнӑ ятпа ҫавсем пире вырсар- 
никун хӑнана чӗнчёҫ. Епле каймастӑн-ха ырӑпа чӗнне 
ҫӗре? Аван мар, ҫиленме пултараҫҫё. Ман хӗрарӑмсеМ 
ирех хатӗрленме тытӑнчӗҫ — арӑм чӑх кукли пӗҫерет,



хз-нями пылпа тунӑ сӑрине сёрет. Чӑн-чӑн чӑваш йӑли- 
йӗркине тытсах каясшӑн пулнӑ ӗнтӗ вӗсем — кукӑльпе, сӑ- 
рапа. Унта япӑххи нимӗн те ҫук-ха...

Эпё хам та кӑштах хатӗрленес, терӗм. Сухал хырас та, 
магазина кайса пӗр-пӗр парне илес ҫӗр ҫинче ҫӗнӗ ҫын 
ҫуралнӑ ятпа!

Ҫа1вӑн пек ырӑ шухӑшпа кантӑк алӑклӑ шкап патне 
пытӑм та малтан хамӑн хырӑнмалли хатӗрсене илтём, ун
тан ҫаврака пӗчӗк тӗкӗре тытрӑм. Хамӑн кӑмӑлӑм ла-айӑх, 
сӑмса витӗр темле кӗвӗ ӗнеретӗп— ара, хӑнана каятӑп 
мар-и! Анчах сасартӑк... темле майпа-ҫке, сиссе те юлай- 
марӑм, ҫав тӗкӗр алӑран вӗҫерӗнчӗ те пӗррех ҫӗре ӳксе 
чӑнкӑрр! арканчӗ...

— Тьфу, шуйттан алли!— вӑрҫса илтём хама хам. 
Питӗ хӗрхентӗм тӗкӗре — трофейччӗ вӑл манӑн.

Тӗкӗр ӳксе ҫӗмӗрӗлнӗ сасса кухньӑра тӑрмашакан арам- 
па хуняма та илтсе юлнӑ-мён те самантрах ман пата сиксе 
пычӗҫ. Хунями, паллах, малта...

— Мӗн пулчӗ? Мӗн турӑн?— кӑшкӑрса ыйтрӗҫ вӗсем 
пӗр харӑс.

— Акӑ, тёкӗр...— урайӗнчи ванчӑксем ҫине кӑтартрӑм
эпё.

— О-ой! Пӗтертён!..— хӑйне ҫӗҫёпе чикнё пек ҫухӑрса 
ярса, пӗҫҫине шарт! ҫапрӗ хуняма.— Пӗтрӗмӗр...

— Ҫав кантӑк татки ваннӑшӑнах мён пӗтмелли пур?~— 
терём эпӗ.— Тупнӑ... виҫӗ пуслӑх япала!

— Хакё пирки мар,'укҫи пирки ма-ар!— урипе тӑрст! 
тапрё хайхи килти хурал.— Тӗкӗр-ҫке-ха вӑл, тӗ-кӗр, ӑнла- 
натӑн-и эс ҫавна?

— Ну, тӗкӗр, ну, мён-ха вара? Пин тенкӗ тӑракан 
трюмо мар вёт! Лавккана кайнӑ та тепёрне илнё...

— Анланмастӑн эсё нимён те!— татах пӗҫҫине ҫапса 
илчё хуняма.—• Тӗкӗр ҫӗмёрӗлсен — инкек пулать, кӗт- 
сех тӑр.

— Ай, ан лӑпӑртат-ха кирлӗ мара!— алӑ султӑм эпё.
— Ан айлат, ан хӑлаҫлан! Курӑн акӑ! Хӑвнах мён те 

пулин пулать!
— Чӑнах та, тӗкёрне чипертерех тытмалла марччё-и 

санӑн? Аллуна йывӑҫран туман пуль?— мӑкӑртатса илче 
Ку таранччен шарламасӑр тӑнӑ арӑм та.

Хам ҫине наступлени икӗ флангран та пёр харӑсах пуҫ- 
ланнипе оборонӑра тӑма йывӑртарах пуласса туйса, хӑ- 
йӑл-хапӑл тумлантӑм та кнлтен тухса кайрӑм, Малтан



парикмахерскинче пултӑм, унтан магазина кёрсе паян ят 
хуракан ача валли шӑкӑр-макӑрсем илсе тухрӑм. Ҫав ху- 
шӑра ман хӗрарӑмсем лӑпланнӑччӗ ӗнтӗ, манпа чиперех 
калаҫрӗҫ, эп илсе пынӑ шӑкӑрчаксене те ырларӗҫ. Кӗскен 
каласан, ҫемьере каллех «мирлӗ самана» пуҫланчӗ. Ырлӑх 
вӗт ун пек чухне, хӑвӑрах пӗлетӗр,— пурӑнас килет, кӑш- 
кӑрса юрлас килет!..

Хатӗрленсе ҫитрӗмёр хайхискер. Сӑра лакӑмне мана 
йӑттарчӗҫ, куклине подносӗ-мӗнӗпех хуняма тытрӗ, арӑм 
вӗт-шаксем тултарнӑ сумкӑна ҫӗклерӗ. Унччен те пулмарё, 
хуняма подноса сӗтел ҫине лартрӗ те, малти кукӑрта рам
ка ӑшӗнче ҫакӑнса тӑракан Шелепи портречӗ ҫине пӑхса 
сӑхха яра пачӗ: пат-пат-пат, пат-пат-пат...

— Эй, атте турӑ, пире чипер кайса килме пулӑшах!
— Турра ӗненмен вӑл ҫын, ахалех кӗл тӑватӑн ӑна,— 

терӗм эпӗ, вӑл сӑх-сӑхса тӑрансан, Шелепи ҫине кӑтартса.
— Ан лапӑртат!— куҫӗнчен ман еннелле хӗм саптарса 

илчӗ хуняма.— Ҫавӑн пек кӗреҫе сухаллӑ ҫын епле турра 
ӗненмен пулать вара?

— Чӑн калатӑп, вӑл пупсенчен мӑшкӑлласа такмаксем 
ҫырнӑ ҫеҫ.,.

— Тьфу! Ма малтанах каламарӑн? Ю ри ҫылӑха кёр-' 
тес терӗн-и мана?— хыпӑнса ӳкрӗ хайхискер.

Ана тек хирёҫтерес мар тесе, эп маларахран тухрӑм. 
Кӗҫех вёсем те кӗшӗлтетсе тухрӗҫ — таҫти инҫетри похода 
кайма хатӗрленнӗ пекех ӗнтӗ. Ҫакӑн пек багажпа вырсарни- 
кунхи автобус ҫине ларма май ҫуккине чухласа, ҫуранах 
кайма шут турӑмӑр,— кун пирки пирӗн хирӗҫӳ пулмарӗ. 
Утрӑмӑр вара... Хуняма — малта, кукӑллё подноса ресто- 
ранти официант пек ҫӗклесе патлаттарса пырать, ун хыҫ- 
ҫӑн — арӑм, эпӗ — чӑн хыҫалта, стройри «замыкающи» 
вырӑнче. Тӗл пулакан палланӑ ҫынсем чарӑна-чарӑна пӑх- 
са юлаҫҫӗ пире...

Ҫапла пёр кваотал пек кайсан, манӑн тӑрук чӗлӗм тур* 
тас килсе кайрӗ. Кӗсъене тытса пӑхатӑп — ҫук нимӗн те! 
Ни пирус, ни шӑрпӑк ҫук, хӗоарӑмсемпе шавиакаланипе 
ҫавсене чиксе тухма маннӑ кайнӑ. Вӑт, хӑямат! Мӗн тӑвас 
пулать-ха?

— Чимӗр-ха, манӑн йӑпӑрт киле чупса кайса килмел- 
ле!— терӗм хама ертсе пыракансене.

— Мён пулчӗ тата?— ыйтрӗ арӑм.
. -— Туртмалли мднса хӑварнӑ... Эп халех...



Илтесчё санӑн ҫав самантра хуняма мӗнле кӑшкӑрса 
пӑрахнине, унӑн куҫӗ-пуҫӗ епле хӑрушланса кайнине курас- 
чӗ! Аҫа-ҫиҫӗм ҫав, тупата...

— Ниҫта та каймастӑн! Ямастӑп, илтрён-и?!— пуҫне 
чётретсе урипе тапрӗ вӑл.

— Эп туххӑм кайса килетӗп...
— Ю рамасть!— тата хытӑрах кӑшкӑрчё вӑл.
Тӗлёнсех кайрӑм:
— Мӗншён?
— Ҫула тухсан нихҫан та киле таврӑнса кӗме юра

масть, хуть те пуҫу манса юлнӑ пултӑр! Эс таврӑнса кая- 
тӑн пулсан — эпир те таврӑнатпӑр, пурӗ пёр телей пул- 
масть!

Ҫӗр ҫӑттӑр! Чёлёмӳ-качку, ҫав пуш параппана янратас 
мар тесех малалла утрӑм. Хамӑн ҫав тери ҫилӗ килсе 
кайрӗ...

Анчах та ку пирён камитён пуҫламӑшё ҫеҫ пулчӗ-ха.
Утатпӑр ӗнтӗ. Масартан иртрӗмёр. Богдан Хмельниц- 

кипе пыратпӑр. Пӗри те нимӗн те чӗнместпӗр. Малта хуня
ма карчӑк вӑхӑчӗ-вӑхӑчӗпе пӑравус пек хашлатса илни ҫеҫ 
илтӗнет. Чылай хушӑ пытӑмӑр ҫапла. Унтан хуняма сасар- 
тӑк ҫухӑрса ячӗ:

— При-ис! При-ис, ҫёр ҫӑтман кушакки! Эй, шуйт- 
тан-ан... Наркӑмӑш тӗлне пуласчӗ санӑ-ӑн!..

Пӑхатӑп — пирён ҫул урлӑ кушак чупса каҫать. Ҫав 
тери илемлӗ, йӑм-хура кушак, хёвел ҫутинче тӗкё йӑлтӑр- 
йӑлтӑр тӑвать.

— При-ис!..
Кушак ҫулне пӳлесшӗн пулса, ман хуняма, тем те пёр 

кӑшкӑрса, талт-талт-талт чупса кайрё те... лапсӑрт! татӑл- 
са анчё тусан ҫине. Кукӑлё, подносё — пёр ҫӗрте, хӑй тепёр 
ҫӗрте выртать. Кушакё, паллах ӗнтӗ, хӳрине ҫеҫ кӑтартса 
хӑварчё!

Эпё часрах чупса пырса хунямана ура ҫине тӑратрӑм, 
арӑм подноса ҫёклерӗ. Юрать-ха, куклине ним те пулмаНг 
ӑна ал шӑллипе чӗркесе ҫиелтен кантрапах ҫыхнӑ-мӗн.

— Куратӑн-и?! Пуҫланчӗ хайхискер, пуҫланчё хур- 
лӑх!— кёҫ-вӗҫ макӑрса ярас пек кӑшкӑрчӗ хчняма, куҫӗсене 
ҪУтӑлтарса.— Пётёмпех сан пирки ҫакӑ! Ку ҫеҫ те мар 
пулё-ха!..

— Мёншён ман пирки?
— Кам пирки пултӑр-ха тата? Ирхине тёкёр кам ҫӗ- 

Мерчё? Эс мар-и?



Эп, шӑла ҫыртса, малалла утма тӑтӑм, анчах вӑл мана 
ҫанӑран ҫавӑрса тытрӗ:

— Ан кай унталла! Ю рамасть кушак йӗрӗ урлӑ утса 
каҫма, татах хурлӑх пулать!..

— Мён вара, вӗҫсе каҫмалла-и манӑн?— тарӑхма пуд- 
ларам эпӗ.

— А в ҫав пралукпа ҫаврӑнса тухатпӑр!
— Ҫур ҫухрӑм кукӑр тума-и?
— Кукришӗн ан хӑра эсӗ, урусем хӑвӑн, сутӑн илмен!
Эп ӑна хирӗҫ лайӑх кӑна лаплаттарса хурасшӑнччӗ те—

арӑм чарчӗ, хулран пӑчӑртаса хуллен кӑна:
— Ан ҫӗтӗлтер ҫавна пустуй!— терӗ.
Итлерӗм, чӗнмерӗм. Хайхискер, кушак йӗрё урлӑ каҫса 

татах шар курасран хӑраса, асфальтлӑ урамран ансӑр пра- 
лукалла ертсе кӗчӗ. Вӑл самаях вӑрӑм иккен. Кай- 
сан-кайсан, тӗп урама тухма, тепӗр пралукалла кӗтӗмӗр. 
Анчах кунта... каллех инкек пулчӗ: пӗр вӗр-ҫӗнӗ хапхаран 
пире хирӗҫ хитре кӑна хӗр икӗ пушӑ витрепе тухрӗ тӑчӗ! 
Паҫӑрхи пекех малта пыракан хунямашӑн ку ҫамкинчен 
тукмакпа ҫапнӑ пекех пулчё курӑнать. Тӑп! чарӑнса тӑчӗ 
те вӑл, ним айӑпсӑр хёре апла та капла пӑсӑрлантарма тап- 
ранса кайрӗ.

— Эсӗ мён, шуйттан чёппи, юри пирӗнтен мӑшкӑллама 
пуш витресемпе тухса тӑтӑн-и? Ш ыв патне кайма урӑх вӑ- 
хӑт тупаймарӑн-и, кахал ҫӑмхи! Мӗн шутпа пирӗн ҫула 
пӳлсе лартрӑн, эсремет пуҫё!

Хӗр хуняма ҫине йёр хушӑ ҫав тери тёлӗнсе пӑхса тӑчё, 
унтан вӑл хӑйне мӗншӗн вӑрҫнине тавҫӑрса илчӗ курӑнать 
те — тӳрех каласа хучӗ ӑна хирӗҫ:

— Эсӗ ху чисти эсремет пулмалла, кинемей! Санӑн 
васкасах Шӑхасана каяс пулать.

— Мӗнле Шӑхасан тата? Мён тумалла ман унта?— 
ӑнланаймарӗ хуняма.— Мӗн сӳпӗлтететӗн эсё, йӗксӗк?

— Шӑхасана унта сан пек ухмаха ернисене пӗтӗм тав' 
раран пухса сыватаҫҫӗ, илтмен-и ҫавна?

— Э, эс тата ун пек мӑшкӑллатӑн-и ват ҫынтан?!— 
хальхинче вӗри шывпа сапнӑ пекех ҫухӑрса ячӗ хуняма.— 
Эсё ху кай унта, ху кай, санӑн хӑвӑн лёпке тӗлёнче шӑтӑк 
пулмалла! Ак, эп сана...

Хапха умӗнчи хӗре аллинчи кукӑллё подноспа пёррех 
хӑмсарса ячӗ ҫакӑ. Ман арӑмӑн ӑна вара ҫурӑмӗнчен чыш- 
са илсех тӑна кӗртмелле пулчӗ. «Чарӑн, анне! Вун пилёк 
талӑк кайса ларассу килчӗ-им санӑн?!»



Тӗрмепе хӑратса илсен, тин кӑштах лӑпланчӗ вӑл, хӑя- 
мат. Анчах мӑн урама пур пӗрех ҫак пралукпа тухмарӗ, 
каялла таврӑнса тата аяккарахран пӑрӑнса кайма тиврӗ 
ӑна пула.

Ҫакӑн хыҫҫӑн пёр хушӑ лӑпкӑках пытӑмӑр. Хуняма 
«саккунӗсене» пӑсакан тепрер инкек сиксе тухмасан, хӑна- 
на чиперех ҫитес шанчӑк та пурччӗ ӗнтӗ. Вӑхӑт чылая кай
ре,— килтен те ытла вӑр-варах тухаймарӑмӑр, ҫул ҫинче 
те мыскарасем пулкаларӗҫ те, алӑри сехет йӗппи иккӗ пат- 
нелле ҫывхарма пуҫларё, анчах пире шӑп вун иккӗ тӗлне 
пыма хушнӑччӗ.

Ҫук вёт, каллех инкексӗр пулмарӗ!..
Чебоксаркӑ шывё урлӑ каҫса, ҫӳлти вёҫёпе Ҫӗн урама 

тухакан вӑрӑм пусма тӑрӑх хӑпарма пуҫларӑмӑр та, пӗр ҫӗр 
картлашкана ҫитсен ман хуняма, паҫӑр хура кушак курнӑ 
чухнехи пекех, сасартӑк чарӑнса тӑчӗ.

— Ывӑнтӑн-им?— ыйтрӗ арӑм.
— Ҫук-ха, унпа мар...— хаштах сывласа ячӗ амӑшӗ.—- 

Пӑх-ха эсӗ ҫӳлелле... Куратӑн-и?
— Куратӑп. Темле ҫын анать унтан, урӑх ним те ҫук...
— Ҫын!..— тутине чалӑштарса илчӗ хуняма.— Ҫын 

мар ҫав, пуп килет пире хирӗҫ! Пӗтрӗ пуҫах, каллех ӑнмарӗ 
пирӗн ҫул!— Ҫавӑнтах каялла ҫаврӑнса, ман ҫине ҫилӗпе 
пӑхса илчӗ.— Веҫ сан пирки пулать ҫакӑ, санӑн эсрел тӗкӗ- 
рӗ ҫӗмӗрӗлнӗ пирки!..

— Мӗнех вара пуп килнӗшӗн?— терём эпё.— Иртет те 
каять вӑл хӑйӗн ҫулёпе...

— Эй, ухма-ах!— каллех куҫӗсемпе ҫисе илчё хуня
ма.— Ҫул ҫинче пупа тӗл пулсан, пётрӗн вара! Хура ку
шак курнинчен те хӑрушӑрах вӑл. Атьӑр часрах каялла, 
вӑл пирӗн пата ҫитиччен! Ана эпир курман, тесе шутлӑ- 
пӑр... Утӑр!

Ҫавӑнтах аллинчи подносне меллёрех тытрӗ те карт- 
лашкасем тӑрӑх аялалла тӑкӑртаттарчӗ кӑна. Хыҫалтан 
такам хӑваланӑ пекех вӗҫтерсе пырать! Мӗн тӑвас тетён, 
эпир те ун хыҫҫӑн каялла антӑмӑр вара...

Шӑлсене шатӑртаттарсах илтӗм ҫав! Шуйттан тёшмӗ- 
ше, уттарать те уттарать паян пире! Чӗннӗ ҫӗре ҫитиччен 
тата миҫе хут унталла-кунталла пӑрӑнса ҫӳремелле пу- 
лать-ши? Пӗреххут, килтен ма тухрӑм пуль, тетёп.

Пусмаран пӑрӑнса кӑштах утсан, тарӑхнипе, хунямана 
вэриех йёкёлтес килҫе кайрӗ.



— Итле-ха, анне, ҫав вӑрӑм ҫилхерен всё меншӗн мӑй- 
ракаллинчен хӑранӑ пекех хӑраса ӳкрӗн вара? Ахаль чух 
эсир ӑна: «таса атте», «ҫветтуй атте» тетӗр-ҫке? Чиркӳре 
ун аллине чуп тӑватӑр, ҫиелтен укҫа парса хӑваратӑр... э?

— Чиркӳри вӑл — чиркӳре!— паҫӑрхи пекех куҫӗсене 
хаяррӑн ҫутӑлтарса илчӗ хуняма.— Унта вӑл турӑ ҫынни, 
пирӗншӗн турӑпа калаҫать, пирӗи ҫылӑхсене каҫарт- 
тарать...

— Урамра кам пулать вара?
— Шуйттан! Унтан та усалтарах! Ҫӑткӑн, ясар чӑпти! 

Халь те пёр-пёр хусах матка патёнчен пыл ҫисе тухнӑ 
пуль-ха!— ӑна-кӑна ним шухӑшламасӑр каласа тӑкрӗ 
хуняма.

— Вӑт ку тёрёс вара!— терӗм эпё. Хамӑн кӑмӑл уҫӑл- 
сах кайрӗ...

...Таҫтан-таҫтан, кукӑр-макӑр пралуксем тӑрӑх пӑтран- 
са, эпир юлашкинчен ҫапах та Ҫӗн урамӑн тепӗр вӗҫне 
пырса тухрӑмӑр. Кунтан пирӗн каймалли инҫе те марччӗ, 
ҫапах та, хуняма тарласа лачкам шыва ӳкнипе, аран хаш- 
какан пулнипе, кӑштах канса тӑтӑмӑр. Унтан Волгострой 
ҫурчӗсем тӗлне ҫитсе сылтӑмалла пӑрӑнтӑмӑр. Акӑ ёнтӗ, 
тепӗр ҫӗр метр ҫеҫ каймалла пирӗн... ҫитетпӗр...

Асту, ҫитетпӗр мар-и!
Хуняма урамри ешӗл курӑк ҫинче сиккелесе ҫӳрекен 

икё кролике курах каять! Каллех чарӑнса тӑрать те усал 
кёсре пек чӑхӑмлама тытӑнать:

— Юрамасть кунтан кайма! Кролик вӑл — мулкач 
ратти, анчах ҫул ҫинче мулкач тел пулакан ёмёрне те ыр 
курман! Атьӑр, тепӗр пралукӗпе ҫаврӑнса каятпӑр!

Тьфу, тухатмӑш пуҫӗ!..
Лач! суртӑм, тарӑхнипе чӗтреме тапратса.
—• Кайӑрах, кайӑр! Хуть те Хыркасси патӗнчен ҫав- 

рӑнса килӗр, хуть те Етӗрнене ҫитёр, чармастӑп, анчах эпӗ 
тек сирӗн хыҫҫӑн ытлашши пӗр утӑм та тумастӑп, ҫитет 
мана!..

Пӗррех ал султӑм та малалла уттара патӑм. Хуняма 
хыҫалтан мана хӑратса кӑшкӑрса юлчӗ:

— Асту, кӗрӳ, асту-у! Кайран ӳкӗнмелле пула-ать!..
Эп ҫаврӑнса та пӑхмарӑм, васкакан салтак уттипех

ярӑнтартӑм малалла. Ик минутранах ҫитес ҫёре ҫитрӗм. 
Тинех пӗтрӗ ман асап! Халь ӗнтӗ пӳрте кёмелле те, ытти 
хӑнасемпе пӗрле ларса, ӑш пиҫнипе тӳрех пӗр-ик курка сив 
сӑра ҫавӑрса хумглла. Ай-ай, аван пулать!..



Еҫмен сӑра тутипех киленсе, алӑк шашулкки ҫине пусса 
кил хушшине кӗтӗм те... Тур ҫырлах! Мӗне пӗлтерет ку?! 
Сарай умӗнче, ӗмӗлте, виҫҫӗн-тӑваттӑн ҫапӑҫаҫҫӗ. Чӑнла- 
сах, ҫине тӑрсах, эхлетсе-мехлетсех хӗнеҫҫӗ пӗр-пӗрне!

Нач! Жач! Ҫат! Пат!
Сӑмахпа вӑрҫни ытлашши илтӗнсех каймасть, хутран- 

ситрен ҫеҫ, пӗр-пӗрне меллӗрех тивертнӗ самантра, шӑл ви- 
тӗр кӗскен-кӗскен калаҫса илеҫҫӗ.

— Килет! Килмест!
— Пурӗ пёр килет!
— Курӑпӑр!
— Ак сана — килмест тенёшён!
— Ак сана — килет тесе суйнӑшӑн!
Ҫат, пат! Жач! нач!
Мӗскер хӑтланаҫҫӗ кусем? Мёншён тӳнккеҫҫӗ пӗрне- 

пёри? Хуҫи ма чармасть тата вӗсене? Тен, хӑйӗн хӑнисем 
автансем пек ҫапӑҫса кайнине пӗлмест те вӑл, пӳртре ытти- 
семпе савӑнса юрласа ларать? Ҫук, юрамасть кун пек, 
чарас пулать, хӗрӗнкӗскерсем пӗрне-пӗри тем туса хурӗҫ!..

Алӑри лакӑма ҫӗре лартрӑм та, чупа патӑм ҫаксем 
патне.

— Юлташсем, эсир мӗн, ухмаха ертӗр-и? Пӑрахӑр ҫа- 
пӑҫма! Епле намӑс мар сире?

Итлемеҫҫӗ. Хӑнк та тумаҫҫӗ, ҫаплах тӳпелешеҫҫӗ.
— Килет! Ак сана!
— Килмест! Ак...
— Чарӑнӑр, тетӗп!— пётём вӑя хурса кӑшкӑртӑм эпӗ.— 

Чарӑнмастӑр пулсан, халех милипие чӗнетӗп!
Капла калани те витмерӗ. Вара эпё, ҫаксене вӑйпах 

чарас тесе, паттӑрлансах кӗрсе кайрӑм вёсем хушшине. 
Пӗрне аяккалла тёксе ятӑм, тепёрне сирпӗнтертём...

— Чарӑнӑр, ухмахсем!
Анчах ҫав вӑхӑтра ҫапӑҫакансенчен пӗри хӑйён чул пек 

чышкипе пӗррех тӑхӑнтартса ячӗ мана тута урлӑ. Палт! 
кайса ӳкрӗм каялла. Темиҫе самант хушши тӑнсӑр пулса 
выртрӑм пулмалла... Унтан хуллен кӑна тӑрса лартӑм та, 
Ҫавар тӑварлӑрах ӑшӑ шӗвекпе тулса ларнине туйрӑм... 
Юн! Ҫӑвар тулли юн иккен манӑн. Лач суртӑм курӑк ҫине. 
Юн ӑшӗнче шап-шур шӑлсем курӑнса кайрёҫ. Сакӑр штук! 
Питё стайлӑ лектернӗ вара мана!

Кайран мён-мён пулнине ытла йёркипех а^туса ҫите- 
рейместӗп, пӗр хушӑ пуҫ ҫаврӑнчӗ манӑн. Пӳртрен кил 
хуҫипе ытти хӑнисем сиксе тухса ҫапӑҫакансене чарчӗҫ



пулмалла, пӗр-иккёшне ҫыхса та пӑрахрӗҫ курӑнать, анчах 
ҫыхса пӑрахсан та вёсем: «Килет! Килмест!» тесе кӑшкӑр- 
са выртрӗҫ. Унтан хуняма карчӑкӗпе хамӑн арӑм пырса 
ҫитрӗҫ. Ман ҫӑвартан юн палканине курсан, хунями хамах 
ҫунтарма тытӑнчё:

— Каларӑм вёт сана ҫав ҫулпа ан кай тесе! -Итлеме- 
рӗн! Халь куртӑн-и ӗнтӗ, чухларӑн-и?! Ваттисен сӑмахӗн- 
чен иртсен яланах ҫапла пулать вӑл, асту ҫавна-а! Хӑвах 
айӑплӑ, хӑва-ах!..

Арҫури пек ҫухӑрать, эсрелё!
Ну, паллах ӗнтӗ, хӑнара ларасси пулмарё, арӑм мана 

тӳрех поликлиникӑна сӗтӗрсе кайрӗ... Халь те ҫӳретӗп 
авӑ — малти шӑлсене ларттарас пулать вӗт-ха, каплипе 
шӑлсӑр пурӑнма май ҫук... Ҫавӑн пек ман истори, тусӑм!

...Андрей Иванч хӑйӗн калавне вӗҫлесе ассӑн сывласа 
илчӗ.

— Анчах кунта санӑн хуняму айӑплӑ пулнине курсах 
каймастӑп-ха эпӗ,— терӗм ӑна кӑшт тӑхтасан.— Усӗрсем 
ҫапӑҫнӑ ҫёре эсӗ ху кӗрсе кайнӑ-ҫке-ха, хуняму ӑна куҫпа 
та курман...

— Анчах вёсем мёншён ҫапӑҫса кайнӑ, тетӗн?— тарах- 
нӑ пек пулчӗ Андрей Иванч.

— Ана пӗлместёп вара.
— Ман пирки тӳпелешнӗ вӗсем!
— Епле апла — сан пирки?
— Ҫаплах. Мана кӗтнӗ-кӗтнӗ те тавлашма тытӑннӑ: 

пыратӑп-и эпӗ, ҫук-и? Ҫыннисем пурте палланӑскерсем 
вёт. Пӗрисем — килет, тенё, теприсем — килмест, тенӗ. 
Пӗри мана хӳтӗлет, Андрей Иванч — тӗрёс ҫын, хӑй сӑ- 
махне нихҫан та улӑштармасть, тет, тепри ӑна хирӗҫ каста- 
рать. Ну вара... хёрӗнкёрех ҫынна нумай кирлӗ-им? Ҫав- 
нашкал тавлашкаласа илеҫҫӗ те тытӑҫса ӳкеҫҫӗ, унтан 
урсах каяҫҫӗ. Эпё вӗсене чарма пырсан мана та паллайма- 
рӗҫ... Ҫапах та хӑйсем мӗн сӑлтавпа ҫапӑҫса кайнине ман- 
ман, пӗр-пӗрне тылланӑ чух та: килет! килмест! тесе ҫухӑ- 
раҫҫё. Ман пирки пулнӑ вӑл сӑмахсем. Анчах енчен те эпё 
хамӑра пыма хушнӑ сехетре пырса ҫитнӗ пулсан, нимён те 
пулмастчӗ! Хӑнана васкас вырӑнне, эпир ҫул ҫинчи хура 
кушаксемпе, пуш витресемпе, вӑрӑм ҫӳҫлё пупсемпе пӑт- 
рашса ҫӳрерёмӗр, ҫавӑн пиркиех ик сехет ытла кая юлса 
пытӑмӑр... Кам айӑплӑ-ха ёнтӗ уншӑн? Хуняма мар-и? Э? 
Кала-ха эс мана!

— Тёшмӗш айӑплӑ,— терём эпё.— Тёшмёш!..



ҪАКАН ПЕК ТЕ ПУЛКАЛАТЬ ИККЕН...
(Ҫ ул  ҫинче курни-илтнисенчен)

П о е з д  П ЕР ПЕЧЕК разъездра йӑпӑртлӑха чарӑнса 
тӑрсан, пирён вакуна темле тӗлӗнмеллерех ҫын кӗчӗ. Вӑл 
вӑрӑмрах кӑвак плащ тӑхӑннӑччӗ, пуҫӗ ҫинче — самаях лу- 
тӑрканнӑ хура фетр шлепке; хӗрлӗ сухалӗ ытла пысӑках 
мар, анчах кирлӗ чух тытса силлеме ҫителӗклӗ, сӑмси 
хуран кукли манерлӗрех, ҫӑварӗ сарлака, тутисем хулӑн. 
Куҫӗсем пирки нимӗн те калаймастӑп, мёншён тесен су- 
лахайне вӑл марлӗпе ним курӑнми ҫыхса лартнӑччӗ, сыл- 
тӑмми кӑваккӑн-симӗссӗн шыҫса тухнӑччӗ.

Эпӗ хамӑрӑн купе тӗлӗнчи чӳрече умӗнче чёлӗм туртса 
тӑраттӑм. Ҫав ҫын, хӑй валли вырӑн шыраса, кашни купе 
Ҫинех хӑрдх куҫӗпе чалӑшшӑн пӑха-пӑха, ман паталла' 
ҫывхарчӗ.

— Мӗнле этем вара ку?— шухӑшларӑм эп ун ҫинчен.— 
Пуп тес — пуп мар... Ахаль ҫын майё те ҫук... Тата унӑн 
куҫне-пуҫне мӗн пулнӑ-ши? Карчӑкӗ ӑнсӑртран ҫатмаруҫ- 
ҫипе лектернӗ-ши, е ӗҫкӗре пӗр-пӗр пуҫани тӑхӑнтартса 
янӑ?

Кӗҫех вӑл ман тӗле ҫитрё те, пирӗн купенелле пӑхса:
— Кунта та пушӑ вырӑн ҫук-ши?— тесе ыйтрё.
Ну, сасси вара! Аҫтан кӑна пулать пулӗ этемӗн ҫакӑн



пек cacaL Сасӑ мар — труба! Духовой оркестри чан пи
сак трубаран тухакан сасӑ та кунтан ҫинҫерех пулӗ! Ҫын- 
ни лӑпкӑн ҫеҫ ыйтрӗ вӗт-ха, кӑшкӑрса-туса мар, апла пу
лин те, ун сасеи пётём вакунёпе кёрлесе кайрё. Енчен те, 
ку ҫын кӑштах сыпса, кӑшкӑрса юрласа ярсан, мён пулё- 
ши? Пурне те хӑлхасӑр туса лартать пуль ҫав, тупата!

Ҫак шухӑшсем ман кукша пуҫӑмра ҫиҫӗм пек хӑвӑрт 
ҫиҫсе илчӗҫ, ҫав хушӑрах эпӗ ӑна:

— Вырӑн пур унта, пур, кӗрсе ларӑр,— терём.
— Тавтапуҫ, дорогой тавариш,— каллех мӗкӗрсе илчё 

вӑл, ман еннелле пуҫ тайса.
— «Тавариш» текенскер, ку пуп пулма кирлё мар...»—• 

шухӑшларӑм хам ӑшӑмра.
Хайхискер, купене кёрсе чӳрече патнерех вырнаҫса 

ларчӗ те хашш! сывласа ячӗ. Этем тени ҫакӑн пек хӑват- 
лӑн сывланине ку таранччен те илтменччӗ...

— Вӑт, пулать те иккен ӳпке! Тимӗрҫ лаҫҫинчи вёркёч 
вӗт ку!— ирӗксӗрех ӑмсанса илтӗм эпӗ.

Поезд вырӑнтан хускалса малалла ыткӑнчӗ, эпё те ха- 
мӑн вырӑна, ҫӳлти нар ҫине хӑпарса выртрӑм та ҫак ҫынна 
хӑй сисмелле мар сӑнама тытӑнтӑм. Вӑл сулахай куҫне ҫых- 
нине тӳрлетрӗ, унтан ҫумӗнчи сӑран сумкинчен пӗр чӗрӗк 
эрех, шаритленё пӗр чӑх тата ҫур ҫӑкӑр кӑларса чӳрече 
умӗнчи пӗчӗк сӗтел ҫине хучӗ те апатланма тытӑнчӗ. Тӗ- 
лёнмелле вӑйлӑ апатланчӗ вӑл! Чӗрӗкне пӗррех кутӗнчен 
ҫапса уҫрӗ те анинченех ӗҫсе ячӗ, унтан хӑрах аллине тем 
пысӑкӑш ҫӑкӑр чӗлли, теприне — ҫур чӑх тытса ҫавӑрттар- 
ма тапратрӗ. Эх, ҫиет, эх, ҫиет ҫав, виҫӗ ҫул ним ҫимен 
пек!

Ҫирё-ҫирӗ те — юлашкинчен какӑрчё. Каҫарӑр мана, 
анчах вӑл мёнле какӑрнине нимӗнпе те танлаштарса парай- 
мастӑп. Ун йышши сасӑ эпӗ ҫӗр ҫинче аллӑ ҫул пурӑнса та 
илтмен!

Вӑл какӑрнинчен хӑрасах пулас, ман айри сак ҫинче 
ҫывӑракан ватӑрах ҫын тӑпӑл-тапӑл! сиксе тӑрса ларчӗ те 
куҫӗсене сӑтӑркаласа илчӗ. Кам пӗлет, тен ӑна ҫак самант- 
ра хамӑр ларса пыракан вакун тӑрук арканса кайнӑ пек 
туйӑннӑ-и?..

Ана-кӑна пёлместёп, анчах ҫав ыйхӑран вӑраннӑ ҫын 
леш какӑракан ҫынни ҫине, хӑй умне упа килсе ларнӑ пе
кех, тӗлӗнсе пӑхма тытӑнчё. Татах куҫӗсене чышкисемпе 
сӑтӑрса илчё. Ҫав вӑхӑтра лешӗ те ӑна хӑрах куҫёпе пӑра- 
ланӑ пек пӑхрӗ.



— Чим-ха, чим-ха...— терё юлашкинчен ыйхаран вӑ- 
ранни,— эсӗ... зсӗ, ӑнсӑртраы, Мамун Петровччӑ мар-и? 
Панкрутов юлташ мар-и эсё?

— Чӑн-чӑн ҫавӑ,— пуҫӗпе сулса илчӗ хӑрах куҫли,— 
анчах эсё ху кам пулатӑн? Тем, уйӑрсах илейместӗп-ха эп 
сана. Манӑн халӗ куҫӗсем те ҫавӑн пекрех те-ха...

— Ара, эпё Хураҫкин вёт! Хураҫкин! Илля Иллич! 
Неушлӗ паллаймастӑн?! Асту-ха, Канашри ҫӑмарта скла- 
дӗнче пӗрле ӗҫлерӗмӗр! Эсё заведующи пулсаттӑн, эпё са- 
нӑн складовщикчӗ. Г1итё лайӑх пурӑнсаттӑмӑр эпир, анчах 
кайран пире...

— Ҫапла, ҫапла!— мӗкӗрчӗ ӑна хирӗҫ Мамун Петро
вич,— кайран пире иксӗмӗре те хыҫран тапса кӑларса 
ячӗҫ...

— Анчах эпир санпа нимӗн чухлӗ те айӑплӑ марччӗ!~— 
аллипе кӑкрине ҫапса илчё Хураҫкин.

— Ҫапла, ҫапла!— каллех мӗкӗрчӗ хӑрах куҫли.— П и
рён нимӗнле айӑп та пулман, сасартӑк пырса ревизи тусан, 
вунӑ пин ҫӑмарта тухмарӗ кӑна...

Авалхи туссем хӑйсен ӗлёкхи пурнӑҫӗнчен тем те пёр 
аса илме пуҫларӗҫ. Шутсӑр лайӑх пурӑннӑ иккек вӗсем, ҫав 
тери ыр курнӑ! Чӑх ҫӑмарти пысӑк япала мар пулин те, 
вёсем иккӗшё те, ҫӑмарта ҫине ҫӑмарта купаласах, Канашра 
ҫуртсем лартнӑ-мӗн, анчах кайран вӑл ҫуртсем хула Сове- 
чӗ аллине куҫнӑ... Туссем те нумай пулнӑ вёсен, ӗҫкӗ-ҫикё 
тусан ниҫта шӑнӑҫса пӗтмен, анчах кайран, кусене суда 
парсан, таракансем пекех тарса саланнӑ...

Хӑйне ӗлёк нумай ыр тунӑ ҫынна тӗл пулнӑшӑн савӑ,н- 
нипе ирӗлсех кайнӑ Хураҫкин Ҫӗрпӳре вакунран чупса 
тухса ҫур литр илсе кӗчӗ, вара вёсен калаҫӑвӗ татах ӑнса 
кайрӗ. Музыкантсен чӗлхипе каласан, Хураҫкинӗ балалай
ка пек тӑнкӑртатрӗ, Панкрутовӗ контрабас пек кӗрлерё.

Вӗсем мӗн-мӗн ҫинчен калаҫнине ҫырса та пӗтереймӗн. 
1 ата вӑл кирлех те мар пуль. Анчах вёсен калаҫӑвӗн пёр 
сыпӑкне ниепле те пӑрахса хӑварма ҫук... Темён те пёр аса 
илнё, такама та асӑннӑ, хӑйсем халь ӑҫта, мён туса пурӑн- 
ни ҫинчен пӗлнӗ хыҫҫӑн (иккёшё те тӑван ялӗсенчех пурӑ- 
наҫҫӗ, нимӗнле «должнӑҫра та тӑмаҫҫё» иккен) И. И. Ху- 
раҫкин, хӑйӗн авалхи пуҫлӑхёнчен именнё пекрех пулса, 
хӑюсӑртараххӑн калаҫма пуҫларӗ:

— Мамун Петровича! Эс каҫар та-ха... анчах санӑн 
пит-куҫу тёлӗнтерет-xa мана. Мён пулчӗ капла? Эп астӑ-



васса, эсӗ ҫапӑҫса-ҫӗмрӗлсе ҫӳрекен ҫы« та марччё... Э? 
Кам кун пекех пӑсса хучӗ санӑн фотографине?

Ответ вырӑнне Панкрутов паҫӑрхи пекех хашш! сыв
ласа ячӗ те, унӑн сывлӑшӗ пырса ҫапнипе сӗтел ҫинчи эрех 
кӗленчи те ташласа илчӗ.

— Кулмастан-и?— ыйтрӗ унтан Панкрутов.
— Ай-уй, Мамун Петровччӑ, ан тӗлӗнтер-ха!— хӑранӑ 

пекрех пулчӗ Хураҫкин.— Кун пеккине курсан, кулма 
м ар — макӑрса ямалла-иҫ!

— Турра ӗненекенсем ҫавӑн пек юсаса ячӗҫ мана,— 
самса витӗр нӑрлатса илчӗ Панкрутов.— Православнӑй ха
лах илемлетрӗ. Христос тӗнӗшӗн асап курма тиврӗ...

— Ан шӳтле-ха эсӗ! Мӗнле майпа?— сак ҫинче сиксе 
илчӗ Хураҫкин.— Пулма пултараймасть!..

— Пирӗн ҫылӑхлӑ ҫӗр ҫинче тем те пулма пултарать 
тусӑм.

— Вӑл ҫапла-ха, вӑл тӗрӗс,— килӗшме васкарӗ Хураҫ- 
кин,— анчах эсё Христос тӗнӗшӗц асап куртӑм, тетӗн 
те-ха... Эпӗ ку таранччен пӗлнӗ тӑрӑх, эсӗ... чиркӳ ҫынни, 
пуп таврашӗ мар вӗт-ха?.. Е... хе-хе-хе...

— Чутах архимандрита тухаттӑм!— аллипе сулчӗ те 
Панкрутов хӑй те кулса ячё.

— Нимӗн те ӑнланмастӑп!— пӗҫҫине шарт! ҫапрӗ Ху- 
раҫкин.

— Ничево, халех ӑнланатӑн акӑ. Итле,— терё Панкру
тов, тепӗр ҫур стакан ярса ӗҫсе.

Хураҫкин сӗтел патнерех шуса итлемё хатӗрленсе лар- 
чё. «Хӑлхисене чӑнк! тӑратрӗ», теҫҫӗ ун пек чух. Эпё те, 
ҫӳлте ним чӗнмесӗр выртаканскер, Панкрутов калавне тим- 
лесех итлес-ха, терӗм...

— Еҫӗ ҫапла пуҫланчӗ,— терё вал, эрех хыҫҫӑн ӗмнӗ 
пулӑ хӳрине аяккалла ывӑтса.— Пӗлтӗр-виҫӗм ҫулхи пе
кех, эпӗ кӑҫал та ял-йышсенчен йӳнӗ хакпа пёр вакун па- 
ранка пухрӑм та Атӑл тӑрӑх анаталла кайса килтӗм. Питӗ 
лайӑх кайса килтӗм, тес пулать. Укҫа — пӗр чӑпта. Тав- 
рӑнтӑм та — яла тӗлӗнтермелле ӗҫкӗ тума шутларӑм. Ут- 
мӑл ҫул тултартӑм-ҫке кӑҫал! Тӑван-хурӑнташсене ҫеҫ мар, 
кӑшт палланӑрах ҫынсене те чӗнтӗм — асӑнччӑр пӗрре. 
Виҫӗ кун тӗпӗртетрӗҫ, аран-аран саланкаласа пӗтрӗҫ. Тӑ- 
ваттӑмӗш кун ирхине те пурччӗ-ха темиҫе ҫын, чӑн инҫет- 
рен килнисем. Анчах мухмӑр уҫмалли нимӗн те юлман 
иккен — пётёмпех типӗтнӗ! Лавккана чуптартӑм — питӗр- 
нӗ, продавщикӗ района кайнӑ, каҫсӑр пулмасть, терӗҫ. Мӗн



тӑвас? Хамӑн та ёнтӗ пуҫ ҫурӑлса тухать... Ҫиччас, терем 
ханасене, Юманлӑха кайса килетӗп, инҫе мар унта, пулсан 
пулӗ пӗр тӑватӑ ҫухрӑм. Халь ҫеҫ илсе килнӗ ак ҫак ҫӗнӗ 
плаща тӑхӑнтӑм, пуҫ тӑрне шлепке лартса ятӑм (унччен эпӗ 
нихҫан та шлепке таврашӗ тӑхӑнман), чӑматан йӑтрӑм та 
тухса танккарӑм... Юманлӑха ҫитетӗп — унта та хупӑ, про
давщик районра, теҫҫӗ. Канашлу иккен вёсен! Анчах ма- 
нӑн ниепле те пуш алӑпа таврӑнма юрамасть. Тытрӑм та — 
тепӗр пилӗк ҫухрӑмри яла, Кӑвапакассине, уттара патӑм. 
Ку ял — пирӗн район мар, ҫавӑнпа та продавщик килтех 
пулмалла-ха, тетӗп. Чӑнах та, уҫӑ иккен лавкки, мана кир- 
лё таварӗ те тем чухлех. Чӑматана тултартӑм та хамӑн ӑш 
хыпсах тухнӑ пирки тепӗр чӗрӗк илсе ҫавӑнтах ланкӑртат- 
тэртӑм. Пурнӑҫ тӳрех лайӑхланчӗ манӑн, урасем те ҫӑ- 
мӑлланчӗҫ, юрлас та килсе кайрӗ. Тем сӑлтавпа-ҫке, 
ҫӑвара чиркӳ кӗвви пырса кӗчё те пӗрмай ҫавна мӑрлатса 
пытӑм. Пӗр ял витӗр тухрӑм, тепӗр ял витӗр. Виҫҫӗмӗшӗн- 
че, ҫырмари ҫӑл телӗпе иртсе пынӑ чух, мана сасартӑк 
икӗ карчӑк чарса тӑратрёҫ.

— Итле-ха, ырӑ ҫын, эсӗ пачӑшкӑ мар-и?— тесе ый- 
таҫҫӗ.

Ним шутламасӑр-тумасӑр, кайран-малтан мён пуласси- 
не чухламасӑр, шӳтле пек мён пек, ҫаксене хирӗҫ: «Пачӑш- 
кӑ-ҫке!» тесе пер яр! Нумай та пулмасть лавккара ӗҫсе 
тухнӑ чӗрӗк салтса ячӗ пулас ҫав ман чӗлхене! Карчӑксем 
картлӑ кӗвентисене пӑрахсах калаҫма тытӑнчӗҫ вара 
манпа...

— Илтнӗччӗ ҫав эпир, Ҫӗнъял чиркӳне ҫӗнӗ пачӑшкӑ 
килмелле, тетчӗҫ. Эппин, эсӗ-ха вӑл?

— Эпӗ,— тетӗп.
— Ах, пачӑшкӑ, пирӗн пӗр ӗҫ пур та... Те ерҫетён эсӗ, 

те ерҫейместӗн ӗнтӗ...
— Сирӗн кам та пулин вилнё-им? Вилнё пулсан, тӑпри 

ҫӑмӑл пултӑр, ҫылӑхлӑ чунӗ ҫӳлти патшалӑха лектӗр!— 
терӗм те, хам ҫавӑнтах вӑшт-вашт сӑх-сӑханҫи туса илтӗм.

— Ҫук-ҫук, пачӑшкӑ, вилмен, ҫуралнӑ!— терӗҫ карчӑк- 
сем.— Пирӗн иксӗмӗрӗн те мӑнуксем ҫуралчёҫ...

— Питӗ аван ку! Вара мӗн-ха?
— Ара, вёсене тӗне кӗртмен-ҫке! Чиркӳ йӗркипе ят 

хуман, ҫавӑ чуна ыраттарать пирӗнне! Ашшӗ-амӑшӗсем, ну, 
пирӗн ывӑлсемпе кинсем ӗнтӗ, туррине питех ӗненмеҫҫӗ те 
ачисене ним тусан та чиркӗве парса ямаҫҫӗ-ҫке... Ҫавӑнпа



Та эпир ку еҫе епле пуЛсан та килтех майлаштӑрасшӑн та... 
Пулӑшмӑн-ши пире, пачӑшкӑ?

Чухлатӑн-и, Илля Иллич, ӗҫсем ӑҫталла ҫаврӑнса кай
ма пуҫларӗҫ? Малтан эпё, хӑйсем ыйтнӑран, шӳтлесе 
калаҫрӑм, анчах халӗ чӑн-чӑн пупах пулма пуҫларӑм вӗт! 
Манӑн вӗсене: «Ухмахсем эсир, мӑйракаллӑ шуйттана пуп- 
ран уйӑрса илме пултараймастӑр»,— тесе, уттара памал- 
лаччӗ, анчах ман ӑшри шуйттанӗ— леш чӗрӗкӗ —- тата 
ытларах йӗкӗлтерӗ пулмалла ҫав! Итлемелле марччӗ ӑна, 
анчах вӑхӑчӗ иртсен мӗн тӑвас-ха?

— Тарха-асшӑн, пачашкӑ! Чӑрмав пулсан та, ыр туса 
хӑвар ёнтё пире... Эпир сана уншӑн ахаль тумӑпӑр, чиркӳ- 
ри хакпах тӳлесе ярӑпӑр, ытларах та парӑпӑр...— йӑлӑнма 
тытӑнчӗҫ хайхи кинемейсем. Хӑйсем ман ҫине ҫветтуй ту- 
рӑш ҫине пӑхнӑ пекех пӑхаҫҫӗ; пӗри ик-виҫ хут сӑхсӑхса та 
илчӗ.

Э, мён пулать, мён килет, мӑшкӑллас-ха пӗрре ку ух- 
махсенчен, кайран кулса пурӑнмалӑх пултӑр!— терӗм вара. 
Тепӗр тесен, ачана хуранти шыва хуть пуп чиксе кӑлартӑр, 
хуть эп чиксе кӑларам — вёсемшӗн пурӗ пёр мар-им? Тата 
лешсем те ман пекех шарлатансем вӗт-ха! Пӗр ҫӗр ҫинчех 
ҫӳретпёр, пӗр йышши эрехех ӗҫетпёр-иҫ? Карчӑксен те 
кӑмӑлӗ тулать, хамӑн та пӗрре мухмӑр уҫмалӑх укҫа 
пулатьI

— Акӑ мён, инкесем,— терӗм хайхисене,— манӑн халӗ 
чӑнах та вӑхӑт ҫук, питӗ шутсӑр васкатӑп, анчах сире те 
кӳрентерес килмест... Тёне кӗртсе паратӑп сирён мӑну- 
кӑрсене!

— Сӑпаҫҫипах, пачӑшкӑ, ырӑ кӑмӑлушӑн, сӑпаҫҫипах!— 
каллех сӑх-сӑхса илчӗ пӗри.

— Анчах та ку ӗҫе питё хӑвӑрт тӑвас пулать. Тата... 
вӑрттӑнтарах вырӑн кирлӗ, мёншён тесен халь пире килтен 
киле ҫӳресе тӗне кӗртме чарнӑ. Чиркӳре ҫеҫ кӗртмелле, 
теҫҫӗ. Эсир хӑвӑр тархасланӑшӑн кӑна йӗркене пӑсатӑп, 
ӑнланатӑр-и?

— Анланмасӑр, ара, пачӑшкӑ, эпир ухмахсем мар вёт!
— Вырӑнӗ пирки ан пӑшӑрхан, ӑна халех тупӑпӑр, ни

кам та курмё, никам та илтмӗ...— пакӑлтатса илчӗҫ кар- 
чӑксем.

Тепёр пилёк минутранах вёсем мана пысӑк сад ҫумӗн- 
чи ҫёнӗ пӳрте илсе кӗртрӗҫ. Пуп пулса тӑнӑ май, эпё пӳрте 
кӗрсенех: «Ҫак киле ӗмӗр-ӗмӗр турӑ сыхласа усратӑр», тесе 
хёрес хурса илтём.



— Ёҫнё тума мен-мӗн кирлё пулать-ши, пачӑшка?— 
ыйтрӗ пӗр карчӑкӗ, ман ҫине пӑхса тек сӑх-сӑхаканни. Вӑл 
ҫак кил хуҫи пулнӑ.

— Эсир мӗн, ҫак таранччен пурӑнса та ача тӗне кӗртсе 
курман-и?— кӑмӑлсӑрланнӑ пек пултӑм эпӗ.— Така хура- 
нӗ пур-и сирӗн?

— Пур.
— Ашӑрах шыв пур-и?
— Пур.
— Урӑх нимӗн те кирлӗ мар. Хатӗрлёр часрах, кала* 

рӑм вӗт-ха — васкатӑп эпӗ!
— Чиччас, чиччас, пачӑшкӑ!
Карчӑксем тухса вӑркӑнчӗҫ. Эпӗ, пёччеи юлнӑскер, чӑ- 

матанран пӗр ҫур литр кӑларса шап! уҫрӑм та пӗр тӑват- 
пилӗк хут ӗмсе илтӗм. Ёҫе тытӑнатӑп-ҫке, вӑй кирлӗ мана! 
Хамӑн ниҫта кайса кӗмелле мар кулас килет: мӗн хӑтлан- 
калӑп-ха эпӗ? Ача тӗне кӗртнӗ чух пупсем мӗнле сӑмахсем 
каланине ним астумастӑп!

Анчах манӑн шухӑшласа тама вӑхӑт пулмарӗ. Кил хуҫи 
карчӑкӗ ҫурри таран шыв тултарнӑ така хуранӗ йӑтса та 
кӗчӗ.

— Аҫта лартас, пачӑшкӑ?
— Акӑ, турӑ кӗтессине, сӗтел ҫине!
— Урӑх ним те кирлӗ мар-и, эппин?
— Каларӑм-ҫке! Тавайӑр ачисене, ӑҫта вёсем?
— Чиччас, чиччас...
Карчӑк каллех тухса чупрӗ. Эпё малтан шлепкепе пла

ща хывса хурас, тесеттём, анчах ку шухӑша ҫавӑнтах пӑ- 
рахрӑм, мёншён тесен вӗсене хывсан манӑн пётём пуп тёсе 
каять: ҫӳҫ те кёске, брюкийё те галифе... Пултӑрах, терём 
пара, вёсем пурпёрех нимён те ӑнланмаҫҫӗ вёт!

Кӗҫ урамран хайхи карчӑк икё ача илсе кёчё: пёрине 
ҫӗкленӗ, теприне ҫавӑтнӑ.

— Ҫаксене иккёшне те кӗртесчё,— терё вал, хашкаса.— 
Тёне кёмесӗрех ҫитёнеҫҫӗ вёт, шуйттан чёпписем!

— Х ы вӑнтар!— командӑ патӑм эпё.— Халех Христос 
тённе паратпӑр эпир вёсене!..

Карчӑк пёчёккине сак ҫине тӑратса вӑшт кӑна кӗпине 
хывса илчӗ. (Йӗмми ҫукчӗ унӑн). Ача нӑшӑклама тытӑнчӗ.

— Ан макӑр, ачам, ан макӑр,— ӳкӗтлерӗ ӑна карчӑк,— 
пуп мучу сана нимён те тумасть, вӑл сана чӑпӑл кӗртет 
ҫеҫ„. Пуп мучу ла-айх ҫын вӑл... Ыран сана канфе-ет илсе 
парӑп...



Анчах та ачана ман пата илсе пырсан, вал хӑйне сасар- 
тӑк йӗппе тирнӗ пекех ал-урипе тапкаланса ҫухӑрса ячӗ, 
Хытӑран хытӑ, хытӑран хытӑ! Манӑн ӑна-кӑна пӑхса тӑ- 
малла пулмарӗ, эпё часрах: «Рождество твоё христе-бо-оже 
на-аш!» тесе юрласа ятӑм та ачана виҫӗ хутчен хурана 
чиксе кӑлартӑм.

— Ашшӗпе ывӑлӗ, святой сывлӑшӗ ячӗпе — амин! Me, 
тыт, пулчӗ!— терӗм те унтан, чыхӑнса кайнӑ ачана карчӑка 
каялла патӑм.

— Ятне каламарӑн-ҫке эсӗ, пачӑшкӑ?— иккёленерех 
ыйтрӗ вӑл.

— Вӑл не обязательна!— терӗм ӑна хирӗҫ.— Тавай 
теприне!

Карчӑк алӑк патӗнче тӑракан куҫне-пуҫне чарса пӑрах- 
нӑ арҫын ача патнелле утрӗ, анчах лешӗ пӗррех ҫенӗкелле 
тапса сикрӗ. Карчӑк — ун хыҫҫӑн. Ҫенӗкре тӗпӗртетни, кӗ- 
решни, унтан ача шари! кӑшкӑрса яни илтӗнчӗ, анчах 
самантранах карчӑк ӑна кутӑн ҫӗклесе кӗчӗ.

— Эсрелӗ ачи! Ҫыртать тата!— хыҫӗнчен нач, нач! ту- 
тарса илчӗ те вӑл ӑна, сак ҫине пӑрахса кӗпи-йӗмне хывма 
тытӑнчӗ. Ачи — пӗр улттӑсене ҫитнӗскер — этем майсӑр 
тапкаланчӗ, кукамӑшне ҫапрӗ, тапрӗ, чышрӗ, ҫыртрӗ...

— Ан тив мана-а! Чӑпӑл тутармастӑп эпӗ-ӗ! Апия 
кала-ап!— ҫухӑрчӗ хӑй.

Ёҫ вӑраха кайма пултарнине кура, эпӗ вӗсем патне 
пырса ача аллисене каялла пӑрса лартрӑм, карчӑк вара ти- 
нех унӑн йӗмне хывса илчӗ. Ҫакӑн хыҫҫӑн пёр самант та 
тӑхтамасӑр, эпё ачана хӑпӑл-хапӑл ҫӗклерӗм те хурана чик- 
ме тӑтӑм, анчах та вӑл, мошельник, икӗ аллипе те пёр ха- 
рӑсах мана сухалтан ярса тытрё.

— Апия кала-ап!— ҫухӑрать хӑй.
— Яр сухала!— тетёп.— Яр сухала!
Ямасть! Пӗчӗк пӳрнисене хурҫӑран тунӑ, тейён!
— Яр теҫҫӗ сана, хулиган эдӑкки! Асту эп сана!..
Ҫаплах ямасть! Ирӗксӗрех каҫанӗнчен паркаласа ил-

мелле пулчӗ. Тин вӗҫертрӗ сухала. Тарӑхнипе вара эп 
ӑна хурана пуҫ хӗрлӗ чике-чике кӑлартӑм. Анчах кунта та 
сӑтӑр туса илчӗ шуйттан ҫури: виҫҫӗмӗш хут чикнӗ чух 
пуҫне тӑрук аяккалла пӑрчё те, хуран пӗррех урайнелле 
вӑркӑнчӗ, шывӗ тӑкӑнса кайрё...

— У-у, вилменскер!— ҫӳҫӗнчен тытса лӑскаса илчӗ ӑна 
кукамӑшӗ. Ачи вара, кӗпи-йӗмне тӑхӑнмасӑрах, пӳртрен 
пульӑ пек тухса сирпӗнчӗ... ’



Ҫав вӑхӑтрах тепӗр карчӑкӗ икӗ пӗчӗк ача йӑтса пырса 
кёчӗ — иккӗшӗ те хуп-хура тӑ кӑп-кӑтра, пуҫӗсене чи хаклӑ 
каракульпе витнӗ, тейӗн.

— йӗкӗрешсем-ха вёсем пирён,— терӗ карчӑк, именнӗ 
пек пулса.

'— А  маншӑн пурӗ пёр, хуть те пиллёкӗн пӗр харӑс 
ҫуралнӑ пулччӑр,— терӗм ӑна хирӗҫ.

Кусемпе чӑрмавах пулмарӗ, рас-рас анчах чике-чике 
кӑлартӑм хурана. Макӑрса яма та ӗлкӗреймерӗҫ.

— Халь ӗнтӗ каяс пулать манӑн, килте кётекенсем 
пур!— терӗм ҫакӑн хыҫҫӑн.

— Мён чухлӗ парас пулать-ха сана, пачӑшкӑ?— ыйтрё 
кил хуҫи, аллине хӗвне чиксе ярса.

— Сирӗнтен хаклӑ илместӗп, кашни ачишӗн ҫур- 
шар литрлӑх парсан ҫитет,—  терӗм.— Хама сухалтан турт- 
каланӑшӑн ытларах илмелле те — юрӗ ӗнтӗ, каҫарӑп...

Карчӑксем пӗр сӑмахсӑрах аллӑшар тенкӗ кӑларса 
пачӗҫ.

— Сӑпаҫҫипах сана, пачӑшкӑ!..
— Мана мар, турра тав тӑвӑр,— алӑпа султӑм эпӗ.
Вёсен укҫине галифе кӗсйине вырнаҫтарса хамӑн чӑма-

тана алла тытсаттӑм кӑна — пӳрт алӑкёнчен шӑкӑрт! тата 
икӗ карчӑк кӗрсе тӑчӗҫ. Иккӗшӗ те пӗчӗк ачасем йӑтнӑ.

«Ак тамаша, кусем те ҫав шутпах килчӗҫ-ши?»— хӑра- 
сах кайрӑм эпё.—«Мён пулса тухать-ха капла? Лекме те 
пултаратӑп вӗт!..»

Эп йӑнӑшман иккен, кусем те мӑнукӗсене тӗне кӗртте- 
ресшӗн пулнӑ.

— Пӗрре килнӗскер, пире те ыр туса хӑвар ӗнтӗ, 
пачӑшкӑ...

Тархасласах ыйтаҫҫӗ! Ним тума та ҫук, ирёксёрех тата 
аллӑ тенкӗ ӗҫлесе илмелле пулчӗ. Анчах кусемпе аппалан- 
нӑ вӑхӑтра виҫҫӗн тан пырса кӗчӗҫ! Пӗтрӗ пуҫ! Хӑҫан 
пушанас капла, хӑҫан киле ҫитес?

—• Вӑхӑт ҫук манӑн, йышӑнмастӑп урӑх,— тесе те пах- 
рам, усси пулмарӗ. Хупӑрласах илчӗҫ, пирӗн ачасене тӗне 
кёртмесӗр кӑларса ямастпӑр, теҫҫӗ.

Вара тата виҫӗ ачана хуранти шывра чӳхесе илтӗм, 
тата ҫитмӗл пилӗк тенкё пулчӗ манӑн!

— Ну, урӑх тытӑнса тӑмастӑпах, ман каймалла! Сывӑ 
пулӑр, турӑ сыхлатӑр сире!— терӗм те юлашкинчен ҫирӗп- 
пён, чӑматана йӑтса алӑк патнелле утрӑм. Анчах мана хи-



рёҫ тепӗр хёрарӑм кӑштӑрт! кӗрсе тӑчӗ. Хӑйӗн ҫине пӑхма 
та хӑрушӑччӗ — ҫӳҫӗ-пуҫӗ милкё пек, кёпи ҫӗлесе тӑхӑннӑ- 
ранпа та шывра пулман пулӗ, кӑкрисем тӗлёнче сӑранлан- 
сах ларнӑ, ачин питне те пӗр уйӑх ҫуман пулмалла. Ҫав 
упӑте пӗтерсе хучӗ те вара мана, вӑл пырса кӗмен пулса- 
нах нимён те пулмастчӗ...

— Ай-уй, пачӑшкӑ, эс кайма та-хатёрленнӗ тем?— ман 
ҫула пӳлсе тӑчӗ вӑл.— Чим-ха, ан ваҫка, ман Ваньккана та 
тӗне кӗртсе хӑвар-ха!

— Вӑхӑт ҫук, кайран, тепре килсен кӗртёпёр,— терӗм 
ӑна.

— Кая юлсан, каю шӑтать, теҫҫӗ, пачӑшкӑ! Ҫук ӗнтӗ, 
ун пек килёшместӗп, эс ӑна халех...

— Пултараймастӑп, васкатӑп!
— Ак ёнтӗ тата! Ҫич-сакӑр ачана чиксе кӑларна 

чух васкаман пулать те, ман Ванькка валли вӑхӑт юлман 
иккен! Юрамасть ун пек, пачӑшкӑ... Манӑн та ҫынсен ачи- 
сем пек ачах вёт, эп ӑна хӑраххӑн ҫуратнӑ пулсан та, 
арҫынсӑр туман! Как нипуть уш, э?

— Каланӑ сана вӑхӑт ҫук, тесе!— Эп ӑна алӑк патён- 
чен сирее яма тӑтӑм, анчах вӑл вырӑнтан та хускалмарё.

— Алӑпах тивес марччӗ, пачӑшкӑ, ҫынсем умёнче аван 
мар ун пек!— терё вӑл, шӑлӗсене йёрсе.— Тавлашса та- 
риччен эс луччӑ часрах ман ачана тыт та мён кирлине ту. 
Чӑрмавшӑн саплама укҫа ҫукрах т^, эпё акӑ сан валли 
вунӑ ҫӑмарта илсе килтём... Ҫитет пуль? Ҫитменнине тепӗр 
чух парӑп...

Вӑт, шуйттан матки! Тухса кайма та памасть, ҫийёнчен 
мӑшкӑллать тата, йёксёк!

— Нимён те тумастӑп саншӑн, пӑрӑн ҫул ҫинчен!— 
кӑшкӑрсах пӑрахрӑм ҫакна.

— Пӑрӑнмастӑп! Ман ачана чипер тёне кёртмесӗр кӑ- 
ларса та ямастӑп!— тесе хучӗ вӑл.

Ытти хӗрарӑмсем те (вёсем халь улттӑн-ҫиччӗнччё ӗнтӗ) 
ӳкёте кӗртме тӑчӗҫ ӑна:

— Кутӑнланма парах ёнтӗ, Марье... Аван мар ун пек... 
Пачӑшкӑ паҫӑрах васкать...

— Эсир ан йӑсласа тӑрӑр кунта!— пёррех урипе тап- 
рё ку.— Эпё хамӑнне хам пӗлетӗп. Пачӑшкӑна хам пата 
хӑнана илсе кайсан та сирӗн ӗҫ ҫук, ӑнлантӑр-и?!

Ай-вай-вай... Ку арҫурирен хӑпасси пулас ҫук, тем те 
туса хурё, намӑс та кӑтартса пӗтерӗ, тавай-ха луччӑ мён



ыйтнине туса парас та ырӑпа тухса каяс кунтан, терем 
вара.

— Хывса ил ачун кёпине, халех тӗне кӗртсе паратӑп!
— Тахҫанах ҫапла кирлӗччӗ, пачӑшкӑ!— кулса ячӗ 

хайхискер.
Эпӗ унӑн ачине хуран тӗлне тытрӑм та тарӑхнипе мӗн 

вӑйӑм ҫитнӗ таран юрласа ятӑм:
— Рождество твое христе-бо-оже наш...
Ҫав вӑхӑтра пӳрте пӗр арҫын кӗрсе тӑчё. Пётёмпех сал

так тумӗпе, погонӗсем кӑна ҫук. Аллине леш полевой сум
ка тенине тытнӑ.

Пӗтрӗм!.. Алӑри ҫара пакка ачана чутах ҫёре ӳкерет- 
тӗм, аран-аран амӑшне тыттарма ӗлкӗртӗм.

— Так, та-ак...— терӗ ҫав ҫын, малалла темиҫе утӑм 
туса.— Мӗскер-ха ӗнтӗ кунта сирӗн: чиркӳ-и, костел-и, ме
чет е синагога?* Мӗн тӑватӑр эсир кунта?— хӗрарӑмсене 
ерипен пӑхса ҫаврӑнчӗ вӑл.— Ну-ка, кил хуҫи, каласа 
пар-ха мана тархасшӑн...

— Ара, нимех те тумастпӑр-ха, Якку шӑллӑм,— тере 
кил хуҫи йӑвашшӑн. >

— Епле апла — нимён те тумастӑр? Сӑмахран каласан, 
ҫак така хуранӗ мӗн сӑлтавпа сӗтел ҫине хӑпарса ларнӑ? 
Ачасене тёне кӗртетӗр?

— Ара, ачасене тёне кёртме саккун чармасть пуль?— 
хӑюлланчӗ кил хуҫи.— Пачӑшкӑна тӗл пултӑмӑр та, чӗнсе 
кӗртрӗмӗр ҫав, чиркӗве кайса ҫӳреме инҫе те-ха...

— Так, та-ак...— терӗ сумкӑллӑ ҫын каллех.— Тӗне 
кёртме те, турра ӗненме те чаракан ҫук пирӗн, ку тӗрӗс. 
Анчах халӑха улталаса ҫӳрекенсене пи-итӗ хытӑ тыткалаҫ- 
ҫӗ. Да! Ку та тӗрӗс...

Манӑн чӗркуҫҫисем лёнчёрех аванса анчёҫ. Тытрӗ вёт 
ку мана, ухмах шӑши ҫури пекех капкана килсе лекрём, 
мӗн тӑвас?

— Сӑмахран каласан, сирӗн шутпа ҫак гражданин — 
кам вал?— ман ҫинелле тёллесе кӑтартрӗ сумкӑллӑ ҫын.

— Кам пултӑр? Пачӑшкӑ!— терӗҫ хӗрарӑмсем.
— Так, та-ак... Сирӗн шутпа вӑл •— пачӑшкӑ? Урӑхла 

каласан — пуп, священник, ҫапла-и? Анчах ман шутпа вал 
никам та мар, иртен-ҫӳрен рядовой жулик кӑна! А  ну-ка, 
гражданин, пёр-пёр документ катарт-ха мана! Эпё куна 
вырӑнти Совет влаҫӗ ячӗпе ыйтатӑп. Асту, кӑтартмасан эп

* Католиксен, мусульмансен тата еврейсен чйркёвёсем.



сана халех района ӑсататӑп, унта сан пеккисем валли пите 
меллё учреждени пур — К П З , камера предварительного 
заключения, теҫҫӗ ӑна.

Ни вилё, ни чӗрӗ тӑраканскер, эпё хамӑн паспорта кӑ- 
ларса тыттартӑм. Ял Совет председателӗ ӑна васкамасӑр, 
пур страницисене те уҫса пӑхса тухрё. Унтан хамран 
ыйтрё:

— Ялсем тӑрӑх ҫакӑн пек ачасене тӗне кӗртсе ҫӳреме 
мёнле правасем пур санӑн? Удостоверени, ордер, талон, 
квитанци тата мён те пулин кӑтарт-ха? Ну?

Манӑн чӗлхе ҫӑвар маччи ҫумне ҫыпӑҫса ларчё пул
малла...

Председатель хӗрарӑмсем еннелле ҫаврӑнчӗ те:
, — Ну, вот... Сирӗн умӑрта чӑн-чӑн жулик тӑрать. Ни- 

мёнле пачӑшкӑ та мар вал,— терё.
Лешсем пӗр-пӗрин ҫине тӑн-тан пӑхкаларёҫ те пӑлхан- 

ма пуҫларӗҫ, куҫӗсене ҫутӑлтаркаласа илчӗҫ...
— Пачӑшкӑ мар, эппин, вӑл?— пуринчен малтан ыйтрӗ 

кил хуҫи.
— Ёмӗрне те пулман,— терё председатель.
Ну, ахӑр самана пуҫланса кайрӗ те вара! Председатель 

чарман пулсан, ҫавӑнтах ҫурса тӑкатчёҫ пуль ҫав, тупата!
— У-у, йытӑ, намӑссӑр! Антихрист! Вун икё мӑйракал- 

лӑ шуйттан! Вӗри ҫӗлен! Явӑл! Сатана ратти!..— Мӗн 
кӑна илтмерӗм пуль, мӑнтарӑн, мёнле кӑна ылханмарӗҫ 
пуль, мана аса илме хӑрушӑ вӗт!..

Хӑйсен укҫисене, паллах, манран наччас тӑпӑлтарса 
илчӗҫ. Хамӑн укҫа та чылаях кайрӗ пулмалла — шутласа 
тӑратӑн-им унта? Председателӗ ман адреса ҫырса илчӗ те 
хамӑр района пӗлтеретӗп, терӗ...

Анчах та чи хӑрушши эпё киле кайма тӑрсан пуҫланчё. 
Хайхи хӗрарӑмсем хӑпмарӗҫ вӗт манран, хӑйсен ялёнчен 
тухичченех ӑсатса ячёҫ. Анчах мӗнле ӑсатрёҫ, тетӗн? Кам 
аллине мӗн лекет, ҫавӑнпа переҫҫӗ. Чӑн малтан леш юлаш- 
кинчен пынӑ ҫыпҫанккӑ-хёрарӑм пример кӑтартрӗ, хама 
пама илсе пынӑ вунӑ ҫӑмартана мана пуҫран пеосех пётер- 
чӗ вёт, лач та лач! лач та лач! тутарать. Пӗтӗм кӗлетке 
тӑрӑх ҫӑмарта сарри юхать! Ыттисем те вара унран юл- 
марёҫ — хӑшё пиҫнё помидорпа ярать, хӑшё ҫёрӗк хӑярпа, 
хӑшё хытӑ навуспа... Унтан ал туйисемпе чулсем те хута 
кайрёҫ, ниҫтан сыхланса ҫитмелли ҫук!

— Жулик! Вӑрӑ! Бандит! Антихрист!— тесе кӑшкӑрни 
ҫеҫ янраса тӑрать хӑлхара...



Тӳсме ҫуккипе эпӗ тарма тытӑнтӑм, анчах тарса ӳке- 
гӗн-им? Хапхасем айӗнчен кашкӑр пек хаяр йытӑсем сиксе 
тухса, туллама тапратрӗҫ, эпӗ вӗсене хирӗҫ алӑри чӑматан- 
па ҫапӑҫрӑм, вара ман эрех кӗленчисем пӗри те юлманччӗ, 
веҫ арканнӑ...

Киле таврӑнсан эрне чирлесе выртрӑм вӗт ҫавӑн хыҫ- 
ҫӑн. Ыратман вырӑн ҫук! Унтан, ура ҫине тӑрсан, тӗкӗр 
ҫине пӑхрӑм та, хама хам паллаймарӑм. Тепӗр упӑте те 
манран хитререх пулать пуль!..

— Ҫапла, пуп пулма пит лайӑх вӗрентсӗҫ мана. ӗмёрне 
те манас ҫук ҫав,— тесе вӗҫлерӗ Мамун Петрович Панкру- 
тов хӑйӗн калавне.

— Пурнӑҫра тем те курма тивет мар-и, мён тӑвас?— 
ӑна хёрхеннё пек ассӑн сывласа илчӗ Хураҫкин.

Эпӗ ҫӑвара картуспа хупласа кулса выртрӑм. Мӗн 
тумаллаччӗ-ха тата манӑн?



АХ, ҪАВ ХАЛЬХИ АЧА-ПАЧА!
Ҫ А К  С А М А Х С Е Н Е  Виҫҫырма ҫыннисем хальхи ачасе- 

не хурласа мар, ҫук, пачах урӑхла, вёсене чунтан ырласа 
калаҫҫӗ, тет.

Ун ҫинчен мана ҫак ялти клуб заведующийё Андрей 
Петрович Мазяков, кӑмӑллӑ та сӑпайлӑ' ҫын, иртнӗ ҫулла 
Атӑл леш енчи канмалли ҫуртра пӗрле пурӑннӑ чух кала- 
са кӑтартрӗ.

— Пирӗн Виҫҫырма ялӗ виҫӗ ҫырма пёрлешнӗ тӗлте 
дарать,— терӗ вӑл.— Шутсӑр тарӑн ҫав ҫырмасем.. Ҫыр 
хёрринчен аялалла пӑхсан пуҫ ҫаврӑнса каять, кӗҫ-вӗҫ ку- 
тӑн чикеленсе каяссӑн туйӑнать, аялтан ҫӳлелле пӑхсан — 
ху таҫта ҫӗр тӗпне анса тӑнӑ пек туятӑн, икӗ ҫыран хуш- 
шинчен пӗлӗт ҫётӗк кӑвак саппун пек ҫеҫ курӑнать... Ёлёк- 
авал ҫак ҫырмасенче сӗм вӑрМан кашланӑ, унта арҫурисем, 
шуйттансем тата ухмахсене хӑратма шухӑшласа кӑларнӑ 
ытти ҫавӑн пек чӗрчунсем ашкӑнса пурӑннӑ, теҫҫӗ. Унган 
вӑрманне касса пӗтернӗ те, ҫав чёрчунсем кунтан тухса 
тарнӑ пулмалла. Ҫара ҫырмасем пӗрмай ишёлсе, сарӑлса 
пычёҫ, ҫавӑнпа та эпир темиҫе ҫул каялла пӗтӗм колхозӗпе 
тухрӑмӑр та унта темӗн тӗрлӗ йьшӑҫ лартса тултартӑмӑр —



ҫӳҫе, ҫирёк, йӑмра, хурӑн, вёрене... Ҫырансем ишӗлсе са- 
рӑлма чарӑнчӗҫ, ҫырмасенче авалхи пекех «сӗм-сӗм вӑрман, 
сӗм вӑрман» пулса тӑчӗ...

Мз'хтанмасӑрах калатӑп, питё селём вӑрман лартса ӳс« 
тертӗмӗр ҫав ҫырмасенче! Хӑш-пӗр ӳсӗрсем пырса кӗрсен 
ҫухалса кайни те пулнӑччӗ унта. Шутпа, халӗ пирӗн вӑр- 
мана арҫурисем те таврӑнма пултарнӑ ӗнтӗ, анчах вӗсем 
комсомолецсен вӑрманне пыма тытӑнарах тӑчӗҫ пулмал
ла — сасси илтӗнмерӗ.

Арҫурисемпе шуйттансем вырӑнне ҫавӑнта пёррехин- 
че... тур амӑшӗ пырса вырнаҫнӑ иккен. Хӑех мар ӗнтӗ, унӑн 
сэнӗ пырса выртнӑ!

Йӗркипе калас-тӑк, ӗҫӗ-пуҫӗ ҫапла пулнӑ.
Варринчи ҫырма тӗпӗнче, Арҫури варё тенинче, ҫӑл 

куҫӗ пур. Шутсӑр лайӑх ҫӑл куҫ. Шӑнкӑртатсах юхса выр
тать. Хӗлле те шӑнмасть хӑй. Шывӗ вара — ача куҫҫулё 
пек таса, ӗҫсе тӑранмалла мар! Ҫуллахи чи шӑрӑх кунсен- 
че эпир юриех ҫавӑнтан шыв ӑсса килетпӗр, ма тесессӗн 
ӑш-чике пит лайӑх кантарать вӑл. Эрех-сӑра тулккине пӗ- 
лекенсем унти шыва «столичнӑй» тесех ят панӑ. Колхоз 
бухгалтерӗ Прокоп Прокопч, ялан шӳт тума юратакан ҫын, 
ҫуллахи вӑхӑтра ҫав шыва «столичнӑй» кӗленчинех тултар- 
са сётел айёнче усрать.

— Ах, пыр типсе ларчӗ-ха, пёр ҫёрӗшне ҫавӑрса хурас 
пуль,— тет те вара ҫав кёленчене туртса кӑларать. Хӑй те 
еҫет, ыттисене те хӑналать.

Пӗлтёр ҫулла ҫанталӑк питӗ шӑрӑх тӑчё. Курӑк та тип
се ларма пуҫларӗ, кӑнтӑрла пахчасенчи купӑста-хӑяр ҫул- 
ҫисем те шанса каятчӗҫ.

Шӑп ҫав вӑхӑтра ялта ҫакӑн пек хыпар сиксе тухрӗ: 
Арҫури варне темле майпа ялти Шӗвёр Мари тенӗ пӗр 
хёрарӑм пырса тухнӑ. Колхозӑн кайӑк ферминче ёҫленё 
чух хур-кавакал вӑрланӑшӑн пӗр ҫулталӑк, сӑмакун юх- 
тарса сутнӑшӑн тепӗр ҫулталӑк тӗрмере ларса тухнӑ пу- 
лин те, турра питӗ ёненекенскер вал. Чан сасси илтсенех 
чиркӗве тухса чупать. Чиркӳ праҫникёсем вӑхӑтӗнче вара 
пупсене пулӑшма ҫӗр выртмаллах каять, анчах унта вӑл 
Мён тунинех пӗлместӗп: ирсерен чечук хваттерёнчен вӑрӑ 
Пек унӑн-кунӑн пӑхкаласа тухса шӑвӑнать, тенине ҫеҫ 
илтнӗ.

Хайскер, ҫав Шӗвӗр Мари Арҫури варёнчи ҫӑл куҫ 
патне пынӑ пулать те — ҫӑл куҫӗнче турӑ амӑшӗн вёр-ҫёнё 
патречё йӑлтӑртатса выртнине курах каять,



— Эй, турӑ чури Мари, эсе ман ятлӑ пулнипех сана 
ангелсем ҫакӑнта килме хушрӗҫ пуле!— тесе каларё тет 
ҫав патрет.— Эпӗ хӗрӗх ҫул ытла ҫӗр айӗнче выртрӑм, ан
чах халӗ ҫӑл куҫӗнчи тӑрӑ шыв мана ҫут тӗнчене юхтарса 
кӑларчӗ. Мана ил те часрах турӑ ҫуртне, таса чиркӗве 
кайса пар. Мана кӗл тӑвакансен ҫылӑхӗсем каҫёҫ, чирли- 
сем сывалӗҫ, асапланакансем ырӑ курса пурӑнма пуҫлӗҫ!..

Мари ҫавӑнтах тур амӑш Марин патретне (ну, урӑхла 
каласан— иконӑна ӗнтӗ) йӑтать те тӳрех чиркӳ патнелле 
ыткӑнать, пачӑшкӑна шыраса тупса ӑна тыттарать. Лешӗ, 
ӳсӗртерех пулнӑ пулин те, Мари ҫине темиҫе хут хӗрес 
хурать:

— Эй, турӑ чури Мари! Санпа турӑ амӑшӗ калаҫрӗ 
пулсан, эс вилсессӗн тӳрех рая каятӑн! Ку турӑш — пирен 
турра ӗненекенсемшӗн савӑнӑҫ та пулё, вӗсене вӗҫӗмсёр 
телей кӳрӗ! Часрах кун ҫинчен пурне те пӗлтерес пулать. 
Ан ӳркен, пур ҫӗре те ҫит, пурне те систер, ҫӗнелнӗ турӑш 
тупӑнчӗ, те...

Ну, пуҫланса кайрӗ те ҫакӑн хыҫҫӑн асар та писер 
шӑв-шав! Аҫта ан пыр — карчӑксем пӗр ҫавӑн ҫинчен ҫеҫ 
калаҫаҫҫё.

— Арҫури варёнче сёнё турӑш тупӑннӑ...
— Ҫветтуй турӑш! Турӑ амӑшӗ, таса Мария, Христос 

амӑшё аннӑ пирён пата!
— Ахальтен мар ку, ахальтен ма-ар! Пулатех мён те 

пулин, кӗтсех тӑр!
— Ара, курмастӑр-им, хӑҫантанпа ҫумӑр ҫук! Выҫлӑх 

пулать пуль кӑҫал...
— Ниушлӗ вара турӑ амӑшӗ сиен тӑвать пуль пире?
— Пуҫ ҫапас пулать ӑна, кунӗн-ҫӗрӗн кӗл туса ҫылӑх- 

сене каҫарма ӳкётлес пулать!
Малалла мён пулнине тавҫӑрса илме йывӑрах мар. 

Чиркӳ тӑрринчи ҫурӑк чан кашни кун чанклатма тытӑнчё, 
кашни кун икшер хут кёлле кёреҫҫӗ. Амвон ҫинчен пачӑш- 
кӑ проповедьсем калать,— ҫапла та капла, пирён патра 
асамлӑ тур амӑш тупӑнчӗ, ӑна пире турӑ хӑй пиллесе панӑ, 
тет.

— Пӑхӑр-ха, епле таса, хӗг.ел пекех ҫутӑ тур амӑшӗн 
сӑнё! Анчах та вӑл хёрӗх ҫул ҫӗр айёнче выртнӑ вёт-ха! 
Пуҫ ҫапӑр ӑна, кӗл тӑвӑр, ун умёнче ҫылӑхӑрсене каҫарт^ 
тарӑр! Ун ячёпе чиркёве пулӑшӑр!

Малтанхи вырсарникунах «ҫӗнӗ тур амӑшне» йӑтса, 
чиркёве пухӑннӑ карчӑксемпе стариксем Арҫури варне



илсе кайса молебен тӑваҫҫё. Темӗн чухлӗ ҫамрӑк йывӑҫсе- 
не амантса пӗтернӗччӗ, эсрелсем! Каялла таврӑнсан, кади- 
лӑсене йӑсӑрлантарса, виҫӗ хутчен чиркӳ тавра ҫаврӑнаҫ- 
ҫӗ, Шӗвӗр Мари пеккисем ҫав вӑхӑтрах вӗҫӗмсӗр укҫа 
пухаҫҫӗ.

— Таса тур амӑшӗ ячӗпе, ҫӗнелнӗ турӑш ячӗпе!
Кайрӗ пурнӑҫ пачӑшкӑсен! Унччен чиркӗве пысӑк

праҫкиксенче те пӗр 30—40 ҫын ҫеҫ пыратчӗҫ, тет, халӗ 
вара, Арҫури варӗнче «ҫӗнӗ турӑш» тупнӑ хыҫҫӑн, айван- 
сен йышӗ ҫав тери ӳссе кайрӗ. Хыпарне сарма пӗлнӗ ӗнтӗ 
чиркӳ ҫыннисем, ҫавӑнпа та «асамлӑ турӑ амӑшне» пуҫ 
ҫапма ытти районсенчен те пыма пуҫларӗҫ.

Унччен пачӑшкӑпа чечук кивелсе кайнӑ рясӑсемпе, ча* 
лӑшнӑ кӗлеллӗ атӑсемпе кӑна ҫӳретчӗҫ, халӗ вара иккӗшӗ 
те туй ачисем пек якалса кайрӗҫ. Тумтирӗсем вӗр-ҫӗнӗ, 
йӑлтӑртатса кӑна тӑраҫҫӗ, урисенчи хром сӑран атӑсем чӗ- 
рик! чӗрик! чӗрик! тӑваҫҫӗ, сӑнӗсем ҫӑмарта пек ҫаврака- 
ланчӗҫ, пачӑшкӑн хырӑмӗ те мӑкӑрӑлса тухма пуҫларӗ. Ку 
ҫеҫ те мар-ха: пӗр тӑват-пилӗк уйӑхран пачӑшкӑ хӑй валли 
петтистеннӑй пӳрт лартрӗ, унтан «Победа» идее ячӗ вӗт! 
Шофер та тытрӗ!

Анланаканнисем кулчӗҫ:
— Питӗ вӑйлӑ пулӑшать ҫёнӗ тур амӑшӗ пирӗн пачӑш- 

ка, калама та ҫук!
— Турӑшне Арҫури варне кайса пӑрахни ахалъ пул- 

марӗ! Пӗлнӗ вёсем мён тусан мӗн пулассине!..
Паллах, ку вӑхӑтра эпир, культура фронтёнче ӗҫлекен- 

сем, алӑсене усса, ҫӑварсене карса лармарӑмӑр, тӗн сӗрӗм- 
не хирӗҫ лекцисем, калаҫусем ытларах ирттертӗмӗр, халӑх 
хушшинче тӗрлёрен «чудӑсем», «ҫӗнелнӗ турӑшсем» мӗнле 
пулса тӑни ҫинчен калакан кёнекесем сарма тӑрӑшрӑмӑр, 
авчах Арҫури варӗнчи тур амӑшӗ ҫаплах-ха ӗненекенсене 
хӑй патнелле туртрӗ. Мӗн тӑвас тетён, тсн сёрӗмне труках 
сирсе яма ҫук! Йывӑр чир вӗт вӑл.

Пурӑна киле, ҫӑварни тӗлёнче, ялта сасартӑк тепӗр 
хыпар сарӑлчӗ: пачӑшкӑпа чечук пӗр-пӗрине ҫав тери
хытӑ хӗнесе тӑкнӑ, терӗҫ. Чечукӑн менелник пулнӑ имӗш. 
У нта пачӑшкӑпа матӑшкӑ, чирку старости тата таҫти урӑх 
прихутран пынӑ тепӗр чечукпа хайхи Шӗвӗр Мари пулнӑ. 
Ну, хӑвӑрах пӗлетӗр, менелник тени сыпмаллисёр пул- 
масть. Ҫаксем те какӑричченех, пӗр-пӗрине паллами пули- 
чченех ӗҫсе лартнӑ. Ара, укҫи нумай та-ха, турра ӗнене- 
кенсен кёсйинчен кусен кёсйинелле шыв пекех юхса тӑ-



рать те-ха. Ёҫе-ӗҫе картран йртсен, юрласан-ташласан, 
менелник тӑваканни, чечукӗ ӗнтӗ, сасартӑк пачӑшкӑпа 
староста ҫине сиксе ӳкнӗ.

— Ҫапах та жулик эсё, Варсонофи атте! Эсё те жу
лик, староста!— кӑшкӑрмЪ тытӑннӑ вӑл.— Эсир иксёр те 
ман юна ӗҫсе пурӑнатӑр. Тупӑшсене яланах манран пы- 
тарса валеҫетӗр, хӑвӑра ҫӗклемӗпе илетёр, мана ик пӳрне 
витӗр кӑтартатӑр! Тӑрӑ шыв ҫине кӑларатӑп ак эп сире!..

— Ҫӑварна хуп, анафемӑ!— кӑшкӑрнӑ ӑна хирӗҫ 
пачӑшкӑ.

— Кам анафемӑ? Эпӗ-и?!— тата ытларах вёресе кан
на чечук.

— Эсӗ ҫав, кам пултӑр тата?— пачӑшкӑ майлӑ пулса 
урипе тапнӑ староста.

— Аха-а! Эсир халь кун пек калаҫатӑр-и?— Чечук 
пёррех сӗтел ҫине чышкипе шанлаттарнӑ.— Анчах кам 
пуйтарчӗ сире?! Калӑр, кам пуйтарчӗ ҫав тери? Турӑшне 
кам ҫӗнетрӗ? Арҫури варне кам кайса хучӗ? Тур амӑшне 
тупса килме Маруҫа кам хушрӗ, мӗн каламаллине кам вё- 
рентрӗ, эпӗ-и, эпё мар-и? Эпё, Фонифатий чечук!..

— Анчах сана хӑвна кам вӗрентрӗ ун пек тума? — 
мёкӗрсе янӑ пачӑшкӑ.— Санӑн хӑвӑн ёмӗрне те ӑс ҫитес 
ҫукчӗ-ха, мӗскён кёлмӗҫӗ! Хуп шӑршлӑ ҫӑварна, анти
христ!..

— Эпё мар, эсё вал антихрист! Жулик, вӑрӑ! Мана 
улталаса пурӑнатӑн, ху пуясшӑн ҫеҫ тӑрӑшатӑн, мӑнтӑр 
сысна!

— Эсё ху сысна! Чух-чух!
— Ха, эсё манран хамӑн килтех мӑшкӑлласшӑн тем? 

Акӑ, эп сана пӗрре...— Ҫавӑнтах пӳртре акӑш-макӑш тӳ- 
пелешӳ пуҫланса кайнӑ. Тӗпӗр-тепӗр, кӗмсӗрт-кемсӗрт, 
нӑч-нач!

Чечукӗ пур алӑксене те урлуҫҫисем ярса питӗрнӗ 
пулин те, чӳречисене утиялсемпех картланӑ пулин те, ҫак 
ҫапӑҫу ҫинчен пёр-ик кунтан пурте пӗлчӗҫ.

— Ара, хайхи Арҫури варёнчен пынӑ тур амӑшё ҫвет- 
туй аттесене ҫапӑҫтарса янӑ вӗт!..

— Пачӑшкин сӑмси катӑлнӑ, тути ҫурӑлнӑ, тет, чечу- 
кӗн хӑрах куҫӗ сиксе тухнӑ, тет, старости вӗсене чарма 
тӑрса хушша кӗрсе кайсан, лешсем ун ҫине сиксе ларса 
малти шӑлӗсене пӗрре те хӑварман, тет. Вёсен йӗке хӳри- 
не, Шӗвёр Марине те, самаях паркаласа илнё пулас, куҫӗ- 
пуҫё кӑн-кӑваках, теҫҫӗ...



— Укҫа ҫавӑн пек вал, ытлашши нумай пулсан, ҫьшна 
ахӑрттарсах ярать!

Ҫавӑн пек калаҫрёҫ ял хушшинче,.
Анчах ҫав чечук менелникӗнче ҫакнашкал «батали» 

пулса иртнине халӑх мӗнле пӗлме пултарнӑ? тетёр ёнтё 
эсир. Кайран хӑйсем каласа панӑ тарах пёлнё, тетёр-и? 
Асту, калаҫҫӗ пуль! Кама та пулин систерме мар — ун 
ҫинчен пачӑшкӑпа чечук та, старостӑпа Шёвёр Мари те 
пёр сӑмах та каламарӗҫ, хӑйсем хушшинче ним пулман 
пекех пытарчӗҫ — щӑпӑрт пулчёҫ! Ҫапӑҫу мёншён тапра»- 
са кайнине, уйрӑмах тата чечук турӑша хӑй «ҫӗнетни» 
ҫинчен кӑшкӑрнисене чиркёве ҫӳрекенсем пӗлсен, вёсен 
пӗтӗм «коммерцийӗ» пӗтсе ларма пултарнӑ вӗт-ха|

Ҫакна ӑна чӑн малтан пирён шкул ачисем — ҫиччёмӗш 
класра вӗренекен Ҫимукпа Тимук пӗлнё. Ҫав каҫхине вё* 
сем ял хуралҫисем пулса урамсем тӑрӑх шӑкӑрчак шӑкӑр- 
таттарса ҫӳренӗ. Йӑли ҫавӑн пек пирӗн — каҫ-каҫ черетпе 
хурал тӑраҫҫӗ. Малтан ҫак ачасем шкулта вечерта пулнӑ, 
унтан тухнӑ тц ерипен тӑвалла уттарнӑ. Чечук пурӑнакан 
пӳрт тӗлне ҫитсен, шалта хытӑ шавланине илтех, каяҫҫӗ. 
Мёнле япала ку? Чиркӳ ҫыннисен укҫа нумаййине пӗлсе, 
кам та пулин ҫаратма пыман-и? Часрах чӳрече патне 
пырса тӑраҫҫӗ те шалта акӑш-макӑш юрланине, ташлани- 
не илтеҫҫӗ.

— Ёҫкӗ вёт кунта! Ниушлӗ Фонифатий авланма шут 
тытнӑ? Ытлашши ҫамрӑках та мар-ҫке вӑл?— тӗлӗнеҫҫӗ 
ҫамрӑк патрульсем.

Унтан чечук ҫухӑрашма тапратать. Лӑпкӑн ҫывӑрса 
кайнӑ ялта нимӗнле сас-чӗв те ҫуккипе пӳртре мён кӑш- 
кӑрни урама питӗ лайӑх илтӗнет. Ачасем хӑйсен хӑлхисене 
мулкачсем пекех чӑнк! тӑратаҫҫё. Усӗр пуп таврашӗсем 
мӗн ҫинчен шавлама пултарни питӗ интереслӗ-ҫке вӑл!..

Итлеҫҫӗ-итлеҫҫӗ те ҫаксем, пётёмпех ӑнланаҫҫӗ: хайхи 
ҫӗнӗ тур амӑшӗ кӳрекен тупӑшран чечука укҫа сахал ле- 
кет иккен, вӑл ҫавӑнпа ӳпкелешет, анчах турӑшне вӑл хӑй 
«ҫӗнетнӗ»-мён. Ана Арҫури варне кайса пӑрахма та хӑех 
хушнӑ! Чӑн та ӗнтӗ, ҫавӑн пек тума ӑна малтан пачӑшки 
вӗрентнӗ, анчах ӗҫне тӑваканни чечукпа Шӗвӗр Мари 
пулнӑ...

— А-ав епле фокус-покус иккен кунта!— чёлхисене 
чаклаттарса илнё те Ҫимукпа Тимук, тепӗр ирхине кун 
ҫинчен хӑйсен шкулти юлташӗсене пётёмпех каласа 
кӑтартнӑ.



Кайрё вара ял тӑрӑх хыпар! Килтен киле, урамран 
урама...

Эпир ҫав кунсенче хамӑр клубра шӑпах концерт ларт- 
ма хатӗрленеттӗмӗр. Пёр каҫхине, репетици ирттернё чух, 
ман пата хайхи ачасем, Ҫимукпа Тимук пырса кӗчӗҫ.

— Концерт программине пире те кӗрт-ха,— теҫҫӗ 
ҫаксем.

— Мён пур вара сирён халӑха кӑтартмалли? Юрӑ- 
сем-и, ташасем-и?

— Эпир фокус кӑтартма хатёрлентёмёр.
— Мёнле фокус?
Ачасем пӗр-пӗрин ҫине пӑхрёҫ те именнё пекрех кулса 

илчӗҫ.
— Турӑш ҫӗнетсе кӑтартӑпӑр. Халӑхшӑн питӗ усӑллӑ 

пулать вӑл...
Ачасем мён шухӑш тытнине эпё тӳрех ӑнланса илтём 

те — концерт программине ҫавӑн пек «номер» кёртме пёр 
самахсӑрах килёшрём.

— Астӑвӑр, намӑс курмалла ан пултӑр!— тесе асӑр- 
хэттартӑм ҫеҫ.

— Ан хӑра, Андрей Петрович,— терӗҫ ачасем,— эпир 
шкулта хими вёренетпёр вёт! Фонифатий чечукран каях 
юлмӑпӑр! Темиҫе опыт та туса пӑхрӑмӑр ӗнтӗ, питӗ лайӑх 
пулса тухать!

Хайхискер, пёр шӑматкун каҫхине клубра пысӑк кон
церт пуласси, унта ытти номерсемпе хутӑш «индийски 
фокус» кӑтартасси ҫинчен пӗлтертӗмӗр. Яланхи пекех клу
ба халӑх лӑках тулчӗ. Арҫынё, хӗрарӑмӗ, ватти, вётти.

Пуҫларӑмӑр...
Малтан пёчёк спектакль пулчё, иккёмёш пайёнче — 

юрӑ-сӑвӑ, ташӑсем, акробатика. Анчах ҫынсем урӑххине 
кӗтрӗҫ... ,

— Фокус хӑҫан пулать?
— Тавай, фокус кӑтартӑр!— кӑшкӑрма пуҫларӗҫ унтан 

та кунтан. Хӑшӗсем урисемпе те тӑпӑртатса илчӗҫ.
— Фоку-ус!..
Мён тӑвас тетӗн халӑхпа? Ирёксӗрех программӑри но- 

мерсене улӑштарса лартма тиврё. Пирён «фокусниксем»—■ 
Ҫимукпа Тимук — сценӑ хыҫӗнче тахҫанах хатёрленсе тӑ- 
нӑччӗ ӗнтӗ, уншӑн хӑрамалли ҫукчӗ.

Чаршав умне тухрӑм та шавлакан халӑха хыттӑн кӑш- 
кӑрса пӗлтертӗм:

— Халӗ сире пирён пата юмахри ҫӗршывран килнӗ



Факир Ш арлатан Балдайпа унӑн помощнике Халтур-бей 
хӑйсен фокусӗсене кӑтартаҫҫӗ!

— Шапӑр-шапӑр-шапӑр!— алӑ ҫупса ячӗ залри халӑх. 
Савӑннипе пулас, тахӑшӗ ши! ши! шӑхӑрса илчӗ.

Кӗҫ чаршав уҫӑлчӗ. Сценӑ варринче йӑрӑм-йӑрӑмлӑ 
пусмапа витнӗ пӗчӗк кӑна сӗтел тӑрать, ун ҫине темиҫе 
пуҫлӑ ҫӗлен ӳкерсе эрешленӗ ещӗк лартнӑ. Унччен те пул- 
марӗ, сценӑ ҫине Ҫимукпа Тимук вӑркӑнса тухрӗҫ — чан- 
чан факирсем пекех! Иккӗшӗ те сӑрласа пӗтернӗ хулӑн хут- 
ран тунӑ вӑрӑм халат пеккисем тӑхӑннӑ, пуҫӗсем ҫинче — 
муркаллӑ шӗвӗр калпаксем, янахӗсем ҫумне сӳсрен тунӑ 
тем тӑршшӗ сухалсем ҫыпӑҫтарнӑ, пичӗ-куҫӗсене сӑрласа 
палламалла мар туса хунӑ...

Сценӑ хӗрринерех утса пырса аллисене ҫӗклерӗҫ те пуҫ 
тайса илчӗҫ:

— Салам-аликкӗм!
Халӑх ҫӑвара шыв сыпнӑ пек ларчё...
Самантранах Ҫимук такмакланӑ пек калама тытӑнса 

кайрӗ.
— Ҫитмӗл ҫичӗ уй урлӑ, утмӑл ултӑ шыв урлӑ, ҫумӑр 

витӗр, юр витӗр, ҫӗрӗн-кунӗн, канмасӑр, сире чунтан юрат- 
са, ҫитрӗмӗр пит васкаса!

— Эпир ахаль ҫынсем мар.— терё малалла Тимук,— 
эпир чӑн-чӑн факирсем, турра та ёненместпёр, шуйттанран 
та хӑрамастпӑр, ултавҫӑсене кураймастпӑр, айвансенчен 
тӑрӑхлатпӑр...

— Эсир фокусне кӑтартӑр!
— Такмаклама эпир хамӑр та пӗлетпёр!..— кӑшкӑрчёҫ 

ҫав вӑхӑтра залран. Анчах Ҫимукпа Тимук ҫухалса кайма- 
рӗҫ, тӳрех хирӗҫ тавӑрса хучӗҫ:

— Фокусӗ те пулӗ, сирён кӑмӑлӑр та тулё!
— Пӗрисене намӑс пулӗ, теприсен тухса тарас килӗ!..
Унтан вара вӑрт ҫаврӑнса сӗтел хыҫне кайса тӑчӗҫ те,

сётел ҫинчи ещӗкӗн икӗ енче пӗр харӑсах- темӗн пысӑкӑш 
ҫулӑмсем ялкӑшса илчёҫ. Ҫавна пула, нумаиӑшӗ шартах 
сикрӗҫ. Унччен те пулмарӗ, Ҫимук ещӗкрен хутпа чӗркенё 
пысӑках мар тӑваткал япала туртса кӑларчӗ.

— Сан шутпа, ҫакӑнта мӗн пытарнӑ?— ыйтрӗ вӑл Ти- 
мукран.

— Пӗлместёп,— пуҫне пӑркаласа илчё лешӗ.
— Уҫса пӑх-ха, эппин...



Тимук ҫиелтен чӗркенӗ хутне сӳтсе пӑрахрӑ.
— Темле хӑма ку санӑн... Кив хӑма!
— Э-эх, хӑвна ху факир-фокусник тегён, анчах санӑн 

ӑсу пӗр пуслӑх та ҫук иккен! Аннӳ сана ҫуратнӑ кунах кӑ- 
мака ҫинчен ӳкернӗ пулмалла. Х у чухлаймастӑн пулсан, 
хамӑра курма пухӑннӑ халӑха кӑтарт-ха, эппин, ӑна, вичкӗн 
куҫӗсемпе пӑхчӑр, аллисемпе хыпашласа курччӑр та ҫак 
япала мён иккенне каласа паччӑр!— хушрӗ Ҫимук.

Тимук ҫавӑнтах сценӑ хӗррине пычё те:
— Пӑхӑр-ха, тӑвансем, ҫакӑ мӗскер вӑл?— терӗ.
Ун патне харӑсах темиҫен чупса пычёҫ те хайхи хӑма 

таткине куҫёсемпе ҫиме тытӑнчӗҫ.
— Турӑш ку! Иконӑ! Тур амӑш ӗ!— кӑшкӑрчӗҫ унтан.
•— Чӑнах-и? Улталамастӑр-и? Атту халь вёт тур амӑш

ячёпе улталакансем нумайланса кайнӑ, теҫҫӗ...— пӳрнипе 
юнанӑ пек турё Тимук.

— Пур ун пеккисем!— кӑшкӑрчӗҫ залран.
— А к ку вара тур амӑшех пулсан, каялла парӑр-ха, 

эппин, ӑна!— Тимук хӑма таткине илсе Ҫимука тыттар- 
чӗ.— Аҫтан тупрӑн эс ӑна, чаплӑ факир Ш арлатан Вал
дай? Ансӑртран, кунта килнӗ чух Арҫури варне кӗрсе тух- 
марӑн-и? Ку чухне тур амӑшсем унта та вырткалаҫҫӗ, тет!

Залри халӑх лӑх-лӑх-лӑх кулса ячё.
— Ҫук, Халтур-бей шӑллӑм,— терӗ ӑна хирӗҫ Ҫи- 

мук,— ку турӑша эпӗ хамӑн асанне шупашки тӗпӗнче туп- 
рӑм, вӑл унта ҫӗр ҫул ытла выртнӑ...

— Апла вӑл питӗ ватӑ-ҫке!
— Ватӑ ҫав, питӗ шутсӑр ватӑ! Куратӑн — сӑнӗ те пӗт- 

нӗ, вуҫех палӑрми пулса ларнӑ. Эсё ху та уйӑрса илейме- 
рӗн авӑ. Ҫавӑнпа та пирӗн иксӗмӗрӗн ӑна халех ҫамрӑкла- 
тас пулать, унӑн сӑнӗ каллех хӗр чухнехи пек ҫиҫсе тӑракан 
пултӑр...

— Ана ҫамрӑклатни мён тума кирлё сана? Кайран Ар- 
ҫури варне кайса хурас теместӗн пулӗ-ҫке?

— Айван та иккен эсё, тусӑм! Эпир жуликсем мар 
пулё ун пек хӑтланма?

— Эппин, мён тума кирлӗ-ха вӑл турӑша ҫёнетни?
— Музее кайса паратпӑр. Унта авалхи турӑшсене пу- 

хаҫҫӗ, тет. Авалхи художниксен ёҫӗсене тёпчесе вёренме 
кирлё, тет, вёсем. Ну, тата... ҫакӑнта пухӑннӑ халӑха хамӑр 
мён тума пултарнине те кӑтартмалла пирён. Атту вёсем



эпир иксёмер чаплӑ факир-фокусниксем пулнине те енен* 
мӗҫ. Хамӑртан кулса тӑна кӑларӗҫ. Анчах эпӗ хамран кул- 
нине юратмастӑп. Эп хам кулма юрататӑп!

Ҫапла шӳтлесе калаҫнэ хушӑрах Ҫимук сӗтел ҫинчи 
ещӗкрен темле эмел кӗленчисем кӑлара-кӑлара лартрӗ.

— Кусем мӗнле эмелсем санӑн?— пӗлмен пек ыйтрӗ 
Тимук.— Таракан-хӑнкӑла пӗтермелли им-ҫамсем мар 
пулӗ те?

—-  Тьфу!— тарӑхнӑ пек пулчӗ Ҫимук.— Чӑнах та са» 
нӑн пуҫна ҫуралнӑ-ҫуралманах автан сӑхса шӑтарнӑ пулӗ! 
Тур амӑшне ҫамрӑклатмалли эмелсем вёсем! Ак, ку акӑ, на* 
шатырь спирчӗ, унта эпӗ кӑштах скипидар янӑ. А к ку — 
азот йӳҫекӗ. Ёненместӗн пулсан — шӑршласа пӑх...

Тимук эмел кӗленчисене сӑмси патне илсе пычӗ те пит- 
куҫне ҫав тери килӗшӳсӗр пӗркелентерсе илчӗ.

■— Вӑйлӑ!..
— Халӗ ӗҫе тытӑнӑпӑр,— терӗ Ҫимук.— Ак ҫак кипке 

татӑкне азот йӳҫекӗпе йӗпететпӗр те тур амӑш питне-куҫне 
ҫуса яратпӑр. Куратӑн-и, епле тасалать вӑл? Пӗр тутӑх та 
юлмарӗ. Халӗ тата нашатырьпе сӑтӑрӑпӑр... Епле пек? Та- 
сарах пултӑр тесе, тата тепӗр хут ҫуса ярӑпӑр, эмелсене 
шеллемӗпӗр...

Турӑш чӑнах та ҫутӑлнӑҫемӗн ҫутӑлса пычӗ. Курса ла- 
ракансем кулма пуҫларӗҫ...

— Пулчӗ! Ҫамрӑкланчӗ тур амӑшӗ, вун ҫич ҫулхи хӗр 
пекех пулса тӑчӗ!— терё юлашкинчен Тимук. Вӑл турӑша 
ҫӗклерӗ те пурне те курӑнмалла ҫавӑркаласа кӑтартрӗ.— 
Арҫури варӗнче тупнинчен кая мар вёт, э?

— Унтан та ҫамрӑкрах!— кӑшкӑрчӗ тахӑшӗ.
— Турӑшсене ялтӑртатса ҫутӑлакан тумалли ансатрах 

меслет те пӗлетпӗр эпир,— терӗ Ҫимук.— Малтан сухан 
пуҫӗпе темиҫе хут сӑтӑрмалла, унтан тип ҫупа ҫуса ямалла, 
вара хуть те мӗнле кивӗ турӑш та вӗр-ҫӗнё пулса тӑрать... 
Айвансене ҫавӑн пек улталаҫҫӗ ӑна! Анланатӑр-и халь?

— Анланатпӑр!— кӑшкӑрчӗҫ темиҫен пӗр харӑс.
’ — Фокусниксем пулма пултаратпӑр-и ӗнтё эпир?
— Пултаратӑр! Маттур!— ала ҫупрӗҫ ял ҫыннисем.
— Тавтапуҫ, эппин, сире!— маларах тухса пуҫӗсене 

тайса илчӗҫ те Ҫимукпа Тимук, хӑйсен хатӗрёсене илсе, 
сценӑ хыҫнелле чупса кӗрсе кайрӗҫ. Халӑх нумайччен алӑ 
ҫупрӗ...



...Ҫавӑн хыҫҫӑн Шӗвӗр Мари иртнӗ ҫулла Арҫури йӑ- 
рӗнчен йӑтса пынӑ тур амӑшӗн пӗтӗм «хӑвачӗ» пӗтсе ларчӗ. 
Ана тек никам та ӗненмерӗ. Чиркӗве ҫӳрекенсем те ҫав 
тери сахалланса юлчӗҫ. Пурӑна киле никам та ухмахлан- 
масть пулӗ-ха.

— Ах, ҫав хальхи ача-пӑча! Ытла та ҫивёч-ҫке вӑл, 
теме те пултарать!— теҫҫё Виҫҫырма ҫыннисем ӑшӑ 
кӑмӑлпа.



«ТЕ АРҪУРИ, ТЕ ШУЙТТАН...»

Ы т л а  ПУР ЧУХ та машинӑпа ларса ҫӳреме май пул- 
масть, тепёр чух лашапа та кайма тивет...

Ҫапла, пӗлтӗр ҫулла чылай хушӑ ҫумӑр ҫуса тӑнӑ хыҫ- 
ҫӑн ҫанталӑк уяртсан, эпӗ пёр колхозран тепӗр колхоза 
кайма тухрӑм та ҫул ҫинче машинӑ таврашӗ кӗтсе илей- 
мерём.

— Инҫех мар, каҫчен ҫитӗп-ҫке,— терӗм те вара ҫура» 
нах утрӑм.

Анчах манӑн нумаях та утмалла пулмарё, хыҫалтан 
пёр ула кӗсре кӳлнӗ лав хуса ҫитрӗ. Пӑхатӑп, урапи ҫиие 
темиҫе сёт бидонӗ лартнӑ, вёсен умне пӗчӗкрех кӑвак су* 
халлӑ старик вырнаҫнӑ.

Эпё хама лартса кайма ыйтас та теменччӗ,^- лавӗ пуша 
мар-ҫке-ха,— анчах ҫав старик тилхепине карӑнтарса ла* 
шине чарчӗ те хӑех сӑмах хушрӗ мана:

— Аҫталла утатӑн, юлташ?
— «Шуҫӑм» колхоза ҫитес пулать-ха,— терӗм эпё.
— Эппин, эс пирён пата пыратӑн? Эпӗ шӑпах «Шу- 

ҫӑмран». Лар, пӗрле кайӑпӑр, иксӗмёре те хаваслӑрах 
пулӗ!



— Тавтапуҫ. Анчах лашуна йывӑр пулмасть-и?
— Мӗн йывӑрри? Бидонӗсем пушӑ ман вӗсем, лар!
Эпё урапа хӗррине сиксе лартӑм.
— Х у ӑҫта кайран вара кун пек?— ыйтрӑм старикрен.
— Колхоз ферминчи сӗте ҫу заводне леҫсе таврӑна- 

тӑп,— терё вӑл.
Сӑмах хыҫҫӑн самах. Паллашрӑмӑр. Чёлӗм чёртсе ятӑ- 

мӑр. Старик ку ҫулпа кашни кунах ҫӳрет иккен, сӗт турт- 
тарать. Хӑй Ереми ятлӑ. Кӗҫех ҫитмӗле ҫитет. Карчӑкӗпе 
иккӗшех пурӑнаҫҫӗ. Ултӑ ача пулнӑ вёсен, анчах халӗ ӗнтӗ 
пурне те ӳстерсе «йӑваран вӗҫтерсе кӑларса янӑ».

Хӑйсен колхозе ҫинчён те питӗ кӑмӑллӑ калаҫрӗ Ереми 
мучи. Ана тунӑ та кӑна тунӑ, виҫӗм ҫул кашни килех элек
тричества, радио кӗртнӗ, пёлтӗр кӗркунне клуб туса ҫитер- 
нӗ — пилӗк ҫӗр ҫын шӑнӑҫать. Выльӑх-чӗрлӗх усрамалли 
ҫурт-кёрсем те питӗ капмар.

— Председатель вӑйлӑ пирён, ҫавӑнпа ӗҫсем ӑнса пы- 
раҫҫе,— терё старик тулли кӑмӑлпа.

— Хӑвӑр ялсемех-и?
— Хамӑр ялсемех. Малтан вӑл Шупашкарта пысак 

вырӑнта ёҫлесе пурӑнатчӗ. Унтан, пёр Тӑватӑ ҫул каялла, 
партейнӑйсене яла ёҫлеме кайма йыхӑрсан, киле таврӑнчё 
те пӗтӗм пурнӑҫа урӑх майлӑ ҫавӑрса хучӗ...

— Халӑх юратать пуль, эппин, ӑна?
— Ара, ун пек ҫынна мёнле юратмастӑн-ха? Нумай вӗ- 

реннёскер вёт, тем те пӗлет, хӑямат! Акӑ, иртнё хёлле ха- 
мӑрӑн клубра, пӗтӗм халӑх умӗнче, пачӑшкӑпа тавлашрӗҫ 
вёсем. Тискут теҫҫӗ-и-ха ҫавна?

—■ Диспут...
— Иййа, иййа! Турӑ пирки тавлашрӗҫ — пур-и вал, 

ҫук-и? Пачӑшки те вёреннёскер, туховни академи пётернё, 
Теҫҫӗ. Анчах та пирён председатель Василь Васильч ҫавна 
Шччасра месерле ҫавӑрса хучӗ вёт, туххӑм ҫӗнтерсе пӑрах- 
рӗ! Лешин халӑх умӗнче намӑс курни ҫеҫ пулчёл.

— Туррине ёненекенсем нумай-и сирӗн?— ыйтрӑм эпё, 
сӑмах ҫавӑнталла ҫаврӑнса тухнӑ май.

— Ененекенсем-и?..— Ереми мучи шухӑша кайнӑ пек 
пулчё.— Пытармалли ҫук, пуо ёнтӗ вёсем, анчах та нумай 
мар. Сахаллансах пыраҫҫӗ. Аслӑланать мар-и халӑх!

— Сӑмахран, эсё ху мёнле? Ёненетӗн-и турӑ пурри- 
не?— унӑн куҫӗнчен пӑхса илтём эпӗ.

— Мӗнле калас сана... Ёлӗкрех ӗненеттём те пулмалла,



анчах мана турра ӗненме хӑйсем пӑрахтарчӗҫ вёсем,— терё 
те Ереми мучи ман ҫине темле чеереххён пахса илчё.

— Камсем?
— Чиркӳ таврашёсем, ара...
—■» Мёнле майпа?
— Кулӑшла пулчё вал. Аса илсенех кулас килет...
— Каласа пар-ха, эппин! Кулӑшла историсем итлеме 

питӗ юрататӑп эпё...
Калама пуҫличчен малтан Ереми мучи, кӑмӑллӑн кул- 

каласа, чёлёмне тепёр хут чёртсе ячё те аллинчи пуша ав- 
рипе малалла тӗллесе кӑтартрӗ мана:

— А-ав ҫавӑнта, пирён ял ҫумёнчи ҫырмара, кӗпер 
пур. Хамӑр тунӑ кӗпер. Ытла пысӑках та мар вӑл, пӗчӗкех 
те мар. Чаплӑ та теме ҫук, хурлама та юрамасть,— йывзр 
тиенӗ машинӑсене те чиперех чӑтса каҫарса ярать... Пёр 
пилӗк ҫул каялла ҫав кёпер пирки питӗ тӗлӗнмелле сӑмах 
тухрё: ун айёнче ангел — урӑхла каласан пирӗшти пурӑ- 
нать, теҫҫӗ! Эрнере ик-виҫ хутчен, ҫур ҫӗр тӗлӗнче, ҫав 
чёрчун кӗпер айӗнчен тухать, тет, иртен-ҫӳренсемпе этем 
чӗлхипех калаҫать, унтан пач! ҫухалать, теҫҫӗ-..

— Мӗн ҫинчен каласать, тет, вара?
— Ара,— ал сулчё Еоеми мучи,— ангел тачрашё мён 

ҫинчен калаҫатӑр ӗнтӗ? Паллах, турӑ ҫинчен! Тӗрӗс мар 
пурӑнатӑр, турра манатӑр, чиркӗве ҫӳреместёр, сирёк ҫы- 
лӑхсем нумайлансах пыраҫҫӗ-ха, ҫавӑнпа та вилсессӗнех 
тамӑка лекетӗр акӑ, унта сирӗн лапӑрчӑк чунӑрсене усал- 
сем вӗри ҫатма ҫинче шаритлеҫҫӗ, тесе калать, тет, унтан 
тата темён те пёр.. Ҫавӑн пек вӑл чылай ҫынсене, пурин- 
чен ытла хӗрарӑмсене, кӑратса пӗтернӗ вёт! Ара, айвансене 
хӑратса ӑнран яма нумай кирлӗ-им?.. Хӑйсен куҫӗпех ан
гел кураҫҫё те-ха, ҫавӑн хыҫҫӑн вара, паллах, чиркёве ҫӳре- 
ме тытӑнаҫҫӗ, ҫамкисем шыҫса тухичченех турра пуҫ 
ҫапаҫҫӗ!

Пёрре пулать ҫавӑн пек, иккё, виҫҫё... Кам эсрелли хӑт- 
ланать куна, ҫынеен ӑс-пуҫне кам пӑтраштарать? Пирӗн 
комсомолецсем темиҫе хут та ҫӗрле ҫав кёпер айне пытан- 
са ларса сыхланӑ ҫакна, анчах тӗл пулайман, ахӑртнех, кам 
та пулин систернӗ пуль лешне... Ангел таврашӗсен те 
хӑйсем майлӑ ҫынсем пур вӗт-ха!

Ну, юрӗ... Кӗр енне, ҫур тыррисем вырса пётерсен, пӗр- 
рехинче эпӗ пасара кайсаттӑм. Унта авалтанпах палланӑ 
пёр ҫынна тӗл пултӑм та, вӑл мана вӑйпах чайнӑя туртса 
кӗртрӗ. Ытлашши ӗҫмерӗмӗр, кӑшт, чӗлхе-ҫӑвар ҫаврӑнма-



лӑх кӑна сыпрӑмӑр. Ну, тен, пӑртаках пуҫа та кайнӑ пу^ь 
ҫав. Ҫапах та вӑхӑт чылай иртрӗ. Киле килме тухнӑ чухнех 
тӗттӗмленме пуҫланӑччӗ ӗнтӗ.

Килетӗп хайхискер. Васкамастӑп та — лашана та, пус
туй ёшентерес мар тесе, хӑваласах каймастӑп. Ю ртать вӑл 
хӑйӗн ҫеммипе... Хамӑн кӑмӑлӑм ҫав тери лайӑх! Хуларан 
тухсанах темле авалхи хитре юрӑ кӗвви аса килчӗ те, 
ҫула тӑршшипех ҫавна сӑмса витӗр ӗнӗрлесе килтӗм... Ҫан- 
талӑкӗ те питӗ ырӑччӗ — ӑшӑ, ҫил-мӗн ҫук, шӑп...

Ҫапла хуллен кӑлтӑртаттарса килнипех хамӑр ял пат- 
нелле ҫывхартӑм. Акӑ ӗнтӗ, сӑртран анса кӗпер урлӑ каҫ- 
малла та — ҫур ҫухрӑмран кил пулать. Анчах та шӑп кё
пер ҫине пырса кӗреспе ман лаша тӑрук чарӑнса тарса 
харт! харт! турё те, эпё мён те пулин чухласа иличчен, 
пӗррех сулахаялла сиксе урапана пӑлтӑр-палтӑр! тӳнтерсе 
пӑрахрӗ. Лапсӑрт! тухса ӳкрём тусанлӑ ҫул ҫине.

Мӗн амакӗ пулчӗ ку? Камран кун пекех хӑраса сикрё 
ман лаша? Ҫул ҫинче кашкӑр таврашӗ курмарё пулё-ҫке?!

Ҫапла хӑрарах шухӑшласа, эпё йӑпӑр-япӑр сиксе тӑтӑм: 
пӑхатӑп — тӗттӗмре, кёпер карлӑкӗ ҫумӗнче, темле шурӑ 
пёркенчӗкпе хупланнӑ мӗлке тӑра парать. Хай, пӗр кёне* 
кере каланӑ пек, «те арҫури, те шуйттан...» Унтан тӑруках 
тавҫӑрса илтӗм: ара, ку леш кӗпер айӗнче пурӑнакан ангел- 
иҫ, ҫав тухса тӑнӑ мана кӗтсе илме!..

Ҫурӑлас пек тарӑхса кайнӑскер, эпё темлерен хам алӑ- 
рах юлнӑ пушша ҫӗклерём те тӳрех ҫав мӗлке патнелле 
ыткӑнтӑм.

— Кам шуйттанӗ эсё, мён туса тӑратӑн кунта?! Халех 
ҫапса пӑрахатӑп!..

Анчах вӑл манран питех хӑраса ӳкмерӗ пулас, сылтӑм 
аллине ҫӗклесе ман еннелле хӗрес хыврӗ.

— Эй, ҫылӑхлӑ ҫын, турӑ чури, лӑпкӑ пул, итле ман 
сӑмаха!— тет.

— Чура кӑтартӑп эп сана!— кӑшкӑрса ятӑм та ҫакӑн 
ҫине, ҫав самантрах пушӑпа ҫурӑм урлӑ чашш! кастарса 
илтём.

— Апа-ай! Ма ҫапа-ан?!— ҫухӑрса ячё хайхи ман 
ангел. Сассинченех пит лайӑх уйӑрса илтӗм — хӗрарӑм 
иккен.

Эпё ӑна тепре ҫунтарса илес тесе татах пушӑпа сулса 
ятӑм, анчах лектереймерӗм, мёншён тесен вӑл кӗпер ҫинел- 
ле тапса сикрӗ. Эпё, паллах, ун хыҫҫан! Темиҫе утӑмранах 
хуса ҫитрём те татах чашлаттартӑм...



— Вӗрентёп эп сана ҫын лашисене ҫӗрле хӑратса ҫӳре- 
ме, йӗрӗх!

Вӑл тата хытӑрах тарма тытӑнчё. Анчах нумай та 
каяймарӗ — ҫул ҫине кӗпсӗрт! тӑсӑлса ӳкрӗ. Чупнӑ чух 
леш пӗркенчӗкӗн арки ҫине пусрӗ пулмалла... Паллах, эпё 
ӑна-кӑна пӑхса тӑмарӑм, сиксе пытӑм та ун патне, тата хы- 
тӑрах тарӑхса, ҫине-ҫине вӗтелеме тытӑнтӑм — чашш! 
чашш!

— Ак сана! Ак сана! Ку ман лашана хӑратса тартнӑ- 
шӑн, ку хама урапа ҫинчен ӳкернёшӗн, ак ку акӑ халӑха 
улталанӑшӑн!

— Ереми мучи, ан вёлер! Тархасшӑн, ан вӗлер! Емёр 
саншӑн турра кӗл тӑвӑп!— кӑшкӑрма тытӑнчӗ хайхискер.

— Суратӑп сан турру ҫине!— терӗм эпё, анчах хам хӗ- 
неме чарӑнтӑм.— Кала луччӑ, кам эсё? Кам хушрӗ сана 
ҫакӑн пек хӑтланма?

— Каласа пара-ап, пётёмпех каласа парап... Эс ан хӗне 
тульккиш!— хурлӑхлӑн йынӑшса илчӗ ҫакӑ.— Эп ахаль те 
алла мӑкӑлтарӑм пулмалла, тӳсмелле мар ыратать...

— Ҫаяӑ чух сана! Тар тавай! Тар!— терӗм те эпё, ӑна 
хамах хулӗнчен тытса ура ҫине тӑратрӑм.— Ну, кам эсё?

— Ара, Ереми мучи, хамӑр ялсене те палламас- 
тан-и?— терё вӑл кӳреннӗ сасӑпа.— Сар Анна-иҫ эпё...

Аҫ.а ҫаптӑр!.. Чӑнах та хамӑр ялти Сар Анна пулнӑ 
ҫавӑ! Чиркӳ валли просвир пӗҫерсе пурӑнакан хусах мат
ка! Малтан вӑл тӑват-пилӗк упӑшкана та ҫитрё, питӗ пут- 
сӗр хӗрарӑмччӗ, унтан сасартӑк чиркӳ ҫынни пулса тӑчӗ.

— Эппин, эсӗ-и-ха вӑл ҫынсене ҫӑвӗпе хӑратса пурӑн- 
нӑ эсремет?!— хул пуҫҫинчен тытса лӑскаса илтӗм ҫак- 
на.— Мён шутпа хӑтланатӑн э:ё ун пек?

— Мана мӗн... мана... мӗн... — чӗлхи ҫыхланса ларчӗ 
Аниан.

— Мён сана? Кам хушрё?
— Ара, мён... Чиркёве ҫынсем сахал ҫӳреҫҫӗ те...
— Пачӑшкӑ хушрӗ-им?
— Пачӑшкӑ ҫав... Таса чиркӳшӗн ырӑ ӗҫ туни пулать 

ку, терё те... Итлемелле пулчӗ. Мӗн тӑвас-ха ӗнтӗ...
Вал ман умра макӑрса ярас пек пӗтӗм кӗлеткипе чӗтре- 

се тӑчӗ.
— Ереми мучи, турӑ пул... Тархасшӑн, кун ҫинчен 

никама та каласа ан пар!— ӳкӗтлеме тытӑнчё хайхискер.— 
Ан пёлтер! Эп сана укҫа та парӑп, ӗҫтерёп, хуть те кашни 
кун пырса кай, ман яланах пур...



Манӑн ҫав тери кулас килсе кайрӗ. Пӑх-ха, ҫак ирсӗр 
чӗрчун мана эрехле сутӑн илесшӗн! Хам ҫамрӑкрах пулнӑ 
пулсан, вӑл мана тата тем те пёр сёнетчё-и тен?

— Юрё, ан йӑсла!— терӗм ӑна.— Тупӑннӑ ангел... 
тьфу! Ара, сан пек ҫылӑхлӑ ҫын, санашкал чупкӑн приху- 
чёпе те ҫук вёт! Йёксёк!

— Эп хамӑн ҫылӑхсене кашни эрнерех каҫарттаратӑп, 
турра кӗл тӑватӑп, ҫурта лартатӑп,— тӳрре тухасшӑн пек 
пулчӗ Анна.

— Ан лӑпӑртат!— терӗм ӑна хирӗҫ.— Санӑн ҫылӑху- 
сем кашни кун телефон юпи пысӑкӑш ҫуртасем лартсан та 
каҫса пӗтес ҫук! Эсӗ миҫе хутчен вӑрттӑн ача пӑрахнисене 
турӑ пӗлес пулсан, сана вӑл чиркӳрен шӑршлӑ шӑпӑрпах 
хӑваласа кӑларса ямалла хальччен!

Анна нимён те калаймарӗ, шурӑ пёркенчӗкне ҫӗртен 
илсе хул хушшине хӗстерчӗ те ял еннелле вӑркӑнчӗ...

Ҫав каҫхине кёпер патӗнче мён пулса иртни ҫинчен эпӗ 
тепӗр ирхине ирех правленине кайса каласа патӑм. Ну, 
кулчёҫ вара, ну кулчӗҫ!.. Хам та култӑм вӗсемпе пӗрле.

Пӗр икӗ эрне хушши канӑҫ памарӗҫ мана ял ҫыннисем. 
Кӗпер патӗнче ӗҫ мӗнлерех пулса иртни ҫинчен ҫӗнӗрен те 
ҫӗнӗрен калаттараҫҫӗ.

— Эппин, эс ӑна пушӑпа, пушӑпа?— теҫҫӗ те, хӑйсем 
варӗсене тытса кулаҫҫӗ.

— Пушӑпа ҫав,-— тетёп — ман ал айӗнче урӑх нимӗн 
те пулман та!

— Ой, тӗрӗс тунӑ, ой тӗрӗс!..
Кӗҫех комсомолсем стена хаҫатӗнче ӳкерчӗк туса кӑлар- 

чёҫ: ҫӗр ҫинче Анна выртать, эп ӑна пушӑпа вӗтетёп. 
Аяла: «Ереми мучи хамӑр ялти ангела тӗне кӗртет» тесе 
ҫырнӑ. Питӗ ӑста ӳкернӗччӗ, каламалли те ҫук!

Ҫакӑн хыҫҫӑн Сар Анна пӗр ҫулталӑк пулӗ ял-йышсен 
куҫӗ умне курӑнмарӗ, ӑна ҫавӑн пек «ангел» пулса ҫынсене 
хӑратма вӗрентнӗ пачӑшки те пирён патран тухса кайрЗ. 
Намӑса тӳсеймерӗ пулас...



КАЧАКА ТАКИСЕМ

Т ё р ё с с и п е  к а л а с а н , ку пухӑва никам та ятар- 
ласа пуҫтарман. Вал темле хӑй тӗллӗнех, сисӗнмесӗрех 

пухӑнчӗ. Пӗррехинче, хёллехи шартлама сивӗ кун, кӑнтӑр- 
ла иртсен, Иван арӑмӗ Мари патне Петӗр арӑмӗ Варвари 
пырса ларчё. Тем ёҫпе мар, ахалех,— пушӑ вӑхӑтра кӲршӗ- 
сем пёр-пӗрин патне калаҫса ларма ҫӳреҫҫӗ вёт-ха. Анчах 
вӗсем сӑмах пуҫлама та ёлкёреймерёҫ — урам урлӑ пурӑна* 
кан Хветӗр арӑмӗ Тари пырса кӗчӗ. Унтан Микулапа 
Ярмула арӑмӗсем — Уринепе Кулине ҫитсе кёчёҫ. Кӑшт 
тӑхтасан, Вӑтакасри Трахви матки Укахви алӑка шӑлт- 
гиалт! уҫса хупса кӗрсе тӑчӗ. Кӗске вӑхӑтрах улттӑн пухӑн- 
чӗҫ ҫапла...

«Ик хӗрарӑм— пёр пасар, виҫ хёрарӑм — ярмарккӑ», 
тенине шута илсен, Иван арӑмё патёнче халӗ пёр харӑсах 
икӗ ярмарккӑ пулма пултарнӑ. Анчах та ҫак хӗрарӑмсем 
сӑмах арпи вӗҫтерме юратакан йышшисем мар, пурте йӗр- 
келлё, халӑх ҫинче ырӑ ятлӑ колхозницӑсем пулнӑ, ҫавӑнпа 
та ни пасар, ни ярмарккӑ пулма пултарайман кунта.



Вулакансемшӗн ӑнланмалларах пултӑр тесе, авторӑн 
ҫакна та каласа хӑварма тивет: вӗсем пурте тантӑшсем 
пулнӑ — ача чухне пӗрле ӳснӗ, днкулта та пӗр вӑхӑтра вӗ- 
реннӗ, вӑрҫӑ вӑхӑтӗнче вёсен ҫамрӑклах ырми-канми ӗҫле- 
ме, пур вывӑрлӑхсене те пӗрле тӳссе ирттерме тивнӗ. Еҫре 
пиҫнӗ вӗсем!

Вӑрҫӑ пӗтнӗ тёлелле пурте пӗр харӑсах хӗр пулса ҫитнӗ 
те, мирлӗ пурнӑҫ пуҫлансан, пӗрин хыҫҫӑн тепри качча 
кайнӑ, унтан — каламасӑрах паллӑ ӗнтӗ ку — ачаллӑ-пӑ- 
чаллӑ пулса тӑнӑ... Упӑшкисене те пӑхнӑ вара, ачисене те 
ӳстернӗ, колхозра та ӗҫленӗ, килӗсенче мён тумаллисене те 
тунӑ. Халӑх ӗҫне те хутшӑнман мар — хӑшӗ Совет членӗн- 
че, хӑшӗ колхоз правленинче тӑнӑ, кирлӗ чухне наянтарах 
ҫынсене ҫунтарса илме те, пуҫлӑхсене хӑтӑрма та шиклен- 
мен,— ку чухнехи хӗрарӑмсем питӗ ҫивӗч шӑллӑ вӗт!

Кӗскен каласан, маттур хӗрарӑмсем пулнӑ вёсем пурте, 
лайӑх ҫынсем, никам та тиркемелле мар. Ҫавӑнпа пурнӑҫӗ 
те ӑнса пынӑ вёсен, пурин те кил тулли телей пулнӑ...

Анчах та, хӑвӑрах пӗлетӗр ӗнтӗ, пурнӑҫ тени вал пур 
чухне те пёр пек тикӗс пымасть ҫав. Тепёр чух, темле ла- 
йӑх пурӑнас тенё ҫӗртех.ҫав тери кӳренмелли е тарӑхмалли 
япаласем сиксе тухаҫҫӗ. Ҫак хӗрарӑмсен те: Марийён те, 
Варварипе Тарийён те, Уринепе Кулинен те, вёсемпе пёр 
вӑхӑтрах Укахвийён те — сасартӑк пёр хурлӑх сиксе тухнӑ. 
Кӗтмен-туман ҫӗртенех вёсен упӑшкисем чирлеме тытӑннӑ. 
Ҫитменнине, чирё йӑпӑр-япӑр иртсе каяканскер мар, шут- 
сӑр вӑраха каяканскер пулнӑ, вырӑсла ун пек чирсене 
«хронически*, теҫҫӗ. Эрне иртет, уйӑх, иккӗ, ҫу{5 ҫул, ан
чах чир ҫаплах иртсе каймасть, пётмест, пётме мар — шал- 
тан шала кайса пырать, йывӑрланать, унӑн вӗҫӗ те, хёрри 
те курӑнмасть... Епле хыпӑнса ӳкместён-ха ун пек чух, 
епле хуйхӑрмастӑн?! Этем вӗҫӗмсӗр, пӗрмай, уйӑхӗ-уйӑхӗ- 
пе, ҫулталӑкӗпе чирлесе пурӑнсан, юлашкинчен пуҫӗпех 
пётме пултарать вӗт-ха! Ҫывӑх ҫын, горатнӑ упӑшка ҫавӑн 
пек хён курать пулсан, мӗнле хӗрарӑм чунӗ тӳссе тӑтӑр-ха, 
камӑн чӗри хыпмё?

Ҫак хӗрарӑмсем те, хӑйсен упӑшкисем чирлени палӑр- 
санах, пӑшӑрханма тытӑннӑ, пурӑна киле питӗ хытӑ кулян- 
ма пуҫланӑ, унтан вара, чирӗ ытла вӑрӑма кайсан — хы- 
пӑнсах ӳкнӗ.

— Ара, пӗтеҫҫӗ вёт пирӗн упӑшкасем! Мӗнле пурӑнас 
капла, ача-пӑчана ӳстерсе епле ҫын тӑвас?..



Пуринчен ытла, упӑшкисене нимӗнле тухтӑр та сыват- 
ма пултарайманни, вёсене нимёнле эмел те пулӑшас ҫук- 
ки ҫунтарнӑ хӗрарӑмсен чӗрисене.

— Мёнле ун пекех хӑрушӑ чир пулнӑ вара вёсен 
упӑшкисен? Ку чухнехи медицина пур чирсене те 
ҫӗнтерет-ҫке?— тесе ыйтасшӑн ёнтё эсир манран.

Ытах пёлес килет пулсан, вӑрттӑн кӑна, ҫынсем илти- 
ччен пёлтерем, эппин, сире: ҫав хӗрарӑмсеи упӑшкисем 
пурте кахал чирӗпе чирлесе кайнӑ... Ан кулӑр, ан кулӑр! 
Чӑнах та кахал чирӗ пулнӑ вёсен! Эсир мён, хӑрушӑ чир 
мар тетӗр-и ӑна? О, епле хӑрушӑ-шшӑ! Вал чир этеме пёр 
ҫыпӑҫсан, хӑтӑлма ҫав тери йывӑр унтан, ҫынна пӗтерсех 
хума пултарать, усал эпидемирен те усалтарах вӑл!

Сӑмах ҫаврӑнса килнӗ май, ку чирӗн тӗп паллисем ҫин* 
чен те каласа хӑварар ӗнтӗ.

Кахал чирӗ сисӗнмесӗр, майёпе пуҫланса каять: ҫын 
малтан нумай ҫывӑракан пулать — тӗттӗм пулнӑ-пулман 
выртать те, тепӗр кун кӑнтӑрлаччен харлаттарма пулта
рать, унтан, тӑрса апат ҫисен, татах ӑҫта та пулин пырса 
тӗренесшӗн ҫӳрет... Арӑмӗ уншӑн вӑрҫкаласа илсен, ҫын 
каллех килтен тухса каять, йёп пекех ҫухалать. Ҫывӑрать 
ӗнтӗ ӑҫта та пулин, урӑх мӗн тутӑр вӑл? Каҫ пулсан тин 
киле лӑпсӑртатса пырать те кӑмака кукринче ҫимелли 
шырама тытӑнать.

Арӑмӗ, паллах, тӳсеймест, вӑл хӑйӗн упӑшки ӑҫта сӗтё- 
рёнсе ҫӳрени ҫинчен ура тапсах ыйтать... Ун пек чух 
хӑшёсем нимён те чӗнмеҫҫӗ, кӑмака ҫине е унтан та ҫӳлерех, 
сентре ҫинех хӑпарса выртма васкаҫҫӗ, анчах теприсем 
арӑмне хирӗҫ хӑр-хар! туса илме те вӑтанмаҫҫӗ.

Ку вӑл — малтанлӑха. Пурӑна киле чир шаларах каять.
Калӑпӑр, каҫхине бригадир пырса ӗҫ хушать: ыран ир 

йӑлӑма утӑ патне каймалла.
— Халӑм ҫук та ӗнтӗ, ҫапах та кайса килкелёп-и мӗнле 

пулин,— мӑкӑртатса юлать ҫын, анчах ирхине килтен те 
тухмасть.

— Сылтӑм хулла тем шуйттанӗ пулнӑ кёҫёр! хускатма 
та ҫук, каккуи утӑ лавӗ тиемелли! Пӗтес пулать!— тет вӑл, 
кӗҫ-яӗҫ йынӑшса ярас пек.

Е  сасартӑк варсӑр пулса ларать.
— Пыршӑсене такам ҫӗҫӗпе касать пулӗ манӑнне!— 

ахлатса выртать ҫын. Анчах ачисем шкула, арӑмӗ колхоза 
ӗҫлеме тухса кайсанах вырӑн ҫинчен сиксе тӑрать те — 
вӗри кӑмакара ухтарма тытӑнать. Аш яшки пулать-и вара



унта, чӑмӑрла паранкӑ-и,— пурӗ пӗр, тиркесе тӑмасть, 
туртса кӑларать те какӑрайми пуличченех пехлесе лартать, 
унтан каллех кутник сакки ҫине месерле тӑсӑлса выртать 
те хырӑмне тулли кӑмӑлпа шӑлкалама тытӑнать. Эх, ыр 
курать! Анчах тулта ура сасси таврашӗ илтӗнсенех йӑпӑр- 
япӑр ахлатма, йынӑшма пуҫлать...

Ҫапла аталанса пырать кахал чирӗ. Пирвайхи тапхӑр- 
сенче — хӑнӑхиччен ӗнтӗ — ҫавӑн пек наянсем ҫынсенчен 
вӑтаннӑ пек те пулаҫҫё. Тем тесен те, аван мар-ҫке-ха ха
лах умёнче плахая персе пурӑнма, ҫыннӑн нимён те ырат- 
маннине, вӑл вӑкӑр пекех сыввине пурте пӗлеҫҫӗ вёт. 
Анчах каярахпа ҫаксем хӑнӑхаҫҫӗ те — ханк та тумаҫҫӗ 
вара, намӑсне пуҫӗпех ҫухатаҫҫӗ. Халӑх хушшинче чипер 
ҫынсем пекех ҫӳреҫҫӗ, унта-кунта -тавлашмалли тупӑнсан, 
пуринчен те хытӑрах кӑшкӑраҫҫӗ, анчах ҫав вӑхӑтрах ӗҫе 
каймалла пулсан, курса та юлаймастӑн эсреметсене!

«Вёсем пачах та нимён те тумаҫҫӗ, выртса кӑна пурӑ- 
наҫҫӗ»,— тесен ытла та тёрёсех пулмасть пулё. Пёрмай 
выртса пурӑнсан, ҫыннӑн аякё те шӑтса юхма пултарать 
вӗт-ха. Ҫавӑнпа та хӑйсене майлӑ ӗҫ тупаҫҫӗ вӗсем, вӑхӑта 
пур чух та пушӑллах ирттермеҫҫӗ.

«Еҫке ерсе каяҫҫӗ»,— тесе ан шутлӑр. Пур ёнтё ун пек- 
кисем те, анчах пурте мар. Ёҫменнисем ытларах. Вёсем... 
вӑйӑ выляса пурӑнаҫҫӗ. Пӗрисем — шашкӑлла, теприсем — 
доминолла. Хӑш чух картла та ҫапаҫҫӗ. Укҫалла мар, аха- 
лех, кӑмӑла тултармалла. Питё те кулӑшла-ҫке вал: пёри 
чип-чиперех нушнике кёрсе ларать, тепри кӗтмен ҫӗргенех 
качака таки ятне илтет, виҫҫёмӗшӗ ухмаха юлать. Пёрре 
кӑна мар тата, кун каҫа аллӑ-утмӑл хут!

Паллах, нушнике кёрсе ларнин унтан тухас килет, ка
чака таки е ухмах пулса юлнин те ҫак мӑшкӑлтан тасалас 
килет...

— Тавай, тепре вылятпӑр!— тет вал.
— Тавай ара, тата тепре ҫапам сана!— тет ҫёнтере- 

кенё.
— Ничево та ҫапаймастӑн!
— Курӑпӑр! Атя, пуҫлар!..
Икӗ енё те ҫав тери хӗрсе каять. Тытӑнаҫҫё вара пӗр- 

пӗрне «ҫапма!» Вӑхӑт мён чухлӗ иртнине те пӗлмеҫҫӗ, хы- 
рӑмёсем выҫнине те туймаҫҫё, килӗсем, ачи-пӑчисем пурри 
ҫинчен те, ҫёр ҫинче пурӑнаканӑн ёҫлеме кирли, ӗҫлемесен 
хырӑм тӑранманни ҫинчен те манса каяҫҫё. Ай тӑрӑшаҫҫӗ, 
ай ҫатлаттараҫҫӗ,— тӳсме ҫук! Чипер ӑслӑ-руҫлӑ ҫынсем



колхозра ӗҫлеҫҫӗ — тырӑ акаҫҫӗ, утӑ ҫулаҫҫё, авӑи ҫапаҫҫӗ, 
ҫуртсем тӑваҫҫӗ, кусем пур — отне пӗр-пӗрине кӗтессе хӑ- 
валаса кӗртесшӗн, отне качака таки туса хурасшӑн е ухма- 
ха кӑларасшӑн ҫапӑҫаҫҫӗ. Шӑлӗсене ҫыртса, ҫамкисене 
картлантарса, ниҫта кайса кӗме пӗлмесӗр тӑрӑшаҫҫӗ:

— Чант! Ҫат! Пат!..
Вӑхӑчӗ-вӑхӑчӗпе хирӗҫсе те илеҫҫӗ, пӗр-пёрине хӑлха 

чиккинчен янклаттарса яма та хатӗр пулаҫҫӗ (вӑйӑ тени 
ултавсӑр пулмастех ӗнтӗ вӑл, улталани — тарӑхтарать!..), 
анчах ҫавӑнтах мирлешеҫҫӗ те ывӑҫ тупанӗсем ҫине с.урса 
сӑтӑркалаҫҫӗ, хырӑм выҫни ан сисӗнтёр тесе, шит тӑршшӗ 
чикарккӑсем чӗркесе хыпаҫҫӗ те ҫӗнӗрен ҫапма тапратаҫҫӗ. 
Ҫӗрле пулса ларичченех, куҫӗсем курми пуличченех ҫапаҫ- 
ҫӗ вара1 Тепӗр кунне каллех пухӑнаҫҫӗ, унтан тепӗр кунне 
те пурте пӗрле пулаҫҫё. Прогул таврашӗ тумаҫҫӗ, ҫук! Хӑ« 
шӗсем, арӑмӗсем сисиччен, ҫӑкӑр е кукӑль сӑмси те чиксе 
пыраҫҫӗ, тет. Кун каҫа, талӑкӗ-талӑкӗпе епле-ха выҫӑ 
вылятӑн?

Колхоз ҫине те, кил ҫине те алӑ сулаҫҫӗ вёсем, пётёмпех 
арӑмӗсене шанаҫҫӗ — уйри ӗҫсене те, килтисене те, ачи- 
пӑчине те, выльӑх-чӗрлӗхне те.

— Улпут майрисем мар, ӗҫлеччӗр!
— Ҫемьене тӑрантараяс ҫук — ма качча тухнӑ? — теҫ- 

ҫӗ вӗсем хӑйсен арӑмӗсем пирки.
Еҫлеҫҫӗ вара мӑнтарӑн хӗрарӑмӗсем, ҫёрён-кунён, ларса 

канма вӑхӑт тупаймасӑр ӗҫлеҫҫӗ, упӑшкисем вӗсем ҫумӗнче 
пыл та ҫу пурӑнаҫҫӗ — вӑйӑ выляса, шик! шӑхӑрса, 
тенӗ пек...

...Эпир асӑннӑ хёрарӑмсен упӑшкисем те шӑп ҫавӑн пек 
пурӑнма тытӑннӑ. Кӗтмен ҫӗртенех кахала тухса кайнӑ вӗ- 
сем, ни колхозра, ни кил таврашёнче ним ӗҫлеми пулса, 
шашкӑлла та доминолла ҫапса кӑна пурӑннӑ. Каларӑм-ҫке, 
арӑмӗсем питӗ ёҫчен пулнӑ вёсен, вӑрҫӑ вӑхӑтӗнче арҫын 
ӗҫӗсене хӑнӑхнӑскерсем тем тума та пултарнӑ — хуть капан 
хывтар, хуть вӑрман кастар, ниҫта та аптрамаҫҫӗ! Килӗ- 
сенче те йӗркеллӗ — пӳрт-ҫуртне пуҫтарнӑ, апатне пӗҫернӗ, 
кӗпи-йӗмне ҫунӑ, кирлех пулсан, нӳхрепре сӑри те пур... 
Упӑшкисем кӑна юлашки ҫур ҫул хушшинче ялан, кунӗ- 
кунӗпе килте ҫук — ирхи ҫисен тухса каяҫҫё те ҫӗрлеччен 
сӑмсисене те пырса кӑтартмаҫҫӗ. Выляҫҫӗ, пӗрмай, кашни 
кун выляҫҫӗ, явӑлсем! Ним ҫине те ҫаврӑнса пӑхмаҫҫӗ, 
хуть те тӗнче пӗттӗр вёсемшӗн пулсан!

Мён тӑвас тетён — чир! Еҫкӗ чирёнчен те хӑрушӑрах...



Малтанласа вӗсем пӗрмай правленинче вылятчӗҫ. Кивё 
председатель чарсах каймастчӗ вӗсене. Хӑйне бюрократ 
ятне парасран шикленнипе, кусем ӑна ӗҫлеме кансӗрленӗ 
пулин те, хӑваламастчӗ, тепёр чух хӑй те вӗсемпе пӗрле 
ларса пӗр-икӗ хут нушнике кёрсе тухатчӗ. Анчах кӑҫалхи 
председатель Мари Петровна, ялти пек каласан — Маюк, 
наянсене тӳсме пултарайманскер, наччасрах хӳтерсе кӑ- 
ларса ячӗ ҫаксене.

— Правлени — качака такисен клубё мар, тухса вӑр- 
кӑнӑр кунтан!— терё вӑл. Ҫитменнине тата, ёҫе каймасӑр 
выляса пурӑннӑшӑн «преми» пама та пулчё:

— Ҫине-ҫине штраф тӑватӑп акӑ сире!
Ку пурне те килёшрё; никамран ытла куншӑн хӗрарӑм* 

сем савӑнчӗҫ, Маюка чунтан тав турёҫ.
Ҫавӑн хыҫҫӑн ялта доминолла ҫапса пурӑнакансене 

«качака такисем» теме пуҫларӗҫ. Вёсемшён ку питё тёрёс 
ят пулнӑ ёнтё: домино вӑййи яланах «качака таки» тунипе 
вӗҫленет, ку пӗрре, унсӑр пуҫне тата доминона пула пур 
ёҫсене те манса каякан ҫын хӑй те качака таки чухлӗ кӑна 
усӑ кӳрекен пулса тӑрать — ни ҫӑмӗ, ни сёчё, тенё пек...

Питё лайӑх ят панӑ ҫёнӗ председатель колхозри наян- 
сене!

...Правленирен ҫавӑн пек хӑваласа янӑ хыҫҫӑн «качака 
такисем» пёр хушӑ лӑпланнӑ пек пулчӗҫ. Хӑшӗсем ӗҫре те 
курӑнкаларӗҫ. Анчах та нумая пымарӗ вӑл... Пёрре купас- 
та йӑранӗ ҫине вёреннё качака картана кӗмелли шӑтӑк-ҫу- 
рӑк тупатех ҫав. Ҫаксем те хӑйсем валли вырӑн тупнӑ — 
вёсем ял тулашне, лаша витисем патне, конюхсем пурӑннӑ 
ҫӗре ҫӳреме пуҫланӑ. Каллех вара кунё-кунёпех качака та- 
кине хӑвалама тытӑннӑ вёсем.

Арӑмӗсем тепёр хут хыпӑнса ӳкрёҫ. Укётлесе те пӑхрёҫ, 
ятлаҫса та, пӗррехинче виҫҫӗн-тӑваттӑн пухӑнса упӑшкисем 
вылянӑ ҫӗре ҫил-тӑвӑл пек пырса кёрсе ҫавӑрттарчёҫ, 
домино карчӗсене ҫапа-ҫапа сирпӗтрӗҫ, ун гГирки чутах 
вӑрҫӑ пуҫланса каятчӗ... Кун пек атакӑ пуласса кётмен 
упӑшкисем арӑмӗсене пӗрерӗн-пӗрерӗн кӑларса ывӑtpӗҫ те 
алӑка шӑкӑр-шакӑр питӗрсе ларса оборонӑ йышӑнчӗҫ. Арӑ- 
мёсем хӑйсене пулӑшма йывӑр артиллери — колхоз предсе- 
дательне чӗнсе илсен тин парӑнчӗҫ вёсем,- Паллах, Мари 
Петровна вӗсене кунтан та хӑваласа ячё, аслӑ конюха 
чышкипе юнасах асӑрхаттарчӗ:

— Ҫак лодырьсен командине тепре ҫакӑнта выляма 
ирёк парсан, эп сана хӑвна лектеретёп! Асту, сэр сухал!



Тата тепёр хушӑ чараннӑ пек пулчӗҫ хайхи «качака 
такисем». Анчах та каллех нумайлӑха мар. Кӗҫех вёсем 
хӑйсене валли тепёр «опорнӑй пункт» тупрӗҫ — колхозӑн 
ҫил арманӗ ҫумӗнчи хурал пӳртне ҫӳреме тытӑнчӗҫ. Ку вӑ- 
хӑтра Мари Петровна пӗр уйӑхлӑха темле семинара кай- 
нӑччӗ те, чаракан пулмарӗ...

Каллех вара кунӗ-кунӗпе киле пымарёҫ ҫаксем, ӑнран 
тухса кайичченех ҫатлаттарса ларчӗҫ! Тӳсме те ҫук пӑчӑ 
пӳртре, сывлӑш курмасӑр, чӗлӗм тӗтӗмӗ ҫӑтса ларса, вы- 
ҫӑллӑ-тутӑллӑ пурӑннипе хӑйсем кӗл тӗслӗ пулса, веҫ ыр- 
ханланса ларчӗҫ.

Тем те туса пӑхрӗҫ арамёсем вӗсемпе, епле те пулсан 
тӑна кёртес тесе. Сӑмахпа итлеттерме май ҫуккине кура, 
вёсем пӗрре упӑшкисенчен лайӑх кӑна мӑшкӑлласа илме 
шут турӗҫ: ятарласа, уйра ӗҫлекен трактористсене ҫитерме 
кайнӑ пек, вӗсене апат ҫитерме кайрӗҫ...

Арман пӳртне кӗнӗ-кӗмен кашниех хӑйӗн упӑшки умне 
хӑшӗ куршак, хӑшӗ котелок лартрӗ, пӗрер чӗлӗ ҫӑкӑр кӑ- 
ларса хучӗ.

— Ыртӑр та пулӗ паян, хырӑмӑрсем те выҫрёҫ пулӗ, 
ҫавӑнпа та кӑштах вӑй кӗмелӗх килсе ҫитерес терӗмӗр-ҫке... 
Ш алккӑ вӗт, ӗлӗкхи кил-ҫуртсӑр таркӑнсем пекех пурӑна- 
тӑр та...— тӳрех тӑрӑхлама пуҫларӗ ыттисенчен ҫивӗчрех 
чӗлхеллё Варвари.

Унтан ыттисем те йёплеме тытӑнчёҫ:
— Паян сан ятпах чӑх пусса пӗҫертӗм-ха, тутларах ҫи- 

терес, терӗм...— юрласа илчӗ Ярмула арӑмӗ Кулине.
— Эп ёнерхи апатах ӑшӑтса килтӗм-ха, ан ятла ӗнтӗ, 

пӗррелӗхе каҫар,— хаклӑ хӑнана хисеп тунӑ пекех пуҫне 
тайрё Микула арӑмё Урине.

— Пӑтти хытӑрах пулчӗ те, ҫемҫетес тесе ҫуне хӗрхен- 
се тӑмарӑм,— терё Иван арӑмӗ Мари.

«Качака такисем» чӑр-чар пӑхкаласа илчӗҫ. Тӗлёнчёҫ 
те, тарӑхрӗҫ те пулмалла вёсем, анчах арӑмӗсене хирӗҫ ни
мён те чӗнмерёҫ. Пӗри ҫиме пуҫларӗ те — ыттисем те каҫса 
кайсах кавлеме тытӑнчӗҫ. Арӑмӗсем пӗр хушӑ ним чӗнме- 
рӗҫ, вӗсем ҫине шӑтарас пек пӑхса тӑчӗҫ, унтан сасартӑк, 
тахӑшӗ команда панӑ пекех, пурте пӗр харӑс упӑшкисем 
патнелле ыткӑнчӗҫ те вӗсем умӗнчи апачӗсене, ҫӑкӑр чёл- 
лисене карт! карт! турта-турта илчӗҫ.

— Намӑссӑрсем! Питсӗрсем!— кӑшкӑрчӗ пӗри...
— У-у, аҫа ҫапман эсрелӗсем!— ҫухӑрчӗ тепри...
— Ёҫленӗ чух ҫук эсир, анчах хыпма пӗлетёр!



— Алла ҫӑкӑр чӗлли тытма та намас сире!
— Сире ҫитериччен сыснасене ҫитерсен, пин хут усӑл- 

лӑрах пулать!..
Упӑшкисем тинех арӑмёсем хӑйсенчен юри мӑшкӑллама 

килнине чухласа илчӗҫ те, тарӑхса кайса, пёр харӑсах сике- 
сике тӑчӗҫ. Куҫӗсем апайтурух хаяррӑн ҫутӑлса илчӗҫ вё
сен — халь тесен халь тем туса тӑкмалла!

— Пшол вон!— кӑшкӑрса ячё пёри.
— Мӑйӑрсене каялла пӑрса яриччен тухса вӑркӑнӑр 

кунтан!— сӗтел ҫине чышкипе ҫапрӗ тепри.
Арӑмӗсем, упӑшкисенчен каялла туртса илнё апат-ҫи- 

мёҫсене кӑкрисем ҫумне пӑчӑртатса тытса, арман алӑкӗн- 
чен чакса тухрӗҫ. Анчах вут-ҫулӑмсӑр пулеметсем вӗҫӗ- 
хӗррисӗр шатӑртатрӗҫ...

— Киле те кӗртместпӗр! Ҫакӑнтах ҫёрсе пурӑнӑр!
— Харам пыреем! Шӑршлӑ качака такисем!..
— Кӑтартӑпӑр-ха эпир сире!— чышкисемпе юна-юна 

кӑшкӑрчӗҫ хӗрарӑмсем.— Тыткалӑпӑ-ӑр!..
Ҫакӑн хыҫҫӑн, чӑнах та, пӗр пилӗк-ултӑ кун качака та

кисем килӗсенчех пурӑнчӗҫ, анчах унтан... каллех хӑйсеннех 
тапратрӗҫ вӗт! Мӗн тӑватӑн вӗсене? Чир!

Акӑ, паян та выляҫҫӗ вӗсем...
Иван арӑмӗ Мари патне Петӗрпе Хӗветӗр, Микулапа 

Ярмула, унтан Вӑтакасри Трахви арӑмӗсем — пӗр-пӗринпе 
калаҫса татӑлман пулин те — ҫав хуйхӑпа пухӑнчӗҫ. Пӗр- 
пӗрин ҫине пӗрре пӑхса илсенех ӑнланчӗҫ вёсем пурин 
упӑшкисем те вӑйӑра пулнине.

— Ҫук, тантӑшсем, текех капла пурӑнма пулмасть, пё- 
тӗм вӑй пӗтсе ҫитрӗ,— хаштах сывласа ячӗ Варвари.

— Халтан кайрӑм ёнтӗ эпё те,— терӗ Тари.
— Епле пулсан та чарасчӗ вӗсене вӑй выляса пурӑн- 

ма,— килӗшрӗ Урине.
— Атьӑр-ха, пурӗ пӗрле пулса, мён те пулин шухӑшла- 

са тупар пӗрех хут,— терӗ Кулине.—- Неушлӗ чараймӑпӑр 
ҫав качака такисене?

— Майне тупас пулать! Пуҫӗсене кил еннелле ҫавӑра- 
сахчӗ!— терӗ Укахви.

— Выҫӑ лартас пулать шуйттансене!
Пӗр хушӑ шӑп пулчё. Улттӑшӗ те шухӑша кайрӗҫ...
Унтан чӑн малтан кил хуҫи Мари сӑмах пуҫларӗ.
— Итлӗр-ха, тантӑшсем, манӑн пӗр шухӑш пур... Эп 

шутланӑ пек тусан, хамӑрӑн качака такисене пит лайӑх тӑн 
кӗртме пулассӑн туйӑнать...— терӗ вӑл, чеереххён кулса



илсе.— Пӑрахтаратпӑр эпир весене качакалла сиксе пуран- 
ма! Калам-и?

— Кала, Мари, кала!— терӗҫ ӑна пурте пӗр харӑс.
— Тем пекехчё мелне тупсан!..
Ултӑ хӗрарӑм йӑпӑртах пёр ҫӗрелле пухӑнса ларчӗҫ. 

Иван арӑмӗ Мари вӗсене шаппӑн калама пуҫларӗ...
•  **

Тепёр кунне ялти «качака такисем»— Петӗрпе Хӗве- 
тӗр, Микулапа Ярмула, Иванпа Трахви тата ик-виҫӗ ҫын, 
яланхи пекех, ирхи апат хыҫҫӑн арман пӳртне пуҫтарӑнчӗҫ 
те чант! пант! тутарма тытӑнчӗҫ. Яланхи пекех, тӗттӗмчче- 
нех вылярёҫ вёсем. Унтан, халтан кайса ҫитсен, пуҫӗсем 
анкӑ-минкӗ пулса кайсан, ялалла тухса утрӗҫ. Ывӑнса 
ҫитнипе, ӳсӗрсем пекех сулкаланса пычӗҫ...

Ыттисенчен ҫывӑхарах пурӑннипе, киле чӑн малтан 
Иван ҫитрӗ. Пӗчёк ӗҫпе лупас айне кёрсе тухсан, вӑл 
крыльца ҫине утса хӑпарчӗ те... алӑк ҫинче ҫӗлӗк пысӑкӑш 
ҫӑраҫҫи ҫакӑнса тӑнине курах кайрӗ.

— Мӗнле ҫӑраҫҫи ку? Кун пек пысӑк ҫӑраҫҫи ҫукчӗ- 
ҫке пирӗн, ӑҫтан тупнӑ ӑна М ари?— тӗлӗнчӗ Иван.— Тата 
каҫа хирӗҫ ӑҫта мурне тухса кайнӑ вӑл ачи-мӗнӗпех?..

Аптранӑ енне, вал урама тухса тапак туртса ячӗ, ун- 
талла-кунталла пӑхкаларӗ. Урам пуш-пушах... Пӗр ҫур се- 
хет пек тӑрсан, ӑна сивӗ пулма пуҫларӗ, уҫӑ сывлӑшпа 
сывланӑ май, хырӑмӗ выҫни ытларах сисӗнме тытӑнчӗ...

— Мӗн хӑямачӗ?— тарӑхма пуҫларӗ хайхискер.— Аҫта 
сӗтӗрӗнсе ҫӳрет вӑл ҫак таранччен?!

Ирӗксӗрех юнашарти кӳршӗсем патне кӗчӗ. Лешсем пӗ- 
тём кил-йышӗпех каҫхи апат ҫисе лараҫҫӗ-мӗн. Сысна ка
кай яшки шӑрши тӳрех сӑмсинчен пырса ҫапрӗ ӑна, ҫнес 
килнипе ҫӑварне сурчӑк тулчӗ, пушӑ хырӑмӗ пӑкӑр-пакӑрр... 
туса илчӗ.

— Арам пӳрт питӗрсех таҫта тухса кайнӑ-ха манан,— 
терё вӑл кӑшт тӑрсан, хырӑм выҫҫине лӑплантарма каллех 
чикарккӑ чӗртсе ярса.— Эсир курман пулӗ те вӑл ӑҫталла 
кайнине?

— Асӑрхамарӑм ҫав,— терӗ кӳршё арӑмӗ.
Вёсем апат ҫисе тӑранчӗҫ, упӑшки тулли кӑмӑлпа ка- 

кӑрса илчӗ те ҫиелтен пӗр мӑн чстакан турӑх ӗҫрӗ.
«Пӑх-ха, епле пехлет!— шухашларӗ Иван, кӳршё ҫине 

темшӗн ҫиленме пуҫласа.— Штопанчӗ мана симе лартас! 
Хыт кукар, чорт!»



Ҫав вӑхӑтра сехет йёппи вун пӗр ҫине куҫрӗ.
— Каяс, хальччен килчӗ пуль ӗнтӗ,— тесе, Иван килне 

тухса утрӗ. Анчах ҫенӗк алӑкӗ ҫинче ҫав-ҫавах ҫӑраҫҫи ҫа- 
кӑнса тӑрать иккен. Арӑмӗ таврӑнман. Аҫта кайса кӗнӗ 
вӑл, чӑнах та?.. Иван урама тухрӗ те ним тӗлсӗрех хуллен 
анаталла утрӗ. Ҫынсем ҫывӑрса пӗтнӗ ёнтё, сайра хутра 
пӗр-пӗр ҫутӑ ҫеҫ курӑнать. Сивӗ тата, тӳсмелле мар! Хы- 
рӑмӗ те выҫнӑҫемӗн выҫать, вунӑ кун ӑша пӗр тӗпренчӗк 
яман, тейӗн!

Сасартӑк юнашар пралукран Иван умнелле пӗр ҫын 
утса тухрӗ.

— Иван мар-и ку?— ыйтрӗ ҫав ҫын.
— Эчӗ-ҫке. Петӗр тем? Мён туса ҫӳретён ҫӗр хута?
— Арам ҫухалнӑ-ха манӑн,— ассӑн сывласа ячӗ Пе- 

тӗр.— Пӳрте калпак иек ҫӑраҫҫипех питӗрсе хӑварнӑ... Те- 
миҫе ҫӗре те ҫитрӗм шыраса — ниҫта та ҫук, эсрелӗ!

— Манӑн та Мари ҫухалнӑ ҫав,— терё Иван.— Манӑн 
та алӑка ҫӗлӗк пек ҫӑраҫҫипе питӗрсе хӑварнӑ...

— Ан калаҫ.
— Истинна!
— А к тата япала, арӑм валли ҫӑпала!— пёҫҫине шарт! 

ҫапрӗ Петӗр.— Мӗне пӗлтерет-ха ку?
— Шуйттани-и, тен...
— Атя-ха, Хветёр патне кайса пӑхар, тепёр чух вӗссм 

Тари патне пухӑнса ларакан...
Анчах Хёзетӗр килте ҫук иккен, унӑн пӳрт алӑкӗ ҫин- 

че те пӗр кило тургакан ҫӑраҫҫи ҫакӑнса тӑрать. Тамаша!
Шӑнса хытма пу-5'\энӑ, выҫӑпа аптранӑ Иванпа Петёр, 

шӑлӗсене шаккаса, мӑн урамалла тухрӗҫ те... кӗҫех хӑчсен 
тусёсене, Микулапа Ярмулана тӗл пулчӗҫ.

— Аҫта каитӑр?
— Арӑмсем ҫук-ха пирӗн!— терёҫ лешсем пёр харас.
— Сирӗн те-и?!
— Мӗч вара, сирӗн те ҫук-им?
•— Йӗп пекех ҫухалнӑ!
— Эппин, пурте хусаха юлтӑмӑр пулать?
— Мӗн хӑямачё пулса тухать капла?
— Мён пулни паллӑ ӗнтӗ. Тӑн кӗртесшӗн вёсем пире. 

Сивёпе, выҫӑпа муритлесшӗн!
— Ҫу-ук, мӑшкаллатармӑпӑр-ха хамӑртан! Шыраса ту- 

пасче кӑна, тыткалӑттӑмӑр пӗрре!..
Чылапччен тарахса тӑчӗҫ качака такисем урамра. Ун- 

таи пурин килёсене те тепёр хут тӗрёслесе тухрӗҫ. Мал-



танхи пекех, пурин пӳрчӗсем те пы-ысӑк ҫӑрасемпе пите*
рёнсе тӑнӑ...

— Мӗн тӑвагпӑр ёнтё халь? Ҫӗрӗпех урамсене виҫсе 
ҫӳреме ҫук вӗт-ха, шанса вилес пулать! Атьӑр, кам патне 
те пулин кёрсе яыртар,— терё юлашкинчен Иван, пурин
чен те ытларах шӑнса кӳтнӗскер.

Хурлӑха лекнӗ туссем ҫырма хӗрринче пурӑнакан Хве- 
тут патне пырса шаккарёҫ — пӗлтӗр пӗр хушӑ ун патӗнче 
выляса пурӑкнӑччӗ вӗсем. Лешӗ хӑй те вылякалатчӗ, анчах 
арӑмӗ >аӑн ҫурӑмӗ ҫинче ухват аври хуҫса пӑрахсан — 
чарӑнчӗ.

— Тархасшӑн, кӗҫӗрлӗхе хваттере яр пире, Хветут, ха- 
мӑр кнлсене пӗри те кӗрейместпӗр, арӑмсем питӗрсе кай- 
на,— тёоӗссипе каласа пачӗҫ ӑна качака такисем.

Хӑйсем патне ҫак арҫынсем мён пирки пырса. кёнине 
пӗлсенех Хветут арӑмӗ ним майсӑр хӑтӑрса тӑкрӗ вӗсене:

— Ҫавӑ чух, ҫавӑ чух сире! Ытла иртӗнсе кайрӑр-ха, 
килӗрсене мантӑр! Лайӑхрах тыткалаччӑр сире арӑмӑрсем, 
эрнипе киле ан кӗртчӗр, пӗр чӗлӗ ҫӑкӑр та ан паччӑр. 
Харам пыреем вёт эсир!..

Вӑл татах та пӑскӑртатчӗ пулӗ те, упӑшки чарчё:
— Ҫитӗ сӑна! Ҫыннисен ахаль те ӑшӗсем хыпаҫҫӗ пуль, 

эсё пур — татах вут хуратӑн... Тен, ҫыннисен ҫиесси те 
килет пулӗ...

— Ку тӗрӗс вара, Хветут, питё тӗрёс,— тӑруках хавас- 
ланчӗ Иван, ҫиесси ҫинчен илтсен.— Хам ҫинчен калас- 
тӑк, ман хырӑм паҫӑрах ҫурӑм ҫумне ҫыпӑҫса ларчӗ. М ар
фа аппа, чӑнах та, пӗрер татӑк ҫӑкӑр паратӑн пуль пире... 
кивҫенле те пулин!

— Ҫӑкӑр тата сире!— каллех кӑшкӑрса пӑрахрӗ лешӗ.— 
Ҫӑкӑр ҫийиччен малтан ӗҫлес пулать ӑна! Питех выҫса 
вилме пуҫларӑр пулсан — авӑ, кӑмака кукринче пӗр кур- 
шак сив паранкӑ ларать, сысна ҫурисем валли пӗҫерсеттӗм. 
Кӳпӗр ҫавна!

— О, пире паян вал та юрать! Пуҫмалӑх тӑварӗ пул- 
тар кӑна!— аллисене сӑтӑркаласа илчё Иван.

Пёр витре кӗрекен чугунри вӗтӗ паранкӑна тӑватӑ «ка
чака таки» наччасра тирпейлесе хучӗҫ. Унтан, тумтирёсене 
урайне сарса, пурте юнашар тӑсӑлса выртрӗҫ.

— Ҫапах та, ӑҫта кайса кӗме пултарнӑ-ха пирён арам
еем ачи-пачипе пӗрлех?

—- Мӗн хӑтланаҫҫӗ вёсем?



— Неушлӗ юриох тӑваҫҫӗ ҫакӑн пек?— шухӑша кайса 
калаҫкаласа илчӗҫ хӑйсем хушшинче.

— Таҫтах тухса тарман пулӗ-ха, ирхине тупӑнӗҫ, ҫывӑ- 
рӑр,— лӑплантарчӗ вӗсене кил хуҫи.

Анчах арӑмӗсем ирхине те тупӑнмарӗҫ. Упӑшкисем тул 
ҫутӑлнӑ-ҫутӑлманах тухса чупрӗҫ килӗсене,— усси пулма- 
рё, каҫхи пекех, мӑн ҫӑраҫҫисем ҫеҫ курчӗҫ вӗсем хӑйсен 
пӳрчӗсем ҫинче. Каллех пурте пӗрле пухӑнчӗҫ, канашларӗҫ, 
тарӑхса шавларӗҫ...

—  Хӑйсем тухса тарнӑ пулсан та, ачисене ӑҫта чикнё- 
ха вӗсем?

— Май килмест капла, евит тӑвас пулать!
— Кама евит тӑватӑн?
—< Милицине пӗлтерес...
— Мён тесе? Арӑмсем тухса тарнӑ, тесе-и?
— Апла та юрать.
— Тӑхтӑр-ха, ытлашши намӑс пуле апла... Пётём район 

кулма тытӑнӗ пирёнтен.
Кунӗпех выҫӑ ҫӳрерӗҫ хӑйсем. Пӳрчӗсене питӗрнӗ вӗр- 

ҫёнӗ мӑн ҫӑраҫҫисене ҫӗмӗрме, темшӗн, хӑяймарӗҫ. Каҫхи- 
не каллех хваттере-кӗрсе ҫывӑрчӗҫ, Хветут арӑмӗ вӗсене 
вӑрҫа-вӑрҫах сыснасем валли пӗҫернӗ тепӗр куршак па- 
ранкӑ лартса пачӗ...

Усал сӑмах утпа ҫӳрет, тенё пек, ял тарах питӗ тӗлён- 
мелле хыпар сарӑлчӗ:

— Хайхи качака такисене арӑмёсем ачи-пӑчипех парах- 
са тарнӑ!

Хӑшёсем варёсене тытсах кулчёҫ кунтан, хӑшӗсем «ҫав 
кирлё-ха вӗсене!» терёҫ.

Арӑмӗсем виҫҫёмӗш кунёнче те тупӑнмасан, «качака 
такисем» тек тӳссе тӑраймарӗҫ, колхоз председателӗ Мари 
Петровна патне тёркёлтипех пырса кӗчӗҫ.

— Илтнӗ пулӗ... Ҫемьесем ҫухалчёҫ вёт пирён. Мӗн 
тумалла халь?

Лешӗ малтанах пӗлмёш пулчӗ, анчах хӑйӗн куҫӗсем ҫав 
тери тӑрӑхламалла кулса тӑчёҫ...

— Ай-яй-ай! Хёрхенетӗп сире, шутсӑр шеллетёп, анчах 
нимӗнпе те пулӑшаймастӑп,— терӗ вӑл.— Чӑнах та, ӑҫта 
кайса кёме пултарнӑ-ха вёсем сирӗн?.. Иртнӗ эрнере вер
бовщик килнӗччӗ, ҫав илӗртсе кайман-ши, мур пуҫӗ! Калӑ- 
пӑр — Свердловскине, е унтан та инҫерех — Камчаткӑна, 
Сахалина... Пулма пултарать вёт ҫавӑн пек, э? Хӑвӑр та- 
рӑхтарса ҫитеретӗр те, тӳссе тӑрайман ёнтё вёсем... Хайхи



вӑйӑран вакӑр пулать тени пулчӗ пуле! Качака таки хӑва- 
ласа пурӑнсах ҫемйесӗр тӑрса юлтӑр вёт!..

Тӑлӑха юлнӑ упӑшкасем нимён те чӗнеймерёҫ. Предсе
датель хӑйсенчен тӑрӑхланине сиссе, вӗсем ун патӗнчен 
кайма тапранчӗҫ. Анчах Мари Петровна сӗтел хушшинчен 
тӑрса пӳлӗм алӑкне шӑнкӑрт питӗрсе лартрӗ.

— Чимӗр-ха,— терӗ вӑл,— ан васкӑр. Этемле калаҫса 
илер май килнӗ чух... Миҫе кун выҫлӑ-тутлӑ, унта-кунта 
йӑваланса ҫӳретӗр-ха эсир?

— Тӑваттӑмӗш кун ёнтё,— пуриншён те ответ пачӗ 
Иван.

— Ытлах кӑмӑла каймасть-им кун пек пурӑнни?
— Шутсӑр усал.
— Айӑпӗ камра-ха? Хӑвӑрӑн шутӑрпа, кам айӑплӑ 

куншӑн?
— Кам пултӑр? Арӑмсем! Вӗсем пӑрахса тухса кайнӑ 

вёт пире, эпир мар!— терӗ Петӗр.
— Анчах мёншён тунӑ зӗсем ҫавӑн пек, чухлатӑн-и? 

Эсир хӑвӑр эрни-эрнипе, уйӑхё-уйӑхӗпе килте ларманнине 
мантӑр-и?

— Вӑл ҫапла та-ха...— мӑкӑртатса илчӗ Хӗветӗр.
— Тоттӑ, ҫапла ҫав, савнӑ та юратнӑ... качака такисем! 

Анчах халӗ акӑ, ӑнсӑртран арӑмӑрсемпе ачӑрсем тупӑнас 
пулсан, малашне те ҫавӑн пекех пурӑнма шутлатӑр-и? Ним 
ӗҫлемесёр, вӑйӑ выляса, колхоз ятне ҫӗртсе пурӑнас 
тетӗр-и?

Арҫынсем чёнмерёҫ...
— Ну, калӑр ӗнтӗ!— ҫине тӑрсах хистерӗ председа

тель.— Мӗн, ҫӑвара сухан хыпнӑ пек ларатӑр?
Пёр минут иртрё, иккӗ... Петёр — Хӗветӗр ҫине, 

Иван — Трахви ҫине, Ярмула — Микула ҫине пӑха-пӑха 
илчёҫ.

— Эпӗ сирӗн татӑклӑ сӑмахӑра кӗтетӗп!— сассине хы- 
тарчӗ Мари Петровна.

— Малашне ун пек пулмасть пулё...— терё вара Иван, 
ҫӗрелле пӑхса.

— Эс мёнле шутлатӑн?— куҫӗсемпе Петӗр ҫине тёлле- 
рё председатель.

— Эпё те ҫаплах шутлатӑп...
—■ Эс мёнле, Хёветёр?
— Эпё те ҫавӑн майлах...
— Ярмулапа Микула мёнле шутлаҫҫё?
— Эпир мён... эпир те ҫапла ёнтё!— терӗҫ кусем.



— Апла пулсан, юлташсем,— терё вара Мари Петров
на,— сире тёп-тёрёс калама пултаратӑп: ыран сирён арӑ- 
мӑрсем киле таврӑнаҫҫӗ.

— Аҫта вёсем? Аҫтан таврӑнаҫҫӗ?— сике-сике тӑчӗҫ 
«качака такисем».

— Вӑрмантан таврӑнаҫҫё. Эсир кунё-кунёпе тарса ҫӳ- 
ренё пирки сирён вырӑна вӑрман ӗҫлеме кайрӗҫ вёсем. 
Клуб валли йывӑҫ касма.

— Ачисем ӑҫта вара? Ачисем ӑҫта?
— Ял хёрринчи Анюк патёнче вёсем валли вӑхӑтлӑх 

ясли пекки турамӑр. Питё лайӑх пурӑнаҫҫӗ, эп унта кашни 
кунах кайса пӑхатӑп... Халь ёнтё пётёмпех ӑнлантӑр-и?

— Анлантӑмӑр'..
—1 Текех «качака такисем» пулмастӑр, эппин?
— Пулмастпӑр!
...Чӑнах та, ҫакӑн пек вёрентсе илнё хыҫҫӑн «качака та

кисем» колхозра чип-чиперех ёҫлеме тытӑнчӗҫ те, вёсене 
ҫав усал ятпа чӗнме пӑрахрёҫ. Питё лайӑх пурӑнаҫҫӗ халь 
вёсем...



ВАРТТАН УПАШКА

Ш а п  ҫ у р  ҫ ё р т е  икӗ ҫамрӑк дружинник хӑйсен штаб- 
не пӗр аллӑ пиллӗксене ҫитнӗ арҫынна илсе пычӗҫ те, 
штаб начальникён сётелё умне тӑрса, пер-пӗрине пӳле- 
пӳлех каласа пама тытӑнчӗҫ...

— Ирӗклӗх урамӗнче тытрӑмӑр эпир ӑна,— терё пёри, 
пӗчӗкрех каҫӑр сӑмсаллӑскер, хура куҫӗсене мӑчлаттарса.—< 
Тӗттӗм тӑкӑрлӑкран йӑншӑнса тухрӗ те вӑл, пёр калинкке- 
не темиҫе хут тӗртсе пӑхрӗ. Калинкки уҫӑлмарӗ. Вара 
нумай шухӑшласа та тӑмарӗ, пушмакӗсене хывса хул пуҫҫи 
урлӑ ҫакрӗ, йӗм пёҫҫисене тавӑрчӗ те ху'ме ҫинелле чака- 
ланма тытӑнчӗ. Эпир ӑна урамӑн тепёр енчен сӑнаса 
тӑтӑмӑр, Кӑштах уйӑх ҫути пулнипе, пире вӑл питё лайӑх 
курӑнчӗ...

— Унтан вара мён пулчӗ?— ыйтрё штаб начальникӗ.
—• Унтан эпир часрах урам урлӑ чупса каҫрӑмӑр та,

кашни пёрер уринчен ярса тытрӑмӑр,— ӑнлантарма пуҫла-

11. Хаклӑ кёрӳ. ‘ If!



р€ тепӗр каччи, сӗвекрех ҫамки ҫинчи тарне шӑлса.— Ӑ  ;та 
кӗрсе каятӑн?! Халех каялла аннӑ пултӑр!— тетпӗр. А н
чах та вӑл хӳме ҫинчен ним тусан та анасшӑн пулмарӗ, 
арҫури пек тапкаланма тапратрӗ. Унтан темлерен пёр ури
не вӗҫертрӗ те Петюка пӗррех ура кӗллипе сӑмсинчен нач- 
латтарчӗ. Ҫыннин сӑмси ахаль те пӗчӗккӗ, вӑл ӑна тата 
ытларах лапчӑтрӗ пулмалла. Ҫакӑн хыҫҫӑн ӑна вӑйпах 
туртса антарма тиврӗ...

— Кам эсё? Мӗн тума ҫёрле сапурсем урлӑ сикме хӑт- 
ланса ҫӳретӗр?— тесе ыйтатпӑр. Чӗнмест. Ним те кала- 
масть! Иккӗн ик енчен тытса кунталла ҫавӑтса килме пуҫ- 
ласан тин сӑмах хушрӗ: «Ярӑр мана, эпӗ вӑрӑ та, шульӑк 
та мар. Йӑпӑрт пӗр хӗрарӑм патне кӗрсе тухасшӑнччӗ кӑна, 
урӑх пӗр шухӑш та пулман манӑн»,— терё. Ну, паллах ёнтё, 
вӑл ҫапла каласан тӳсеймерёмӗр эпир, ахӑлтатсах кулса 
ятӑмӑр! Шухӑшласа пӑхӑр-ха, начальник юлташ, ҫакӑн пек 
ват ҫын сём ҫӗрле тем ҫӳллӗш сапур урлӑ сиксе хӗрарӑм 
патне кӗрет! Хӑйӗн килёнче ҫич-сакӑр ача пулё-ха, тен, 
мӑнукӗсем те пур-тӑр! Пулать вёт этем, э? Чисти ял 
кулли!..

Анчах эпир ӑна ёненмерёмӗр. Пирён шутпа, вӑл унта 
юрату ӗҫёпе мар, ҫаратас ӗмӗтпе кӗресшӗн пулнӑ... Ҫавӑнпа 
тытса илсе килтӗмёр те кунта.

Дружинӑ штабён начальникӗ, вӑрҫӑра сылтӑм аллине 
ҫухатнӑскер, Чапаевӑнни пек уссикӗсене сулахай аллипе 
пӗтёркелесе илчӗ те ҫамрӑксем тытса килнӗ «нарушителе» 
куҫӗсемпе шӑтармаллах пӑралама тытӑнчӗ.

Ун умӗнче вӑтам пӳллӗ, ятарласа самӑртнӑ сысна аҫи 
пекрех ҫын тӑрать. Пичё арбуз евӗрлӗ, ҫап-ҫаврака. Уссийӗ 
шӑрт пек, кӑштах кӑвакарнӑ. Янахёсем виҫҫӗ. Малалла мӑ- 
кӑрӑлса тухнӑ хырӑмӗ тӑваТ-пилӗк витре кӗрекен сӑра пич- 
кине аса илтерет.., Хырӑмӗ ҫинчи кӗпи ҫурӑлса аннӑ та 
(ку хӑйне хӳме ҫинчен сӗтӗрсе антарнӑ чух пулнӑ пуль 
ӗнтё) — ҫав ҫурӑк витӗр хура ҫӑм ӑшне путнӑ кӑвапа 
курӑнать. Чӗркуҫҫи таран тавӑрнӑ хӑрах йӗм пӗҫҫи ҫӳлтен 
аяла ҫитичченех ҫурӑлса тухнӑ. Ҫара уран, анчах пу- 
ҫӗнче — самаях хаклӑ йышши шлепке. Сӑмси вара чышкӑ 
иысӑкӑш шыҫса, хӗрлё-кӑвак тӗслӗ пулса ларнӑ,— хӳме 
ҫинчен туртса антарсан тӳрех сӑмса ҫине тӑрӑннӑ пул- 
малла.

— Чӑн-чӑн карикатура ку...— хӑй ӑшёнче кулса илчӗ 
начальник.— Укерсе илмелле те «Капкӑн» хуплашки валди 
леҫсе памалла ҫеҫ, тупата: Питӗ вӑйлӑ хуплашка пулать!.>

т



— Ларӑр,— терӗ вӑл унтан, тытса килнӗ ҫынна хӑй 
умӗнчи пукан ҫине кӑтартса.

Ку ларчӗ. Ним каличчен малтан вӑл начальник куҫӗн- 
чен ҫав.тери хурлӑхлӑн пӑхрӗ те:

— Пушмак тӑхӑнма ирӗк парсамӑрччӗ, сирён урай сивӗ 
кунта, анчах манӑн урасене шӑнтма юрамасть — ревма- 
тис,— терӗ.

— Тархасшӑн, тӑхӑнӑр,— пуҫӗпе сулчӗ начальник, хӑй 
ӑшӗнче ҫак этемрен халӗ те кулма чарӑнаймасӑр.

Пӗр вунӑ минут тӑрмашрӗ вара ҫав ҫын хӑйӗн пушма- 
кӗсемпе. Пӗшкӗнме хырӑмӗ кансӗрлерӗ ӑна. Аллисем ниеп- 
ле те пушмакӗ патне ҫитеймеҫҫӗ. Асапланмаллипех асап- 
ланчӗ шеремет! Эхлетрӗ, ахлатрӗ, виҫине пӗлмесӗр клевер 
ҫисе тултарнӑ ӗнерен те кая мар хашкарӗ, хушшӑн-хушшӑн 
сывлӑшӗ те пӳлӗнсе ларчӗ курӑнать. Юлашкинчен, шнуро- 
кӗсене ҫыхкаласа пӗтерсен, пукан хыҫӗ ҫине тайӑнчӗ те, 
хырӑмне ик аллипе ыталаса тытса, тепёр пилӗк минут хуш- 
ши сывлӑш ҫавӑрса ларчӗ. Ҫавӑн хыҫҫӑн тин дружинӑ 
штабӗн начальникӗ унпа сӑмах пуҫларӗ...

— Ну, гражданин, халь ёнтё калаҫма пултаратӑр-и? 
Пирӗн сирӗнтеи ӑна-кӑна ыйтса пӗлес пулать. йӗрки ҫапла.

— Халь пултаратӑп,— терё те лешӗ ӑна хирёҫ, тем аса 
илме тӑрӑшнӑ ҫын пек куҫӗсене хупрӗ.

■— Сирӗн хушаматӑр, ятӑр тата аҫӑр ячӗ мёнле-ха?
— Поросенков, Макар Кузьмич.
— Аҫта пурӑнатӑр?
— Коммунальнӑй слобода, 33. Частнӑй хваттер.
— Ҫемьеллё-и эсир, хусах-и?
— Арӑмран судпа уйрӑлни пӗр уйӑх ҫитет.
— Ачусем пур-и?
— Виҫҫӗшӗ арӑмпа, виҫҫӗшӗ манпа.
— Мёнле професси сирён, ӑҫта ӗҫлетӗр?
— Бухгалтер эпӗ. Картус-ҫёлӗк ҫӗлекен мастерскойён- 

че. Вун виҫӗ ҫул ёҫлетёп унта.
— Так, так... Халь каласа парӑр ёнтё: мён шутпа, мён 

ёмётпе эсир ҫакӑн пек сём ҫӗрле ют ҫын килне хӳме урлӑ 
каҫса кёме хӑтлантӑр?

Поросенков ытла тӑруках ответ памарё, каллех хырӑмӗ 
кӳпме пуҫланӑ ӗне пек йывӑррӑн сывла-сывла илчӗ. Н а
чальник тепӗр хут ыйтрӗ:

— Мёншён эсир ҫӗр варринче ҫын хӳми ҫине чакалан- 
тӑр? Калӑр тӳррипе, мӗн сӑлтавпа?



— Манӑн... ачасенё курас килекен пулчӗ, ҫавӑнпа кӗ- 
рес, терӗм. Хамӑн вӗт-ха вёсем, ман юн...— чылайран тин 
хуравларӗ Поросенков.

—- Санӑн арӑму пулни ҫав ҫуртра пурӑнать-им?
— Иййа ҫав. Вӑл ҫурчӗ манӑн хамӑн пулнӑччӗ-ҫке, ан

чах суд мана унтан хӑваласа кӑлармалла, ҫуртне арӑма 
памалла турӗ. Халӗ вӑл, пӳтсӗрскер, качча кайма шут тыт- 
нӑ пулмалла, нотариус патне кайса кил-ҫурта пётёмпех 
йӑмӑкӗ ҫине ҫыртарнӑ, теҫҫӗ. Ну, парнеленӗ эппин. Аха- 
лех, пӗр пуссӑрах, тӑванла. А  мана пуҫӗпех шӑхӑртса 
хӑварчӗ... Ҫвер мар-и ара вӑл!

— Эсир уйрӑлнах пулсан, арӑму пулни сире киле кӗрт- 
мест те пуль вёт?

— Ачасем патне пыма чармасть. Эпё вёсем валли каш- 
нинчех кучченеҫ илсе каятӑп-ҫке. Хӑш чух канфет, хӑш 
чух шӑкалад...

Ҫак самантра Поросенков хӳмерен ҫакӑнса тӑнӑ чух 
хӑйне сӑмсинчен ура кӗллипе тӑхӑнтартса янӑ дружинник 
унӑн пиншакӗн шал енчи кӗсйинчен эрех кӗленчин пырӗ 
курӑнса тӑнине асӑрхарӗ те, ӑна пӗррех туртса кӑларса 
сётел ҫине лартрӗ.

— Ҫакӑн йышши шӑкалад илсе каятӑн-и эсӗ ачусем 
валли?— ыйтрӗ вӑл унтан ҫилӗпе.— Мӗн ятлӑ-ха ку шӑка- 
лад? Перцовкӑ теҫҫӗ пулас ӑна?

— Ку вӑл ачасем валли мар, эп унпа хама грип ерес- 
рен карланка чӳхесе дезинфекци тӑватӑп...— пуҫне унтал- 
ла-кунталла пӑркаласа кӑтартрӗ Поросенков.

— Ҫапах та, тен, эсир суятӑр? Улталатӑр пире?— ун 
куҫёнчен каллех чарлаттарса пӑхрӗ начальник.— Темле, 
эсир каланисем ытлах ҫыханса пымаҫҫё! Арӑмупа уйрални 
пёр уйӑх ҫеҫ, анчах эсир ун патне ҫӳретёр...

— Эпё: ачасем патне, терӗм-ҫке!— хирӗҫлере Поро-
сенков.

— Эппин, ма-ха эсир унта кун ҫутинче мар, ҫӗрле, пӑч 
тёттём чух ҫӳретӗр? Вӑрӑ пек, хӳме урлӑ каҫса кӗретӗр?

— Кӑнтӑрла... мён... аван мар!
— Мӗншӗн?
— Ҫыйсем курма, кайран хамран кулма пултараҫҫӗ. 

Арӑмӗпе каллех пёрлешесшӗн пуҫ ҫапма ҫӳрет, тейӗҫ. А н
чах эпӗ мӑн кӑмӑллӑ ҫын, хама тиркенине тӳсме пултарай- 
мастӑп. Апломб вӑйлӑ манӑн...

— А-ав мӗн иккен! Пӗлмен, каҫарӑр. Чӑн та мӑн кӑ- 
мӑллӑ пулмалла ҫав эсир. Халь пӑхсан та курӑнать вӑл —



Наполеон пекех ларатар ав. Хырӑму ҫурӑк, йӗммӳ ҫӗтӗк, 
сӑмсу пиҫсе ҫитмен помидор пек курӑнать. Картинка вӗт, 
хуть те халех выставкӑна яр!

— Эсир мана курентеретёр, начальник юлташ!— са- 
сартӑк паттӑрланчӗ Поросенков.

— Юрё, юрё, кӳрентермӗпӗр. Ҫапах та сирён пирки 
ыран пурё пёр тёплёрех тёрёслесе пёлмелле пулать. Тем, 
питех шанас килмест-ха манӑн сире!

— Тархасшӑн, ара, тёрёслёр! Ним чухлё те хӑрамас- 
тӑп, мёншён тесен эпё пур енчен те тап-таса ҫын! Анчах 
халё мана эсир киле кайма ирӗк парӑр: ирччен кунта юлма 
пултараймастӑп эпё, кам та пулин эп милицирен тухнине 
курсан, пётём авторитет пётсе ларма пултарать. Хулара 
мана пёлмен ҫын та ҫук вёт...

— Чармастӑп. Вӗҫтерӗр,— пуҫӗпе алӑк еннелле сулчӗ 
начальник. Унтан ҫапах та тӗртсе илмесӗр тӳсеймерӗ: 
— Ҫӗрле пӗччен ҫӳреме хӑрамастӑр вёт эсир? Хӑнӑхнӑ?

Поросенков хӑйӗнчен тӑрӑхланине сисрӗ, анчах хирӗҫ 
нимён те каламарӗ, шӑрт пек уссийӗсене хӑвӑрт-хӑвӑрт хус- 
каткаласа илчӗ ҫеҫ.

* **
Акӑ мӗн пӗлнӗ вара дружинниксен начальникӗ тепӗр 

кунне, Поросенков пирки тӗрӗслеме кайсан.
Кӳршӗсем каланӑ тӑрӑх, Макар Кузьмичпа унӑн арӑмӗ 

Варвара Федоровна нумай-нумай ҫулсем хушши лайӑх пу- 
рӑннӑ. Пӗр-пӗрине чунтан-вартан юратса, кӑвакарчӑнсем 
пекех килӗштерсе, пӗр сивӗ сӑмах каламасӑр. Пӗрне-пӗри 
вёсем хуть те хӑҫан та «Макарушка», «Варварушка» тесе 
кӑна чӗннӗ. Ҫӳҫӗсем кӗмӗлленме пуҫланӑ пулин те, ялан 
пӗрле, хулӗсемпе ҫаклансах ҫӳренӗ — пасара та, кинона та, 
шӑрӑх кунсенче Атӑл леш енчи хӑйӑр ҫинче хӗртӗнсе вырт- 
ма та, кӑмпа татма та. Хӑш чухне ҫынсем умёнчех чаплат- 
тарса чуп тунӑ...

Килӗ-ҫурчӗ вёсен хӑйсен пулнӑ — ӑна Макар Кузьмич 
пӗр ҫирӗм пилёк ҫул ёлӗкрех, хӑй леспромхоз бухгалтерӗнче 
ӗҫленӗ чухне майлаштарса юлнӑ. Темшӗн-ҫке, авланнӑ хыҫ- 
ҫӑн малтанхи вунӑ ҫул хушшинче ача таврашӗ пулман вё
сен, анчах кайран Варвара Федоровна, такам ҫине тарӑхнӑ 
пекех, умлӑн-хыҫлӑн улттӑ туса панӑ, патшалӑхран пособи 
те илекен пулнӑ. Кёскен каласан, Поросенковсен пурнӑҫӗ 
пур енчен те ӑнсах пынӑ, вёсен пурнӑҫне хуть те кам та 
ӑмсанма пултарнӑ!



Унтан сасӑртак ҫаксен килӗнчен ырӑ мар шӑв-шав ил- 
тӗнме пуҫланӑ. Ятлаҫу, харкашу. Пӗрне пӗри калама та 
ҫук кӳрентермелле вӑрҫнисем...

Кӳршӗсем шалт тӗлӗннӗ: мӗн амакӗ пулчӗ кусене? Мён
ле тухатмӑш пӑсса ячӗ вёсен чип-чипер пурнӑҫне? Мӗн 
пирки ҫуйхашаҫҫӗ?

Хаҫатра Варвара Федоровна хӑйӗн упӑшкинчен уйрӑл- 
Ма «ӗҫ пуҫарни» ҫинчен калакан пӗлтерӳ тухсан вара, вӗ- 
сене пӗлекенсем пурте ах! тенё, турра ӗненекеннисем геми- 
•ҫешер хут сӑх-сӑхса та илнӗ.

— Кай, кусем ухмаха ернӗ пуль!
— Ачи-пӑчи те пӗр кӗтӳ, хӑйсем те ватӑ ӗнтӗ...
— Ҫынсенчен вӑтанасчӗ хуть...
— Тьху, каяннисем! Иккӗшне те чӗн пушӑ ҫеҫ кирлӗ...
Суд пулнӑ кун ӑна итлеме пёр ик ҫӗр ҫын ытла

пухӑннӑ. Ай тур-тур, мӗн кӑна илтмен вёсем унта! Макар 
Кузьмиччи Варвара Федоровна ҫинчен, Варвара Федо- 
ровни Макар Кузьмич ҫинчен каламанни те хӑварман, тет, 
ҫав. Эс апла та эп капла, эп апла та эс капла! Хӑйсен 
сӑмахӗсене ӗненсен, вӗсем чӑн-чӑн вӗри ҫӗленсемех пул- 
нӑ, ҫирӗм пилӗк ҫул хушшинче пӗрне пӗри пӗр ҫутӑ кун 
та кӑтартман, пӗр-пӗрин юнне ӗҫсе кӑна пурӑннӑ пулать. 
Упӑшки арӑмӗ ҫинчен тем те пӗр каланӑ чух та, арӑмӗ 
упӑшкине кӑшлама тытӑноан та залра ларакан тӳрӗ чунлӑ 
ҫынсем, тӳсеймесӗр, урисемпе тӑпӑртатсах кӑшкӑрнӑ:

— Тӗрӗс мар! Эле-ек! Варвара Федоровна ырӑ ҫы-ын!..
— Суять! Макар Кузьмич нихӑҫан та ун пек пулма-ан!
Анчах урса кайнӑ мӑшӑра мирлештересси ҫинчен сӑмах

та пулма пултарайман. Вӗсем ҫав самантра пӗрне пӗри тыт- 
са хӗнесе тӑкма та хатӗр пулнӑ... (

— Уйӑрас,— тенё суд.— Пурлӑхне ҫурмалла, пӗр тан 
пайламалла тӑвас.

— Мана нимёнле пурлӑх та кирлӗ мар,— халӑха 
каллех тӗлӗнтерсе пӑрахнӑ Макар Кузьмич.— Маншӑн ҫак 
арҫурирен хӑпни те темех тӑрать,— Варвара Федоровна 
ҫине тӗллесе кӑтартнӑ вӑл.— Анчах виҫӗ ачи манпа 
пулччӑр. Вӗсемсӗр пурӑнма пултараймастӑп, ҫакӑнса виле- 
тӗп эпӗ.

Ҫак суд ҫинчен кайран чылайччен пӗтём хула калаҫса 
пурӑннӑ...

Анчах хулари шавлӑ пурнӑҫра тем те пулса иргет — 
кулмалли те, хурланмалли те, тӗлӗнмелли те, тарӑхмалли



те,— пурне ӑҫтан астуса ҫитеретӗн? Тата этем пуҫӗ патшл- 
лӑх архивё мар вёт, унта ытла пурте упранмасть.

Поросенковсем ҫинчен те манчӗҫ ҫынсем. Ҫавӑнпа та 
дружинӑ шт^бӗн начальникӗ вёсем ҫинчен кӳршӗсенчен 
ыйтса пӗлме тӑрсан, ӑна никам та нимех те каламарё.

— Уйрӑлнӑ тӑк — уйрӑлнах ёнтё... Вёсенчен тухман ку 
йӑла, вёсем пӗтерес ҫук ӑна. Хӑйсене хӑйсем пӗлеҫҫё 
пуль!..

Макар Кузьмич судпа уйрӑлса тухса кайнӑ хыҫҫӑн хӑй 
килне ҫӳренипе ҫӳременни ҫинчен ыйтсан, вӗсемпе юнашар 
пурӑнакан йётӗн сӳсӗ пек сухаллӑ пӗчӗк старик ним тытӑ»- 
са тӑмасӑрах каласа хунӑ:

— Сисёнкелет тепӗр чух, сисӗнкелет. Эп час-часах ,ый- 
хӑ килменнипе аптратӑп та асӑрхакалатӑп: чӑн та вӑрӑ пе- 
кех килсе кӗрет хӑйӗн килне Макар Кузьмич. Ҫур ҫӗрсем 
иртсен килет те, кӑвак ҫутӑпа тухса шӑвӑнать вара. Хи-хи- 
хик!.. Эпир те яш чухне ҫӳрекелеттӗмӗр ҫавӑн пек. Анчах 
та — кам пӗлет?— тен, кун пирки вёсем малтанах соклаҫ 
тунӑ? Уйрӑлнӑ пулсан та, ватлӑхра ют килсем тӑрӑх сём- 
сӗрленсе ҫӳрени те, ют ҫынна киле кёртни те килёшсех 
каймасть те-ха, ара... ҫавна шута илеҫҫӗ пуль! Соклаҫсӑрах 
мар ёнтё ку, соклаҫ пурах вёсен...

Ҫакӑнсӑр пуҫне дружина штабӗн начальникӗ урӑх ни
мён те пӗлеймен. Юлашкинчен, вӑл хӑй те сӳс-сухал кала- 
нисемпе пётёмпех килёшнӗ: «Соклаҫсӑр мар ёнтё ку...»

* **

«Соклаҫ» пулнӑ ҫав Поросенковсен. Питё пысӑк та ҫи- 
рӗп «соклаҫ»! Пӗр-пӗринпе пур кӳршӗсене те илтёнмелле 
ятлаҫма-вӑрҫма пуҫличченех, пите кӗҫҫе ҫёленӗ пекех 
намӑса пёлмесёр суд умне, пӗтӗм халӑх умне тухса тӑрса 
пӗрне пёри ҫӗр ҫинчи чи усал сӑмахсемпе хӑртма тытӑ- 
ничченех пулнӑ вӑл килӗшӳ...

Чӑн' та ӗнтӗ, ҫав килӗшӗве хут ҫине ҫырман. Ун ҫине 
пичет те пусман. Нотариус патне кайса та ҫирӗплеттермен. 
Анчах пӗр-пӗрине чунтан-вартан юратакан упӑшкипе арӑ- 
мӗ кӑмӑллӑн калаҫса татӑлни пур йышши хутсенчен те ҫи- 
рӗпрех пулать-ҫке! Вёсем пӗрре ыталанса чуп туни те ҫит- 
мӗл ҫичӗ пичет пуснинчен вӑйлӑрах.

Тӗп-тӗрӗссипе каласан, вёсен пӗтём ӗҫӗ-пуҫё ак мӗыле- 
рех пуҫланса аталанса пынӑ...



Юлашки ҫулсенче Поросенковсен нумай-нумай палланӑ 
ҫыннисем темиҫешер хутлӑ ҫӗнӗ мӑн ҫуртсене пурӑнма куҫ- 
нӑ. Хӑшӗсем икшер, теприсем — пысӑкрах ҫемьеллисем — 
виҫшер пӳлёмлӗ хваттерсем туяннӑ. Поросенковсене пӗрре 
кӑна мар ҫав хваттерсене «ҫума», ялти пек каласан — ҫӗн 
пӳрт ӗҫкине чӗннӗ.

Ах, ӑш-чикки хыпнӑ вара Варвара Федоровнӑн! Кӗвӗҫ- 
нипе, ӑмсаннипе ниҫта кайса кӗреймен вӑл унта. Ытла та 
чаплӑ пулнӑ-ҫке хваттерӗсем: асли те аслӑ, тата, кунсӑр 
пуҫне, вут-мӗн хутас, шыв патне каяс хуйхи те ҫук, мунчи 
те, тула тухмалли те пӳртрех — нихҫан та шӑнса пӑсӑлас 
ҫук. Пӑрӑлтатса газӗ ҫунать, шӑкӑртатса шывӗ юхать... 
Ҫулла пулсан, балкон ҫине кресла туртса кӑларса улпут 
пек саркаланса лар — сывлӑшӗ уҫӑ, куҫа пӗтӗм хула курӑ- 
нать, радиола паракан хаваслӑ юрӑсем пӗтӗм чуна килен- 
тереҫҫӗ...

Ы -ых, мӗн каламалли! Виличчен пурӑнса курасчӗ пӗр- 
ре ҫавӑн пек пурнӑҫпа! Тепёр тесен, ун пек пурӑнма пуҫ- 
ласан, вилес те килес ҫук пулӗ ҫав...

Варвара Федоровна малтан ыт ахальтен пек, унтан 
ҫине тӑрсах хистеме тытӑннӑ Макар Кузьмича:

— Атя-ха, эпир те ҫавӑн пек хваттер ыйтатпӑр... Йӑ- 
лӑхрӑм эпё ҫак йывӑҫ лупасра пурӑнса! Вут хут та шыв 
ҫӗкле, хӗлле хӗрӗх градус сивӗре те сарай хыҫне кай...

— Памаҫҫӗ пире,— тенё Макар Кузьмич, пуҫне пӑр- 
каласа.

— Мёншён памаҫҫӗ пулать? Эпир ҫынсенчен мёнрен 
катӑк?

— Пирён хамӑрӑн кил-ҫурт пур...
— Вӑл ниме те пёлтермест. Кала, хваттер илсенех 

ҫуртне сутса яратӑп, те.
— Май килмест ҫав ун пек. Малтан ҫуртне хула Со-

ветне памалла, вара тин калаҫма пулать...
— Мёнле вал... памалла? Ахалех-и? Пёр пуссарах-и?
— Ахалех ҫав.
— Ну, капла килӗшместӗп эпё! Ҫав териех ухмаха ер- 

мен-ха ҫакӑн пек кермене пёр пуссӑр парса ларма!
— Эппин, мёнле пёлнё — ҫавӑн пек ту.
— Эсё ҫапах та тӑрӑш! Черете ҫыраҫҫё, тет, унта!
— Кил-ҫурт пуррисене черете ҫырмаҫҫӗ! Саккунё 

ҫапла.
— Ухмахла саккун вал! Кала эс вёсене!
— Эс, ху кайса кала...



— У'У> ҫулламан пӑру! Санран ёмёрне те нимен те ну- 
лас ҫук! Пёр кӗтӳ ача туса тултартӑн, анчах вӗсене лайӑх- 
рах условисенче усраса ӳстересси ҫинчен шутлама та 
пёлместён!

— Эп .вун икке ҫитиччен хура пӳртре пурӑннӑ та, ҫа- 
пах ҫын пулнӑ, ыттисенчен кая мар...

— Тьху! Мён ҫынӗ пур сан ҫумӑнта?! Мӑкла ӗне вёт 
эсё! Лаша! У па! Сурӑх!..

Кёскен каласан, малтанхи вӑхӑтра Макар Кузьмич чап- 
лӑ хваттер илесси пирки питех шухӑшламан, мёншён тесен 
хӑйӗн килне те тиркемен вӑл (пятистеннӑй пӳрт, сарай, 
нӳхреп, сад, ун варринче беседкӑ...). Анчах шыв тумламё 
те, пёр май пёр ҫӗре тумласа тӑрсан, чула шӑтарма пул
тарать, теҫҫӗ. Варвара Федоровна атакисем ӑна пурӑна 
киле тӑнран кӑларма пуҫланӑ. Тытӑннӑ вара Макар К узь
мич ҫӳреме... Паян кунта ҫитнӗ, ыран унта,— ыйтнӑ, тёп- 
ченё, сӑнанӑ... Опыт та пухнӑ хӑш-пӗрисенчен — патшалӑха 
улталама май тупас енпе. Пёррехинче вара ҫавӑн пек раз- 
ведкӑран питё ывӑнса таврӑнсан сӗтел ҫине ҫур литр кӑ- 
ларса лартнӑ та, арӑмне куҫран тӳррӗн пӑхса:

■— Тавай, Варварушка, уйрӑлатпӑр!— тенё.— Заявле- 
нине эсӗ паратӑн-и, эп паратӑп-и — вӑл пур пӗрех. Анчах 
пирӗн уйрӑласах пулать, урӑхла май килмест...

Варвара Федоровна тӗлӗнсе шанк! хытса тӑнӑ.
— Эс мён... эс мён, Макарушка, чирлемерӗн пулё-ҫке? 

Ансӑртран, пуҫу ҫаврӑнмасть-и санӑн?— хӑраса ыйтнӑ вӑл.
— Ҫук, чирлемен,— пуҫне пӑркаланӑ Макар Кузьмич, 

стакана эрех тултарса.
— Эппин, кампа та пулин тёл пулса, киле киличчен 

пёр ҫуррине ҫӗмёртӗр пуль? Усӗрпе лӑпӑртататӑн вёт эсё!
— Ҫук, Варварушка, эп санпа урӑллах калаҫатӑп. Уй- 

рӑлмаллах пирён. Пӗрле пурӑнсан, ыр пурнӑҫ пулмасть... 
Ан та тавлаш! Юлташсем те ҫаплах калаҫҫӗ: арӑмунтан 
халех уйрӑл, вара тин этем ретне кӗретӗн, теҫҫӗ...

Варвара Федоровна упӑшки ҫине пёр хушӑ ним ӑнлан- 
масӑр, сывлайми пулса пӑхса тӑнӑ, унтан сасартӑк диван 
ҫине тӑсӑлса ӳкнё те кӑшкӑрса макӑрса янӑ. Унӑн сас- 
си пӗрре выҫса ҫитнӗ ёне мӗкӗрни пек, тепре автомобиль 
кӑшкӑртнӑ пек, ҫавӑнтах тата йытӑ вӗрнӗ пек те илтӗннӗ. 
Анчах та часах вӑл макӑрнинчен усси пулас ҫуккине тав- 
ҫӑрса илнё пулас та, йӑпӑр-япӑр сиксе тӑрса ухват ярса 
тытнӑ:

— Вӗлере-еп! Ан пул луччӑ эс ҫӗр ҫинче!..



Юрать-ха, Макар Кузьмич вӑхӑтра пӑрӑнма ёлкёрнӗ, 
атту пулсан, унӑн пуҫӗ тӑм чӳлмек пекех арканса кайнӑ 
пулӗччӗ.

— Чипер хӑтлан!— кӑшкӑрнӑ Макар, хӑй сисмесӗрех 
чышкисене чӑмӑртаса.— Итле эс малтан!

— Мён итлемелли пур ёнтё, эс мана ачи-пӑчипех пӑ- 
рахса тухса тарма шут тытнӑ пулсан?— сурчӑк сирпӗтнӗ 
Варвара Федоровна.

— Никам та пӑрахмасть! Итле теҫҫӗ сана! Кӑмӑлна 
ҫемҫетме ак ҫак стакана ӗҫ те...

Тепёр минутран вёсем диван ҫинче юнашар ларса, тин 
ҫеҫ венчетрен таврӑннӑ пекех шӑкӑл-шӑкӑл калаҫма 
тытӑннӑ.

—Анлан, Варварушка,— тенё Макар Кузьмич питё ҫе- 
пёҫҫӗн, арӑмне хул пуҫҫинчен лӑпкаса,— кил-йышшӑн ҫеҫ 
тӑрӑшатӑп вӗт-ха эпӗ — саншӑн, хамшӑн, иксӗмӗрӗн ыта- 
райми ачасемшӗн... Хваттер пирки хыпкаланатӑп! Таҫта 
та ҫитрӗм, такампа та калаҫрӑм, анчах та питӗ кансӗр, 
Варварушка! Ой, ҫав тери йывӑр! Ниепле те ӗҫ тухасшӑн 
мар. Кил-ҫурт пуррисене ҫывӑха та ямаҫҫӗ. Мӗн тӑвас 
тетӗн? Пёртен пӗр меслет кӑна юлчӗ ӗнтӗ...

— Мӗнле меслет?
— Уйрӑлас пулать... Тӗрӗсрех каласан, уйрӑлнӑ пек 

тӑвас пулать!
— Вара мён?
— Вара-и? Суд мана килтен хӑваласа ямалла тӑвать 

те, эпё пролетари пулса тӑратӑп. Килсӗр-ҫуртсӑр, хваттер- 
сӗр-мӗнсӗр ҫын. Ҫемйи ҫавах пулать манӑн — виҫ ачине 
ман ҫума ҫыртаратпӑр. Частнӑй хваттерте мӗнле пурӑн- 
са ҫитерен вӗсемпе? Мана тепёр куннех хваттер илмелли 
черете ҫыраҫҫӗ...

Упӑшкин чее планне ӑнланма пуҫланӑ Варвара Федо
ровна сӑн-сӑпачӗ ҫутӑлнӑҫемӗн ҫутӑлма тытӑннӑ, вӑл М а
кар Кузьмича шӑкӑр-шӑкӑр тепӗр ҫур стакан эрех ярса 
панӑ.

— Кала, Макарушка, малалла кала, чунӑм...
— Пёр виҫӗ уйӑхран-и унта, ҫур ҫултан-и,— мана хват

тер параҫҫӗ. Санӑн ҫав вӑхӑт тӗлнелле кӑмӑлу ҫаврӑннӑ 
пек пулать те, эс ман патӑма пурӑнма куҫатӑн... Хамӑрӑн 
кил-ҫуртне р-рас! анчах сутса яратпӑр. Хайхи вара 
европейски хваттер те пулать пирён, укҫа та пёр купа... 
Ну, мён калӑн ёнтё халь? Э?



Варвара Федоровна упӑшкине ҫатӑрах ыталаса ,йлсе, 
ҫисе ярас пек чуп тума тытӑннӑ.

— Ой, ӑслӑ-ҫке эсӗ манӑн, Макарушка, ҫав тери ӑслӑ! 
Хӑвах шухӑшласа тупрӑн-и эс куна?

— Хам та пуҫ купташки ыратакан пуличченех шухӑш- 
ларӑм, шанчӑклӑ юлташсем те пулӑшрӗҫ. Шупашкарта кун 
пек тӑвакансем нумай пулнӑ, теҫҫӗ. Хула Советӗнче ӗҫле- 
кеннисем те хӑтланкаланӑ тет ҫавнашкал. Уйрӑлаҫҫӗ, хват
тер илеҫҫӗ те унтан килӗ-ҫурчӗсене сутса пуяҫҫӗ. Эпир 
мӗнрен катӑк?

— Катӑк мар, Макарушка, ӑҫтан катӑк пулар-ха эпир? 
Ылтӑн пуҫ санӑн, Макарушка... Ме-хе, ӗҫ юлашкине! Кӑ- 
мӑлу пулсан, эп татах чупса кайса илсе килме пултаратӑп...

Унтан вӗсем ҫак пӗтӗм ӗҫе мӗнле тӗплӗрех тумаллине 
шухӑшласа хунӑ. Малтан ҫынсем умӗнче хирӗҫме-ятлаҫма 
тытӑнмалла, пӗр-икӗ хут тӳпелешсе илсен те кансӗрле- 
мест,— пурте курччӑр вёсен пурнӑҫӗ пӑсӑлса кайнине! 
Судра пӗр-пӗрине ним шеллемесӗр кӑшламалла, мён кала
ма май пуррине пётёмпех каламалла, судьясем вӗсене мир- 
лештерес пирки ҫӑвар та уҫма ан пултарччӑр!

Пурин пирки те вёсем килӗштерсе пурӑнакан патша- 
лӑхсен дипломачёсем пекех питӗ мирлӗ, пӗрне-пӗри ӑнлан- 
са калаҫса татӑлнӑ. Пӗр ыйту ҫеҫ кӑштах такӑнтарнӑ, ан
чах вӑл та кайран чиперех майлашӑннӑ.

— А  эсё, Макарушка, ун пек уйрӑм хваттерте пурӑнса, 
ман ҫинчен манма пуҫламӑн-и?— асӑрханарах ыйтнӑ арӑ- 
мӗ.— Ҫынни лайӑх та эс, ҫапах та, кукша пулин те, арҫы- 
нах вӗт...

— Ан сӳпӗлтет кирлӗ мара,— тенӗ упӑшки.— Кампа 
улӑштарам-ха эп сана? Ёмӗрне те пулас ҫуккине калаҫатӑн!

— Ҫапах та, мӗнле-ха, эппин...
— Эрнере пӗр-икӗ хут киле килсе кайӑп эпӗ. Ҫӗрле, 

ҫын курман чух...
— Иккӗ мар ёнтё, пӗр виҫҫӗ-тӑваттӑ пултӑр,— тӳрлет- 

нӗ арӑмӗ упӑшкин шухӑшне.— Расписани тӑвӑпӑр...
— Юрё, чунӑм!
...Ҫакӑн хыҫҫӑн мён пулнине вулакан пӗлет ёнтё. Вёсем 

судлашнӑ, уйрӑлнӑ, Макар Кузьмич частнӑй хваттерте пу- 
рӑнма тытӑннӑ, хула Советне кайса хваттер илмелли чере
те тӑнӑ, эрнере виҫ-тӑватӑ хут, пӗтӗм хула тутлӑ ыйӑха 
путсан, хӑйӗн килне пырса кайнӑ. Вӑхӑт хаваслӑрах ирттӗр 
тесе, кашнинчех эрех чиксе пынӑ... Ҫавӑн пек ҫӳренӗ чух



перрехинче вара ӑна дружинниксем ҫулса илсе хӑйсен 
штабне сӗтӗрсе кайнӑ...

Ни вилӗ, ни чӗрӗ тухрӗ ун чухне Макар Кузьмич ми
лици уйрӑмӗнчен. Унтан, ҫӗрлехи уҫӑ сывлӑшра ӑсӗ-тӑнӗ 
кӑштах йӗркене кӗрсен, каласа та памалла мар тарӑхса 
кайрӗ... Мӗнле пурнӑҫ пуҫланчӗ вара ку?! Хӑвӑн килне 
вӑрӑ пек вӑрттӑн ҫӳрес пулать, ҫитменнине тата, санах 
тытса каяҫҫё, санранах мӑшкӑллаҫҫӗ, допроссем тӑваҫҫӗ!.. 
Хӑҫан, ӑҫта пулнӑ ун пекки?!

Пӗр вунӑ кун каймарӗ вӑл ҫавӑн хыҫҫӑн арӑмӗ патне. 
Кам пӗлет, тен, халь ӑна леш дружинник тенисем кашни 
каҫах сыхласа лараҫҫӗ? Каллех ярса тытӗҫ те, татах кӑп- 
тӑр-каптӑр милицине илсе кайӗҫ. Ыррине кӗтме ҫук вӗсен- 
чен, Хӗрлё площадьри «Крокодил» ҫине те ӳкерсе 
кӑларёҫ!..

Упӑшки пыма пӑрахнӑшӑн хыпӑнса ӳксе, Варвара Ф е
доровна ун патне ҫыру ҫырса пёр ачине чуптарчё.

— Мён пулчӗ сана, Макарушка? Ма килместӗн? Кӗтсе 
ывӑнтӑм ӗнтӗ, пӑшӑрханса пӗтрӗм саншӑн, ҫёрӗ-ҫӗрӗпех ҫы- 
вӑраймастӑп. Чирлесе ӳкмерён пуль те? Е  ӑҫта та пулин 
урӑх урама ҫӳреме тытӑнтӑн? Пӗлтер часрах, хӗрхен мана, 
тӑлӑха юлнӑ ҫынна...

Ку ҫыру Макар Кузьмича тата ытларах тарӑхтарса ячӗ. 
Эккей, ҫын ҫумне хушас шут пур-ха ҫав ухмахӑн! Ю рать — 
унӑн килтех лармалла, ни ҫӗрле тӗттӗм урамра пӗр-пӗр шӑ- 
пана тӗл пулса ҫапса ӳкересрен хӑрамалла мар, ни мили
цине лекес хуйхи ҫук. Хӑйне усрасчӗ ман вырӑнта!..

— Кала аннӳне, кӗҫӗр пыратӑп,— хушса ячё вӑл ҫыру 
илсе пынӑ хӗрачине.— Калинккине ан питӗртӗр.

Пёр вун пёр сехетсем иртсен вара малтанах илсе хатӗр- 
ленӗ «померанцевӑйне» пиншакӑн шалти кӗсйине чикрӗ те 
черетлӗ «гастроле» тухса кайрӗ. Ҫын-мӗн курасран, ялан- 
хи пекех, питӗ улах урӑмсемпе утрӗ... Темшӗн, чӗри ҫав 
тери хытӑ шаккарӗ хӑйӗн, хушшӑн-хушшӑн пӗтӗм ӳт-тирӗ 
ҫӳҫенсе илчӗ. «Ырра мар-ха ку, чирлетӗп пулмалла...»— 
пӑшӑрханса шухӑшларӗ Макар Кузьмич.

Ырри пулман ҫав чӑнах та. Кил патне ҫитесси нумай 
та юлманччӗ, пасар хыҫӗнчи пёр урамра. тахӑш ҫурт хы- 
ҫӗнчен, ун умне иккён тухса тӑчёҫ. Сӳ! туса илчё Макар 
Кузьмичӑн пӗтӗм ҫан-ҫурӑмӗ, чёри те яш! тирсе илчё.

«Ак хайхи, лекрём! Ку ёнтё милицине сётёрсе кайнин- 
чен те ҫӗр хут усалтарах... Чиксе ан пӑрахчӑрччӗ ҫеҫ...»



— Туртмалли пур-и сан?— хуллен ыйтрё пери, ун ум- 
нерех пырса.

— Ҫук ҫав, туртмастӑп,— терё Макар Кузьмич, тути- 
сене аран хускатса.

— Вӑхӑт мён чухлё-ши тата, пёлместён-и?
— Сехет таврашӗ нихҫан та пулман манӑн...
— Апла пулсан, эс пире пёр ҫур литрлӑх кивҫен укҫа 

памӑн-ши?
— Хаваслансах парӑттӑм та... ҫума пёр пус та чиксе 

тухман ҫав.
Пӗри Макар Кузьмичпа калаҫнӑ вӑхӑтра тепри хыҫал- 

тан пырса ун аллисене ҫатӑр! тытрӗ те пӗррех каялла пар
са лартрӗ. Тепри, умра тӑраканни, кӗсйисене ухтарма ты~ 
тӑнчӗ. Чӑн малтан эрехне туртса кӑларчӗ, унтан бумаж- 
никне те тупрӗ.

— Ним те ҫук, тет, тата... шӑршлӑ сысна!— терё те вал 
ҫилёпе, Макар Кузьмича хӑлха чиккинчен янк! тутарчё. 
Макар Кузьмич сулӑнса кайрӗ, ӳкетчӗ те пуль, анчах ҫав 
самантра хыҫалта тӑраканни ӑна тепёр енчен тӑхӑнтартса 
ячё те, вал каллех тӳрленсе тӑчӗ.

— А-аа! Пулӑшӑ-ӑр!..— кӑшкӑрса ячё Макар Кузьмич 
мён вӑй ҫитнӗ таран.

— Ан ҫухӑр, навус купи!..— пӗррех сӑмсинчен начлат- 
тарчӗ ӑна умра тӑраканни.— Халех виле пулса выртатӑн!

Анчах Макар Кузьмич кӑшкӑрни аякка илтёнчё пул
малла. Ытла инҫех мар, милици шӑхӑртни вӑрӑммӑн янра- 
са кайрӗ, ӑна хирёҫ кӗҫех тепри сас пачё...

Макар Кузьмича тапӑнакансем тёттём кётесселле тапса 
сикрӗҫ, ҫапах та вёсенчен пӗри ӑна тата тепёр хут тута 
урла пите хытӑ тӑхӑнтартма ӗлкӗрчӗ. Милици шӑхаотни- 
сем ҫывхарсах килчӗҫ, анчах халё пӗччен юлнӑ Макар 
Кузьмич вӗсене кӗтсе тӑрас темерӗ, часрах килӗ еннелле 
ыткӑнчӗ.

...Чёп-чӗр юн, лачкам тар, вун ҫухрӑм пӗр чарӑнмасӑр 
сиккипе чупнӑ лаша пек хашкаса пырса кӗчӗ Макар К узь
мич хӑй килне. Тӳрех диван ҫине ӳкрӗ те вилнӗ ҫын пекех 
алли-урйсене сарса пӑрахрӗ, куҫӗсене те хупрӗ, вӑрахчен 
пёр ним чухлӗ те хускалмарё...

— Ай, Макарушка, ай, чунӑмҫӑм!.. Мён пулчӗ сана кап
ла, кам мӑшкӑлларӗ кун пекех?! Ай тур-тур, турӑ амӑшӗ, 
чипер пурӑннӑ ҫӗртех шар курса ларас пулать-иҫ!..— ниҫта 
кайса кӗрейми вӗтеленме тытӑнчӗ Варвара Федоровна, 
хӑй те вилнё ҫын тёслё пулса кайса. Часрах ал шӑлли



йӗпетсе упӑшкин питне-куҫне сӑтӑркаларӗ, пуҫӗ «ҫине нӳрӗ 
тутӑр хучӗ, чӗрене лӑплантармалли эмел ӗҫтерчӗ, анчах 
лешӗ йӳҫӗ пирки Макар Кузьмич ӑна ҫавӑнтах сурса 
пӑрахрӗ.

— Эс мана... эрех пар...— аран пӑшӑлтатса ыйтрӗ вӑл.
Юрать-ха кун йышши эмел те тупӑнчӗ тӗплӗ хӗрарӑ-

мӑн. Ана умлӑн-хыҫлӑн виҫ мӑн черкке пушатсан, тепӗр 
пилӗк минутран вара Макар Кузьмича кӑштах чун кӗчӗ 
пулас та, вӑл майӗпе куҫӗсене уҫрӗ.

— Хам турра ӗненекен ҫын пулнӑ пулсан, эпӗ паянах 
чиркёве кайса пёр кило туртакан ҫурта лартнӑ пулӑттам,— 
терё вӑл нимрен малтан.— Чӑн вилӗмрен хӑтӑлса юлтӑм 
вёт! Телей пулман пулсан, эпӗ ӗнтӗ ҫак самантра урамра 
майӗпе хытса выртаттӑм...

Макар Кузьмич хурланса макӑрса ячӗ.
— Ачасем тӑлӑха юлатчӗҫ... эсё те хусах арӑм 

пулаттӑн...
Варвара Федоровна ӑна тем тёрлё йӑпатма, ачашласа 

лӑплантарма пикенчӗ. Анчах чылайччен йӗркене кӗрейме- 
рё вилӗмрен ӑнсӑртран ҫӑлӑнса юлнӑ Макар Кузьмич. Ун
тан тӑрук пуҫне ҫӗклерӗ те йывӑр чышкипе сӗтел ҫине 
чант! тутарчё.

— Ҫитет мана кун чухлё ыр курнипе, Варварушка! Т а 
рантам! Мён пирки асапланмалла манан?! Паян милицине 
сӗтӗрсе каяҫҫӗ, ыран ҫапса пӑрахма тапанаҫҫӗ... Мёншён, 
кала эс мана, эсрел пуҫӗ!

— Ара, лайӑх хваттерлё пулас терӗмёр-ҫке...— ун ку- 
ҫӗнчен айӑпа кӗнӗ анчӑк ҫури пек пӑхрӗ арӑмӗ.

— Кирлӗ мар мана нимёнле хваттер те!— каллех сётел 
ҫине ҫатлаттарчӗ Макар Кузьмич.— Хамӑн кил те ҫитет 
мана. Вӑхӑт ҫитсен илӗпёр-ха, тен, ҫакӑн пек тем те пёр 
хӑтланмасӑрах! Хуть те мён ту эс мана, анчах эпё текех 
кун пек урҫалла та вӑрӑлла пурӑнма килӗшместӗп! Атя, 
цаянах ЗА ГС а кайса тепёо хут ҫырӑнатпӑр!

— Ах, Макарушка... Тен, кӑштах тӑхтаса пӑхӑпӑр? 
Хваттер илмелли черечӗ шӑвать вёт-ха унта,— йӑлӑнма 
тӑчӗ арӑмӗ.— Ҫынсенчен те намӑс тата, шухӑшла-ха...

— Шухӑшламастӑп! Ан чӗн эс мана хирёҫ!— татах 
сётел ҫине ҫапрӗ хӗрсе кайнӑ Макар Кузьмич.— Намӑсне 
ахаль те самаях куртӑмӑр ӗнтё, тепӗр кӑшт курассине тӳс- 
ме пулё! Паянах авланатпӑр! Туй тӑватпӑр! Тӗнчене те* 
лёнтерер тепре санпа!

Варвара Федоровна щӑпах пулчӗ...



В А ТА Л М А  М АЙ Ё ҪУК...

Т А Р М И Т У Н  М УЧИЕ кичем. Ҫав тери, ниҫта кайса кё- 
мелле мар кичем! Хуть те, хӑй каларӗш, халӑх халапёнчи 
леш аптранӑ кӑвакал пек, Атӑл хёррине чупса пыр та — 
кутӑн чём...

Пёр уйӑх каялла Тӑрмитун мучи пенсие тухрё. «Паха 
пёкё» промартель членӗсем ӑна чаплӑн та чыслӑн ӑсатрӗҫ, 
тес пулать. Малтан клубра пуху пулчё, унта артель пред- 
седателё Тытамаков юлташ хаваслӑ-савӑнӑҫлӑ сӑмах ка- 
ларӗ. Тӑрмитун мучи артельте ҫирӗм ҫул ытла счето
вод-кассир пулса ӗҫленӗ хушӑра пёр пус та растрата 
тӑвайманшӑн ырларё, унтан ӑна парнесем пачӗҫ, черккесем 
ҫӗклерӗҫ, тата нумай-нумай ҫулсем пурӑнма ырлӑх-сывлӑх 
сунчӗҫ. Кӑштах хӗрсен вара хӑнасем такам пӑлхатнӑ хур 
аҫисем пекех какӑлтатма тытӑнчӗҫ:

— Нихҫан та манмӑпӑр санпа пӗрле ёҫленӗ кунсене!
— Эпир те вагӑличчевех сан пек тӳрӗ кӑмӑлпа ӗҫлесе 

пурӑнӑпӑр!..
— Тӑрмитун мучие — ура-а!..
Старике кӑптӑр-каптӑр хупӑрласа илчӗҫ те темиҫе хут- 

чен мачча патнелле мечёк пек ывӑтрёҫ.
— Ҫӗр ҫул пурӑн, ан ватӑл! Ура-а!.
...Тепёр кунне, пуҫӗ кӑштах ыратнӑ пулин те, вӑл ялан- 

хи пекех ултӑ сехетре тӑрса ӗҫе кайма хатӗрленме тытӑнчӗ.



Артель правленийӗ тепёр ялта, таватӑ километрта пулнӑ, 
ҫавӑнпа та Тӑрмитун мучи, вӑхӑтра ҫитес тесе, килтен 
хуть те хӑҫан та иртерех тухнӑ. Анчах вӑл электроплитка 
ҫинче чей вӗретсе чӑкӑтпа пашалу ҫинӗ хыҫҫӑн кӗрӗкне 
тӑхӑнма тӑрсанах, ҫемҫе тӳшек ҫинче выртакан карчӑкӗ, 
Альтяк инке, ун ҫине темле тӗлӗнерех пӑхрӗ те:

— Тул ҫутӑлнӑ-ҫутӑлманах ӑҫта тухса каятӑн, ара, 
эс?— тесе ыйтрӗ.

Тӑрмитун мучи ӑна малти икӗ чӳрече хушшинче ҫакӑн- 
са тӑракан куккуклӑ сехет ҫине тӗллесе кӑтартрӗ:

— Пӑх-ха, вӑхӑчӗ мӗн чухлӗ... Ҫиччӗ ҫитет-иҫ!
— Пулин,— терё Альтяк инке,— тутлӑн анасласа илсе.
— Мёнле «пулин» тата вӑл? Манӑн саккӑра ҫитмелле 

пуль? Еҫе ӗмӗрне те кая юлса кайманскер, паян мӗн сӑл- 
тавпа юлмалла манӑн?

— Ан шӳтле,— аллипе сулчӗ карчӑкӗ, тата тутлӑрах 
анасласа.— Вырт та тепӗр ыйхӑ ҫывӑрса ил. Питӗ лайӑх 
пулать...

— Эс ухмаха ермерӗн пуль те?— тӗлӗннӗ-тарӑхнӑ сасӑ- 
па ыйтрӗ Тӑрмитун. Анчах карчӑкӗ малтанхи пекех лӑп- 
кӑн ҫавӑрса хучӗ:

—1 Эп ермен-ха, ерессӗм те ҫук, анчах санӑн кӑштах 
сисӗнет вӑл. Каҫхине ытлашширех хутӑн ҫав. Киле мӗнле 
ҫитнине астӑватӑн-и хуть?

— Епле астумастӑп пулать? Тытамаков юлташ пире
машинӑпах ӑсатса ячӗ. Иксӗмӗр ыталансах юрласа кил-
тӗмӗр.

—  Киле килсен мӗн хӑтлантан?
— Нимён те хӑтланман...
— А сту,' хӑтланмарӑн пуль. Ҫӳлӗк ҫинчен cap чӑмата- 

на туртса антартӑн та, курорта каятӑп тесе, кутник сакки 
айне кӗрсе выртрӑн. Унтан сӗтӗрсе кӑларсан, темле ухмах- 
ла такмаксем юрлама тытӑнтӑн.

—• Мёнле такмаксем тата?
— «Карчӑк, карчӑк, карта урлӑ, пӗҫҫи-каҫҫи...» тата

темен те пёр. Лапра ҫӑвар!
— Хытах кӳрентертӗм-и вара?—-сасартӑк хӑранӑ пек 

пулчӗ старик.
— Итлемерӗм эп сана. Вырӑн ҫине пусса антарса мин- 

терпе хупларӑм та ҫывӑратса ятӑм.
Тӑрмитун мучи куҫӗсене мӑч-мӑч тутарса шухӑша кай- 

нӑ пек пулчӗ. .



— Вӑт, эсрел эрехӗ... Ҫынна чӑнах та сӗм ухмах та
кать ҫав вӑл. Тек нихҫан та ҫӑвара сыпмастӑп!— Унтан 
аехет ҫине пӑхрӗ те:— Ну, эп кайрӑм, Альтяк!— тесе алӑк 
хӑлӑпӗнчен тытрё.

— Аҫта каятӑн тата?-— вӑртах тӑрса ларчё карчӑкӗ.— 
Мухмӑру ытлах кастарать пулсан, килтех пур, ҫӗнӗ ҫул 
каҫхинех пытарса лартсаттӑм пӗр чӗрӗк!

Карчӑкӗ ҫапла калани Тармитун мучие йӗппе тирсе 
илнё пекех пулчӗ. Тӳрех вёресе кайса кӑшкӑрса тӑкрӗ вӑл:

— Мӗнле мух<мӑр?! Мӗнле чӗрӗк?! Эпӗ ӗҫе ӗҫсе тухса 
кайнине хӑҫан куртӑн эсё... шуйттан кӗвенти, тепӗр тесес- 
сӗн! Мӑшкӑллама шут тытрӑн-и манран? Е санӑн ха
ван ӗнерхи иртсе кайман-и? Тыт та кӳп, эппин, хӑвӑн 
чӗрӗкне! Манӑн ӗҫе каймалла!..

Тӑрмитун мучи, тухса каяс тесе, алӑка пӗррех ҫӑматӑ 
пуҫӗпе тапрӗ. Анчах ҫав вӑхӑтра Альтяк инке шӑши тыт- 
ма хатӗрленнӗ кушак пекех урайие сиксе анчё те:

— Ан лӑпӑртат, ниҫта та каймалла мар санӑн!— тесе 
кӑшкӑрчӗ.

— Епле каймалла мар!— хаяррӑн пӑхрӗ ун ҫине 
упӑшки.

— Ара, эсё ӗнер пенсие тухрӑн вёт! Ёҫки те ҫавӑн пир
ки пулчӗ! Неушлӗ ҫавна та манса кайрӑн, ват сӑс?!

Тӑрмитун мучи ҫакӑн хыҫҫӑн хӑйӗн карчӑкё ҫине 
тӑй-й... пӑхр| те, ҫӑварне лак! карса пӑрахса, кутник ҫине 
шап! ларчӗ. Аллинчи мӑн туйи те урайне шӑкӑртах ӳкрӗ 
унӑн.

— Чӑнах та-ҫке...— хурлӑхлӑн сывласа ячӗ вӑл юлаш- 
кинчен.

— Чӑнах ҫав! Слущи мар ёнтё эс халь, килте ларас 
пулать малашне!— ҫӗнтерӳллӗ сасӑпа каласа хучӗ карчӑкё.

—■ Килте ларас пулать...— мӑкӑртатса илчё вара Т ар
митун.— Служащи мар... Тиража тухрӑм, эппин. 
Шапаш...

Чылайччен ларчӗ вӑл урайнелле пӑхса. Ниепле те ӑн- 
ланаймарӗ: мӗнле-ха капла? Хӗрӗх ҫул ытла кашни кун 
ӗҫе ҫӳренӗ... Ир тӑнӑ, апат ҫинӗ, тумланнӑ та сакӑр-тӑхӑр 
сехет тӗлне вырӑна ҫитме тухса утнӑ. Революци хыҫҫӑнах 
комбед секретаре пулнӑранпа таҫта та ӗҫленё вӑл. Чӑн Та 
ёнтё, ытлашши пысӑк ҫынах пулман, анчах хӑйне шанса 
панӑ ӗҫе яланах таса кӑмӑлпа туса пынӑ. Ҫук, хӑй ятне 
яман вӑл! Тӑрӑшса ёҫленӗшӗн ӑна премисем те панӑ, при- 
казсенче тав тунӑ. Анчах халӗ вара... Тӗлӗнмелле! Ир



пулчё, часах саккӑр ҫитет, ҫапах та унӑн килте лармалла. 
Паян та ӗҫе каймалла мар. Ыран та. Виҫмине те... Кирек 
хӑҫан та! Мӗнле пурӑнмалла-ха кун пек? Ёҫсӗр аптраса 
ухмахах тухса каймалла пуль? Ҫулла пулсан, пахчара ча- 
каланма пулатчё хуть, анчах халӗ, хӗлле мён тӑвас? Пӗ- 
рех хут, ма ҫуллаччен тӑхтамарӑм пуль ку пенсне тухма!..

Чӑнах та, ним тума аптрарӗ Тӑрмитун мучи. Малтан- 
хи кунсенче, хӑй ёнтё пенсионер пулни ҫинчен манса кай
са, кашни ирех улттӑра тӑрса ӗҫе тухса кайма хатёрленчё, 
карчӑкӗ кӑшкӑра-кӑшкӑра асӑрхаттарнӑ хыҫҫӑн ҫеҫ: 
«Тьфу, каттӑршни!» тесе, пуҫне тӑхӑннӑ тилӗ тир ҫӗлӗкне 
хыва-хыва ывӑтрӗ, чылайран тин хӑй «тиража тухнине», 
хӑйӗн ирсерен ниҫта та хускалса тухмалла маррине майӗ- 
пе хӑнӑхма пуҫларӗ.

Тӗнчери тӳрӗ чунлӑ пур счетовод-кассирсем пекех, 
Тӑрмитун мучи питӗ тирпейлӗ, йӗркеллӗ пурӑнакан ҫын 
пулнӑ, унӑн нихҫан та нимён те сая кайман, кашни япала 
хӑй вырӑнӗнче выртнӑ. Сӑмахран, вӑл кашни ҫӗнӗ ҫул 
умён ялпо лавккинче илсе куккуклӑ сехет айне ҫакакан 
«татмалли календарь» листисене нихҫан та татман, вӗсене 
ҫӳлелле ҫавӑрса хунӑ ҫеҫ, декабрӗн 31-мӗшӗнче вара ӑна 
хаҫатпа чӗркесе шкапа вырнаҫтарнӑ та ун вырӑнне ҫӗнни- 
не ҫакса янӑ. Ҫав календарьсем унӑн пӗр вунӑ ҫулшӑн 
пухӑннӑ...

Карчӑкӗ пӗррехинче ӑна: «Мён мурӗ тума пухса усра- 
тӑн ҫав кивӗ ӑпӑр-тапӑра, пустуех вырӑн йышӑнса выртаҫ- 
ҫӗ вёт!» тесен, Тӑрмитун мучи лӑпкӑн ҫеҫ ответ панӑ:

— Выртӗҫин! Вӗсем санран ҫӑкӑр ыйтмаҫҫё, анчах 
кирлӗ кунта кирлӗ те пулма пултараҫҫӗ,— тенӗ.

Чӑнах та, кирлӗ пулчӗҫ хайхискерсем! Пенсине тухнӑ 
хыҫҫӑн ёҫсӗр аптраса, тунсӑхласа, кичемленсе ҫитсен, Тӑр- 
митун мучи пӗррехинче шкапа уҫса пӑхрӗ те хаклӑ супӑнь 
муклашкисем пек чӗркесе хунӑ ҫак календарьсене курах 
кайрӗ. Ара, кусене вула(ма пулать-иҫ!.. Ан тив, вёсене 
хӑйсен вӑхӑтӗнче пёр саспаллине те сиктермесӗр вуласа 
тухнӑ пултӑр. Ҫӗнӗрен вулани кансёрлет-им? Календарьте 
унта ҫав тери ӑслӑ япаласем пур вӗт! Уйӑх-ҫӑлтӑрсем мён
ле тытӑнса тӑнинчен пуҫласа чӑмӑрла паранкӑ епле майпа 
тутлӑрах пӗҫересси таранах ҫыраҫҫӗ.

Хайхискер, пӗрре вул^ма пуҫларӗ те ик эрне ытла ву- 
ларӗ — вунӑ ҫулшӑн! Ир тӑрса пит ҫусан тӳрех календарь 
тытать те — лара-ать вара сак ҫумне пӑталаса лартнӑ 
пек! Кун мёнле иртсе кайнине те сисмест, хырӑмӗ выҫни-



не те туймасть, тейён. Анчах календарьсене вуласа пётер- 
сен, ӑна каллех кичем пулса кайрӗ. Ҫав тери, ниҫта кайса 
кёмелле мар кичем. Хуть те, хӑй каларёш, леш кӑвакал 
пек кутӑн кӑйса чӑм...

— Ёҫсӗр аптранипе, ӗҫме ан тытӑнтӑрах ку!— пӗрре 
кӑна мар шикленсе илчё Альтяк инке. Пенсионерсем хуш- 
шинче ун пеккисем те тёл пулнине илтнё вал.

Анчах пӑшӑрханни кӑлӑхах пулнӑ. Тӑрмитун мучи 
пеней укҫине ӗҫсе ярса пурӑнма та, чипер сывлӑхне сиен- 
леме те шутламан. Хӑйне пеней ҫине ӑсатнӑ каҫхине персе 
супнӑ хыҫҫӑн вӑл тек пёр т^млам та ӗҫмерӗ. Ҫав ирсӗр 
ӗҫпе ҫыхланас вырӑнне вӑл кӳршӗ ялӗнчи библиотекӑран 
кӗнекесем ҫӗклеме тытӑнчӗ.

Чӑн малтан «Нарспи» йӑтса пычӗ.
— Ҫак кӗнекене эпӗ хёрӗх ҫул ӗлёкрех вуланӑччӗ, халё 

тепре вулас-ха,— терӗ вӑл карчӑкне.— Итле, сана та кӑш- 
тах ҫутта кӑларам!

— И-и, манӑн ҫутта тухас вӑхӑт иртнӗ ёцтӗ,— терӗ 
ӑна хирӗҫ Альтяк инке, анчах хӑй, чӑлха ҫыхнӑ май, ста- 
рикки вуланине каҫса кайсах итлесе ларчӗ. Нарспие ирёк- 
сёрлесех качча пама тытӑннӑ тӗле ҫитсен, ӗҫлеме пӑрахса, 
макӑрса та илчӗ...

— Шуйттан саманиех пулнӑ ҫав ӗлӗк!— куҫлдхне хыв
са куҫӗсене шӑлчӗ вӑл.— Хӗрарӑмшӑн пурнӑҫ мар, чисти 
тамӑк пулнӑ! Сӑпаҫҫипех совет влаҫне, хӑтарчӗ вӑл пире...

Ҫакӑн хыҫҫӑн пӗр-икӗ эрне хушши вёсем кашни каҫах 
ҫавӑн пек кӗнекесем вуласа пурӑнчӗҫ. У нтан— темшён- 
ҫке!— Тӑрмитун сасартӑк вула|ма пӑрахрӗ. Пӗр шӑматкун 
Етӗрнене пасара кайсассӑн ал лаппи хулӑнӑш хут тёрки 
илсе пычӗ те ҫав каҫах хыпаланса ҫырма ларчё.

Ҫырать те ҫырать. Тем ҫырать! Ик каҫ, виҫ каҫ... 
Ҫырнӑ май хӑй текех пӑшӑлтатать. Ҫын илтмелле мар 
пӑшӑлтатать тата — тутисем ҫеҫ хускалаҫҫӗ. Альтяк инке, 
юлашкинчен, тӳсеймерӗ, ыйтрё:

— Мӗн пӗрмай пӑшӑлтатса ларатӑн ҫав эс? Чёлхе сур- 
ма вӗренместӗн пуль те?.. Мӗн ҫыратӑн кун пекех 
тӑрӑшса?..

— Сан ҫинчен ҫӳлти патшалӑха жалобӑ ҫыратӑп-ха,— 
терё Тӑрмитун мучи, куҫне хӗссе илсе,— Хӑвӑн пӗр лав 
ҫылӑх, анчах чиркӗве ҫӳреместӗн. Вӗрй ҫатма хатӗрлеччёр 
унта сан валли.

— Тьфу, чӗлхӳ ҫине ҫӑпан тухтӑрах!— ҫиленчӗ 
Альтяк.



Унтан Тӑрмитун мучи таҫта ҫырусем яма тытӑнчӗ. 
Кашни эрнере виҫшер хут. Ванюк-почтальон хаҫат илсе 
пырсассӑнах, ӑна хулӑн канвертсем тыттара-тыттара 
ярать. Каллех ыйтмасӑр тӳсеймерӗ Альтяк инке:

—t Кам мурӗ патне яратӑн эс кун чухлӗ ҫыру?
— Хёрсем патне,— терё Тӑрмитун мучи.— Йӑлӑхрӑм 

санпа пурӑнса, ҫамрӑкраххине тупас тетёп...
— У, ват супнӑ, тӑмана! Такама кирлӗ пуль эсӗ! — 

татах ҫиленсе кайрӗ карчӑкӗ.
Анчах вулаканӑн та пӗлес килет ёнтӗ: мён ҫырнӑ-ха 

Тӑрмитун хёллехи вӑрӑм каҫсенче, мӗнле ҫырусем янӑ вӑл 
кашни эрнере виҫшер хут?

Ан тӗлёнӗр: Тӑрмитун мучи сӑвӑсем ҫырнӑ. Ҫаплах 
ара, ҫаплах! Сӑвӑсем ҫырнӑ та Шупашкарти пур редакци- 
сене те ярса пама тытӑннӑ. Ҫын-мӗн ан систӗр, тесе, сӑв- 
висем айне хӑйӗн чӑн-чӑн хушаматне ҫырман, суя ят ларт- 
са янӑ: «Д. Майский». Тепёр тесен, сӑвӑсем айне унӑн 
чӑн хушаматне ҫырма аванах та пулман — унӑн хушамачӗ 
Большеносов, чӑвашла каласан — Мӑн Сӑмса пулнӑ. Поэ- 
зипе ку хушамат питех ҫыхӑнман, ӑна эсир хӑвӑрах чухла- 
ма тивёҫ...

Вӑхӑт нумаях та иртмен —.хайхи патне редакцисенчен 
ответсем килме пуҫланӑ:

«Сӑввусем начартарах. Рифмӑ та, ритм та ҫукрах. Пи- 
четлейместпӗр. Хӑвӑр шкулти стена хаҫатне ҫырса вёрен- 
се пыр».

«Сан сӑввусем пиҫмен-ха. Сӑвӑ техникине пёлместӗн. 
Каплипе журнала кӑлараймастпӑр».

Тата ытти те.
Анчах Тӑрмитун мучи куншӑн пуҫне усман. Кӳренмен 

те тата, мёншён тесен такамран илтсе пёлнё — редакцисен- 
че ёҫлекенсене ҫине-ҫине купи-купипе сӑвӑ ярса парса 
тӑнне кӑларас пулать, вара пур пёрех пичетлеҫҫӗ. Пёрре 
пичетленсен ҫул уҫӑлать, чару пулмасть вара.

Пилёк ҫёр листаллӑ хут стопи пётсен, вал тата ике 
стопа илсе килнё. Почтальон пырсан, пёрер канверт мар, 
икшер парса яма тытӑннӑ. Хӑй ёнтё, ҫёрё-ҫёрӗпе сӑвӑ ҫыр- 
са ларнипе, начарлансах кайнӑ. Альтяк инке унӑн сывлӑ- 
хёшён пӑшӑрханма пуҫланӑ, ан ҫыр тесе ӳкӗте кӗртме 
пуҫланӑ, анчах Тӑрмитун мучи хӑйне хӑй: «Вперед!» тене 
те, ҫырма пӑрахма мар — хёрнӗҫемён хӗрсе пынӑ, вӑрӑм- 
ран вӑрӑм сӑвӑсем ярса панӑ. Чӑн-чӑн поэтсем ку чухне



пӗр ҫырма ларсан вун пилёк-ҫирём пин йӗркерен кая ҫыр- 
маҫҫӗ, тенине те илткӗ вӑл.

Юлашкинчен вара...
Юлашкинчен, тӑрӑшни сая кайман. Пёр хаҫатра «Ҫам» 

рӑксен страници» кӑларнӑ та, унта Тӑрмитун мучин икӗ 
сӑввине пичетленӗ — кашни сакӑршар йӗрке. Вёсем айне 
«Д Майский, ҫав-ҫав ялти шкул ачи», тесе ҫырса хунӑ...

Ку вара чӑн-чӑн ҫӗнтерӳ пулнӑ. Пысӑк ҫӗнтерӳ. Ан 
тив, Тӑрмитун мучие шкул ачи, тенӗ пултӑр. Мӗнех вара 
уншӑн? Сӑввисем пур пӗрех унӑн пулнӑ-ҫке-ха! Тепӗр 
тесен, ун пек каланӑшӑн мӗн кӳренмелли пур? Сӑвӑ ҫырас 
енпе вӑл чӑнах та шкул ачи кӑна пулнӑ-иҫ! Ҫырма пуҫла» 
кан поэт. Тин ҫеҫ палӑрма пуҫланӑ ҫӑлтӑр. Ҫамрӑк 
талант!

Хӑй те вал халь шкул ачи пекех хёпёртесе кайнӑ. Ха- 
ҫатра хӑйӗн ятне курсан, ҫавӑнтах ташлама, качака путек- 
ки пек кӑрст! кӑрст! сиккелеме хатӗр пулнӑ.

Вара тата ытларах ҫырма тытӑннӑ. Тепёр ҫур ҫултан 
унӑн каллех икӗ сӑвӑ тухнӑ. Ку ҫеҫ те мар: пурӑна киле 
Тӑрмитун мучин пӗр сӑвви «Ҫурхи ҫеҫкесем» ятлӑ кӗне- 
кене кӗнӗ, умсӑмахра та унӑн ятне асӑннӑ: пысӑк шанчӑк 
паракан, ӳссех пыракан хӑйне майлӑ талант, тенӗ...

Кӗркунне ҫитеспе Тӑрмитун мучи — Д. Майский пур- 
нӑҫёнче тата пысӑкрах событи пулнӑ: Ванкж-почтальон 
ӑна хитре бланк ҫине пичетленӗ ҫыоу пырса тыттарнӑ:

«Хисеплё Д. Майский юлташ! Эпир сана ҫамрӑк писа- 
тельсемпе поэтсен республикӑри канашлӑвне чӗнетпёр...»

А к япала! Канашлӑва чёнеҫҫӗГ..
Чӑн та, малтанах ҫак ҫыру ӑна кӑштах хӑратрӗ. Теми- 

ҫе кун шухӑшласа ҫӳрерӗ вӑл: мӗн тӑвас? Каяс-ши кунта. 
каяс мар-ши? Темрен тем пулса тухмё-ши? Кайӑн та, пи- 
сательсен пуҫлӑхӗсем эпё шкул ачи маррине, кӗреҫе сухал- 
лӑ мучи пулнине курӗҫ те — калаҫасшӑн та пулмӗҫ, ватӑ 
тесе, канашлӑва та кӗртмӗҫ, малашне пичетлеме те пӑра- 
хёҫ? Халь тин ҫырма пӑрахма пултараймастӑп ӗнтё эпӗ, 
ҫырас килтерекен чир ытла та шала кайрӗ...

— Э, мён пулать, мён килет!— аллипе сулчё те вӑл 
юлашкинчен, Альтяк инкене аш кукли пӗҫерттерсе, мунча 
хутса кенӗ хыҫҫан сухалне ик еннелле тураса уҫса, автобус 
ҫулӗ_ ҫине тухса «сасӑлама» тытӑнчӗ...

йышӑнчёҫ ӑна! Канашлӑва кӗртрӗҫ кӑна мар, прези» 
диума суйласа чӑн варрине кӗртсе лартрёҫ. Сухалне яка- 
та-яката кӑна ларче вал, мёншён тесен докладчик хӑйӗн



докладӗнче унӑн ятне те ырӑпа асӑнчӗ. Тепёр кунне, 
ытти ҫамрӑксемпе пӗрле, унӑн сӑнӗ хаҫатра та тухрӗ.

«Ҫитмӗл иккӗри.-ҫамрӑк сӑвӑҫ»... тенёччӗ ун ҫинчен.
Канашлу вӑхӑтӗнчех ӑна радио валли сӑвӑ вулаттарса 

ҫырса илчӗҫ,— унӑн сассине пӗтӗм республикипе янратма 
ӗнтё.

Ҫапла вара, кӗтмен ҫӗртенех, Тӑрмитун мучи иккӗмӗш 
хут ҫамрӑк ҫын пулса тӑчӗ. Халь ӗнтӗ мӗн виличченех 
ҫамрӑк пулать — шанчӑк паракан ҫамрӑк поэт. Майӗ пул- 
нӑ пулсан, тен, вӑл комсомола та кёнё пулёччё. Ваталма 
майӗ ҫук халь унӑн! Ватӑлас килсен те ватӑлаймастӑн...

Анчах нумаях та пулмасть писательсен союзёнчи пёр 
хаяр ҫын, Консультант ятлӑскер, ун патне ҫакӑн пек ҫыру 
янӑ, теҫҫӗ:

«Хаклӑ мучи Д. Майский! Сирён колхозра сад пур-и? 
Пур пулсан, ҫавӑнта ӗҫлеме тытӑн-ха эсё. Йывӑҫсем ытла
рах ларт, улма-ҫырла ӳстер, уншӑн сана хӑвӑр ялти пур 
стариксен мӑнукӗсем те пӗтӗм чунтан тав тӑвӗҫ. Кайран 
сан ҫинчен ырӑ кӑмӑлпа асӑнса сӑвӑсем те ҫырӗҫ...»

Ҫав Консультант тенӗ ҫын питӗ тӗрӗс каланӑ пек ту- 
йӑнмасть-и сире?



ЁНЕНМЕСЕН — ПЫРСА КУРАР...

Т А К А М Р А Н  П У Ҫ Л А Н Н А  вӑл, ӑна пӗлместӗп, ан
чах та пирён ялта пёр тӗлӗнмелле йӑла пур: кам мён

ле ӗҫпе пурӑнма пуҫлать, ӑна ҫавӑн майлӑ ят парса хураҫ- 
ҫӗ. Тӑрӑхлас-кӳрентерес тесе мар, ҫук, ытти ҫынсем хуш
шинче паллӑ пулма параҫҫӗ ҫав ятсене...

Итлӗр акӑ, мӗнлерех ятсем пур хальхи вӑхӑтра пирён 
колхозра: Пӑру Паруҫҫи, Кирпӗч Кирули, Кӗнеке Кӗрку- 
ри, Автан Алтатти, Радио Раманӗ, Трактор Трихванӗ 
тата ытти те. Хӑвӑрах питӗ лайӑх чухлатӑр пуль ёнтӗ ҫав 
ятсем мӗнрен пулса тӑнине: Паруҫҫи пӑру пӑхать, Кирули 
кирпӗч ҫапать, Кӗркури кӗнеке вулаттарать, Алтатти чӑх- 
чӗп ферминче ӗҫлет,— чӑх пур ҫӗрте автансӑр пулмас- 
тех!—Раманӗ радио юрлаттарать, Трихванӗ тракторпа 
кӗрлеттерет! Нумай пулмасть тата пёр хитре кӑна cap 
каччӑна Ҫутӑ Санькки теме пуҫларёҫ,— вӑл пирён элек
тротехник, ялти ҫутӑ хуҫи...

Паллах, пурте вӗсем лайӑх ҫынсем пирён, пурте хамӑр 
ялсем тата. Хуть те мӗнле кӑткӑс ӗҫ сиксе тухсан та, 
эпир халь ҫав ӗҫе тума пултаракан ҫынсем шыраса ютта 
каймастпӑр, никама та тархасламастпӑр, ни-ни! Теприсем, 
авӑ, пуртӑ аври ларттарма та ют яла каяҫҫё, тет, мёншён



тесен хӑйсен платникёсем пурте аякра «калым» туса ҫӳ- 
реҫҫӗ имӗш, анчах пирӗн пӗртте ун пек мар вара, ҫук. 
Платникӗ-тимӗрҫи кӑна мар, учителӗсем те веҫех хамӑран 
пирён, агронсмӗпе зоотехникӗ те, хверщӑлӗ те, шоферӗ- 
комбайнерӗ те. Ытти ялсенче темлерех, пурне пӗлме ҫук, 
анчах пирӗн ҫавӑн пек: кам ӑҫта та пулин вӗренсе тухать, 
вӑл епле пулсан та хӑйӗн тӑван ялнех таврӑнса ёҫлеме тӑ- 
рӑшать, таврӑнаймасан вара шутсӑр кӳренет...

Мӗн каламалли, лайӑх пурӑнатпӑр!
Мана хама акӑ... Лавкка Лукки, теҫҫӗ, мёншён тесен 

эпӗ вун пилӗк ҫул ытла, мӗн вӑрҫӑран таврӑннӑранпах 
ялти лавккара ӗҫлетӗп ӗнтӗ, ял халӑхне пурнӑҫра мӗн 
кирлӗ — ҫавсене пур чухне те ытлӑн-ҫитлӗн илсе килсе 
сутма тӑрӑшатӑп. Илӗр, туянӑр, тӑвансем, ырӑ курӑр! 
Лукка лавккинче пурте пур: кил таврашӗнчи хатӗр-хӗтӗр 
те — хуранӗ-куршакӗ, турчки-ухвачӗ, витри-кастрюлӗ; ҫие 
тӑхӑнмалли те — пальтти-костюмӗ, атти-пушмакӗ, кӗпи- 
йӗмӗ, ҫӗлӗкӗ-картусӗ; ҫимелли-ӗҫмелли те — сахӑрӗ-канфе- 
чӗ, премӗкӗ-печенийӗ, тем те, тем те! Укҫуна ҫеҫ кирлӗ та
ран илсе пыр та ӑна ытлашши хӗрхенсе хытса ан тӑр!

Укҫи пирки калас пулсан, ӳпкелешмеллиех ҫук вара — 
укҫа тени пур пирӗн халӑхӑн! Пур! Ана эпё, Лавкка Л ук
ки, сирёнтен пуринчен те лайӑхрах пӗлсе тӑратӑп, мёншён 
тесен ҫынсем хӑйсен ӗҫлесе тупнӑ укҫи-тенкине чӑн малтан 
ниҫта та мар — ман патӑма, лавкгҫана илсе пыраҫҫӗ вӗт-ха. 
Халӑх ҫуллен-ҫул укҫа ытларах тытнине те эпех никамран 
лайӑх куратӑп,— ӑна манӑн лавккари тавар ҫаврӑнӑшӗ 
ӳснӗҫемӗн ӳсни чи чаплӑ тӗкӗртен те хитререх кӑтартать.

Тата тепёр япала пур ӑна палӑртаканни.
Тен, эсир асӑрханӑ та пуль: суту-илӳре ӗҫлекенсем

«ассортимент» сӑмаха питӗ юратаҫҫӗ. Пире ятланӑ чух 
та, мухтанӑ чухне те ҫав сӑмаха пӗрмай асӑнаҫҫё. Пуху- 
сенче, тӗрлӗ канашлусенче ялан илтетӗн вара:

— Иванов начар ёҫлет, унӑн ассортимент пёчӗккё! 
Епле намӑс мар ӑна?!

— Петровран пример илёр эсир: унӑн ассортимент 
ҫав тери пысӑккӑ!

Анланмалларах каласан, ҫак сӑмах вӑл лавккара тӗр- 
лёрен тӗрлӗ таварсем нумай пулмаллине пӗлтерет. Лавк
кара таварсен ассортименчӗ ҫуллен сарӑлса пыни халӑхӑн 
ыйтӑвӗ пысӑкланнине, вӑл пуянланса пынине кӑтартса 
парать...



Астӑватӑр-ха эсир, елӗк чух, авалхи саманара, пйрӗй 
ял ҫыннисем лавккара мӗн илнӗ? Тӑвар илнӗ вӗсем. Кӑш- 
тах краҫҫын. Эрнере пӗр коробкӑ спичкӑ. Виҫ-тӑват ҫулта 
пёр хуран. Ну, тата кӑшт-кашт ҫавӑн пек япаласем...

Анчах халь мёнле тетёр эсир? Ман лавккара халь пи- 
лӗк ҫӗр йышши тавар пур. Пи-лӗк ҫӗр! Ёненместёр-и? 
Ара, пырса курӑр, эппин. апла пулсан! йӗппе ҫипрен пуд- 
ласа «Октавӑ» радиоприемникпе мотороллер таранах 
туянма пултаратӑр ман патра. Кирлех пулсан, «Москвич» 
та туянтарма пултаратпӑр. Анчах пирён ҫынсем ӑна та 
ҫителӗксӗр теме пӑхаҫҫӗ-ха...

Мёнрен килет вёл.-* Анланатӑр-и ҫакна?
Халӑх укҫаллӑ пулнинчен, вӑл халь хӑйне валли ла- 

йӑхран лайӑхрах япаласем туянасшӑн пулнинчен тата вӗ- 
сене ним мар туянма пултарнинчен килет!

Пырса курӑр-ха эсир уяв кунёсенче пирён хёрсемпе 
каччӑсене! Мӗнлерех тум-лнаҫҫӗ вёсем? Хӗрсем ҫинче—• 
пурҫӑн та штапель, урисенче ҫут пушмак та фельдиперс 
чӑлха, нумайӑшӑн— капрон. Каччисен костюмёсем пурин 
те тенё пекех коверкот та шевиот, механизаторёсем вара 
пёри те «метроран» кайине тӑхӑнмаҫҫӗ.

Тата ҫамрӑксенчен пёри те халь ҫуран ҫӳресшӗн мар. 
Пурте велосипедсемпе чупаҫҫӗ, хӑшӗсем ёнтё моторлисене 
туянчӗҫ. Лавкка хуралҫи Хумма мучи кун пирки пёрре- 
хинче питё тёрёс каларё:

— Елёк чух, ҫемьере каччӑ пулсан, вӑл авланнӑ тёле 
епле те пулин вӑй ҫитерсе тӑрантас туянма тӑрӑшатчӗҫ,— 
терё вал,— анчах халь пур — тавай вӗсене ҫуран урапа е 
циккӑл-миккӑл... велосипед та мотоцикл эппин...

Ҫамрӑксем ҫеҫ-и! Ваттисенчен те халё никам та килти 
пиртен ҫӗленӗ кӗпе-йӗм тӑхӑнмасть вёт. Ҫитсӑ пар та вёсе- 
не, сатин тӑхӑнтарт!

Акӑ, эпё юриех ҫырса пытӑм: висём ҫул эпё 170 ма- 
шӑр атӑ-пушмак,. 52 костюм, 33 велосипед сутсаттӑм. Пёл- 
тёрхи оборот унтан чылай ытларах пулчё. Анчах кӑҫал 
вара вунӑ уйӑх хушшинчех 420 мӑшӑр атӑ-пушмак, 
122 костюм, 71 велосипед тухса кайрё ман лавккаран. 
Ҫитсӑ, штапель, пурҫӑн, аялти-ҫиелти кӗпе-йӗм, чӑлха-нос- 
ки мӗн чухлӗ сутни ҫинчен каламастӑп та ёнтё, вёсен шучӗ 
те ҫук! Диаграм туса кӑтартас пулсан, процентсем ҫивӗч 
пӑрҫасем пекех ҫӳлелле сиксе каймалла ҫав...

Ара, уй хуралҫи Митюк мучи пулса, вӑл та велосипед 
туянчӗ вӗт кӑҫал ҫуркунне, ват супнӑ, тӗлӗнтермӗш!



— Ҫитет кун чухлӗ ҫуран ҫӳренипе,— терӗ вӑл укҫине 
шутласа панӑ чух.— Патша самани мар халь ҫуран танк- 
кама, неччу!

Кӑвак сухалне ик еннелле варкӑштарса кӑна ҫӳрет 
халь уйсем тӑрӑх, пыр та кур эс ӑна...

Ҫынни эпӗ суйма-мухтанма юратаканскер мар, ҫавӑнпа 
та сире тӗп-тӗрӗссине калатӑп: вун пилӗк ҫул хушшинче 
мана никам та «япӑх ӗҫлетӗн», «халӑхшӑн тӑрӑшмастӑн», 
тесе каламанччӗ, жалобӑсем те ҫырман ман ҫинчен, «Кап
кана» мар —■ стена хаҫатне те лексе курман, анчах пӗлтӗр- 
пе кӑҫал, ним тунмасӑрах калатӑп, самаях хаяр сӑмахсем 
илтме тӳр килчӗ. Мёншён, тетӗр-и? Нимӗншӗн те мар, ҫав 
ассортиментшӑнах. Еплерех ҫунтарма тытӑнчӗҫ-ха тата, 
тӳссе кӑна тӑр!..

Пӗлтӗр, Октябрь уявӗ умён, пирён колхоза электриче
ства кӗртрӗҫ. Ну, урӑхла каласан, ҫутӑ пачӗҫ. Тӑват ҫӗр 
хӗрӗх кил пӗр харӑс ялт! ҫутӑлса кайрӗ. Урам хушшисенче 
те, фермӑсенче те, пур ҫӗрте те кӑнтӑрлахи пекех ҫап-ҫутӑ 
пулса тӑчӗ.

Ой, савӑнчӗ те вара уншӑн пирён халӑх!
Анчах маншӑн, Лавкка Луккишӗн, хурлӑх кӑна пулса 

тӑчӗ вӑл.
Ҫутӑ панӑ хыҫҫӑн ик-виҫ кунтанах ман лавккана фер- 

мӑри хӗрсем ушкӑнӗпех чупса пырса «щтурмлама» тытӑн- 
чӗҫ. Пӗр-пӗрине пӳлсех заказсем параҫҫӗ мана:

— Лукка пичче, тепре тавар патне кайсанах пире вал
ли электроутюгсем илсе килнӗ пултӑр! Кашнинчех кӑвар- 
па хӗртсе аппаланма питӗ чӑрмавлӑ, ӑна валли вӑхӑт та 
ҫук пирён...

— Шупашкарта электричествӑпа ҫавӑрттармалли ҫӗвё 
машинисем нумай, тет, ҫавсенчен пӗр вуннӑшне те пулин 
туянса кил-ха. Тем пекех тав тӑвӑпӑр сана, качча кайнӑ 
чух кӗрекене, атте-аннепе юнашар лартӑпӑр...

Пӗлетӗп-ха, хӑйсен пурин те алӑпа ҫавӑрмалли машин- 
сем пур, анчах ку ҫитмест вӗсене, халь-т'еппер электриче- 
ствӑпа ҫавӑраканнисене пар! Вӑт, пулать те халӑх!

Кӑшт тӑхтарахпа ваттисем те пыма тапратрёҫ.
— Кунне виҫ-тӑват хутчен вучах чёртсе тӑнранах каяс 

пулать, тата вутти те нумай кирлё, ҫавӑнпа та эсё пире 
ҫав электроплитка тенине туянтар-ха часрах!

— Кӗпе ҫумалли машинсем те пур темеҫҫё-и? Сётёрсе 
кил-ха пёр виҫҫӗшне те пулин!— йӑлӑнчӗҫ нумай ачаллӑ 
арамеем.



— Пире сӗтел ҫине лартмалли лампочкӑсем кирлӗ, 
ачасен тетрачӗсене тӳрлетсе ларма питӗ ансат вӗсемпе,— 
терӗҫ учительсем.— Электробритвӑсем пулсан та кансӗр- 
лемӗччӗҫ...

Правлени урайне шӑлакан Укахвн те пырса анратма 
тытӑнчӗ:

— Халь пур ҫёрте те механизаци пулмалла, илсе кил
се пар мана пылесос!

— Ай-уй,— терӗм ҫакна,— ку сӑмаха ӑҫтан илтрён эс?
— Пёркунне хуларан килнё лектор каласа хӑварчӗ;— 

тет...
Заказ хыҫҫӑн заказ параҫҫӗ: пёри электрочейник ый- 

тать, теприне кукӑль пӗҫермелли «асамлӑ кӑмака» кирлё, 
ялти ватӑ медсестра холодильник пирки пёлме хушрё. 
Эпё, паллах, никама та кӳрентермерӗм, вал йӑла ҫук ма- 
нӑн, пурне те: тупатпӑр, илсе килетпёр, терём, анчах та хам 
йӑпӑр япӑрах нимён те тупса параймарӑм. Райсоюз складён- 
че темиҫе ҫул ёлёкрех илсе килнё, пӳрне хулӑнӑш тутӑхпа 
витӗннӗ ҫатмасемпе чугун куршаксем кӑна купаланса выр- 
таҫҫӗ. Чӑвашсоюзпа тӗрлӗ торгсен базисене илсе пынӑ 
электроприборсем — холодильниксем, «асамлӑ кӑмакасем» 
тата ыттисем те нумай чух хулари магазинсене те ҫитей- 
меҫҫё иккен, тӳрех палланӑ ҫынсен хваттерёсене куҫаҫҫӗ.

Темиҫе хутчен те кайса вӑрҫрӑм унта-кунта, мӗншӗн 
тесен ялта мана хама хытӑран хытӑ ҫунтарма тытӑнчӗҫ:

— Тӑрӑшмастӑн! Эпир ыйтнисене юри илсе килместён! 
Сана эрехпе сутӑ туса пултӑр!..

Чылай тӑрӑшма тиврӗ, ҫапах та пӗр ҫулталӑк хушшин
че хӑтӑлтӑм-хӑтӑлтӑмах хама ятлассинчен! Кама мӗн кир- 
лине пурне те тупса патӑм. Анчах пӗрине лайӑх япала 
тупса паратӑн ҫеҫ, тепри ыйтма пуҫлать. Уншӑн тӑрӑшма 
тытӑнатӑн вара...

Мён каласси пур, нумай хатӗр-хӗтӗр, нумай тавар ый- 
тать ку чухнехи ял! Тем те илесшӗн, тем те туянасшӑн 
пирӗн ҫынгем. йывӑрланчё лавккаҫӑсен ӗҫӗ, пӗртте ёлӗкхи 
пек мар. Кашни эрнерех тавар патне каятӑн, машинӗ- 
машинёпе тиесе пыратӑн, ҫапах та тепӗр чух таварӗ ҫите- 
лӗклё пулмасть.

Мӗншӗн, тетёр-и?
Лайӑх пурӑнатпӑр, акӑ мёншён!
Мана ӗненместёр пулсан, хӑвӑр ялти лавккаҫӑ.оан ый- 

тӑр. вӑл та ^ире ҫавнах каласа парӗ.
Ҫапла, тӑванӑмсем!..



ҪИЧЕ МАШАР ҪАПАТА
(Режиссер каласа пани)

Т ё РЕССИПЕ, ҫак пӗтӗм истори пирён театрти рекви
зитор Мамайкин пирки пулса иртрӗ...

Реквизитор камне эсир пӗлейместӗр те пулӗ-ха, ҫа- 
вӑнпа та малтанах ун ҫинчен ӑнлантарса парам сире. 
Театрта питӗ паллӑ ҫын вӑл. Пысак пуҫлӑх тесен те йӑ- 
нӑш пулмасть, мёншён тесен сценӑ ҫинчи пӗтӗм чаплӑ 
пурлӑх унӑн аллинче: фанертан тунӑ хаклӑ йышши сӗтел- 
пуканӗ те, марлёрен майлаштарнӑ пысӑк тӗкёр трюмосем 
те, хӑмаран касса кӑларнӑ кинжалсемпе пӑшалсем те, шыв 
тултарнӑ шампанскипе коньяк кёленчисем те, тата ытти 
те, пурте, пурте ун аллинче. Орденсемпе медальсем те 
тёрлёренех пур унӑн, кирлех пулсан — Ылтӑн Ҫӑлтӑрсем 
те тупӑнаҫҫӗ.

Кёскен каласан, сценӑ ҫинче вылянӑ чух артиста мёнле 
хатӗр-хӗтӗр кирлӗ — реквизиторӑн ҫавна пӗрре куҫ хупса 
илнӗ хушӑрах тупса памалла. Унсӑрӑн май килмест, унсӑ-



рӑн пётём спектакль пӑсӑлса кайма пултарать. Ара, хавӑ- 
рах чухламалла: артист сценӑ ҫине хут купӑс вырӑнне тӑм 
чӳлмек е чечек ҫыххи вырӑнне мунча милӗкӗ йӑтса тухма 
пултараймасть ёнтё. Скандал вёт ун пек пулсан, курма 
пынӑ халӑх спектакль хыҫҫӑн мён пур кӑмӑлтан алӑ ҫупас 
вырӑнне сценӑ ҫинелле ҫӗрӗк паранкӑсемпе персе саламла- 
ма пултарать!..

Анчах пытарма ҫук, пулкалать тепӗр чух...
Сӑмахран, иртнӗ сезонра пирӗн Мамайкин пёр спек- 

такльре вун саккӑрмӗш ӗмӗрти чӑваш хӗрӗсене нипоччом 
хальхи пӑта пек ҫинҫе те ҫӳллӗ, леш «шпильки» текен кӗ- 
леллӗ туфлисемпе выляттарчӗ. Паллах, курма пынисем 
ҫак килӗшӳсӗр япалана тӳрех асӑрхарӗҫ, кулма тапрат- 
рӗҫ... Антракт вӑхӑтӗнче ман пата колхозри комсорг пычӗ 
те тӳсме ҫук тӑрӑхласа илчӗ:

— Режиссер юлташ! Вун саккӑрмӗш ӗмӗрте чӑваш хӗ- 
рӗсем кун пек туфлисемпе ҫӳренӗ пулсан, ун чух радиола- 
сем те пулнӑ-тӑр? Мӗн тума-ха, эппин, сценӑ ҫинче ар- 
тистсене шӑпӑр каласа ташлаттаратӑр? Ямаллаччӗ радио
ла — Шупашкарти ташӑ площадкинчи пек. От, вӑйлӑ 
пулатчӗ!..

— Кун пек ҫулпа кайсан, эсир Пугачев салтакӗсене 
танксем ҫине лартма та пултаратӑр пуль?— йӗплесе илчӗ 
тепӗр йӗкӗчӗ.

Манӑн пит-куҫ вут пек пӗҫерсе кайрӗ, пёр минут хуш- 
шинчех лачкам тара ӳкрӗм. Намӑс! Тӳсме ҫук намӑс 
вӗт!.. Пӑх-ха эс, ялти cap туталлӑ йӗкӗтсем мана, театрта 
ҫирӗм ҫул ытла ӗҫленӗ режиссера, сценӑ ҫинче историлле 
тӗрёслӗхе пӑснӑшӑн айӑплаҫҫӗ, манран куҫ умӗнчех кулаҫ- 
ҫе! Ак, пурнӑҫ еплерех ҫаврӑнса тухрӗ...

Анчах та хирӗҫ нимён калама та ҫук — йёкётсен сама» 
хёсем тӗп-тӗрёсех.

— Эх, ку Мамайкина!..— Манӑн чышкӑ хӑех чӑмӑр- 
танчӗ, шӑла шатӑртаттарса илтём. Пёлетӗп-ҫке-ха, ҫак на- 
мӑса пӗр уншӑн кӑна курмалла пулчӗ пирён, пётёмпех ҫав 
туса хучӗ! Колхоза спектакль лартма тухса каяс умён вал 
хӑйӗн реквизит ещӗкне ҫӑпатасем пӑрахса яма маннӑ ёнтё. 
Ахальтен мар ӑна пирён артистсем юлашки вӑхӑтра М а
майкин вырӑнне Манайкин теҫҫӗ.

Тепёр кунне ирех эпё кун ҫинчен директора каласа па
там та, вал та ман пекех ҫиленсе кайрё.

— Ав епле ӗҫлеме пуҫларӑмӑр, эппин! Ав епле искус
ства кӑтартатпӑр колхозниксене! Ял кулли! Тепринче,



тен, авалхи чӑваш хӗрӗсене сценӑ ҫине балеринасем пек 
тумлантарса кӑларӑпӑр? Каччисене стиляжкӑсем пек тӑ- 
хӑнтартӑпӑр?.. Аҫта вӑл фокусник, чӗнсе килӗр-ха, эпӗ ӑна 
халех ӗҫрен тухма заявлени ҫыртаратӑп!..

Мамайкин директор умёнче ни чӗрӗ, ни вилӗ тӑрать.
— Мӗн хӑтланатӑн эсё, мён туса хутӑн ӗнер, ҫавна 

чухлатӑн-и?— ҫилӗпе, шӑл витӗр ыйтрӗ директор.
— Айӑплӑ, Пимен Фомич,— пӑшӑлтатса илчё Мамай

кин, директор мён пирки каланине тӳрех ӑнланса.
— Кала-ха, эсё, мён, ӳсёр пулнӑ-и? Е гастроле тухса 

каяс умён арӑмупа ҫапӑҫрӑн-и? Хӗрсем сырса тухмалли 
ҫӑпатасене мён пуҫпа манса хӑвартӑ.н?

Мамайкин, хӗсӗк куҫӗсене мӑч-мӑч-мӑч тутарса, ассӑн 
сывласа ячё.

— Эп вёсене манса хӑварман, Пимен Фомич...
— Епле манса хӑварман? Аҫта пулнӑ-ха вёсем? Мён

шён, эппин, артисткӑсем пурте пӑта пек кёлеллё туфли- 
семпе вылянӑ? Ай, эсё тӗплӗ хума пӗлмесӗр, ҫӑпатисене 
ҫул ҫинче акса хӑварнӑ-и?

— Апла та мар, капла та мар, Пимен Фомич...
— Мён шуйттанле тата? Кала! Мён ман пуҫа мин- 

ретсе тӑратӑн?!— пушшех ҫиленсе кайрё директор.
Мамайкин, пёр хушӑ каллех куҫӗсене мӑчлаттарса, тем 

аса илме тӑрӑшнӑ пек пулса тӑчӗ те:
— Ҫӑпатисене эпё астунӑ ҫӗртех, юри хӑвартӑм,— 

терё.
— Ю ри?!— кресла ҫинчен яштак сиксе тачё дирек

тор.— Вара ҫӑпатасем вырӑнне леш туфлисене хурса 
ятӑн-и? Апла эсё ятарласах сӑтӑр тӑвас тенё?

— Ҫук, Пимен Фомич, нимӗнле сӑтӑр тӑвас шут та 
пулман манӑн! Пулман япалана пулнӑ тесе калама юра- 
масть ёнтё...—Мамайкин халь кӑшт хӑюллӑрах калаҫма 
пуҫларӗ.— Туфлисене эпё саппаслӑх илтӗм, ӑнсӑртран леш 
«Пӗр уйӑхра вӑтӑр туй» текен лӑпӑрти комедие те лартма 
пултараҫҫӗ тесе. Ку халтурӑ валли декорацисем кирлӗ 
мар вёт-ха, пӗркун Янсаккассинче ӑна икӗ шӑналӑк хуш- 
шинчех пит лайӑх кӑтартрӑмӑр...

— Эс пирён репертуар политикине ан хутшӑн,— тӳрех 
пӳлчӗ ӑна директор,— сценӑ ҫинче вӑтӑр туй пулать-и, 
аллӑ-и, ҫӗр-и,— санӑн ӗҫ ҫук унта. Эс мана ҫӑпата пирки 
каласа пар!

— Чимӗр-ха, Пимен Фомич,' эсир мана ахалҫх айӑпла- 
ма пӑхатӑр. Эпё театра сиен мар, усӑ тӑвас тенё. Эсир,



авӑ, хальхи пурнӑҫ ҫинчен пьесӑсем ҫыртарайманнипе, 
каллех ҫӑпаталлӑ спектакль хатӗрлетӗр вӗт-ха, кӗҫех 
премьера пулмалла. Ҫавна асра тытса, эпӗ хайхи ҫапла 
шут турӑм: ҫӗнӗ спектакль валли пур пӗрех пӗр вунӑ мӑ- 
шӑр ҫӑпата туянмалла, апла пулсан, ма-ха манӑн ҫав пу
шат изделине хуларан сӗтӗрсе каяс? Яла ҫитсен, пӗр нач- 
часрах хама кирлӗ чухлӗ ҫӑпата илетӗп те артисткӑсене 
пурне те ҫӗн ҫӑпата сыртаратӑп... Тӗрӗс шутланӑ-и эпӗ?

— Ну, тӗрӗс, тейёпӗр. Анчах ялне ҫитсен вара кун 
ҫинчен манса кайрӑн-им?— каллех хаярланма пуҫларӗ 
директор.

— Ҫук, манман.
— Ма илмерӗн эппин, артисткӑсене ма туфлипе кӑ- 

лартӑн?
— Тупаймарӑм!
— Мӗн тупаймарӑн?
— Ҫӑпата. Пӗр мӑшӑр та тупса илеймерӗм. Ҫавӑнпа 

туфли тӑхӑнтармалла пулчӗ те. Юрать, сценӑ ҫине ытла 
ҫара уран кӑларниех мар, терӗм...

Директор ҫакӑн хыҫҫӑн хӑйне ҫамкинчен сасартӑк тук- 
макпа ҫапнӑ пекех пулса ларчӗ.

— Эс мён... эс мана ухмах вырӑнне хуратӑн-и, е манпа 
шӳт тума хӑтланатӑн?— кӑшкӑрса ячӗ вӑл унтан, кӑштах 
тӑна кёрсен.

— Апла та мар, капла та мар, Пимен Фомич,— терё 
Мамайкин, вӑл кӑшкӑрнинчен ним хӑрамасӑр.— Тёп-тё- 
рӗсне калатӑп...

— Манӑн вара эс каланине ёненес пулать-и? Ҫав те- 
риех тӑмпуҫ мар-ха эпё, тусӑм! Чӑваш ялӗнче ҫӑпата ҫук 
пулать вара, ха! Аҫта кайса кёнё-ха вал?

— Аҫта кайса кёнине пёлместёп, анчах ҫуккине тёп- 
тёрёс пёлетёп ёнтё, хам шыраса куртӑм...

— Ан лӑпӑртат! Пирён чӑвашсем ӗмӗр-ёмӗр ҫӑпата 
туса пурӑннӑ, чӑваш ҫӑпати пӗтём Раҫҫейӗпе чапа Т)’хнӑ, 
Пӗрремӗш Петёр патша Питӗр хулине тунӑ чух унта ӗҫле- 
кенсем валли ятарласа чӑвашсене ҫӑпата тутарнӑ пулать 
те...— хӗрӳллӗ лектор пекех янрама тапратрӗ директор, 
анчах халь ёнтё хӑюланса ҫитнӗ Мамайкин ӑна пӳлсе 
лартрӗ.

— Тӗрӗс, Пимен Фомич, пётёмпех тёрёс! П^Р компо
зитор, ҫӑпатана мухтаса, гимн ҫырнине те пёлетёп. Апла та 
пулнӑ, капла та пулнӑ... Анчах эсир пёр япалана манса кая- 
тӑр — халь Петӗр патша вӑхӑчӗ те мар, Микулай патша



самани те мар, эпир халь Октябрьти революции хёрёх 
пилӗкмӗш ҫулӗнче пурӑнатпӑр-ҫке!

— Мён вара, ҫавӑншӑн ҫӑпата пӗтсе ларнӑ-им пирӗн?
— Пӗтнӗ, Пимен Фомич!
— Суя!— парӑнасшӑн пулмарӗ директор.— Ак, халь 

тесен халь тухса каятӑп та, ыранччен ҫӗр мӑшӑр, пин мӑ- 
шӑр тупатӑп! Вагон тиесе килетӗп!.. Мён, тиесе килей- 
местӗп, тетӗн-им?

— Кайса пӑх ара, кайса пӑх...— терё Мамайкин.— 
Питӗ лайӑх пулӗччӗ! Эсӗ акӑ пирӗн патра вун виҫӗ ҫул ди- 
ректорта ларатӑн, анчах ҫав хушӑра Кӳкеҫе те ҫитсе кур- 
марӑн пулас-ха...

— Вӑл ниме те пёлтермест! Республика пурнӑҫне эпё 
хаҫатсем тӑрӑх та пит лайӑх пӗлсе тӑратӑп!— куҫӗсене 
ҫутӑлтарса илчё директор.

— Пулӗ, пулӗ, анчах эпё хаҫатсенче ҫӑпата ҫинчен 
ҫырнине пӗрре те курман ку таранччен. Атӑ-пушмак мӗн 
чухлӗ туса кӑларни ҫинчен чӑнах та час-часах ҫырка- 
лаҫҫӗ...

— Ерунда!— аллипе сётел ҫине ҫат! тутарчӗ те ди
ректор, креслӑ ҫине лак! ларчӗ.— Лайӑхрах шыранӑ пул
сан, ҫичӗ мӑшӑр ҫӑпата тупма пултарнах эсӗ.

— Ах, Пимен Фомич!..— Халь ёнтё Мамайкин тарӑх- 
ма пуҫларӗ.— Епле ҫав териех ӑнланман ҫын эсӗ?! Кала- 
тӑп вӗт-ха: шырарӑм! Клуб пуҫлӑхӗпе пӗрле ҫак колхоза 
кӗрекен виҫӗ ялне те ҫитрёмӗр, ӗмӗр-ӗмӗр ҫӑпата туса сут- 
са пурӑннӑ шур сухаллӑ стариксене те веҫех тӗрӗслесе 
тухрӑмӑр — ним усси те пулмарӗ! Нихӑшин те ҫук, ҫӑпата 
тума тахҫанах пӑрахса, теҫҫӗ! Хӑйсем те пурте атӑ тӑ- 
хӑннӑ...

Директор хайхи Мамайкин ҫине татах та тёлӗнерех 
тинкерсе пӑхрӗ.

— Мён вара... Ҫӑпата тума чарман пулӗ-ҫке? Эп хам 
ун пек указ тухнине астусах каймастӑп...

— Кам чартӑр?— ал сулчӗ Мамайкин.— Ҫӑпата — сӑ- 
макун мар вӗт вӑл, никама та сиенех кӳмест.

— Ма тумаҫҫӗ-ха, эппин, ӑна?
— Кирлӗ мар, теҫҫӗ! Атӑ-пушмакпа ҫӳреме лайӑхрах, 

теҫҫӗ. Чӑрмавӗ те ҫук, илемли те илемлӗ, шанчӑклӑрах та 
тата: шыв-шурта урана йӗпетсе чирлесе ӳкместӗн.

Директор шухӑша кайрӗ...



— Неушлӗ ҫавӑн пекех вара, Мамайкин юлташ? Чӑ- 
ваш ялӗнче ҫӑпата тупса илмелле мар пулать... Хурлӑх 
вёт ку!

— Мёншён хурлӑх пултӑр?— тӗлӗнчӗ Мамайкин.— 
Ман шутпа, куншӑн пёртте хурланмалла мар, савӑнмал- 
ла ҫеҫ! Ҫынсем ҫӑпата сырма пӑрахса атӑ-пушмакпа кӑна 
ҫӳрени вӗсен пурнӑҫӗ лайӑхланнине пӗлтерет пуль?..

— Ана пӗлетӗп-ха, эс ан вӗрентсе лар, уншӑн кала- 
мастӑп эпё...— Директор ассӑн сывласа ярса, ҫамки ҫин- 
чи тарне шӑлса илчӗ.— Пирӗн кӑҫал тата виҫӗ историлле 
пьесӑ лартмалла вӗт-ха! Пӗр лав ҫӑпата кирлӗ пулать. 
Мӗн тӑвӑпӑр?

— Вӑл пьесӑеене лартмӑпӑр та — хуйхи те пул- 
масть!— тесе хучӗ Мамайкин.— Драматургӗсене приказ 
парӑпӑр: ҫитё сире ҫӑпаталлӑ пьесӑсем кун чухлӗ ҫырни- 
пе, малашне пушмак тӑхӑнса ташламаллисене ҫырӑр, тусӑ- 
мӑрсем!

...Мамайкина эпир ним те тумарӑмӑр. Ёҫрен кӑларма 
мар, ятлама та май килмерӗ ӑка.



ХАШНЕ ЮРАТАС?

(Пёр качкӑ ҫырӑвб)

ТУ СА М Ҫ А М , К О Л ЬК А , чунтан-вартан юратнӑ шат- 
раллӑ шуйттан!..

К ӑварлӑ.салам сана! Ҫӗр хут, пин хут салам!
Эпӗ-ха ку, Вася Влашкин. Ну, Влашка Ваҫҫи эппин...
Чӑрмантарнӑшӑн каҫар эс мана, ӑҫти-ҫука. Питӗ лайӑх 

пёлетёп, сирён халь унта, Алтайра, ҫурӑм хыҫса илме те 
вӑхӑт ҫук. Эсир кӑвак ҫутӑпах хире тухатӑр та сӗм тӗттӗм 
пулса лармасӑр та ӗҫрен таврӑнмастӑр, пётӗм вӑйӑра хур- 
са унти пуян тыр-пула' пуҫтаратӑр. Эсир, чӑваш студенчӗ- 
сем, хамӑр халӑх ятне чапа кӑларса ӗҫлени ҫинчен темиҫе 
хут та савӑнсах вуларӑм ӗнтӗ, уйрӑмах малта пыракансен 
ячӗсем хушшинче санӑн ятна курсан вара, тупата туршӑн, 
тӑпӑртатса ташласа илтӗм! «Пирён институтри бокс чем-



пионӗ Колька Шатров тырӑ вырнӑ ҫӗрте те пӗрремӗш ка- 
тегорипе ӗҫлет»,— тесе пӗлтертӗм хамӑрӑн студенткӑсене. 
Вёсем те чунтанах савӑнчӗҫ саншӑн, ҫӗклеме кӗрейми са
дам калама хушрӗҫ.

Шел, питё шел — сирӗнпе пӗрле пыраймарӑм. Эпӗ 
те — хам суккӑртарах пулсан та — юлташсенчен юлмас- 
тӑмччӗ ёнтё. Эпир хресчен ачи-пӑчи вӗт, тырра-пулла 
мӗнле тыткаламаллине лайӑх пӗлетпӗр! Мӗн тӑвас тетӗн, 
чирлерём-ҫке-ха вӑл вӑхӑтра, йӗп-йӗпе тарланӑскер сивӗ- 
рех шыва кӗтём те — кӑвапа йӗри-тавра пӗр харӑсах тӑхӑр 
ҫӑпан тухса.ларчӗ. Астӑватӑн пуль, хӑвна уҫса кӑтартсан, 
эсӗ ҫавӑнтах кравать ҫине каска пек йӑванса кайса, ик ал- 
лупа варна тытса, урусемпе тапӑлтатсах кулма тап- 
ратрӑн...

— Уникум! Ҫӗр ҫулта пӗрре пулакан япала! Сан хы- 
рӑм тирне касса илсе халех краеведени музейне памал
ла!— тесе ахӑртӑн.

Анчах эпё ун чухне выртса макӑрма та хатёрччё...
Ну, халӗ ку хурлӑх тахҫанах иртсе кайрё ёнтё, халь 

ман хырӑм мӑлированнӑй турилкке пекех яп-яка та тап- 
таса. Тен, ҫуралнӑ чух та ун пек пулман-и вал...

Сывалса ҫитсенех, хӑш-пӗрисем пек ӗҫсӗр сулланса ҫӳ- 
рес мар тесе, эпё редакцие кайса вырнаҫрӑм. Литература 
факультетёнче вёреннё тата хам та хӑш чух кӑшт ҫырка- 
ланӑ май, мана унта пёр сӑмахсӑрах илчӗҫ — ҫулла отпус
ка каякансем, пулла ҫӳреме юратакансем вырӑнне ӗҫлеме 
ёнтё.

— Санӑн хула тӑрӑх ҫӗн хыпарсем, тёрлё информаци 
пухса ҫӳреме тивет,— терё секретарь.— Тепёр чух ҫӗнӗ 
спектакльсемпе концертҫем ҫинчен те ҫырмалла пулать... 
Ҫулла час-часах ытти тӑванлӑ республикӑсенчен тӗрлӗ ан- 
самбльсем килеҫҫӗ, вулакансене вёсем пирки те каласа 
кӑтартмалла...

Пёчёк ача хитре теттесемшён хёпёртенё пекех савӑнса 
кайрӑм ҫакнашкал «инструктажа» итлесе пӗтернӗ хыҫҫӑн! 
Эпё театршӑн мёнле ҫуннине пёлетён вёт-ха эсё. Ялта вё
реннё чух манӑн хамӑн та чаплӑ артист е паллӑ юрӑҫа пу
лас ёмёт пурччё. Шупашкара килсен хама тёрёслеттерсе 
те пӑхрӑм эпе, анчах куренмелле пулчё: санӑн хӑлху ҫине 
упа пусса каинӑ, «слух ҫук», терӗҫ. Ҫапах та куншӑн эпё 
театра юратма пӑрахмарӑм. Астӑватӑн пуль, ҫӗнӗ спектакль 
пуласси ҫинчен пӗлсен, эпё ыран ҫиес ҫӑкӑр укҫипех билет 
илеттӗм...



Халь вара ку тӗлӗшрен эпё кётмен ҫёртенех рая кёрсе 
ӳкрём, темелле, пурнӑҫ кайрӗ манӑн! Паян — спектакль, 
ыран — концерт, виҫмине цирк е пёр-пёр фокусник «куҫ 
пӑвнине» кур. Пур ҫӗре те ахалех кёрсе каятӑн — манӑн 
кӗсъере укҫаран та вӑйлӑрах пӗчӗк ҫеҫ хӑмӑр кӗнеке пур: 
«спецкорреспондент»!..

Анчах та, тусӑм Колька, темле ырӑ япалан та тӳнтер 
енӗ пур иккен ҫав! Ҫавӑн пек «туйран туя» ҫӳресех асап- 
хурлӑх тупрӑм хам валли. Пӗр уйӑх ҫурӑ ытла чӗрем вут- 
па хыпса ҫунчӗ, ларма-тӑма та пӗлмерӗм, ҫӗрле выртсан 
ыйхӑ килмерӗ, ҫиме ларсан апат анмарӗ, ҫӑра чей ӗҫнипе 
кӑна тытӑнкаласа пурӑнтӑм...

Эсӗ, ку тӗлӗшпе манран опытлӑрах ҫын, манпа мӗн 
пулнине чухласа илтӗн те пуль ӗнтӗ, вуланӑ май шӑл йӗр- 
ме те тытӑнтӑн пуль-ха:

— Эпир кунта ҫӗрне-кунне пёлмесёр ёҫлетпёр, ҫӗршыв 
валли миллионшар пӑт тырӑ хатӗрлетпёр, анчах пирӗв 
Влашка Ваҫҫи, путсӗрскер, ҫав вӑхӑтра темле ҫӑвӑр така 
пек кӑтрашка пуҫлӑ, пӗветсе лартнӑ туталлӑ та кӗске ар- 
калла майрушкӑ пирки антӑхса вилсе кайма тытӑннӑ... 
Ха-ха!

А н кул, Колька, шӑлна ан йёр, мёншён тесен: 1) ун 
пекки пӗлтӗр санӑн хӑвӑн та пулса иртрӗ, виҫҫёмӗш курс- 
ри Маша Арзюкова пирки ухмаха ерсе кайса ҫине-ҫине 
двойкӑсем илме тытӑннине эпир пит лайӑх астӑватпӑр; 
2) эп сасартӑк юратса пӑрахнӑ хӗр — ашшӗ-амӑшӗн ӗнси 
ҫине хӑпарса ларса «а ну, пошол!» тесе хӑвалакан ӑратӑ- 
ран мар, вӑл — стройкӑра малта пыракан работница, 
штукатур.

Паллашасса эпё унпа ак ҫапла паллашрӑм. Пёррехинче 
театрта ҫамрӑк строительсен каҫӗ пулчӗ, мана ҫавӑн ҫин- 
чен репортаж туса пама хушрӗҫ. Анчах, хамӑрӑн мӗшёлти 
мӑнтӑр фотографа пула, эпир кӑштах кая юлса ҫитрёмӗр. 
Ҫак хӗр президиумра Обком секретарёпе юнашар ларат- 
чӗ. Куҫӑмсем витӗрех мар пулин те, эпӗ, иккӗмӗш ретрех 
ларнӑ май, вӑл ытармалла мар хитрине лайӑхах куртӑм. 
Чӑп-чӑмӑр питлӗ, хуп-хура куҫлӑ, тутисем ҫӳхе, шӑлӗсем 
шап-шуоӑ та тип-тикӗс... Чӑн-чӑн чӑваш илемӗ ёнтӗ!

— Ҫав хӗр — кам вӑл?— ун ҫине тёллесе ыйтрӑм юна
шар лаоакан каччӑран.

— Палламастӑп, президиума суйланӑ чух тахӑш 
СМУри штукатур тенине ҫеҫ илтсе юлтам,— терӗ ҫак 
мана хирӗҫ. (



— Хитре хёрача...
—* Аптрамасть...
— Чӑваш-ши?
— Эрмен мар ёнтё, куран — сӑмси каҫӑр,— хуллен 

кулса илчӗ каччӑ.
Темшӗн-ҫке, пӗлместӗп, манӑн ҫав хӗрпе тӳрех палла- 

шас килсе кайрӗ. Пулать вет-ха ҫавӑн пекки: ҫынна эсӗ
пӗрререн пӗрре куратӑн, анчах санӑн чуну ҫав самантрах 
ун патнелле туртӑнма тытӑнать. Магнит тимӗре хӑйӗн 
патнелле туртнӑ пек...

Унтан ҫав тери кӗтмен япала пулса тухрё: пуху хыҫҫӑн 
концерт пуҫланас умӗн ҫав хӗрача сасартӑк манпа юна- 
шар пушӑ вырӑна пычӗ ларчӗ! Паллах, вӑл ман ҫинелле 
ҫаврӑнса та пӑхмарё, тӳрех пирӗн умри ретре ларакан 
хӗрсемпе калаҫма тытӑнчӗ. Анчах эпё вара ӑна питӗ хытӑ 
сӑнаса лартӑм...

Чӑнах та ытармалла мар кӑмӑллӑ хӗр иккен, хӑямат. 
Пӗвёпе пысӑк мар, анчах ҫав тери тӑп-тӑп кӗлеткеллӗ, 
пичӗ-куҫӗ — юмахри пикесен пек, сасси те ҫепӗҫ, кулл^и 
вара — чисти шӑнкӑрав! Вӑл юлташесемпе калаҫнӑ хушӑ- 
ра унӑн ятне пӗлсе юлма та ӗлкертем — Анюк ятлӑ иккен. 
Анна... Чӑваш хушшинче пит нумай тӗл пулакан ят ёнтё 
ку, анчах та мана темшён пёр ҫак хёрача ҫеҫ Анна ятлӑ 
пулма пултаркё пек туйёнчё. Нина, Роза, Светлана тата 
ытти ҫавӑн пек ятсем ун ҫумне ниепле те ҫыпӑҫас ҫук, 
Анна ҫеҫ пулма пултарать вёл!..

— Каҫарӑр,— терӗм ҫакна хуллен, вёл юлташёсемпе 
калаҫма чарённё самантра,— президиумра эсир лартёр 
вёт-ха?

Вёл ман ҫине тёлёнерех пёхса илчё.
— Эпё... Мён вара?
— Нимех те мар... Эпё хаҫатра ёҫлекен ҫын та, манӑн 

сирён ҫинчен пёлес пулать... Ҫырмалла...— мёкӑртатма 
тытӑнтӑм эпё.—Сирён хушаматӑр мёнле-ха ҫав?

— Павлова Анна,— терӗ хёр, ҫаврака куҫёсене мёч- 
латтарса.

— Хӑш трестра ӗҫлетӗр? Мӗнле ёҫре?
— СМУра. Штукатурсем эпир. Коммунизмла ӗҫ бри- 

гади пирӗн.
— Эсир бригадир пуль ёнтё?
— Ҫук-ха, унтах ҫитеймен. Стройкӑна килни те пёр 

ҫулталӑк кӑна та-ха...
—1 Унччен ӑҫта пулнӑ?



— Унччен-и? Ялта вӗреннӗ. Пӗлтёр вунӑ клас пӗтерсе 
тухрӑмӑр та, райкомол пире стройкӑна кайӑр, терӗ...

— Питё аван ку! Стройкӑсенче халь ҫав тери ҫын 
нумай кирлӗ...

Халь шутлатӑп та, ҫавӑн чухне эпӗ питӗ ухмаххӑн ку- 
рӑннӑ ёнтӗ, хӗр ҫине те ӑнран тухса кайнӑ така куҫӗсемпе 
пӑхса ларнӑ пулмалла, ахальтен мар вӑл, эп пӑхнине тӳ- 
сеймесёр, пуҫне тепёр еннелле пӑрчё.

Антракт вӑхӑтӗнче эпё ҫапах та Аннапа пӗрле пултӑм, 
ӑна та, унӑн икё юлташне те ирёксёрлесе тенё пекех ли
монад ӗҫтертӗм (вӑтанаҫҫӗ вёт чӑваш хӗрӗсем — буфет 
патне ним тусан та пырасшӑн мар!..). Ҫав хушӑра тата 
ытларах пёлтём: вёсен бригадинче йӑлтах хёрсем иккен, 
пурте ҫичӗ е вунӑ клас4 пӗтернӗскерсем, бригадирӗ кӑна 
качча кайнӑскер, Хула Совечён депутачё, Обком членё, 
тет. Пурте пӗрле, общежитире пурӑнаҫҫӗ, театра, концерт- 
сене те ялан пӗрле ҫӳреҫҫӗ...

— Апла пулсан, авланма сирён пата пырас пу- 
лать-иҫ?— шӳтленӗ пек турӑм та эпё, Анна юлташёсен- 
чен пёри, сап-сар ҫӳҫне арҫын ачалла кастарнӑ, пӗрмай 
йӑл-йӑл-йӑл кулса таракан пысӑк кӑвак куҫлӑскер, ман 
ҫине пуҫне чалӑштарарах пӑхрӗ те:

— Хӑрамастӑр пулсан, пырса пӑхӑр, анчах кайран 
ӳкӗнмелле ан пултӑр!— терӗ. Хӑй ҫавӑнтах чӑх-чӑх-чӑх 
кулса ячё.

— Ҫав териех хаяр-и вара эсир? Ҫыртмастӑр пуль 
вёт?

— Ҫыртасса ҫыртмастпӑр та — хамӑра кӳрентерме те 
памастпӑр. Сирӗнпе, арҫынсемпе, веле-селе пулма юра- 
масть вёт. Ултавҫӑсем эсир пурте. Ҫавӑнпа та, кам та пу
лин пирён бригада члене ҫине куҫ хывсан, ун патне чечек 
ҫыххисемпе духисем илсе пыма пуҫласан, эпир пурё пёрле 
пухӑнса канаш тӑватпӑр: тивӗҫлӗ ҫын-и вӑл е хывӑх вёҫ- 
терекенскер кӑна? Общежитине кӗртме юрать-и ӑна, 
ҫук-и? Вот вопрос! Пӗркунне пӗрине таккуйски тӑн кӗрт- 
рӗмёр — ӗмӗр мӑнмё, ӳлӗмрен ачи-пӑчине те каласа парӗ!..

— Мёншён вара ун пекех?
— Усёр пырса кёчё пирён пата! Ҫитменнине тата, 

«хӗр ҫураҫма килтём» тесе, ик ҫур литр кӑларса лартрё. 
Тӳрех пӑсӑрлантарса кӑларса ятӑмӑр ачана. Иккӗмӗш хут- 
ран чупса аннӑ чух пусма вӗҫёнче такӑнса ӳксе кӗленчи- 
сене те шӑнкӑрттин! ҫӗмӗрсе пӑрахрӗ. Коридор сарлакӑш- 
пе эрех юхрё ҫав...



— Ытлах-ҫке апла эсир...— кулам пенни турам эпё.
— Ҫапла ҫав эпир!— пуҫне ухса илчё cap ҫӳҫлӗ хёр,— 

Пирён пата ҫӳреме пёлес пулать.
— Тавтапуҫ, эппин, асӑрхаттарнӑшӑн...
— Сывлӑха пултӑр!
Кайран, зала таврӑнсан, Анюкпа каллех юнашар лар- 

тӑмӑр та, эп унтан:
— Мёнле хёрача, кам вӑл сирён, ҫав cap ҫӳҫли?— тесе 

ыйтрӑм.
—• Пирён бригадӑри комсорг,— терё Анюк.—Лёш 

ӳсӗр каччи шӑпах ун патне пынӑччӗ...
— Ай-вай, ҫирӗп кӑмӑллӑ хёрача пулмалла!
— Пирён никам та ҫемҫешке мар,— терё ман хёр.— 

Ёҫре те, пурнӑҫра та хурҫӑ пекех пулма тӑрӑшатпӑр.
Ҫапла калаҫнӑҫемӗн вал мана ытларах та ытларах 

килӗшсе пычӗ. Чунӑм ун патнеллех туртӑнчӗ. Хуть те мён 
кала та эс мана, тусӑм Колька, ҫав «пёрре курсах юрат- 
са пӑрахасси»—«любовь с первого взгляда»— пурах вал, 
пур! Ҫав каҫхине манпа шӑп ҫавӑн пек пулса тӑчӗ, вилес- 
ле юратса пӑрахрӑм эпё ҫак ҫамрӑк хёре!..

Анчах манӑн ӗҫсем ӑнсах пымарӗҫ ҫав. Концерт хыҫ- 
ҫӑн эпё Анюка епле пулсан та килне ҫитиех ӑсатса ярас- 
шӑнччӗ, театртан ӑна хулӗнчен тытсах тухрӑм — кӑлӑхах 
пулчӗ! Хӗрсене хӑйсен автобусӗ кӗтсе тӑрать-мӗн. Пурте 
шӑкӑр-шакӑр кӗрсе ларчӗҫ те — эпӗ хамӑн хӗрпе сыв пул- 
лашма та ӗлкӗреймерӗм — кӗрлеттерчӗҫ кӑна!

Ирчченех ҫывӑраймарӑм вара ун ҫинчен шухӑшласа... 
Хӑҫан тӗл пулас-ши унпа тепре? Мӗнле ҫывӑхрах паллаш- 
са туслашас? Кинора, театрта иксӗмӗр пӗрле пулас, кан- 
малли кун Атӑл леш енне каяс... Анчах ҫапла ёмӗтленсе 
выртнӑ вӑхӑтрах хам ҫав тери ухмах пулнине ӑнланса ил- 
тӗм: ара, манӑн Анюк адресӗ те ҫук вӗт-ха! Тахӑш СМУра 
ӗҫлет, тахӑш стройкӑра! Общежитийӗ ӑҫта вёсен? Мӗн пӗ- 
летӗп-ха эп ун ҫинчен? Тӗрӗссипе каласан, нимён те пӗл- 
местӗп!

Павлова Анна... Штукатур. Комсомолка. Коммунизмла 
ӗҫ бригадин членё. Пётёмпе те ҫавӑ ҫеҫ паллӑ маншӑн...

Эх, пӑхӑр ҫамка, тӑм писмен! Чӑн та Влашка Ваҫҫи 
ӗнтӗ!.. \

Хама хам хӗнесе тӑкас патнех ҫитрём ҫав каҫхине...
Ир пулчӗ, ӗҫе кайрӑм. Анюксӑр пуҫне, пуҫра урӑх ни

мён те ҫук манӑн. Ҫынсемпе те калаҫмастӑп, ҫӑвара шыв 
сыпнӑ пек. Асӑрхарӗҫ ҫакна — мӗн пулнӑ сана, Влашкин,



чирлемерен пулӗ-ҫке?— тесе ыйтаҫҫӗ. Тем, кӑштах пуҫ 
ыратать-ха, тетёп.

Каҫалапа Атӑл хӗррине тухрӑм. Халӑх калле-малле ку- 
мать кӑна, темиҫе пин ҫын та пуле. Паллах, пуринчен 
ытла — каччӑсемпе хёрсем. Пурте хаваслӑ, калаҫаҫҫӗ, ку- 
лаҫҫӗ. Пёр эпӗ кӑна кикен ҫинӗ пек ҫӳретӗп. Анчах ҫав вӑ- 
хӑтрах хамӑн куҫсем ӑста сыщикӑнни пекех унӑн та кунӑн 
пӑхаҫҫӗ — Анюка шыраҫҫӗ. Ара, кам пӗлет, тен, вӑл та 
хӑйӗн юлташӗсемпе ҫакӑнта уҫӑлса ҫӳрет? Пулма пулта
рать вӗт ун пекки! Тепӗр чух этемӗн телейӗ хӑй кӗтмен 
ҫӗртенех сиксе тухать-ҫке!..

Ҫук, курӑнмарӗ. Киноран тухакансене те йӗркипех пӑх- 
са тӑтӑм, ку та ахалех пулчӗ. Унтан Крупская садне кайса 
ҫӳрерӗм — усси ҫав-ҫавах пулмарӗ. Питӗ шутсӑр кӳренсе 
таврӑнтӑм. Анчах ним тума та ҫук — хам айӑплӑ!

Ҫавах та шанчӑка ҫухатмарӑм-ха. Ёҫ хыҫҫӑн кашни каҫ 
Атӑл тӑрӑх сулланса ҫӳретӗп. Пӗррехинче чӑнах та куртӑм 
хайхискере, анчах... автобус чӳречи витӗр кӑна. Эпӗ Атӑл 
хӗрринелле утаттӑм, автобус площаделле килетчӗ. Хӗре 
курсанах манӑн чӗре сӳ! туса илчё. Вӑл та мана палларӗ 
пулас та, шап-шур тикӗс шӑлӗсене кӑтартса, кӑмӑллӑн кул
са, пуҫӗпе сулса иртсе кайрӗ... Ах, пӗлесчӗ санӑн эпӗ ҫав 
самантра епле пӑлханса кайнине!..

Анюк ман тӗлпе ҫӑмӑл ҫунатлӑ кайӑк пек вӗҫсе иртсе 
кайрӗ ҫеҫ пулин те, чӗрене тепӗр хут хускатса, ман юратӑ- 
ва тата ытларах хӗрӳллентерсе хӑварчӗ.

— Тупатӑп! Епле пулсан та тупатӑп эп ӑна, ҫӗр айӗн- 
чен чакаласа кӑларатӑп!— терӗм вара хама хам, темле пит 
паттӑр ӗҫ тума хатӗрленнӗ пекех шӑла ҫыртса, чышкӑсене 
чӑмӑртаса.— Ҫав хӗре шыраса тупас мар тӑк — ҫӗр ҫинче 
те пурӑнас мар!..

Мӗншӗнне пӗлместӗп, анчах малтанхи вӑхӑтра эп ӑна 
ӑҫта та пулин театрта, кинора е концертра тӗл пуласса 
шаннӑччӗ. Ҫавӑнпа та кашни каҫах ӑҫта мӗн кӑтартаҫҫӗ — 
пур ҫӗре те ҫитеттём. Вунӑ кун пӗр лӑш курмасӑр чупрӑм 
ҫавӑн пек — Анюкӑн тёсӗ те курӑнмарӗ... Ҫук, капла май 
килмест, ӑна ӗҫре, стройкӑсенче шырас пулать, тесе шут 
турӑм вара ҫавӑн хыҫҫӑн.

Анчах... ним тёлли-паллисёр, адрессёр шыраса пах-ха 
эс Шупашкарти стройкӑсенче пӗр-пӗр ҫынна! Хӑвах пё- 
летӗн вёт-ха, мён чухлӗ ҫӗнё предприяти, пурӑнмалли ҫурт, 
шкул, больница тата тем те пёр тӑваҫҫӗ пирён хулара! 
Х уть те ӑҫталла пӑхсан та башеннӑй крансем пёлётелле



кармашса тӑраҫҫӗ, ӑҫта ҫитнӗ унта нумай хутлӑ корпуссем 
купаланаҫҫӗ. Спутник-хула тӑваҫҫӗ... Миҫе пин ҫын ӗҫлет 
пуль ҫав стройкӑсенче!..

Ҫапах та эп пуҫа усмарӑм. Тёрӗссипе каласан, эпӗ вӑл 
хушӑра вӑтам ӗмӗрсенчи рыцарь пек пулса тӑтӑм. Ара, 
лешсем хӑйсем юратнӑ хӗрарӑмшӑн тем тума та хатӗр пул- 
нӑ вӗт-ха, пин-пин ҫухрӑмлӑ походсене те ҫӳренӗ, шыза та, 
вут ӑшне те кӗрсе кайнӑ. Ан кул, ан ахӑр, Колька! Чӑн та 
ҫапла!

— Манӑн стройкӑсенче ытларах пулас килет,— терӗм 
редакци секретарьне пёр ирхине ӗҫе пырсан,— балеринӑ- 
семпе упасем мӗнле ташлани ҫинчен ҫырса йӑлӑхрӑм...

— Ырлатӑп ку шухӑша,— терӗ вӑл, — стройкӑсенче 
халь шӑпах чи хёрӳллӗ вӑхӑт... Кӗрлеттер!

Пуҫларӑм вара... Чӑн малтан «тарӑн разведка» турӑм: 
Шупашкарта миҫе СМУ? Вёсем хӑш-хӑш объектсене 
тӑваҫҫӗ? Унтан ҫывӑхарах пытӑм: штукатурсен бригади- 
сем миҫе вёсен? Ҫак самантра хӑш бригадӑ ӑҫта ёҫлет? 
Чӑн юлашки пункт в ар а— хамшӑн чи кирличчӗ: бригада- 
ра Павлова Анна ятлӑ хёр пур-и?

Эх, Колька, куласса кулатӑн та эсё (эп ӑна пӗлсех тӑ- 
ратӑп!), анчах сана хӑвна хушасчӗ ҫак пархатарсӑр ӗҫе!.. 
Пёр уйӑх чупрӑм вӗт ирне-каҫне пёлмесӗр, шалт хӑшкӑл- 
тӑм! Каҫхине общежитине таврӑнсан пӗр пушмакне хыва- 
тӑп, анчах теприне хывма та ӗлкӗрейместӗп, ҫаплипех ҫы- 
вӑрса каятӑп. Эпӗ пӗрмай хам валли савӑнӑҫ шырарӑм, 
анчах ун вырӑнне кашни кун тенё пекех кӳренмелли кӑна 
тупӑнса пычӗ!..

Итле акӑ. Ҫитетӗп пёр-пӗр стройкӑна, аслине шыраса 
тупатӑп — прораба-и унта, кама та пулин урӑххине-и. Пал- 
лашатпӑр, калаҫма тытӑнатпӑр.

— Сирён кунта хальхи вӑхӑтра штукатурсем ёҫлеҫҫё-и?
— Еҫлеҫҫё.
— Коммунизмла ёҫлекен бригадӑ-и? Хёрсем-и?
— Так точна. Хӗрсем. Коммунизмла бригада.
— М-м... Павлова Анна ятлӑ хёр пур-и вал бригадӑра?
— Павлова?.. Павлова пур, анчах та Анна мар, 

Маргарита.
— Мана Анна кирлёччё...
— Санӑн ҫывӑх палланӑ хӗрӳ пуль ёнтё вӑл?— куҫне 

хёссе илет чеерех прораб, уссийёсене пётёркелесе.— Шел, 
анчах нимёнле те пулӑшма пултараймастӑп... Каҫарӑр.



Тепӗр стройкӑна ҫитетӗн — унта та Павлова штукатур 
пур, коммунизмла ӗҫ ударникё, анчах та каллех Анна 
мар — Серафима. Унтан Леонилӑсем, Феофилӑсем, Мари- 
несемпе Кулинесем, Розӑсемпе Музӑсем нумай тупӑнчӗҫ. 
Пурте Павловӑсем, пурте ытармалла мар хёрсем, норма- 
сене икшер ҫӗр процент ҫапаҫҫӗ, анчах пёри те... ман валли 
мар! Мана Анна кирлё, пёр Анна ҫеҫ! Анчах вӑл — ҫук...

Хуйха ӳкнипе, аптранӑ енне, пӗрехмай пёр ватӑ поэт 
сӑввине каласа ҫӳреме пуҫларӑм:

Юратуҫӑм, юрату,
Ҫамрӑк чуншӑн — ырату!..

Ҫапах та юлашкинчен телей ман еннелле ҫаврӑннӑ пек 
пулчӗ. Вун ҫиччӗмӗш стройкӑна ҫитсен, ҫамрӑк кӑна тех
ник-строитель, хӗвел ҫинче вут пуҫҫи пек ҫунса тӑракан 
хӗп-хёрлӗ ҫӳҫлё хёр, мана савӑнтарсах пӑрахрӗ.

—  Павлова Анна? Пур пирён ун пекки, пур!— терё 
вал.— Тӗп-тӗрӗс ыйтатӑр, штукатур. Комсомолка. Вунӑ 
клас пӗтернӗ... Ҫапла, ҫапла, коммунизмла бригадӑра. А-ав 
ҫавӑнта, ҫӳлте ӗҫлеҫҫӗ вӗсем. Атьӑр, халех тупса паратӑп!

Улттӑмӗш этажа мӗнле хӑпарнине те пёлместӗп. Тӗлӗк- 
ри. пек пытӑм пулмалла. Чӗре пант-пант-пант! тунине ҫеҫ 
астӑватӑп. Ара, епле пӑлханмастӑн-ха? Ҫавӑн чухлӗ шыра- 
нӑ хыҫҫӑн тинех тупрӑм пулать те хамӑн чун хыптар- 
мӑшне!..

— Павлова-а! А ня-я!— кӑшкӑрчӗ вут пуҫҫи, эпир кир- 
лӗ ҫӗре ҫитсен.—Аҫта э-эс? Кил-ха кунта-а!

— А-а-а!— янраса кайрӗ этажри пуш пӳлӗмсем тӑрӑх. 
Вӑрманти пек!

Эпир урам пекех сарлака коридор тӑрӑх утрӑмӑр. Ик 
енче те хапха сарлакӑш алӑксем. Ш кул тӑваҫҫӗ иккен кун
та. Техник кашни алӑкранах пуҫне чике-чике пӑхрӗ.

— Аня-я! Павлова-а!..
Кӗҫ пӗр пӳлӗмрен кӑвак комбинезон тӑхӑннӑ, извеҫпе- 

мӗнпе вараланса пӗтнӗ сап-сар хёр сиксе тухрӗ.
— Кам чӗнет мана? Эсир-и, Ирина Афанасьевна?— 

йӑлт-ялт пӑхкаласа илчӗ вӑл пирӗн ҫине шухӑ куҫӗсемпе.
— Акӑ„ сана ҫак юлташ курасшӑн,— пуҫӗпе ман еннел

ле сулчӗ хӗр-техник.— Редакцирен...
— Каллех редакцирен-и? Ай-уй, пире виҫём кун ҫеҫ 

ӳкерсе кайрӗҫ-иҫ! Пирӗн ҫинчен кун сиктерсе ҫырсан, ыт-



тисем валли вырӑн юлмё тата!— ахӑлтатсах кулса яче 
cap хёр.

Эпё хама такам вӗри шывпа сапнӑ пек тӑтӑм. Шы- 
раса-шыраса, тупрӑм пулать Павлова Аннӑна! Акӑ вал, 
ман умра... Ним те калаймӑн, хитре. Ытармалла мар. Ҫыр- 
ла! Пёр ҫӑвар шывпа сыпса ямалла. Каччӑсем вилсех 
каяҫҫӗ ёнтё уншӑн. Анчах мана мён тума кирлӗ вӑл? Эхх! ..

— Каҫарӑр, йӑнӑш пулнӑ,— терӗм кӑшт тӑрсан.— Эпё... 
урӑх Павловӑна шыратӑп. Мана... урӑххи ҫинчен ҫырма 
хушнӑ... Сыв пулӑр!

Ҫаврӑнтӑм та утрӑм.
Ну, мӗн тӑвас-ха ёнтё манӑн? Татах шыраса пӑхас-и е... 

сурас пёрех хут?
Чӗре иккӗлле хушма пуҫларӗ. Пёре — сур, тет, теп

р е — ан сур, кун чухлё тертленнине сая ярас мар, ӗҫе 
вӗҫнех ҫитерес пулать, тет. Атя, терём вара, шыраса пӑхам 
тепёр темиҫе кун!

Каллех тытӑнтӑм ҫӳреме... Чи инҫетри стройкӑсенче 
пултӑм. Вара мён тетӗн-ха эс? Ҫичӗ кун хушшинче ҫичӗ 
Анна Павлова тупрӑм. Пурте штукатурсем, пурте питё 
маттур хёрсем, вуншар клас пӗтернӗ, хӑшӗсем каҫ-каҫ 
строительсен техникумёнче вӗренеҫҫӗ. Ҫав тери юратмал- 
ласкерсем, ёлёкхи пек каласан, тыт та тӳрех венчете илсе 
кай! Аҫта, хӑш вӑхӑтра ҫуралса ӳсме ӗлкӗрнё-тӗр ун пек 
чаплӑ хёрсем, тёлӗнсе каймалла! Ёҫӗсем пирки каламалли 
те ҫу к — ёҫ ҫунса кӑна тӑрать вёсен аллинче! Ёҫне кура, 
паллах, укҫине те пит лайӑх илеҫҫӗ, тепёр инженертан та 
юлмаҫҫӗ. Пултаруллӑ халӑх, пӗр сӑмахпа каласан!

Ҫав Анна Павловӑсенчен чылайӑшӗ ҫинчен хаҫатра 
ҫыра-ҫыра кӑлартӑм эпё. Унсӑрӑн секретарь кун ҫути па- 
масть-ҫке-ха мана, ёҫ вӑхӑтёнче ҫӳретён пулсан, материал 
туса кил!

Анчах хам юратнине, чӑн-чӑн Анна Павловӑна ҫав-ҫа- 
вах тупаймарӑм-ха. Шанми те пулса ҫитрӗм унӑн йӗрӗ ҫине 
ӳкессе. Суйрӗ пуль вӑл мана, ниҫта та ёҫлеменскер пулнӑ 
пуль вӑл, тесе иккёленме те пуҫларӑм...

Ҫук, аплах мар иккен. Чӑн юлашкинчен вӑл та тупӑннӑ 
пек пулчё. «Тупӑннӑ пек», тетёп эпё, мёншён тесен эп ӑна 
хӑйне мар, унӑн портретне ҫеҫ куртӑм. Хуларан пёр вун 
пилӗк километрти стройкӑра, Хисеп хӑми ҫинче ҫакӑнса 
тӑратчӗ унӑн ытарайми сӑнӗ, йӑл-йӑл кулать, куҫӗсенчен 
вут-хӗм сирпёнсе гӑнӑн туйӑнать.



Паллах, ман чёре те кӑвар пекех пӗҫерсе кайрё. Иртсе 
пыракан икё хёре тытса чартӑм та хӑвӑрт-хӑвӑрт тёпчеме 
тытӑнтӑм:

— Ҫакӑ вӑл — Павлова Анна вёт? Ҫапла-и?
— Ҫавӑ,— терӗҫ хёрсем.
— Ш тукатур? Коммунизмла ёҫ бригадинчен?
— Тёрёс, ним чухлё те йӑнӑшмастӑр...
— Халь ӑҫта-ши вал? Ана тупса курма пулать-ши? 

Манӑн унпа темиҫе сӑмах калаҫса илмелли пурччё...
Хёрсем пӗрне-пӗри куҫран чӑр-р... пӑхса чеереххён 

кула-кула илчёҫ.
— Ҫук-ха вал халь, ӑна виҫӗ кунлӑх отпуск панӑ,— 

терё унтан пёри.— Киле кайнӑ...
— Тем пулнӑ-им килёнче? Хуйхӑ-суйхӑ-и?
■— Ҫук, хуйхӑ мар, пысӑк савӑнӑҫ унӑн,— терӗ тепри.— 

Качча кайрё вал пирён!
— Качча?!— Эп чёлхене нӑтӑрт! ҫыртса лартрӑм.
— Иййа ҫав. Унӑн чун савни салтакран таврӑнна та.,. 

Туйне ялта, ашшӗ-амӑшӗ патёнче тӑваҫҫӗ, ҫавӑн пирки от
пуск ыйтса илчӗ. Ҫын авланнӑ е качча кайнӑ чух ӑна 
отпуск памалли саккун пур...

Манӑн сасартӑк ура вӑйӗ пётсе килчӗ. Лак! лартӑм тем
ле чул ҫине. Нума-ай лартӑм вара ним хускалмасӑр. Хамӑн 
пуҫ чан ҫапнӑ пек янраса тӑчӗ.

—I Качча кайнӑ... Анюк качча кайнӑ... Тупрӑм пулать 
хам мён шыранине! Маттур, Влашка Ваҫҫи, кӑвар чӗре, ку 
чухнехи рыцарь! Ухх... махх! Тӑм... пуҫ! Ю ратнӑ хӗре 
куҫран вӗҫертмеҫҫӗ ӑна!

Хама хам чӑнт-чант! ҫупса ятӑм ҫилё килнипе...
Ҫапла вёҫленчӗ манӑн юрату, тусӑм Колька. Пёр эрне 

сӗрёмри пек ҫӳрерӗм. Анчах кайран ҫапах та пуҫӑм майёпе 
уҫЁлма пуҫларӗ. Пёри качча кайнӑ пулсан, ман валли урӑх 
Анюксем ҫук-и мён, терӗм. Анюксем те, Павловӑсем те ну
май. Пурте маттур, пурте хитре. Ёҫре те питё хастарлӑ! 
Анчах вӗсенчен хӑшне юратас? Ҫакӑ халлёхе паллӑ мар-ха 
маншӑн...

Ну, кун ҫинчен эпир санпа эс киле таврансан 
калаҫӑпар.



СЕРЖАНТ ЙАНАШЁ

Ҫ У Л Л А Х И  ИР. Ҫанталӑк ытармалла мар лайӑх, янкӑр 
уяр. Сенкер тӳпере пӗр пёлёт татки те ҫук, пир-авӑр ком- 
биначӗ хыҫӗнчен йӑраланса тухнӑ хӗвел хӑйӗн ӑшшине хула 
ҫине ним шеллемесӗр сапать. Пахчасенче кайӑксем чӗвӗлте- 
теҫҫӗ, радиопа хаваслӑ юрӑсем янӑраҫҫӗ...

Ну, ҫав тери аван ӗнтӗ, ҫав тери!
Кун пек чухне темле чул чӗреллӗ ҫын кӑмӑлӗ те услам 

ҫу пек ирӗлме пултарать. Ахальтен мар пуль урамри ҫын- 
сен сӑнӗсем те пурин те хаваслӑ паян, пӗр-пӗринпе тел 
пулсан вёсем ӑшшӑн кулкаласа калаҫаҫҫё, пуҫ таяҫҫӗ, алли- 
сене чӑмӑртаҫҫӗ, пӗрне-пӗри ырлӑх-сывлӑх сунаҫҫӗ те ҫавӑн 
хыҫҫӑн тин вара хӑйсен ӗҫӗсемпе малалла васкаҫҫё.

Милици сержанчӗ Тимофей Сарсухалов та паян уйрӑ- 
мах тулли кӑмӑллӑ. Яланах питё типтерлӗ, таса ҫӳрекен- 
скер, дежурствӑна вӑл «пӗтӗм формӑпа» тухнӑ: сухалне 
яп-яка хырнӑ, китель ҫухави айне ҫӗнӗ катан пир ҫӗлесе 
хунӑ, купӑс пек хутлам-хутлам кунчаллӑ хром аттисем Шу- 
пашкарти «Красный мебельщик» фабрика тӑвакан трюмо- 
сенчен те хытӑрах йӑлтӑртатаҫҫӗ, аллисене шур перчетке 
тӑхӑннӑ. Дежурствӑна мар, пӗр-пӗр бала кайма хатӗрленнӗ 
ку, тейӗн!



Питӗ шутсӑр илемлӗ каччӑ ҫак Сарсухалов. Пӗвёпе ҫӳл- 
лё, хул пуҫҫийӗсем — аршӑн сарлакӑш, сӑнёпе сарӑ, куҫёсем 
уяр ҫанталӑкри пӗлӗт тӗслӗ. Ҫитменнине тата, кӑтра вӑл, 
ункӑн-ункӑн явӑнса тӑракан ҫӳҫӗсем ним тусан та картус 
айне вырнаҫасшӑн мар, ялан сулахай тӑнлав еннелле пётё- 
рӗнсе тухаҫҫӗ. Кун пек каччӑсем хёрсен чёрисене мён тери 
ҫунтарма пултарнине эсир хӑвӑрах пёлетёр ёнтё. Темле 
кутан хёр те чӑтса тӑраймасть Сарсухалов пек каччӑ умён- 
че, епле пулсан та юратса пӑрахатех ӑна. Каччи хӑй ун 
ҫине ӑшӑ куҫпа пӑхмасан е урӑххисен еннелле сулӑнсан, 
кёвӗҫме, асапланма, час-часах куҫран вӗри шыв юхтарма 
тытӑнать. Тепёр чух хёрсем хушшинче ун пек каччӑшӑн 
пӗрне-пӗри ҫилхерен тытса силленисем те, пёр-пёрин фото- 
графийӗсене пӑснисем те пулкалаҫҫӗ.

Пӗлекенсем каланӑ тӑрӑх, ҫак Сарсухалов сержант пир
ки те ҫавнашкал «вырӑнти ҫапӑҫусем» пулкаланӑ. Пӗр ҫам- 
рӑк парикмахерша тепринне ҫамки ҫине кӑларса янӑ кӑтра 
ҫӳҫне пӗр ывҫӑ касса илнӗ, теҫҫӗ — ан тив, тискеррӗн ку- 
рӑнтӑр, Тимоша ан юраттӑр ӑна! Тепӗр сӑра сутакан хӗр, 
хӑйӗн юлташӗ ҫак сержантпа кинона кайма хатӗрленнине 
сиссе, ӑна хӑйӗн палаткине чӗнсе кӗртнӗ те унӑн витӗр ку- 
рӑнакан кофти ҫине пӗр кружкӑ сӑра чашлаттарнӑ, тет. 
Пӗр-пӗрин пичӗсене маникюрлӑ чёрнисемпе тӑрмаланисем 
те пулкаланӑ, теҫҫӗ...

Ҫаксем ҫинчен пӗлсен вара начальник пёррехинче Сар- 
сухалова хӑй патне чӗнтернӗ те ҫапла каланӑ пулать:

— Тусӑмҫӑм Тимоша, эсё, паллах, питӗ лайӑх каччӑ, 
службӑра та примерлӑ, анчах та пӗлетӗн-и, сан пирки ху
лара хулиганства ӳсет! ЧПсем пулаҫҫӗ! Авлан тавай, 
шуйттан ҫури! Пёр эрне срок паратӑп сана туй тума. Асту, 
итлемесен санӑн погонусене хывса илме тивет!

Ҫакӑн хыҫҫӑн виҫ кунтанах Сарсухалов авланнӑ. Хӑй 
пекех сап-сарӑ хёр илсе пынӑ — фабрикӑра хӗрарӑм тумё- 
сем ҫӗлекен ҫӗвӗҫе. Питё лайӑх пурӑнаҫҫӗ, часах акӑ ҫӗр 
ҫинче тепёр Сарсухалов хутшӑнмалла, теҫҫӗ халь.

Авланнӑранпа сержант хӑйне хӑй ҫулёпе аслӑрах ҫын 
пек, мӑнаҫлӑрах тытма пуҫланӑ, утти те улшӑннӑ унӑн, 
ҫынсемпе юри хулӑнрах сасӑпа калаҫма тӑрӑшнӑ, анчах та 
хӑш чух, ҫынсем асӑрхаман вӑхӑтра, хитре хӗрсене ҫав-ҫа- 
вах ҫурӑмран лӑпкакаланӑ. Хӑнӑхнӑ япала ӗнтё, мӗн тӑвас 
тетён!..

Службӑра Сарсухалов яланхи пекех йӗркеллё те ҫирёп 
кӑмӑллӑ пулнӑ, хӑйӗн участокёнче никама та иртёнме паман.



Сисемлӗх тени унӑн пур чухне те ҫителӗклӗ пулнӑ, ку ен
чен унӑн кивҫене кайма тивмен. Пурне те сӑнанӑ, пурне 
те витёрех курса тӑнӑ вал.

Нумай пулмасть ӑна пасар районне куҫарчӗҫ. Кунта ӗҫ 
ытти ҫӗртинчен нумай йывӑртарах, кӑткӑсрах ёнтё. Пасар- 
та унта тем тӗрлӗ киревсӗр халӑх та пулма пултарать вёт: 
спекулянтсем те, вӑрӑсем те, вӑрланӑ япаласене сутакансем 
те, ӗҫсе супакансем те, тепёр чух ҫапӑҫса каякансем те... 
Пӑхсах, асӑрхасах тар эсрелсене!

Анчах пӗр-ик уйӑх хушшинче Сарсухалов кунта та 
ҫирӗп йёрке туса ҫитерчӗ. Паллах, пёччен мар, халӑхпа 
пӗрле, дружинниксем пулӑшнипе. Кам иртёнме пуҫлать, 
ӑна наччас ярса тытаҫҫё. Спекулянтсем те питех курӑнми 
пулчӗҫ — Сарсухаловран хӑраҫҫӗ. Вӑрлас-тӑвас пирки вара 
сас-хура вуҫех те пулмарё.

— Маттур, Тимоша,— терё ӑна начальник темиҫе хут 
та.— Кук пекех ӗҫлесен, эсё офицер ятне илесси те вӑра- 
хах каймё, тетёп.

Ҫакӑ вара Сарсухалова тата ытларах хавхалантарчё, 
хӑйӗн ӗҫӗсене вал тата тӑрӑшарах туса пычё...

А к халё те вӑл пасара пысӑк ответлӑха туякан ҫын пек 
пырса кёчё. Пёр ретпе утса иртрё, тепёр ретпе... Киосксен- 
чи продавецсем кӑна мар, ахаль тёл пулакансем те ӑна 
ӑшшӑн саламлаҫҫӗ:

— Ырӑ кун пултӑр, Тимофей Васильч!
— Чунтан-вартан салам сана, сержант!
Ҫуллахи пасар ирех шавлама тытӑнать. Павильонсенче 

те, пасар варринчи лупассем айёнче те пёр пушӑ вырӑн та 
ҫук ёнтё. Пӑхма хаваслӑ: вӗҫӗмсӗр ҫырла унта, хӑяр, 

-ир пулакан пан улми, кишӗр, симӗс сухан, редис, помидор, 
купӑста... Лавӗ-лавӗпе, тонни-тоннипе витамин! Хуть 
те хӑшне илсе ҫи. Яшкаллӑх та, закускӑлӑх та пур.

Палланӑ инкесем пӗрин хыҫҫӑн тепри сёнеҫҫӗ:
— Тимофей Васильч, тутанса пӑх-ха ман ҫырлана...
— Акӑ, цгвежи хӑяр ҫисе^кур...
Анчах Сарсухалов ҫӑткӑн ҫын мар, тата вӑл хӑйён чыс- 

не те ҫирёп упрать. Сӗннӗшӗн тав туса пуҫ таять те аллипе 
сулса илет:

— Тавтапуҫ сире, эпӗ тутӑ-ха! Сутӑр тавай, сутӑр, ан
чах хакне ытлашши ан шӑйӑрӑр... Совёҫе пёлес пулать 
пёртак!

...Вӑрахчен ҫӳрерӗ Сарсухалов пасар тарах. Васкама- 
сӑр, ерипе. Ҫитмен вырӑн та хӑвармарӗ, кашни кётессех



пырса пӑхрӗ. Унтан тепре тата тепре ҫаврӑнчӗ. Ҫав хушӑ- 
ра пасар шавланӑҫемён шавларӗ, суту-илӳ вӑйлансах 
пычӗ, анчах ниҫта та нимӗнле йӗркесӗрлӗх те палӑрмарӗ.

Юлашкинчен, сержант кунти столовӑйне кёрсе пӑхма 
шут турё. Унта мӗнле-ши? Хӗве чиксе пынӑ ҫур литрсене 
виҫсе пайлакансем ҫук-и? Столовӑйӗнче ун пек хӑтланма 
юраманнине пурте пӗлеҫҫӗ ӗнтӗ, анчах ҫапах та час-часах 
сӗтелсем айӗнче пуш кӗленчесем янраса лараҫҫӗ-ха. Офи- 
цианткӑсем ҫакна курмӑш пулаҫҫӗ, ма тесессӗн вӗсемшӗн 
ку — планпа палӑртман тупӑш, хӑйне майлӑ калым пулать- 
ҫке. «Кун каҫа 10— 12 кӗленче пухса лавккана кайса сутни 
япӑх-им? Укҫа вӗт вӑл!»— теҫҫӗ мар-и вӗсем? Ҫавӑнпа та 
Сарсухаловӑн официанткӑсене те ҫирӗпрех тыткалама 
тивет.

Анчах хальхинче сержант столовӑйне ҫитеймерӗ ҫав — 
пачах та кётмен-туман ҫӗртен, сасартӑк, унӑн чӑрмавлӑ ӗҫ 
сиксе тухрё. Пёр киоск хыҫӗнче, улахрах ҫӗрте, икӗ ҫын 
шӑппӑн калаҫсатӑнине асӑрхарӗ вӑл. Иккӗшӗ те вӑй питти, 
пёр ҫирӗм пиллӗксенче, пӗри тӗксӗмрех кӑвак костюмпа, 
хура куҫ-пуҫлӑ, кӑштах цыган майлӑскер, тепри — йӗтён 
пир шӑлаварпа, симӗс джемперпа, шап-шакла пуҫӗ ҫине 
узбексен тюбетейне лартса янӑ.

Малтанхи хут пӑхсанах, сержанта ҫак ҫынсем темле 
ытла шанчӑклах мар пек туйӑнчӗҫ. Мӗншӗн-ха вёсем киоск 
хыҫне кайса тӑнӑ? Мён пирки ҫав териех пӑлханнӑ пек, 
васкаса калаҫаҫҫӗ? Камсем вёсем? Ку таранччен Сарсуха
лов кун пек ҫынсене Шупашкарта курнине астумасть. 
«Гастролерсем» мар-ши?..

Вӑл тимлесех сӑнама тытӑнчё.
Леш ҫыНсем ҫаплах калаҫрӗҫ, анчах сержант вёсен сӑ- 

махёсене илтеймерӗ. Унтан кӑвак костюмли сасартӑк хӗвён- 
чен йӑлтӑркка хура ридикюль — хулари хӗрарӑмсем ялан 
хул хушшине хӗстерсе ҫӳрекен пӗчӗк сумкӑ — туртса кӑ- 
ларчӗ. Ҫав самантрах вёсем ридикюле уҫса ун ӑшӗнче мён 
пуррине тӗрӗслеме тытӑнчӗҫ. Ку ёҫ пӗр минутран ытла 
пымарӗ — кӑвак костюмли кӗҫех ридикюле хупса каллех 
хёвне чиксе хучӗ. Ҫакӑн Хыҫҫӑн вӗсем пӗр-пӗрне алӑ 
пачӗҫ — уйрӑлса каясшӑн пулчёҫ курӑнать ёнтӗ.

Анчах каясси пулмарӗ — вёсем патне Сарсухалов сер
жант пат, пат, пат утса пычё те, аллине картус сӑмси 
ҫумне тытса, хуллен кӑна:

— Сирён документсемпе паллашма ирёк парсамӑрччӗ,— 
терё.



...Кӑвак костюмли хӗвӗнчен хёрарӑм сумки кӑларнине 
курсанах сисӗмлӗ сержантӑн чӗри мӑлатукпа ҫапнӑ пек 
пӑлхануллӑн тапма тытӑнчӗ. Ара, епле пӑлханмастӑн-ха?! 
Иккӗленмелли ҫук вӗт — вӑрланӑ сумкӑ вӑл! Мӗнле арҫын 
кӑкӑр умне хӗрарӑм сумки чиксе ҫӳретӗр? Ёмӗрне пулман 
япала-иҫ! Ку сумкӑна вӑл паян пёр-пёр сӳтӗк хӗрарӑмӑнне 
ҫаклатнӑ та, халь, авӑ, хӑйӗн тусӗ умӗнче мухтанса тӑрать. 
«Операци» ӑнӑҫлӑ пулнӑ ятпа ӗҫме чӗнет пулӗ-ха. Ак ӗнтӗ, 
сумкӑра мӗн-мӗн пуррине тӗрӗслесе пӑхрӗҫ. Халех каяҫҫӗ... 
Ҫук, ниепле те вӗҫертес пулмасть кусене! Ара, куҫ умӗн- 
чех вӗт, ҫав тери нахальнӑй хӑтланаҫҫӗ!..

Ҫакӑн пек шухӑшсем хӑваланипе утса пырса ыйтрӗ те 
сержант ҫав ҫынсен докуменчӗсене.

Лешсем тӗлӗнчӗҫ:
— Мӗн сӑлтавпа?! Пирён документсем мён тума кирлӗ 

пулчӗҫ сире?
— Ку ыйту пачах та вырӑнсӑр,— терё сержант,— 

пирён кашни ҫынна тёрӗслеме права пур.
— Мён эсир, пире темле вӑрӑсем е реиидивистсем тесе 

шутлатӑр-и?— кӑмӑлсӑрланса хёрелсех кайрё тюбетейли.
— Нимён те шутламастӑп,— ҫав-ҫавах лӑпкӑн хуравла- 

рӗ Сарсухалов.— Эсир кам пулни сирён паспортсенчен ку- 
рӑнӗ. Халех кӑтартӑр. Саккун ман енче, хирӗҫсе тӑрса 
вӑхӑта сая ан ярӑр...

Тавлашнинчен чӑнах та усси пулас ҫуккине курса, леш
сем пӗр-пӗрин ҫине пӑхса илчӗҫ те кӗсйисене ухтарма ты- 
тӑнчӗҫ. Тюбетейли хӑй паспортне кӑвак костюмлинчен 
малтан кӑларса тыттарчё. Сержант ӑна васкамасӑр, стра- 
ницӑн-страницӑн уҫса вуласа тухрӗ. Йӗркеллех иккен пас- 
порчӗ, ҫынни Яшков хушаматлӑ, парикмахерта ӗҫлет. Те- 
пер ҫынни ҫине сержант пачах шанмасӑр, паспортне илнӗ 
чух ун куҫӗнчен тӳррён, витёр шӑтарас пек пӑхрӗ — уи 
ҫумӗнче хёрарӑм сумки пулнӑ-ҫке-ха, ӑна сержант вӑрӑ 
тесех шутланӑ.

Мӗн тетӗр эсйр, йӑнӑшман вӗт вӑл! Ун умӗвче чанах 
та вӑрӑ тӑнӑ, чӑн-чан вӑрӑ! Сержант лайӑхах, ним иккёлен- 
мелле мар палласа илчӗ: виҫӗ ҫул каялла, хӑй тин ҫеҫ ҫар- 
тан таврӑнса милицие ӗҫлеме кӗрсен, вӑл ҫак ҫынна тёрме- 
рен суда илсе пынӑччӗ, сучӗ ӑна икӗ ҫуллӑха хупмалла 
тусан— тёрмене каялла леҫнӗччӗ. Темскер вӑрланӑшӑн суд 
турёҫ ӑна ун чухне. Халь, срокӗ тухнӑ хыҫҫӑн, вӑл киле 
таврӑннӑ пулмалла та ӗнтӗ, тӳрё пурнӑҫпа пурӑнас вырӑн-



не каллех ҫаратма тытӑннӑ! Ну, паян акӑ ҫёнёрен лекрӗ, 
хальхинче ӑна пӗр пилӗк ҫултан кая мар параҫҫӗ...

Унӑн паспорчӗ те ҫӗнӗ иккен-ха — виҫё уйӑх малтанта- 
рах ҫеҫ илнӗ. Храбров... «Металлистра» ӗҫлет, слесарь. 
Ҫынсем сисиччен ҫӑра уҫҫисем тӑвать пуль-ха — унта-кунта 
йӑпӑр-япӑр кӗме! Кӑтартӑпӑр эпир ӑна... Храбров! Тупӑн- 
нӑ паттӑр... хӗрарӑм сумкисене вӑрлама! Еҫлесчӗ лайӑхрах, 
тар юхтарса!

Кӑвак костюмлин паспортне Сарсухалов каялла тавӑр- 
са памарӗ, хӑй ҫумне чикрӗ.

— Мӗншӗн?— тӗлӗнчӗ лешё.
— Мӗншӗнне милици уйрӑмӗнче пӗлӗн,— терё сер

жант.— Эс халь мана хӗвне мӗн пытарнине кӑтарт-ха!
— Кӑтартма пултаратӑп, анчах та сире алла памас- 

тӑп,— терё Храбров, хӗвӗнчен сумкӑ кӑларса.
— Паратӑн!— сассине хытарчӗ сержант.
— Памастӑп, мёншён тесен эп ӑна пӗр ҫур сехет каялла 

ав, ҫавӑнта, Свердлов урамӗнче тупрӑм та, хам алӑпа ми- 
лицине, «стол находока» кайса паратӑп!

— Х а!— кулам пекки турё сержант.— Тупнӑ пулма- 
сӑр! Такам тӑкса ҫӳрет-ха урамра сан валли сумкӑсем! 
Кала луччӑ, хӑш тӗлте, камӑнне ҫаклатрӑн? «Стол нахо
док» тет-ха тата! Хам сана куҫ кӗрет ярса тытрӑм та, 
ирӗксӗрех мён те пулин шухӑшласа кӑларас пулать ҫав!..

— Милиционер юлташ, вӑл тёрӗссине калать,— тӑрук 
калаҫӑва хутшӑнчӗ тепри, тюбетейли.— Ку сумкӑна вӑл 
чӑнах та халь ҫеҫ урамра тупнӑ, мана тёл пулчӗ те £ав 
«стол находок» ӑҫти ҫинчен ыйтса пӗлме тытӑнчӗ. Эпир 
сумкинче мён пуррине те тӗрӗслесе пӑхрӑмӑр унпа. Ҫирӗм 
тенкӗ ытларах укҫи пур, фабрикӑна кӗмелли пропуск тата 
хӗрарӑмсен ӑпӑр-тапӑрӗ... Вӑрланӑ пулсан, мён тума 
кӑтартса ҫӳретӗр-ха вӑл вёсене, хӑвӑрах шухӑшласа пӑхӑр 
эсир!

— Кӳр-ха, эп уҫса пӑхам!— аллине тӑсрё сержант.
— Памастӑп!— сумкӑна ҫурӑмӗ хыҫнелле тытрӗ 

Храбров.
— Пар тетёп!
— Ан кӑшкӑрӑр, каланӑ сире памастӑп тесе! «Стол на

ходока» каятӑп та, унта хам алӑпа начальнике тыттаратӑп. 
Акт ҫыртӑр, мана квитанци патӑр! Эсир ман ҫума ан та 
ҫулӑхӑр — пурӗ пӗр сумкӑна илейместӗр манран. Эсир мар, 
эпё тупнӑ ӑна!

Сержант ун ҫине пёр хушӑ тёлёнсе пӑхса тӑчӗ.



— Ай-яй, ытла та ҫивӗчленсе кайнӑ-ҫке эсё... лере! Ин
ститут пӗтерсе тухнӑ пекех!— пуҫне пӑркаласа илчӗ вӑл.

— Институт мар, академирен те ытлараххине пётернё, 
ӑслӑланнӑ, текех ухмах пулассӑм ҫук!— хӑй тёрмере ларса 
тухнӑ пирки сӑмах тӗкнӗшӗн ҫиленсе куҫӗсене ҫутӑлтарса 
илчё Храбров.

— Ну-ну... Ҫавах манпа пӗрле пымалла пулать, пӗччен 
ямастӑп эп сана!

— Ку мёншён тата? Чип-чипер ҫынна мёншён конвой- 
па илсе каймалла?— тарӑхса кайрё тюбетейли те.— Вал 
сирёнсёрех унта кайма хатёрленнё вёт!

— Э-э, шан ун пеккисене!— аллине сулчё сержант.— 
Пӗр-пӗр тӑкӑрлӑк тӗлне ҫитсенех сапур урлӑ сикет те вал, 
шыра вара ӑна ик-виҫ уйӑх!

— Ан кӳрентерӗр ҫынна!
— Вӑл хӑй ан кӳрентертӗрччӗ. Ҫак сумкӑ хуҫи, пӗр-пӗр 

мӗскӗн карчӑк, халь те выртса йӑвалансах макӑрать 
пуль-ха хӑйне ҫаратнӑшӑн!

— Каланӑ сире — вӑрламан вӑл ӑна, тупнӑ! Эп хам пы- 
ратӑп сирӗнпе, свидетель пулатӑп!— татӑклӑн каласа хучӗ 
тюбетейли.

...Вара вӗсем виҫҫӗшӗ те милици уйрӑмне кайрӗҫ. Ҫул 
ҫинче Сарсухалов сержант текех Храбровпа Яшкин хыҫ- 
ҫӑн утма тӑрӑшрӗ, чӑн-чӑнах арестленӗ ҫынсене илсе пынӑ 
пек. Анчах кусем ӑна вӑрҫа-вӑрҫах хӑйсемпе юнашар 
пыртарчӗҫ:

— Намӑс ан кӑтартнӑ пултӑр айӑпсӑр ҫынсене!..
Вырӑна ҫитсен вара сержант дежурная пӗтӗм йӗркене

пӑхӑнса рапортларё:
— Паян, ҫав сехетре, ҫав минутра, ҫав-ҫав вырӑнта 

маншӑн паллӑ мар икӗ ҫын киоск хыҫне пӑрӑнса хӗрарӑм 
сумкине уҫса пӑхса тӑчӗҫ. Хӑйсем: тупрӑмӑр, теҫҫӗ, анчах 
та, ман шутпа, ку вӑл юри шухӑшласа кӑларнӑ вереи... М и
лици уйрӑмне илсе килнё ҫынсенчен пёри нумай пулмасть 
колонирен таврӑннӑ, ҫавӑнпа та шанма ҫук. Эпё темиҫе хут 
ыйтсан та, вещественней доказательствисене ман алла 
памарӗҫ...

— Тӗрӗс-и?— ыйтрӗ дежурнӑй Яшковпа Храбровран.
— Тӗп-тӗрӗс,— терӗҫ лешеем,— сумкӑна вӑрланӑ тесе 

шутлани ҫеҫ тёрёс мар!
Унтан Храбров ӗҫӗ мёнле-мёнле пулни ҫинчен тёпё- 

йёрёпе каласа пачё.



— «Стол находок» ӑҫтине пёлмен пирки кӑна тӳрех 
сирӗн пата килеймерӗм, ӗненӗр! Мана ҫын япали те, укҫи- 
тенки те кирлӗ мар, эп халӗ хам та пит лайӑх ӗҫлесе 
илетӗп!..

— Ну-ка, сумкине курар-ха, эппин...
Храбров ридикюле йӑпӑр-япӑр сӗтел ҫине хучӗ. Дежур- 

нӑй ӑна уҫрӗ те шалта мӗн пуррине кӑларма тытӑнчӗ. Ытти- 
сем пурте — Храбровпа Яшков та, Сарсухалов сержант та 
куҫ илмесёр, тимлӗн пӑхса тӑчӗҫ. Малтан дежурнӑй укҫине 
кӑларса шутларӗ — 23 тенкӗ те 31 пус иккен. Унтан сӗтел 
ҫине майрасен яланхи хӗҫ-пӑшалӗ — тута пӗветмелли, куҫ 
харши хуратмалли кӑранташсем, пуҫ тури, тӗкӗр, сӑмса 
тутри тухса выртрӗҫ. Чӑн юлашкинчен дежурнӑй риди- 
кюльти ҫӗвӗ фабрикине кёмелли пропуск кӑларса уҫрӗ те 
ун ҫинчи сӑн ӳкерчёкне пӑхма тытӑнчӗ. Ыттисем ӳкерчӗке 
кураймарёҫ-ха. Пӗр ҫур минут пек пӑхса ларнӑ хыҫҫӑн вара 
дежурнӑй темшён йӑл та йӑл кула-кула илчӗ.

— Н-да, хитре хӗрарӑм, пит те селём, ним те калай- 
мӑн!— терё те вӑл унтан, ҫаплах кӑмӑллӑн кулса, пропуска 
Сарсухалова тыттарчӗ.— Пӑх-ха лайӑхрах, тен, паллатӑн 
эс ӑна?

Сержант пропуск ҫине пӑхсассӑнах куҫёсене мӑч-мӑч-1 
мӑч тутарса илчё, унтан унӑн куҫӗсем тӑрук чарӑлса, пит 
ҫӑмартисем хӗп-хёрлӗ пулса кайрӗҫ...

— Ну, палларӑн-и?— ыйтрӗ дежурнӑй.
— П...п-палламасӑр! Ман арӑм ку... Зина!— терё Сар

сухалов сасартӑк ҫӗтсе ларнӑ сасӑпа.— Сӳтёк шуйттан!— 
хӑй тӗллӗн мӑкӑртатма тытӑнчӗ унтан.— Иккёмёш хут пул
чё ёнтӗ кун пекки, пӗлтӗр — пёрре, кӑҫал — тепре. Ҫур уйӑх 
укҫине пётёмпех ҫухатнӑ... Хӑлхинчен туртатӑп-ха куншӑн!

— Хӑш тӗлте тупрӑр-ха эсир ку сумкӑна?— ҫырма ха- 
тёрленсе ыйтрӗ дежурнӑй Храбровран.

— Герцен урамёнчен Свердлов урамнелле пӑрӑннӑ ҫӗр- 
те,— терӗ ку.

— Тӗрӗс, тӗрёс, ҫав енче пулма кирлӗ,-— ун сӑмахёсене 
ҫирӗплетсе, пуҫне темиҫе хут сулса илчё Сарсухалов.— 
Пасарта пулнӑ хыҫҫӑн Зина амӑшӗ патне каятӑп, терӗ, 
лещсем шӑпах Свердлов урамӗнче пурӑнаҫҫӗ...

Ҫак самантра сержант пёртте паҫӑрхи пек паттӑр сӑнлӑ 
пулмарӗ ҫав! Тек куҫӗсене мӑчлаттарчӗ, ҫамки ҫинчи тарне 
шӑла-шӑла илчӗ, типсе кайнӑ тутисене ҫулларӗ. Питё хытӑ 
пӑлханчӗ курӑнать...



-— Эппин, ку юлташ санӑн арӑмун сумкине вӑрламан- 
нине, ӑна чӑнах та урамра тупнине ёненетён эсё?’— ыйт- 
рё унтан дежурнӑй.

— Мён тӑвас тетён? Ёненесех пулать,— терё сержант 
темле шала кайнӑ сасӑпа.

— Ҫынсене ёненес пулать ҫав, Сарсухалов юлташ,— ун 
куҫӗсенчен пӑхса каларӗ дежурнӑй.— Мӗншӗц тесен пирён 
ҫынсен ӑс-пуҫё кулленех лайӑх еннелле улшӑнса пырать... 
Акӑ, иртнӗ уйӑхра пирён пата, ҫак «стол находока» пӗр 
ватӑ цыган лаша ҫавӑтса килчӗ. Атӑл хёрринче тупрӑм, пӗр 
эрне ӗнтӗ пӗр-пёччен ҫӳрет, тахӑш колхоз ҫухатнӑскер 
пулмалла, тет... Ш алт тӗлёнсе кайрӑмӑр! Ёлӗк цыган алли- 
не ют лаша лексен, вӑл ӑна ҫитмӗл ҫичӗ тӗслё сӑрласа та 
пулин хӑйён лаши пек тунӑ, халь акӑ — кур-ха эсӗ!— ми- 
лицине килсе пачӗ! Урамра кӑларса ӳкернӗ е автобусра, 
магазинсенче манса хӑварнӑ япаласене тупакансем вара 
кунта вӗҫӗмсӗрех килсе тӑраҫҫӗ. Пурин те пёр юрӑ: «Ме- 
йӗр, хуҫине шыраса тупса тавӑрса парӑр, мана ҫын япали 
кирлё мар, кам ӗҫлесе илнё — ҫавах усӑ куртӑр», теҫҫӗ... 
Коммунизм патнелле ҫывхаратпӑр вёт, Тимофей Васильч! 
Ҫапла-и?

— Тёрёс, капитан юлташ,— терё Сарсухалов.— Ан- 
ланатӑп...



ИЗДАТЕЛЬСТВӐРАН

Леонид Агаков писатель сатирӑпа юмор жанрӗпе нумайранпа 
ӗҫлет ӗнтӗ. Унӑн малтанхи кулӑшла калавӗсемпе фельетонӗсем «Кап
кан» журналта 1927— 1928 ҫулсенчех пичетленме тытӑннӑ. Ҫавӑнтан 
вара вал хӑйӗн ҫак юратнӑ ёҫне пӗрре те пӑрахман. Отечественнӑй 
А слӑ вӑрҫӑ вӑхӑтӗнче те, «Советский Патриот» ятлӑ ҫар хаҫатӗнче 
ёҫлесе, тӑтӑшах фашистсене питлекен хаяр фельетонсем ҫырса пичет- 
ленӗ. Х алё те эпир унӑн кулӑшла калавёсемпе фельетонӗсене «Капкӑн», 
«Ялав», «Тӑван А тӑл» журналсенче, хаҫатсенче пӗрмаях куратпӑр, 
радиола та илтетпӗр.

Хӑйён сатирӑлла творчествипе Л. Агаков пирӗн пурнӑҫра унта- 
кунта тӗл пулакан йёркесӗрлёхсене, тёрлё суя ҫынсене, пире коммунизм 
тунӑ ҫӗрте чӑрмантаракансене тӑрӑ шыв ҫине кӑларса, вут-ҫулӑмпах 
ҫунтарать.

Л . Атакован кулӑшла калавсем 1931, 1941 ҫулсенче тухнӑ 
«Йӗплё калавсем» ятлӑ икё кӗнекере, «Чаршав уҫӑлсан» (1945), 
«Аслӑ ҫёнТерӳ» (1946 ) ятлӑ эстрадӑ сборникӗсенче тухнӑ. Вӑрҫӑ 
хыҫҫӑн ҫырнӑ кулӑшла калавӗсене пухса, 1955 ҫулта вӑл «Кулас ки
лет» ятлӑ кӗнеке кӑларнӑ. 1959 ҫулта унӑн «Качака . такисем», 
1960 ҫулта «Епле тӳсетӗн-ха кулмасӑр?» ятлӑ кӗнекисем Тухнӑ.

Ку кёнекене Л. Атакован юлашки 2—3 ҫул хушшинче ҫырнӑ ка- 
лавӗсене кёртнӗ. Вулакансене вӗсем кӑмӑла кайӗҫ, пурнӑҫра тёл пула
кан тӗрлӗ «хаклӑ кёрӳсемпе», плахая персе, ним ӗҫлемесӗр, ҫынсене 
улталанипех тӑранса пурӑнакан сӑвӑссемпе, вӑрттӑн «упӑшкасемпе» 
тата ытти ҫавӑн пек йӗксӗксемпе те кӗрешме пулӑшӗҫ, тесе шанатпӑр.

